
			प्रस्तावना - येथे माझे मोठेपण, काहीच नाही विबुध हो !

			जय गजानन! जवळपास सदतीस वर्ष वाणिज्य विषयाचा अध्यापक म्हणून काम केल्यानंतर २०१३ च्या डिसेंबर महिन्यात मी निवृत्त झालो. निवृत्तिनंतर काय? या प्रश्‍नाच्या उत्तरार्थ मी समर्थ सद्गुरु श्री गजानन महाराजांच्या समोर बसलो आणि त्यांना दोन गोष्टींसाठी विनवणी केली. ‘मला तुमच्या सेवेत रूजू करून घ्या आणि माझी लेखणी तुमच्या कार्यासाठी उपयोगात येऊ द्या’ महाराजांनी या दोन्हीही आघाड्यांवर फारच सुंदर योजना आखून त्यासाठी मला कार्यास लावलं आणि माझी काहीही योग्यता नसतांना माझ्याकडून हे कार्य करवून घेतलं, ‘तेव्हा येथे माझे मोठेपण, काहीच नाही विबुध हो!’ हे कृपया समजून घ्या.

			पहिले १ जानेवारी, २०१५ रोजी गुरुवार आणि एकादशी या शुभमुहूर्तावर समर्थ सद्गुरु श्री गजानन महाराज उपासनेचा शुभारंभ करून घेऊन पुढे त्याचा छान विस्तारही करवून घेतला आणि करून घेत आहेत. या पुस्तकात शेवटी उपासनेविषयी सविस्तर लिहीले आहे. भक्तांनी तो भाग अवश्य समजून घ्यावा. दुसरं म्हणजे लेखणीविषयी महाराजांना म्हटलं, तुमच्याविषयी विविध प्रकारे अनेकांनी लिहीलं आहे, मी नेमकं काय करावं ते कळत नाही पण पूर्ण विश्‍वास आहे की तुम्ही काहीतरी चांगलंच घडवून आणाल आणि कल्पनाही केली नव्हती इतक्या चांगल्या रितीने महाराजांनी प्रथम व्हॉट्सअ‍ॅपच्या माध्यमातून आणि नंतर पुस्तकाच्या रूपाने भक्तांना आलेले अनुभव लिहीण्याची प्रेरणा दिली.

			या ग्रंथातील सर्व अनुभव प्रथम सोशल मिडीयावर प्रसिद्ध झाले आहेत. सर्वप्रथम बोलण्याच्या ओघात ऐकलेला एक अनुभव लिहून भक्तांना गजानन महाराजांविषयी असलेल्या अनुभवांचे स्वागत आहे, असं आवाहन करण्यात आलं. अनुभव पाठवितांना, तो प्रामाणिक असावा, त्यातील तपशील सत्य असावा, तो अनुभव हृदयस्पर्शी असावा हे सुचविण्यात आलं. भक्ताने प्रथम तो अनुभव सांगावा, नंतर तो लिहून पाठवावा, त्यानंतर त्याचं शब्दांकन झालं की तो संबंधिताला वाचून दाखवून नंतरच तो मोबाईलवर टाईप करायला घ्यावा आणि साधारणतः दर गुरूवारी तो प्रसिद्ध व्हावा, असा क्रम होता. याला महाराजांच्या भक्तांनी महाराष्ट्रच नव्हे तर बाहेरही उत्तम प्रतिसाद दिला हे उघडच आहे. महाराजांच्या कृपेने भक्त दर गुरूवारी अनुभवाची आतुरतेने वाट पाहू लागले आणि भक्तांची ही संख्या महाराजांनी हजारोंच्या घरात नेली यातच सर्व आलं. ग्रंथ निर्मितीच्या कामात अनेकांचा हातभार लागला, अर्थात महाराजांच्या प्रेरणेनेच हे सर्व असल्याने आपुलकीने सगळ्यांनी हे केले आहे. तरीही ज्यांनी अनुभव कथन केले त्यांचा आणि हे अनुभव कॉम्प्युटरला सेव्ह करून प्रिंटरकडे ते इ मेल करणारे श्री पराग बिडवे (डोंबिवली) आणि श्री शशिकांत बोरडकर (गडचांदूर) यांचा उल्लेख इथे आवश्यक ठरतो. रााधिका लोहिया, अंबाजोगाई हिने मुखपृष्ठासाठी दिलेली सेवा येथे उल्लेखनीय आहे.

			॥ श्रीगजानन अनुभव ॥ भाग दोन, अनुभव क्रमांक ५३ ते १०४, एक वर्षाच्या आत गजानन महाराज भक्तांना वाचनासाठी उपलब्ध होणं, याचं वर्णन ‘गजानन महाराजांची कृपा’ असंच करावे लागेल. आपण श्री गजानन अनुभवच्या पहिल्या भागात १ ते ५२ असे एकूण बावन्न अनुभव प्रसिद्ध केले आहेत. वाचकांनी भाग एक अवश्य वाचावा. श्रीगजानन अनुभवच्या पहिल्या भागाच्या वर्षाच्या आत चार आवृत्या छापल्या जाणं, यातच सर्व आलं! भाग दोनचंही स्वागत उत्साहात करुन जास्तीत जास्त भक्तांपर्यंत हे पुस्तक पोहोचविण्याची प्रेरणा महाराजांनी आम्हाला द्यावी, ही त्यांच्या चरणी प्रार्थना. श्री गजानन महाराजांविषयी श्रद्धा आणि भक्ती वाढीस लागावी, या भावनेने प्रेरीत होऊन केलेले हे काम जास्तीत जास्त भक्तांच्या हाती पोहोचविण्याचं कार्य आम्हा सर्व गजानन महाराज भक्तांना करावयाचं आहे. गजानन महाराजांच्या आशिर्वादाने ‘॥ श्रीगजानन अनुभव ॥’ घराघरातून वाचल्या जाऊन वाचकांनी महाराजांच्या भक्तिमार्गात अधिक कार्यरत व्हावं आणि महाराजांनी सर्वांचं कल्याण करावं, हेच त्यांच्याजवळ मागणं! श्री गजानन ! जय गजानन! श्री गजानन ! जय गजानन!

			श्री. जयंत वेलणकर, ६९, माधवनगर, नागपूर. - ४४० ०१०

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			५३ - श्री गजानन विजय ग्रंथाचा विजय असो - सौ. विजया मनिष प्रभुणे, पुणे

			जय गजानन! भक्ती, श्रद्धा, विश्वास, या सर्वाचं महत्त्व मानवी जीवनात फार मोठं आहे, असं मला आपलं नेहमीच वाटत आलं आहे. माझ्या व्यक्तीगत जीवनात माझ्यासाठी श्री गजानन विजय ग्रंथाचं पारायण ही फार मोठी गोष्ट आहे. तो मला फार मोठा आधार वाटतो आणि ती गोष्ट मला माझ्या मोठ्या बहिणीकडून मिळाली हे सांगण्यात मला नेहमीच आनंद मिळतो.मी सौ. विजया मनिष प्रभुणे, राहणार तळेगाव दाभाडे, जि. पुणे. पूर्वाश्रमीची विजया आपटे. आम्ही चार भावंडं, दोन भाऊ दोन बहिणी. माझे वडील कै. मुकुंदराव आपटे, राहणार उत्तूर, जि. कोल्हापूर हे त्याकाळात कोल्हापूर जिल्हा परिषदेत फार मोठं प्रस्थ होतं. आमचं घर नेहमी येणारा जाणार्यानी गजबजलेलं असायचं. पण इ.स. १९९३ साली वडिलांचं अचानक हृदयविकाराच्या झटक्यानं निधन झालं आणि घरच्या परिस्थितीत परिवर्तन झालं. मी तेव्हा वीस एकवीस वर्षांची होते. वडिलांचा भक्कम आधार गेला आणि उदास वाटायला लागलं, तेव्हा मानसिक उदासीनतेवर उपाय म्हणून संध्याताईने श्री गजानन विजय ग्रंथ माझ्यासमोर केला,त्याआधी दोन चार वेळा माझं वाचन झालं होतं, पण त्या दिवशी मी अधिकच श्रद्धेने तो वाचायला घेतला आणि खरोखरच त्या वाचनापासून मला पुढे प्रत्येकच वाचनाचे अधिकाधिक उत्तम फळ मिळत गेले.

			एक तर सर्वप्रथम पारायण करीत असतानाच मनात विचार येऊ लागला की तुझ्या तरूणपणी तुझे वडील गेले. तू काही अगदीच लहान नव्हती. हे चालायचंच, याला जीवन ऐसे नाव आणि त्या विचाराने खरोखरच मनाला उभारी मिळून माझ्या मानसिक उदासीनतेवर मी विजय मिळविला. पुढे स्वाभाविकपणेच त्या काळानुसार लग्नाचं वय झालेलं असल्यामुळे घरात माझ्या लग्नाच्या गोष्टी सुरू झाल्या. समोरच्या पक्षाला माझी जन्म पत्रिका हवी होती. पण ती काही केल्या सापडेना. घराचा कानाकोपरा धुंडाळून पाहिला पण पत्रिका काही सापडली नाही. संध्याताई म्हणाली, अगं तू पारायण करून बघ, महाराजांना म्हणून तर बघ. मग काय, बसले पारायण करायला. पोथी वाचताना बंडूतात्याला जमीनीखालचं धन महाराजांनी सांगितल्याची गोष्ट वाचली तेव्हा स्वाभाविकच गजानन महाराजांना म्हटलं, तुमच्यापासून काय लपून राहिलं आहे? पत्रिका सापडली तर फार छान होईल. तिसरे दिवशी पारायण पूर्ण झाल्यावर आतून वाटलं की चारवेळा जुनी ट्रंक शोधली आहे तरीही पुन्हा एकदा पहावी आणि पूर्ण ट्रंक रिकामी केली तर त्यात जीर्ण अवस्थेतील कुंडलीचा शोध लागला.

			आता लग्न जमेल तेव्हा जमेल पण एरवी घरी नुसतं बसून काय करणार? असं वाटून कुठेतरी नोकरी करायला हवी या विचाराने मनात उचल खाल्ली आणि अर्थात ती कौटुंबिक, आर्थिक, मानसिक गरजही होती. मी सरळ श्रीगजानन विजय ग्रंथ वाचायला घेतला. पारायण पूर्ण झालं त्याच दिवशी आमच्या परिचयातील सौ.ढोले यांनी मला निरोप दिला की भूदरगड नागरी सहकारी पत संस्थेच्या महाव्यवस्थापकांनी भेटायला बोलावलं आहे. मी त्याप्रमाणे भेटायला गेले तेव्हा तिथेच माझ्याकडून अर्ज लिहून घेतला आणि जॉईनिंग लेटर माझ्याकडे देऊ केलं.इ.स. १९९५ मध्ये महाराजांच्या कृपेने माझ्या लग्नाचा योग जुळून आला आणि लग्नाचा आनंद द्विगुणित झाला जेव्हा मला कळलं की माझे पती, सासू, आणि नणंद हे सर्वच गजानन महाराजांचे भक्त आहेत. लग्न ठरलं तरी सासरच्या लोकांच्या अनुमतीने, मी नोकरी करावी असं आम्ही ठरवलं. मात्र मी जुनी नोकरी सोडून एका कन्स्ट्रक्शन कंपनीत तळेगाव दाभाडे येथे नोकरी स्वीकारली. आनंदाची गोष्ट म्हणजे माझी महाराजांची भक्ती सासरीही कायम राहिली, किंबहुना अधिक जोमाने ती सुरू झाली. सासूबाईंनी नामस्मरणाचा सल्ला दिला.

			नोकरीत माझ्याकडे रोखपाल अर्थात कॅशियरचं काम होतं. रोज वेगवेगळ्या कारणांनी कॅश यायची आणि विभिन्न कारणांसाठी शोधन करावं लागायचं. एकदा कामाची खूप गर्दी होती. अनेकांना पैसे दिले, अनेकांकडून पैसे स्वीकारले आणि त्या गडबडीत आलेल्या दहा हजार रुपयांची नोंद करायची राहिली. ही गोष्ट संध्याकाळी कॅश मोजत असताना लक्षात आली आणि ते दहा हजार रुपये कुणी दिले ते काही केल्या आठवेना. पुढे दोन दिवस कॅश टॅली होत नव्हती, कॅश वाढत होती, काही सुचत नव्हतं. मग नेहमीप्रमाणे महाराजांचा धावा सुरू केला. मला आठवतं त्या गुरुवारी गुरूपुष्यामृत योग होता. मी संकल्प करून पारायणाला सुरूवात केली. पारायण करीत असताना अगदी प्रांजळपणे आणि प्रामाणिकपणे सांगायचं तर एवढ्या मोठ्या पोथींत कधीना कधी आपल्याला डोळयात झोप जाणवते. त्याही दिवशी अचानक डोळ्यांवर झापड आली. पण त्या दिवशीची गोष्ट थोडी वेगळी होती मला पोथीतील अक्षरांच्या ऐवजी कॅशबुक, रिपोर्ट बुक असं दिसायला लागलं आणि जी एन्ट्री व्हायला हवी होती, जिचा संबंध होता ते सगळं स्पष्टपणे नजरेसमोर दिसायला लागलं. पुढे पारायण व्यवस्थित पूर्ण झालं. मी ऑफिसला जाऊन खातरजमा केली असता मला त्या दहा हजार रुपयांची नोंद करण्याचं उमजलं आणि माझं कॅश बुक टॅली झालं.

			माझ्या जीवनात असं अनेकदा झालं आहे की काही अडचण आली, काही समस्या उभी राहिली की मी महाराजांना प्रार्थना करून विजय ग्रंथाचं वाचन करावं आणि ती समस्या दूर व्हावी. मला आठवतं, एकदा संध्याकाळी उशीरा मला एका पार्टीनं पन्नास हजार रुपये आणून दिले. माझ्या कामाची पद्धत अशी होती की, रोज संध्याकाळी उरलेली कॅश सीलबंद करून, साहेबांकडे सोपवून दुसरे दिवशी सकाळी ती कॅश परत घेऊन कामाची सुरूवात करायची. त्या संध्याकाळी मी ते पन्नास हजार रुपये (सर्व पाचशेच्या नोटा) नोटा मोजायच्या मशीनमध्ये लावल्या, मोजल्या. जमा कॅशमधे हिशेबात घेतल्या पण प्रत्यक्षात कॅश साहेबांना दिली तेव्हा त्या नोटा मशीनवरच राहिल्या. दुसरे दिवशी पन्नास हजार रुपये कमी भरले तेव्हा लक्षात आलं आणि हेही लक्षात आलं की सकाळी आपल्या आधी येणारा माणूस म्हणजे साफ सफाई करणारा. त्याने नोटांचा सफाया केला आहे. मी आमच्या वरचे अधिकारी ज्यांना आम्ही ‘अण्णा’ म्हणतो त्यांच्या कानावर ही गोष्ट घातली पण संबंधित माणसाने सपशेल नकार दिला आणि कानावर हात ठेवले.

			कामाच्या ठिकाणी माझ्यावर सर्वांचा विश्वास होता पण तरीही एवढी मोठी रक्कम कमी म्हटल्यावर ठपका येणारच. माझे मिस्टर मला म्हणाले, आपण रक्कम भरून टाकू आणि तू ही नोकरी सोडून दे. मी म्हटलं, हे सर्व ठीक आहे, पण पोथीत म्हटलं आहे, अब्रूदारास बेइज्जत हेच मरण आहे. तेव्हा मी एकदा प्रार्थनापूर्वक गजानन विजय पारायण करते. शेवटी महाराजांची इच्छा!पुन्हा संकल्पासह पारायण सुरू केलं, महाराजांना म्हटलं, तुम्ही सर्व जाणताच. तुमच्यापासून काय लपून राहिलं आहे? माझं हे पारायण तुमच्या चरणी अर्पण करते!तुम्हाला सांगते, तिसरे दिवशी पारायण पूर्ण झालं. त्याच रात्री अकरा वाजता अण्णांना संबंधित माणसाचा फोन आला आणि त्याने रक्कम घेतल्याचं कबूल केलं. ती रक्कम ऑफिसात जमा केली. पुन्हा एकदा गजानन विजय ग्रंथातून माझी भक्ती महाराजांपर्यंत पोहोचली. ते पैसे लॉकरमधे ठेवताना माझं उर भरून आलं. महाराजांना म्हटलं, आम्हा सर्व भक्तांवर अशीच कृपादृष्टी नित्य असू द्या. असं म्हणून लॉकर बंद केलं आणि किल्ली हातात घेताना मनापासून चांगलं जोरात म्हटलं.... श्री गजानन! जय गजानन! श्री गजानन! जय गजानन!

			सौ. विजया मनिष प्रभुणे, तळेगाव दाभाडे, पुणे. ९८ ६०५ ६३ ७०२

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			५४ - तुझी कृपा त्याच परी ! शरणांगताते समर्थ करी !! - श्री. वैभव विक्रम देवपुजारी, नागपूर

			जय गजानन! मध्यंतरी आम्ही काही गजानन महाराज उपासक, महाराजांच्या महतीविषयी गप्पा करीत होतो. कुणीतरी म्हणालं, अरे महाराजांचे उपासक देश विदेशात पसरले आहेत. अगदी विदेशात देखील ऋषीपंचमी आणि प्रकट दिनाचा कार्यक्रम मोठ्या प्रमाणावर साजरा करण्यात येतो. ते ऐकून सगळेच आनंदित झाले. मग त्या गप्पांच्या ओघात मी म्हटलं, देश विदेशात महाराजांचे भक्त आहेत. ही निश्‍चितच आनंदाची बाब आहे. पण मला तर वाटतं की अगदी लहानात लहान गावात, दूरवरच्या खेड्यातही महाराजांचे भक्त आहेत ही देखील तेवढीच उल्लेखनीय बाब आहे आणि शेवटी तसा विचार करता या गावाच्या, देशाच्या सीमा आपल्यासाठी झाल्या. त्या ब्रह्मांडनायकासाठी कशाची आली सीमारेषा? तो तर इथेही आहे तसाच तिथेही आहे. तो सर्वत्र आहे. जिथे तुम्ही त्याला हाक माराल, तिथे तो तुमच्या मदतीला आहेच.

			आता माझ्याच आईचं उदाहरण घ्या. वर्धा जिल्ह्यातील तरोडा नामक अत्यंत लहान गावातील माझी आई, तिच्या अगदी लहानपणापासून श्री गजानन महाराजांची भक्ती करीत असे. श्रीगजानन विजय ग्रंथाचं पारायण करीत असे. लग्न होऊन ती नागपूर जिल्ह्यातील काटोल या तहसिलीच्या गावी आली. तेही गाव तेव्हा छोटंच गाव होतं. तर तिला तिची सासू, म्हणजे माझी आजी नित्य नियमाने गजानन महाराजांची भक्ती करणारीच मिळाली. इ.स. १९८३ सालची ही गोष्ट आहे. म्हणजे माझ्या जन्माच्या वेळची ही गोष्ट. अर्थात मला हे सर्व घरातील मोठ्या लोकांकडून नंतर कळलं. विशेषतः माझी आत्या. ती मला नेहमीच माझ्या जन्माच्या वेळची ही गोष्ट, म्हणजेच गजानन महाराजांचा आलेला अनुभव रंगवून सांगत असते.

			१९८३ साली माझ्या वेळेस आईला दिवस होते. काटोल हे गाव तसं आजही काही फारसं प्रगत झालं आहे अशातली गोष्ट नाही. पण १९८३ म्हणजे तीस पस्तीस वर्षापूर्वी तर काहीच सोयी नव्हत्या. एक सरकारी दवाखाना होता, पेशन्टच्या तब्येतीत थोडे कॉम्प्लीकेशन्स झाले की साठ पासष्ट किलोमीटर वर थेट नागपूरला धाव घ्यावी लागायची. तेव्हा वाहतूकीची साधनंही मर्यादित होती. सिझेरियनची सोय अर्थातच नव्हती. मार्चचा पहिला आठवडा होता. महाराजांच्या प्रकटदिनाच्या आदल्या रात्रीची गोष्ट. आईचे दिवस भरत आलेले, वडील शेतीच्या कामासाठी बाहेर राहणार. घरी आई, आजी आणि आत्या. म्हणजे मनुष्य बळाचा प्रश्‍न, आर्थिक स्थिती साधारण. अर्थातच आईला आणि आजीला एकच आधार आणि तो म्हणजे गजानन महाराज !

			त्या रात्री आईला पोटात कळा सुरू झाल्या आणि आई त्या वेदनांमुळे कासावीस होऊन रडू लागली. आजीने या आधी बाळंतपणं पाहिली होती. ती अनुभवी होती. पण हा अनुभव तिला वेगळाच वाटू लागला. आई प्रत्येक वेदने- सोबत आर्ततेने किंचाळत होती आणि तो आवाज आजी आणि आत्याच्या हृदयात कालवाकालव करीत होता. रात्र बरीच झाली, आईचा आवाज आमच्या समोरच्या घरात ऐकू जाऊन तेथील सावल बंधू मदतीला धावून आले. आजी आर्ततेने गजानन महाराजांचा धावा करीत होती. आईला सरकारी दवाखान्यात नेलं तर तिथे कुणीही डॉक्टर उपलब्ध नाही, मग डॉक्टरांच्या घरी जाऊन त्यांना बोलवावं लागलं. इकडे आईची प्रकृती ढासळत होती. डॉक्टर म्हणाले, सिझेरियन ताबडतोब केलं नाही तर बाळ बाळंतीण दोघंही दगावण्याची शक्यता आहे. पण त्यासाठी तज्ञ डॉक्टर हवा, आजी जोरात ओरडली, महाराज आता आमची लाज तुमच्या हाती आहे. आई पोटावर हात ठेवून ‘महाराज सोडवा’ असं ओरडत होती आणि महाराज हाकेला धावले. कुणीतरी सांगितलं उद्या इथे कसलीशी कॉन्फरन्स आहे त्यासाठी नागपूरहून डॉक्टर आले आहेत आणि त्यापैकी एकजण हे सिझेरियनचं काम पार पाडण्यास सक्षम आहेत. रात्री बारा वाजता आईला टेबलवर घेण्यात आलं आणि साडेबारा वाजता म्हणजे प्रकट दिनाला सुरुवात होत असताना माझा जन्म झाला. पण जन्म झाला म्हणजे मी केवळ आईच्या पोटातून बाहेर आलो. मात्र मानेला नाळ वेढून त्याने मी निळा झालो होतो. आईचा जीव वाचला होता पण माझ्यात मात्र जीव आहे की नाही अशी संशयास्पद स्थिती होती. मी गेलो नव्हतो म्हणून मी जिवंत होतो. पूर्ण तीन दिवस निपचित पडून होतो. आजी मला मांडीवर घेऊन त्या काळात महाराजांचा धावा करीत होती. तीन दिवसानंतर माझा रंग बदलला. मी नॉर्मल दिसायला लागलो. पण फक्त दिसायला नॉर्मल होतो. रडत नव्हतो, माझ्या तोंडून काहीही आवाज निघत नव्हता. कसंबसं चमच्याने दूध देऊन मला जिवंत ठेवल्या जात होतं आणि प्रत्येक चमच्याच्या वेळी आजी म्हणत होती, गजानन महाराज, याला सांभाळा. लेकरू जिवंत ठेवा. सव्वा महिन्याचा होईल तेव्हा तुमच्या चरणावर ठेवण्यासाठी घेऊन येईन.

			लेकरू मुकं आहे की काय? जातं की काय? अशा दडपणाखाली सव्वा महिना संपला आणि आजी, आई, बाबा व आत्या मला घेऊन श्री संत नगरी शेगांव येथे उपस्थित झाले. तेव्हाच्या मंदिर रचनेत मला घेऊन खाली उतरले. आईने आणि आजीने रडत रडत मला पुजार्‍याच्या हाती देऊन, याला समाधी चरणावर ठेवा अशी विनंती केली. पुजार्‍यानं मला घेऊन चरणावर ठेवलं आणि मी रडलो! दवाखान्यात मुलाचं रडणं ऐकून लोकांना मूल झाल्याचं कळतं. मी झाल्याचं त्या दिवशी माझ्या आईला कळलं! तिथून पुढे मी रडलो, हसलो, बोललो अगदी गायलो सुद्धा! महाराजांनी मला पुढील आयुष्यात सुरेल आवाज प्रदान केला. कदाचित ते म्हणाले, तुला आवाज दिला आहे माझं भजन म्हणून दाखव. तेव्हा महाराजांनी माझा जीव वाचविला, आणि पुढे एकदा मला जीवावरच्या दुखण्यातून वाचवलं. इ.स. २०१० मधे माझी प्रकृती खूपच बिघडली, मी अंथरुणाला खिळलो. डॉक्टरांनी निदान केलं की मला पाठीच्या मणक्याचा क्षय झाला आहे. मला वर्धा येथील सावंगी मेघे, आचार्य विनोबा भावे रूग्णालयात दाखल करण्यात आलं. डॉक्टरांनी सांगितलं, मणक्याचं ऑपरेशन करून कमरेत रॉड टाकावा लागेल. मात्र सध्या याची तब्येत इतकी नाजूक आहे की ऑपरेशन शक्य नाही. तेव्हा सहा महिने रेस्ट घेऊन औषधोपचारानी याला प्रथम ऑपरेशन योग्य करून नंतर ऑपरेशन!, तेही जर यशस्वी झालं तर ठीक अन्यथा कमरेखालचा भाग लुळा होईल. म्हणजे मी असाही आणि तसाही मृत्यूच्या दारात उभा होतो. अंथरूणावर पडल्या पडल्या गजानन महाराजांचा आठव या शिवाय माझ्याजवळ काहीच शिल्लक नव्हतं. त्यांना म्हटलं, महाराज मी गेलो तरी चालेल. मला तुमच्या चरणाशी जागा द्या. पण कमरेखालचा भाग लुळा पडलेला मला नको. तेवढं ऐका. जगलो वाचलो तर तुमच्या भक्तीत चार गाणी गाईन! पण तब्येतीचं रडगाणं गाण्यासाठी जिवंत ठेवू नका. महाराजांनी ती प्रार्थना कबूल करून डॉक्टरांच्या हाताला यश दिलं. आज पाठीत रॉड आणि स्क्रू आहे पण माझ्या हालचाली व्यवस्थित सुरू आहेत. अगदी स्कूटर चालवण्यासाठी महाराजांनी मला सक्षम ठेवलं आहे. स्वतःचा चरितार्थ चालविण्यास योग्य ठेवलं आहे.

			हा सगळा महाराजांचा कृपाशिर्वाद आहे. आजी आणि आईकडून चालत आलेली गजानन महाराजांची भक्ती पुढे सुरू रहावी, हेच त्यांच्याजवळ नित्य मागणं आहे. माझ्या वाढदिवसाला, पण त्याहीपेक्षा त्यांच्या प्रकटदिनाला यथाशक्ती अन्नदान करताना, मनाला खरोखरच आनंद मिळतो आणि तो आनंद द्विगुणित होतो, जेव्हा माझा मुलगा, मुलगी आणि त्यांची आई माझ्या सुरात सूर मिळवून म्हणतात.... श्री गजानन! जय गजानन! श्री गजानन! जय गजानन!

			श्री. वैभव विक्रम देवपुजारी, ता. काटोल, जि. नागपूर. ९७ ६३५ ४२ ०३६

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			५५ - श्रद्धा आणि भक्ती, गजानन भक्त अनुभवती - सौ. उषा दिनकर जोशी, नागपूर

			जय गजानन! लहानपणी केव्हातरी, कुठेतरी, गजानन महाराजांविषयी ऐकलं आणि त्यातून मनात अंकुरलेली भक्ती पुढे तिला श्रद्धा आणि प्रचितीचं खतपाणी मिळून वाढत राहिली. नित्य नियमानं श्री गजानन विजय ग्रंथाचं पारायण होत राहिलं. आज ज्येष्ठ नागरिकत्वाचा मान मिळवून जीवनाची वाटचाल महाराजांच्या कृपेने त्यांच्या नामस्मरणात सुरू आहे. आम्ही दोघं पती पत्नी नागपूरला असतो, मी सौ. उषा जोशी. आम्हाला एक मुलगा आहे, तो नोकरीच्या निमित्ताने पुण्याला असतो. मुलाचं लग्न झालं आणि आम्हाला नात झाली, त्याला कन्यारत्न प्राप्त झालं. माझी नात आज अकरा वर्षांची आहे. नातीचा जन्म झाल्यानंतर आमच्या कौटुंबिक गप्पा रंगायच्या तेव्हा तिला भाऊ असावा असा विषय निघाला की महाराजांना तशी प्रार्थना करा असाही विषय असायचा. मी म्हणायचे, महाराजांच्या इच्छेने जे व्हायचं तेच व्हावं. अशात इ.स. २०१३ साल उजाडलं, ऑगस्ट महिन्यातील गोष्ट असावी. एक दिवस सकाळी मी पोथी वाचत असताना अचानक सूनबाईचा फोन आला. वाचनात मधेच मला फोन घेणं भाग पडलं. पलीकडून सून सांगत होती, आई आज मी प्रेग्नन्सी टेस्ट केली आणि ती पॉझिटिव्ह आली आहे! ते ऐकून माझ्या तोंडून वाक्य बाहेर पडलं. अभिनंदन! यावेळी तुला मुलगा होईल आणि मला नातू मिळेल. मी फोन बंद केला आणि पुढील वाचन सुरू केलं. ३० एप्रिल २०१४ रोजी सूनबाईला पुत्ररत्न प्राप्त झालं. तिला आश्चर्य वाटलं, ती मला विचारू लागली, आई तुम्ही मुलाविषयी एवढं आत्मविश्वासानं कसं सांगितलं? त्यावर मी तिला म्हटलं, ते जाऊ दे, तू मुलाच्या बारशाला आंब्याचा रस कर आणि शक्यतो त्याच्या वाढदिवसाला आंब्याचा रस करीत जा. ते ऐकून तिची उत्सुकता अधिकच ताणल्या गेली, तेव्हा ती फार बोलली नाही पण बारशाच्या दिवशी मला आंब्याचा रस वाढून मात्र ती थांबली आणि आई तुम्हाला आज खुलासा करावाच लागेल असा आग्रह धरला. त्यावर मात्र अधिक ताणून न धरता मी म्हटलं, अगं काही नाही तुझा फोन आला त्यावेळी मी गजानन विजय ग्रंथातील सातवा अध्याय वाचीत होते. माझ्या नजरेसमोर ओव्या होत्या.....तुला होईल बालक । भिक्या नाव ठेव त्याचे । पुत्र देणे माझ्या करी । सर्वतोपरी नाही जरी । परी मी विनंती करीन खरी । तुझ्यासाठी परमेश्वरा । तो ऐकील माझी भीड । त्याला न हे काही जड । तू घरचा आहेस धड । रस आंब्याचा द्विजा घाली । हे मम मानी प्रमाण वचन । पुत्र होईल तुज कारण । आम्र रसाचे भोजन । दर साल घाली ब्राह्मणा ॥ बस्स या गोष्टीला मी संकेत समजले आणि महाराजांचं नाव घेऊन तुला तसं बोलले आणि महाराजांनी प्रचिती दिली.

			महाराज वेगवेगळ्या वेळी वेगवेगळ्या रितीने आपल्याला प्रचिती देतच असतात. कधी एखाद्या प्रसंगातून, कधी कुणाच्या रुपाने, कधी कुणाच्या मुखातून एखादी गोष्ट सुचवून, तर कधी स्वप्नात काही सुचवून. मला आठवतं, इ.स. २०१२ ला मी निवृत्त झाले तेव्हाची गोष्ट. त्यावेळी महाराजांनी जवळपास दोन वर्ष माझी मानसिक आणि आर्थिक पातळीवर चांगलीच कसोटी पाहिली. मी शिक्षकी पेशातून निवृत्त झाले. माझं शालेय व्यवस्थापनाशी न जमल्यामुळे, मी निवृत्त झाले त्यानंतर सहा महिनेपर्यंत जिल्हा परिषदेकडे आवश्यक कागदपत्रे पाठविण्यात आली नाहीत. नंतर पाठविली तेव्हा त्यात बर्याच त्रुटी होत्या त्यामुळे पेन्शन सुरू होऊ शकली नाही. इकडे माझे यजमान खाजगी नोकरीतून निवृत्त झालेले त्यामुळे त्यांना पेन्शन नव्हतीच. भविष्य निर्वाह निधीचे पाचशे रुपये मिळायचे, तेवढीच काय ती मिळकत. साठवून ठेवलेला थोडाफार पैसा होता, तोही संपला. मुलाला त्याचा संसार. माणसाला सर्व सोंग करता येतं पण पैशाचं सोंग काही करता येत नाही. दोन वेळा खाण्याची मारामार होऊ लागली. मी हताश होऊन गेले. एकदा संध्याकाळी मन उदास होऊन गेलं, महाराजांचं स्मरण करीत अंथरुणावर पडले होते. केव्हा डोळा लागला कळले नाही, त्या रात्री अडीच तीनच्या सुमारास मला स्वप्न पडलं, स्वप्नात एक म्हातारे गृहस्थ आलेत, त्यांनी माझ्या डोक्यावर हात ठेवला, म्हणाले, अगं अशी हताश होऊ नकोस. विजय ग्रंथाचं पठण कर तुझ्या सर्व समस्या दूर होतील.

			सकाळी मी माझ्या यजमानांना स्वप्नाबद्दल सांगितलं आणि माझ्या मनाने कौल दिला की ती वृद्ध व्यक्ती दुसरी तिसरी कोणीच नसून गजानन महाराजच असावेत. दुसर्याच दिवसापासून मी श्री गजानन विजय ग्रंथाचं तीन दिवसात एक याप्रमाणे पारायण सुरू केलं. माझं पाचवं पारायण पूर्ण झालं आणि त्याच दिवशी मला माझा भविष्य निर्वाह निधीचा चेक प्राप्त झाला आणि आर्थिक तणाव थोडा सैल झाला. माझं वाचन अखंड सुरू राहीलं. जसं जसं वाचन होत राहिलं तसं एकीकडे मानसिक शांती प्राप्त होऊ लागली तर दुसरीकडे गेल्या दीड वर्षात पेन्शन केस समोरच सरकत नव्हती, तिथे हळूहळू समोरील मार्ग स्पष्ट होत गेला. मला योग्य दिशेने मार्गदर्शन मिळत जाऊन सरकारी फाईल वरील ही त्रुटी ती त्रुटी असे शेरे बाजूला होण्यासाठी मदत मिळू लागली आणि काही महिन्यात माझी पेन्शन रीतसर सुरू झाली. आयुष्याची गाडी मानसिक आणि आर्थिक दोन्ही रेषा सरळ होऊन सुरळीत धावू लागली.

			स्वप्नात मला जे अभिवचन मिळालं होतं की, अगं अशी हताश होऊ नकोस, विजय ग्रंथाच पठण कर. तुझ्या सर्व समस्या दूर होतील! ते पूर्णपणे सत्यात उतरलं. तेव्हापासून म्हणजे इ.स. २०१२ पासून मी नियमित दर गुरुवारी, गुरूपुष्यामृताचे दिवशी, तसेच दशमी, एकादशी, द्वादशीला श्रीगजानन विजय ग्रंथाचं पारायण करते आहे. आता हळूहळू वयही वाढतं आहे आणि कदाचित महाराज वैचारिक परिपक्वताही वाढविण्यात मदतरूप ठरताहेत, असं मला वाटतं. याचं कारण, माझी पेन्शन केस मार्गाला लागून सुरळीत झाल्यावर, एक दिवस मला कुणीतरी, ज्याला केसमधे बरेच अडथळे आहेत याची खात्री होती त्यानं आत्मविश्वासानं विचारलं काय मॅडम केव्हा सुरू होतेय तुमची पेन्शन? तेव्हा त्यावर अजिबात न चिडता, मी शांत चित्तानं उत्तर दिलं, गजानन महाराजांच्या कृपेने मला पेन्शन मिळते आहे आणि तेवढ्याच शांतपणे पुढे माझं मनन सुरू झालं.... श्री गजानन! जय गजानन! श्री गजानन! जय गजानन!

			सौ. उषा दिनकर जोशी, नागपूर. ९८ ९०५ २१ ९५३

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			५६ - तुम्ही खरेच गजानन, विघ्नांचे करीतसा कंदन - सौ. स्वाती सिनकर, बेलापूर

			जय गजानन! समर्थ सद्गुरु श्री गजानन महाराजांच्या चरणावर डोकं ठेवण्याचा योग मला माझ्या आयुष्यात वयाच्या बावीसाव्या वर्षी आला. जीवनात लहान सहान, छोट्या मोठ्या अडचणी बहुतेकांच्या जीवनात येतातच. माझ्याही जीवनात आल्या. मी त्या अडचणींना तोंड देत असतानाच माझी ओळख सौ. मीनाक्षी मनोहर ह्या मैत्रिणीशी झाली. तिने मला गजानन विजय ग्रंथाविषयी माहिती देऊन रोज एक अध्याय वाचण्याचा सल्ला दिला. मी उत्सुकतेने तो ग्रंथ वाचावयास घेतला. त्यातून रोज मंदिरात दर्शनासाठी जाण्याचा क्रम सुरू होऊन एखाद्या दिवशी न गेले तर अस्वस्थ वाटायला लागलं आणि पुढे माझ्या अडचणी सांगण्यासाठी मला एक हक्काचं स्थान मिळालं. याकरीता मी स्वतःला नशीबवान समजू लागले.

			मी स्वाती सिनकर, सी. बी. डी., बेलापूर येथे वास्तव्यास असते. इ.स. १९८७ साली माझा विवाह झाला. लग्नानंतर प्रथम मोठ्या स्वप्नीलचा जन्म झाला आणि त्यानंतर त्याच्याहून धाकटा महेश जन्माला आला. माझ्या आयुष्यात गजानन विजयच्या माध्यमातून गजानन महाराजांचा मला परिचय झाल्यानंतर अनेक प्रसंगी माझ्यासाठी महाराजांनी धाव घेतली. पण एका कठीण प्रसंगी एका आईच्या हाकेला एका माऊलीनी दिलेली साद मी कधीही विसरू शकणार नाही. जेव्हा केव्हा तो प्रसंग मला आठवतो तेव्हा आजही माझ्या डोळ्यात पाणी आणि अंगावर शहारे आल्याशिवाय रहात नाही.

			माझी दोन्हीही मुलं खेळकर होती, लहान महेश सहा वर्षांचा असतानाची म्हणजे इ.स. १९९८ च्या मार्च महिन्यातील घटना, तो शिशुमंदिर शाळेत होता. २२ मार्चला तो नेहमीप्रमाणे शाळेत गेला, पण थोड्या वेळात त्याला शाळेतच भडभडून उलटी झाली. शिक्षकांनी लगेच दोन चार मुलांसोबत त्याला घरी पाठवून आमच्या नावे चिठ्ठी देऊन त्यावर घरी पोहोचल्याची नोंद मागवून घेतली. महेशला घरी येतानाच पुन्हा उलटी झाली आणि काही केल्या त्याची उलटी बंद होईना, आम्ही त्याला लगेच लहान मुलांचे तज्ञ डॉक्टर मोरलवार यांचेकडे घेऊन गेलो. त्यांनी त्याला ताबडतोब एक इंजेक्शन देऊन,आराम होईल असं सांगितलं. आम्ही घरी परतलो, महेशने नारळ पाणी पिण्याची इच्छा व्यक्त केली म्हणून आम्ही त्याला नारळ पाणी दिलं. पण ते लगेच उलटून पडलं आणि त्यानंतर उलटी काही थांबेना. त्यानंतर त्याला संध्याकाळ ते रात्रभरात वीस ते पंचवीस वेळा उलटी होऊन अंगातील पाणी निघून गेल्यामुळे अंगात अजिबात त्राण उरले नाही, त्याला ग्लानी आली. आम्ही सकाळीच त्याला हातावर आडवं घेऊन एम. जी. एम. हॉस्पिटल मधे गेलो. डॉक्टरांनी इमर्जन्सी वॉर्डात त्याला दाखल करून लगेच ट्रीटमेन्ट सुरू केली. तिथे बालरोग तज्ञ डॉक्टर काळे होते. एव्हाना महेश चांगलाच तापाने फणफणला होता. डॉक्टरांच्या मते त्याला मेनेन्जेटीस झाला होता. महेशचा ताप काही केल्या कमी होत नव्हता. त्याला अक्षरशः उघडा, नागडा, चक्क बर्फावर ठेवून आजूबाजूला, वर बर्फ ठेवून फुल स्पीडनी पंखे सुरू केले तरी त्याचा ताप उतरला नाही. त्याच्या मणक्यातून पाणी काढण्याचा निर्णय घेऊन, त्याला कमरेतून गोल वाकवून पाठीतील कण्यातून इंजेक्शननी पाणी ओढून काढलं. तो जोरजोरात ओरडत होता. त्याच्या वेदना पहावत नव्हत्या. तशातच तो बेशुद्ध झाला अन् काही केल्या शुद्धीवर येईना. नाही म्हणायला हाक मारली की डोळ्याची पापणी हलायची पण अन्यथा अगदी निपचित पडून होता. आता डॉक्टरांनी सांगितलं की याला सायन हॉस्पीटल मधे हालवावं लागेल. त्यांनी तिथे तसा फोन केला, आम्ही सर्व अ‍ॅम्ब्युलन्सने महेशला ऑक्सिजन लावलेल्या स्थितीत सोबत एक डॉक्टर घेऊन सायन हॉस्पिटल मधे गेलो. पण मधल्या काळात महेशच्या गालावर बरीच सूज आली, सायन हॉस्पिटलमध्ये डॉक्टरांनी त्याला तपासून सांगितलं की याला गालगुंड झाले आहेत आणि असे पेशन्ट आम्ही ठेवून घेणार नाही, याला कस्तुरबा हॉस्पिटलमधे घेऊन जा. एव्हाना अ‍ॅम्ब्युलन्स निघून गेल्यामुळे आम्ही टॅक्सीने कस्तुरबा हॉस्पिटलमधे पोहोचलो, तेव्हा रात्रीचे साडे दहा वाजले होते. त्यांनी महेशला वार्ड नंबर दहा मधे अ‍ॅडमिट केलं, तो सिरियस पेन्शटचा वार्ड होता. आम्ही येण्याआधी नुकतीच तिथे दोन मुलं दगावली होती, तिसरी मुलगी आमच्या डोळ्यासमोर गेली. डॉक्टरांनी एम. जी. एम. हॉस्पिटलची फाईल पाहून आम्हाला म्हटलं, हीच ट्रीटमेन्ट आम्ही देणार आहे, तेव्हा याला परत त्याच हॉस्पिटल मधे घेऊन जा. आता महेश एखादं वाक्य बोलू लागला होता, रात्रीचे साडेबारा वाजले, आम्ही टॅक्सीने पुन्हा परत निघालो. महेश एकच वाक्य सतत म्हणत होता, आई मला घरी जायचं आहे. आम्ही निर्णय घेतला सकाळ पर्यंत काही तासांचाच प्रश्‍न आहे, जगला वाचला तर सकाळी दवाखाना आहेच अन्यथा त्याची ही इच्छा पूर्ण व्हावी म्हणून आम्ही घरी परतलो. पूर्णपणे भितीच्या दबावात आणि भगवंताच्या स्मरणात आम्ही ती रात्र काढली.

			सकाळी एम. जी. एम. हॉस्पिटल गाठलं, डॉक्टरांना म्हटलं. तुम्ही तुमचे उपाय करा, आम्ही नामस्मरण करतो, जे होईल ती त्याची इच्छा! डॉक्टर म्हणाले हा वाचण्याची शक्यता फारच कमी आहे. वाचला तरी मंदबुद्धी होण्याची शक्यता आहे, बघू या काय होतं? बेड नंबर सातवर महेश सलाईन लावलेल्या स्थितीत निपचित पडून होता. एखाद दुसरा दिवस झाला असेल, बाजूलाच खिडकी होती, मला अचानक कानावर शब्द आले. श्री गजानन! जय गजानन! झांजांचा आवाज कानावर आला, मी चमकून खिडकीतून बाहेर पाहिलं. बाजूला डी. वाय. पाटील यांच्या ज्ञानपुष्प शाळेत गजानन महाराजांची पालखी आली होती. मी भान हरपून महेशला उचललं, सलाईनला ताण पडला. नर्स म्हणाली, अहो मॅडम तुम्ही काय करता? पण मला कशाचच भान नव्हतं, डोळ्यात पाणी आणून मी महेशचं डोकं खिडकीत टेकवलं आणि म्हटलं, हे गजानन महाराजा माझी उपेक्षा करू नका, मी तिथवर येऊ शकत नाही आहे, पण माझ्या महेशला बरं करा. मी तुमची मूर्ती शेगांवहून आणून आमच्या सी बी डी बेलापूर येथे लोकांच्या दर्शनार्थ ठेवीन. तुम्ही परम कृपाळू आहात, हे मी ऐकत आले आहे. माझ्या महेशवर कृपादृष्टी असू द्या .

			प्रार्थना संपवून मी महेशला अंथरुणावर ठेवलं, दोन दिवसांनी महेशनी उपचाराला चांगला प्रतिसाद दिला, त्याच्या कमरेत व मानेत शक्ती नव्हती, अजून चार पाच दिवसांनी त्याला दवाखान्यात व्हीलचेअर वर बसवून खोलीतच फिरवलं. महेश जिवंत रहाणार हे तर चित्र स्पष्ट झालं होतं. कसा रहाणार यावर प्रश्‍न चिन्ह होतं. पूर्ण एकवीस दिवस झाले, आता महेश हळूहळू एकेक पाऊल टाकत होता. जणू नव्यानं चालणं शिकत होता. डॉक्टरांनी डिसचार्ज दिल्यावर एक दिवस महेशने हळूच दवाखान्याच्या बाहेर पाऊल ठेवले. महेश चालला, महेश धावला, महेश बोलला आणि महेश डोक्याने उत्तम विचार करू लागला. आज महेश सव्वीस वर्षांचा आहे. एका कंपनीत चांगली जबाबदारी सांभाळतो आहे. मीही महाराजांची मूर्ती तेव्हा शेगांवहून आणली आणि सी. बी. डी., बेलापूर येथे डोंगरावर ती स्थापित केली. पुढे तिथेही महाराजांनी मला बरेच स्मरणात ठेवण्यासारखे अनुभव दिलेत. संधी मिळाली तर पुढे अवश्य सांगण्याचा माझा प्रयत्न राहील. सध्या एवढंच सांगते की आज महेशकडे पाहिल्यानंतर कुणाला त्याच्या पुर्वायुष्यात घडलेला प्रसंग कळणारही नाही, पण माझ्यापुरते बोलायचे तर त्या दिवशी गजानन महाराजांची पालखी खिडकीतून पाहिल्यावर मी महेशचं डोकं महाराजांसाठी त्या खिडकीत टेकवलं होतं, तोच त्याच्या आयुष्याला कलाटणी देणारा क्षण होता आणि माझ्यासाठी तेव्हा कानावर पडलेले ते शब्द अमृततुल्य होते, जे मला आजही जसेच्या तसे ऐकू येताहेत.... श्री गजानन! जय गजानन! श्री गजानन! जय गजानन!

			सौ. स्वाती सिनकर, सी. बी. डी. बेलापूर. ९७ ७३० ९१ १५५

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			५७ - हे गजानन माऊली, निरंतर रक्षण करी - सौ स्वाती सिनकर, सी. बी. डी. बेलापूर

			जय गजानन! मी सौ. स्वाती सिनकर, मार्च इ.स.१९९८ ला माझा लहान मुलगा महेश, गजानन महाराजांच्या कृपेने जिवावरील दुखण्यातून वाचला. एम जी एम हॉस्पीटलच्या खिडकीतून बाजुलाच गजानन महाराजांची पालखी पाहून मी त्याला सलाईन लावलेल्या अवस्थेतच उचलून दूर पालखीतील गजानन महाराजांसाठी त्याचं डोकं खिडकीत टेकवून, मी महाराजांना त्यांची मूर्ती सी. बी. डी बेलापूर येथे लोकांच्या दर्शनासाठी ठेवीन असं बोलले होते. महेशची प्रकृती ठीक झाली आणि मी शेगांवहून महाराजांची मूर्ती आणण्याचा निर्णय घेतला, तेव्हा माझी आर्थिक स्थिती अगदीच बेताची होती. त्यामुळे भावनेला महत्व देऊन मी ऑफिसच्या लोकांकडून पैसे गोळा करुन मे १९९८ ला शेगांव येथे एका लहान अठराशे रुपयाच्या मूर्तीची खरेदी केली.

			मला वाटलं, सी. बी. डी., बेलापूर येथे डोंगरावर एक लहान मंदिर आहे. त्यात आपण ही मूर्ती ठेवू, त्याप्रमाणे आम्ही १० मे ला ती मूर्ती डोंगरावर नेली, परंतु त्या मंदिरातील लोकांनी मूर्ती ठेवण्यास मनाई करून तुम्ही स्वतः मंदिर बांधा व त्यात ही मूर्ती ठेवा, असा आग्रह धरला. मी बाजूला जमीनीवर महाराजांची मूर्ती ठेवली, माझे डोळे भरून आले. मंदिर बांधणे हा काही पोरखेळ नव्हता. मी महाराजांना मनोमन प्रार्थना करून म्हटलं, आता आहे त्या स्थितीत तुम्हाला रहावं लागणार असं दिसतंय, तुमची इच्छा! माझा पी. पी. एफ. पांच हजार रुपये आणि मेडीकल बिलाचे मिळालेले एक हजार रुपये, असे सहा हजार रुपये तेवढे जवळ होते. तेवढ्यात तिथे एक चौथरा बांधून आजूबाजूला व मागे कडप्पा ठेवून वर एक कडप्पा ठेवला.

			समोरचा भाग दर्शनार्थ म्हणून उघडाच ठेवला आणि आत मूर्ती ठेवून नमस्कार केला. मंदिराची पुढील दिशा आणि पुढील प्रगती तुमच्या हातात. मी तुम्हाला जे बोलले होते ते मी यथाशक्ती पूर्ण केले आहे. अशी प्रार्थना करून माघारी परतले. डोंगरावर असलेल्या त्या तथाकथित मंदिरात रोज दर्शनासाठी जाणं काही होत नव्हतं. स्वाभाविकपणे तिथे आजूबाजूला भरपूर गवत, झाडं झुडपं वाढणं, होणारच होतं. मला आठवतं, मूर्ती ठेवून साधारण दोन महीने झाले होते. सात जुलैची सकाळ. खूप पाऊस पडत होता आणि माझ्या कानावर एकसारखे शब्द यायला लागले, अगं मी भिजतोय मूर्ती पुसायला हवी नं? जेव्हा त्या शब्दांची वारंवारीता वाढली तेव्हा अस्वस्थपणे उठले आणि डोंगरावर जाण्याचा निर्णय घेतला. कुणालाही काही कल्पना न देता, महाराजांच्या मूर्तीच्या दिशेने हातात छत्री घेऊन वाटचाल सुरु केली. तिथे पोहोचले आणि समोर जाऊ लागले, तो बाजूच्या मंदिरातील माणूस ओरडला, अहो मावशी तिकडे जाऊ नका,तिथे आत्ताच एक मोठा साप गवतात शिरला आहे. त्याचं वाक्य माझ्या कानावर आदळलं पण आत शिरलं नाही. मी समोर मूर्तीपर्यंत पोहोचले. तिथे एक लाल रंगाचं कापड मूर्ती पुसण्यासाठी ठेवलं होतंच. ते हाती घेऊन मी मूर्ती पुसू लागले, मूर्ती चांगलीच ओली झाली होती. मी ती पुसली. एकदा, दोनदा, तीनदा आणि प्रत्येक वेळी ओलं झालेलं फडकं हाताने पिळत होते. तिसरे वेळी पुसून झालं आणि मी एकेरी करून ते फडकं झटकलं आणि एकदम किंचाळून मागे सरकले. बाजूचा माणूस तिथे आला, तो आणि मी आम्ही समोर पाहू लागलो, एक मोठा काळाभोर विंचू त्या फडक्यातून बाहेर पडला होता. तो माणूस म्हणाला, मावशी हा जर तुम्हाला चावला असता तर तुम्हाला पाणी मागायलाही वेळ मिळाला नसता. इतका वेळ तो विंचू माझ्या हातात होता पण हातात जरी विंचू होता तरी डोक्यात मात्र महाराज होते म्हणूनच मी बचावले. महाराजांना मनोभावे हात जोडले आणि विनंती केली, महाराज येथून मोठ्या मंदिरात स्थानापन्न व्हा, भविष्यात महाराजांनी माझी प्रार्थना ऐकली. आज तिथे मूर्तीही मोठी आहे आणि मंदिरही मोठं आहे.

			इ.स.२००४ ची एक घटना मला इथे सांगण्याचा मोह होतो आहे, तेवढी सांगते आणि थांबते. मी बरीच वर्षे घरी माघ वद्य सप्तमीला महाराजांचा प्रकट दिन साजरा करते आहे. प्रत्येक प्रकट दिनाला मला एक गोष्ट प्रकर्षाने जाणवत आली ती अशी की दर वर्षी प्रसादाच्या वेळी कुणी ना कुणी अनोळखी व्यक्ती प्रसादासाठी आल्याशिवाय राहत नाही. पहिले काही वर्ष हे माझ्या लक्षात आलं नाही पण तीन चार वर्षं लागोपाठ असं झाल्यावर मात्र माझ्या डोक्यात ती गोष्ट चांगलीच नोंदवल्या गेली आणि मग मला तशी सवय लागली आणि एक अलिखित नियम होऊन गेला की असं कुणी आल्याशिवाय मी प्रसाद ग्रहण करायचा नाही. मात्र इ.स. २००४ च्या प्रकट दिनाला असं कुणीच आलं नाही. संध्याकाळ होऊन गेली. माझं मन प्रसाद घ्यायला तयार होईना, म्हटलं मला भूक नाही, मी नाही घेणार प्रसाद. मग आजूबाजूच्या सर्वांनीच समजावलं की हे बरोबर नाही, तू प्रसाद ग्रहण कर. मग मी नाखुशीनेच पण प्रसाद ग्रहण केला. मात्र मन अस्वस्थ झालं. ती पूर्ण रात्र बेचैनीत घालविली. वास्तविक गेल्या काही वर्षात योगायोगाने घडलेली गोष्ट यंदा मात्र घडली नाही याच अर्थाने त्याकडे बघायला हवं होतं, पण असो, माणसाचं मन मोठं विचित्र असतं, त्यातलाच हा प्रकार. असं एकीकडे मनाला समजावीत दुसरीकडे मात्र, महाराज माझं काही चुकलं असेल तर माफ करा, पण तुमची कृपादृष्टी असू द्या, असं मनोमन चिंतन करीत मी झोपी गेले.

			दुसरा दिवस उजाडला, दुपारी बाराच्या सुमारास घरचे सर्व इकडे तिकडे व्यस्त, वडील बाहेर गेलेले, आई निजलेली, मी एकटीच महाराजांच्या मोठ्या फोटोसमोर उभी होते. फोटोचा हार काढावा म्हणून महाराजांकडे पाहिलं आणि डोअर बेल वाजली, दार उघडलं तो दारात एक फकीर सदृश्य गृहस्थ उभे होते, मला वाटलं काही मागण्यासाठी आलेत, पाच दहा रुपये द्यावेत म्हणून मी हो थांबा म्हणून मागे वळणार तोच त्यांनी म्हटलं. रुको बेटा हमे कुछ नही चाहीए, सिर्फ कलका परशाद जो है, जो लड्डु आपने फ्रीज मे रखा है, ओ परशाद हमे दे दो. मी फ्रीज मधून लाडू काढून त्यांच्या हातावर ठेवला आणि ते निघून गेले. एखाद मिनीट मधे गेला आणि माझ्या डोक्यात लख्ख प्रकाश पडला. एक अनोळखी माणूस प्रकट दिनाचा प्रसाद घेऊन गेला होता. माझा प्रकट दिन साजरा झाला होता. माझी प्रार्थना महाराजांपर्यंत पोहोचली होती. पुन्हा महाराजांच्या त्याच फोटोसमोर उभी झाले, पाण्याने डबडबलेल्या डोळ्यांमुळे महाराजांचा फोटो अस्पष्ट दिसत होता. अशात मी डोळे मिटले, माझ्या दोन्ही गालांवरून अश्रू खाली ओघळले. मला अवर्णनीय आनंद झाला होता आणि त्याच आनंदात मी गाऊ लागले.... श्री गजानन! जय गजानन! श्री गजानन! जय गजानन!

			सौ स्वाती सिनकर, सी. बी. डी. बेलापूर. ९७ ७३० ९१ १५५

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			५८ - सत्य संकल्पाचा दाता - श्री. प्रकाश पटवर्धन, पुणे

			जय गजानन! संत कवी ह. भ. प. दासगणू महाराजांनी रचलेल्या ज्या रसाळ ग्रंथातून आपल्याला श्री गजानन महाराजांची ओळख झाली, त्या एकवीस अध्यायी ग्रंथात एकूण तीन हजार सहाशे एकोणसत्तर ओव्या आहेत. अर्थातच ग्रंथ मोठा आहे. थोडं घाईनं वाचतो म्हटलं तरी, ग्रंथ वाचण्यासाठी किमान साडेतीन तास लागावेत असं म्हणता येईल. इ.स. १९३९ साली श्री क्षेत्र शेगांव येथे दासगणू महाराजांनी तो सांगावा आणि त्यांच्या लेखनिकांनी तो लिहून घ्यावा, अशा पद्धतीने एकवीस दिवसात एकवीस अध्याय रचल्या जाणं हे गजानन महाराजांच्या आशीर्वादामुळेच शक्य होऊ शकलं, हे आपण सर्व गजानन महाराज भक्त मनातून जाणून आहोत. असा हा मोठा ग्रंथ मुखोद्गत होणं, तोंडपाठ होणं म्हणजे महाराजांचा कृपाशिर्वादच असायला हवा. आजच्या काळात म्हणजे इ.स. २०१८ या वर्तमान इसवीसनात श्री गजानन विजय ग्रंथ मुखोद्गत असणार्यांची संख्या बरीच आहे. काही ज्ञात, काही अज्ञात. एक ओळ ऐकल्यावर पुढील ओळ आठवावी असे तर अनेक आहेत. याचं कारण ग्रंथाच्या पारायणाची वारंवारीता आज मोठ्या प्रमाणावर वाढली आहे. व्यक्तीगतरित्या, सामुहिकरित्या, जाहीरपणे, साखळी पारायणातून आज विजय ग्रंथाचं पारायण सर्वत्र होत आहे.

			मात्र मी जी गोष्ट इथे सांगू इच्छितो ती साधारण पस्तीस एक वर्षापूर्वीची असावी, त्या वेळी कुणाला गजानन विजय ग्रंथ पाठ आहे, ही फार मोठी बातमी होती. निदान ज्ञात माहिती नुसार, तेव्हा अशा प्रकारे विजय ग्रंथ मुखोद्गत असणे म्हणजे इतरांना एक नवीन मार्ग माहिती करून देण्यासारखं होतं. त्या काळात कुठून तरी माझ्या कानावर आलं की, नाशिकच्या सुमतीताई बापट आहेत, त्यांना गजानन विजय ग्रंथ पाठ असून, त्या त्यांची सेवा महाराजांच्या चरणी अर्पण करीत आहेत. तेव्हा आजच्या सारखी प्रसिद्धी माध्यमं नव्हती. कधी वर्तमानपत्रात आलं तर वाचायला मिळणार. ती बातमी ऐकून मी त्यांच्या कार्यक्रमाचा शोध घेऊ लागलो, मग अनेकवेळा सुमतीताईंना मी ऐकलं आणि त्यामुळे फारच प्रभावित होऊन मी गजानन महाराजांना प्रार्थना करू लागलो, वारंवार म्हणू लागलो, महाराज माझ्यावर कृपा करा. माझी इच्छा आहे की मला विजय ग्रंथ मुखोदगत व्हावा. त्या अनुषंगाने तसा प्रयत्न करू लागलो . महाराजांना मनातून म्हणायचो, महाराज तुम्ही सत्यसंकल्पाचे दाते आहात. कृपा करा. अशात तळेगाव दाभाडे येथील न्यू आनंद नगर भागातील गजानन महाराज मंदिरात विश्वस्त म्हणून कार्य करण्याची संधी मला चालून आली. एकदा मिटींग मधे असा विषय चर्चेला आला की मंदिरात दर पौर्णिमेला तसेच प्रकटदिना सारख्या उत्सवाला मंदिरात महाराजांचं काही स्मरण व्हायला हवं, प्रार्थना व्हायला हवी. त्यातून असं ठरलं की, अशा दिवशी मी लोकांसमोर गजानन विजय ग्रंथाचं वाचन करावं. मग तसा क्रम सुरू झाला. मी विजय ग्रंथाचं पारायण करू लागलो पंचवीस तीस लोक समोर उपस्थित रहाणार आणि मी मोठ्याने वाचन करणार, आता मला बर्यापैकी पोथी पाठ होत आली होती. इ.स. २००४ चा तो मे महिना असावा. दुपार ते संध्याकाळच्या मधील ती वेळ होती, माझं वाचन सुरू होतं. बारा अध्याय वाचून पूर्ण झालेत. तेरावा अध्याय सुरु होता, मी ओव्या वाचीत होतो.....तो एकाएकी आकाश जाणा । भरून आले गर्जना । होऊ लागली मेघाची । चमके वीज माथ्यावरी । झंझावात सुटला भारी । कडकडा ती कांतारी । लागली झाडे मोडावया ।

			आणि या ओव्या वाचीत असताना खरोखरच बाहेर वातावरण बदललं, एकाएकी वादळ सुरू झालं. माझ्यासमोर असलेली पोथी जुनी होती. पानं मोकळी झाली होती. अचानक आलेल्या वार्यामुळे समोरील पोथीची पानं उडाली. मंदिरातच इतस्ततः विखुरली, माझी तारांबळ उडाली. समोर बसलेले श्रोते पानं गोळा करु लागले. आता पानं गोळा झाली तरी, ती क्रमवार लागणार केव्हा? पुढील वाचन होणार केव्हा? क्षणभर झालेला गोंधळ बाजूला सारून, मी महाराजांना प्रार्थना केली. महाराज आता माझ्या कसोटीचा क्षण आहे. पुढील वाचन सुरळीत पार पाडणं आता सर्वस्वी तुमच्या हातात आहे. अशी प्रार्थना करून मी वाचू लागलो, किंबहुना म्हणू लागलो, तेरावा अध्याय पूर्ण झाला. चौदाव्या अध्यायाकडे वळलो आणि पुढे उपस्थित सर्व श्रोत्यांच्या साक्षीने एकविसाव्या अध्यायापर्यंत महाराजांनी माझ्याकडून पोथीचं वाचन पूर्ण करून घेतलं. तिथून पोथी बाजूला जाऊन माझं मुखोदगत पारायण सुरू झालं. एक दोन करता करता शेकडो पारायणं महाराजांनी माझ्याकडून वेगवेगळ्या ठिकाणी करवून घेतलीत.

			त्या दिवसापासून मी घरी ज्या फोटोसमोर महाराजांना आशीर्वाद मागत आलो, त्या फोटोकडे मी जागृत फोटो म्हणून पाहू लागलो. मला मनातून कल्पना आहे की आज महाराजांचे असे जागृत फोटो घराघरातून आहेत. घराघरातून महाराज त्या फोटोंच्या माध्यमातून आपल्या भक्तांकडे लक्ष ठेवून आहेत. माझीही प्रार्थना अनेकवेळा महाराजांपर्यंत पोहोचली आहे. मला आठवतं, एकदा प्रकट दिनाला खूप शोध घेऊनही अंबाडीची भाजी काही मिळू शकली नाही. अख्खी मंडई आधीच्या दोन चार दिवस पूर्ण धुंडाळली तरी भाजी काही मिळाली नाही. मी आपला महाराजांच्या फोटो समोर उभा आणि एकसारख्या ओव्या ओठांवर येऊ लागल्या.....भाकरी ती जवारीची । कांदा भाजी अंबाड्याची । उन पिठले हिरवी मिर्ची । ऐसे तयार करावे ।

			महाराजांना म्हटलं या ओव्या आठवतात, पण हे व्हावं कसं? तुमची इच्छा! बरं प्रसादाला खूप लोक येणार. म्हणजे चाळीसेक जुड्या भाजी हवी, ती मिळावी कशी? प्रकट दिन अगदीच उद्यावर येऊन ठेपला. मी माझ्या भाचे जावयांना, श्री. महेश देहाडराय यांना, जे पुण्यात असतात, एकदा मंडईत जाऊन या असं सांगितलं आणि ते त्यासाठी रवाना झाले. महाराजांना म्हटलं, महाराज भाचे जावई मंडईत गेले आहेत. उद्या अंबाडीची भाजी कार्यक्रमात असावी असा योग असेल तर पहा. काही वेळाने तळेगाव दाभाडे येथे मला भाचे जावयांचा फोन आला की शिवाजीनगरला येऊन तुम्ही अंबाडीची भाजी पंचेचाळीस जुड्या घेऊन जा. ते फोनवर आनंदाने सांगत होते अवघ्या मंडईत एका कोपर्यात एकाच व्यक्तीजवळ अंबाडीची भाजी उपलब्ध होती आणि जणू काही ते आमचीच वाट पाहत उभे होते. म्हणाले चार जुड्या जास्त असल्या तर हरकत नाही. चार लोकांच्या जागी सहा लोक होतच असतात. आमच्याकडे भाजी देऊन त्यांचा त्या दिवशीचा व्यवहार पूर्ण झाला.

			असो, तर मी आहे प्रकाश पटवर्धन, तळेगाव दाभाडे येथे वास्तव्यास असतो. आज माझ्यासह अनेकांना महाराजांची पोथी मुखोद्गत आहे. मला असं नेहमीच वाटतं की कोणाकडून काय सेवा घडावी हे महाराजांनी ठरविलेलं आहे, त्यांच्या इच्छेने सर्व होत असतं. आम्हा काही लोकांकडे महाराजांनी मुखोद्गत पारायणाची सेवा दिलेली आहे, ही आनंदाची बाब आहे. पण शेवटी सेवा कोणती हे महत्वाचं असलं तरी, ती सेवा कशा पद्धतीने केल्या जाते हे जास्त महत्त्वाचे नाही का? त्यामुळे महाराजांना हात जोडून आम्हा सर्व भक्तांसाठी एकच मागणं आहे की, महाराज तुम्हाला हवी ती सेवा आम्हा भक्तांकडून करवून घ्या, पण ती सेवा करीत असताना आमच्या अंतःकरणात एकच नाद उमटू द्या.... श्री गजानन! जय गजानन! श्री गजानन! जय गजानन!

			श्री. प्रकाश पटवर्धन, तळेगाव दाभाडे, पुणे. ९७ ६३३ ७९ १३१

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			५९ - प्रत्यक्षापरी प्रकार, येथे होती वरच्यावर - श्री. हेमंत राऊत, नागपूर

			जय गजानन! समर्थ सद्गुरू श्री गजानन महाराज इ.स. १८७८ ला माघ वद्य सप्तमीला शेगांवी प्रकटले आणि शेगांव श्री क्षेत्र शेगांव झाले. इ.स. १९१० ला महाराज समाधिस्थ झाले. या बत्तीस वर्षात महाराजांनी ज्या लीला केल्यात त्यामुळे तेव्हा तर अनेक भक्तांना भक्तीचा मार्ग गवसलाच पण समाधीनंतरही आणि आजही महाराज भक्तीमार्ग प्रदीप आहेत. संत कवी दासगणू महाराजांनी गजानन विजय ग्रंथाच्या एकविसाव्या अध्यायात म्हटलं आहे…..प्रत्यक्षापरी प्रकार । येथे होती वरच्या वर । म्हणून म्हणणे आहे सार । अवघ्यांचे या अध्याया । अर्थात प्रत्यक्ष हयात असताना महाराजांच्या लीलांमुळे, भक्तांना तेव्हा जसा लाभ झाला, तसा अनुभव निष्ठेने भक्ती केल्यास, श्रद्धेने शरण गेल्यास आजही भक्त अनुभवताहेत.

			इ.स. १९८५-८६ ची गोष्ट असावी, तेव्हा मी आठव्या वर्गात होतो. शाळेत मधल्या सुट्टीत मुलांची खेळण्याची धामधूम सुरु असते, तशी आमच्याही शाळेत सुटीच्या काळात मुलं खेळत असायची. त्या दिवशी वर्गातील बाकी मुलं बाहेर खेळत होती, आम्ही दोन चार मुलं वर्गात होतो. दोन मुलं अचानक वर्गात धावत आलीत, समोर धावत असलेल्या मुलानी मागील मुलाच्या मार्गात अडथळा निर्माण व्हावा म्हणून वाटेतील एक डेस्क धावता धावता हाताने मधे ओढला, मी बाजूलाच उभा होतो. त्या डेस्कचा कोपरा माझ्या पोटात डाव्या बाजूला खाली लोअर ॲब्डॉमेनच्या भागात जोरात लागला, मी कळवळून ओरडलो आणि पोटावर दोन्ही हात धरून खाली बसलो. त्या दिवशी मरणप्राय वेदना झाल्यात. सर्व मित्र, शिक्षक बाजूला जमा झालेत. साधारण अर्ध्या तासात दुखणं थांबलं, पण त्यानंतर त्या दुखण्यानी बरीच वर्षे माझा पिच्छा पुरविला. केव्हाही अचानक पोटात दुखायचं, म्हणजे एक प्रकारे दुखण्याचा ॲटॅक आल्यासारखं होऊन जमिनीवर गडबडा लोळण्याची वेळ यायची, दुखणं असह्य व्हायचं आणि असा दुखण्याचा ॲटॅक केव्हा येईल हे काही ठरलं नव्हतं. कधी पंधरा दिवसांत तर कधी एखाद दोन महिन्यात अचानक असं व्हायचं. डॉक्टर झालेत, सर्व टेस्ट झाल्यात पण नेमकं काही निदान होऊ शकलं नाही. लक्षण मात्र तसंच राहिलं. दरवेळी दुखणं उमाळून आलं की पाच ते दहा मिनिटं दुखणार मग पुन्हा पूर्ववत होणार.

			आमच्या घराजवळ एक कमलताई विद्वांस म्हणून राहतात, त्या गजानन महाराजांच्या भक्त! आपल्याला माहिती आहे की दरवर्षी आषाढी एकादशी साठी शेगांवहून गजानन महाराजांची वारी पंढरपूरसाठी रवाना होत असते. सोबत अनेक वारकरी असतात. ते ठरलेल्या मार्गाने पंढरपूरला पोहोचतात आणि आषाढी एकादशी नंतर ती वारी शेगांवसाठी परतीच्या प्रवासाला निघते. ठरलेल्या मार्गाने प्रवास करीत वारी साधारण नागपंचमीच्या दुसरे दिवशी खामगावहून शेगांवला पोहोचते. खामगाव - शेगांव हे अंतर साधारण सोळा सतरा कि.मी. आहे. खामगावहून शेगांवला जेव्हा वारीचा प्रवास सुरू होतो तेव्हा महाराज आज पंढरपूरहून परतणार या भावनेने, हजारो लाखो भक्तगण स्वागतासाठी सज्ज असतात. तो एक अभूतपूर्व सोहळा असतो. वाटेत प्रचंड उत्साहाचं दर्शन होत असतं. भक्तीमय वातावरणात सर्व गजानन चिंतनात मग्न असतात. खामगाव - शेगांव पायी वारी हा एक वेगळाच अनुभव असतो.

			कमलताई ज्यांना आम्ही कमूताई असं म्हणतो त्यांनी सोळा वेळा ती वारी अनुभवली होती. इ.स. २०१३ ची ही गोष्ट. निदान एकवीस वेळा ही वारी व्हावी असा त्यांचा मानस होता. त्या मला नेहमी म्हणायच्या, हेमंत तू खामगाव -शेगांव वारीला चल, तो एक अवर्णनीय आनंद असतो. मात्र चलायचं तर अनवाणी चलशील. मला मनातून वाटायचं माझी ही अशी पोटदुखी, जावं की न जावं? मला वाटेत त्रास झाला तर कमूताईंच्या वारीत बाधा नको आणि असं वाटून मी स्वस्थ बसायचो. पण इ.स. २०१३ साली मी मनाचा निर्धार केला आणि निश्चय केला की आपण ही वारी करायचीच. पाहू तर खरं महाराज काय करतात, कमूताईंना म्हटलं, चला मी येतो वारीला.

			तुम्हाला सांगतो. मी खामगावहून वारीत सामील झालो. अहो काय तो उत्साह, काय ती भक्ती. कितीतरी लोक वारीतील वारकर्यांची सेवा करायला तयार. वाटेत रांगोळ्या, सडा घालून सगळे स्वागतासाठी सज्ज. अगदी दासगणू महाराजांनी म्हटलं आहे नं की, संतांचं कामच वेगळं, सार्वभौम राजाचा पाड नाही त्यांच्यापुढे, अगदी तसं! अतिशय आनंदात आमची वारी पूर्ण झाली. शेगांवात केव्हा प्रवेश झाला, कळलंच नाही. मी दर्शनासाठी बारीत उभा झालो. माझं दर्शन झालं. मी विसरून गेलो होतो की माझं पोट दुखतं, मला कधी दुःख अचानक उमाळून येतं. मी समाधी दर्शन पूर्ण करून बाहेर प्रांगणात आलो आणि अचानक मला पोटदुखीचा ॲटॅक आला. पोटात प्रचंड दुखायला लागलं, पण यावेळी माझ्या पोटात खूप मुरडून आलं, केव्हा एकदा संडासला जातो असं झालं, मी घाई घाईने संडास गाठला, त्या दिवशी पोट एकदम साफ झालं. इतकं साफ झालं की पोटात असलेली व्याधीही शौच्यावाटे निघून गेली. हे मला त्याच दिवशी जाणवलं, कारण पोटात काहीतरी वेगळीच जाणीव झाली. पण त्या दिवशी मी अंदाज करू शकत होतो. आज मात्र मी तीच गोष्ट अधिक आत्मविश्वासानं सांगू शकतो आहे.

			आज इ.स. २०१८, मी वारीला गेलो ते इ.स. २०१३ साल होतं. आज पाच वर्षे पूर्ण झालीत, त्या दिवसानंतर पुन्हा पोट दुखलं नाही. म्हणजे अक्षरशः असं झालं की खामगाव-शेगांव वारी झाली आणि शौच्या वाटे व्याधी गेली. लक्ष्मण घुडेचीही व्याधी अशीच शौच्या वाटे गेली होती, पण पुढे महाराजांनी घेतलेल्या परीक्षेत तो नापास झाला होता, त्यामुळे महाराजांना माझी नेहमीच कळकळीने प्रार्थना आहे की व्याधी नष्ट झाली इतपतच साम्य असू द्या! मात्र पुढे माझी बुद्धी योग्य मार्गावर असू द्या आणि कुठल्याही लोभापासून मला दूर ठेवून माझ्या मुखी सतत तुमचं नाव येऊ द्या.... श्री गजानन! जय गजानन! श्री गजानन! जय गजानन!

			श्री. हेमंत राऊत, नागपूर. ९८ ६०३ ८३ ४८८

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६० - अरे खुळ्यांनो ही गाय, अवघ्या जगाची आहे माय - श्री. हेमंत राऊत, नागपूर

			जय गजानन! जेव्हापासून मला कळायला लागलं तेव्हापासून नेहमीच मला दोन गोष्टींविषयी आकर्षण राहिलं. त्यातील एक गोष्ट म्हणजे गजानन महाराज आणि दुसरी गोष्ट म्हणजे गाय! गजानन महाराजांविषयी सांगायचं तर कुठे त्यांच्याविषयी ऐकल्यामुळे असेल, सभोवतालच्या चर्चेमुळे असेल, गजानन महाराज हा विषय आत कुठेतरी भिडला आणि मी त्यांना नमस्कार करू लागलो. गजानन विजय वाचू लागलो. नंतर खामगाव शेगांव वारीत मला आलेल्या एका अनुभवातून ती श्रद्धा अधिकच दृढ झाली. माझ्या लहानपणी माझ्या सुदैवाने मला भारत हा कृषीप्रधान देश आहे हे सांगण्यासाठी कुणा अन्य व्यक्तीची गरज नव्हती. आजूबाजूचं वातावरण आणि सभोवतालची परिस्थिती हे शिकविण्यासाठी पुरेशी बोलकी होती. अर्थात त्यातून लहानपणापासून गाय हा विषय मी बर्यापैकी जाणून होतो. आपल्याकडे पुढे एखादी गाय असेल तर किती छान अशी भावना मनात कुठेतरी होतीच.

			इ.स. २०१४ ला भाद्रपदात ऋषीपंचमी नंतर येणारा ज्येष्ठा गौरी पूजनाचा दिवस होता. मी पूजा करायला बसलो आणि माझ्या नजरेसमोर सातत्याने एक गायीचा चेहरा दिसू लागला आणि अंतर्मनातून वाटायला लागलं की आपण एक गाय घ्यावी, या विषयीची ही सूचना आहे. मी आईजवळ ही गोष्ट बोलून दाखविली. आई म्हणाली, अरे गायी विषयीचं प्रेम मी समजू शकते पण प्रत्यक्ष गाय पाळणं, गायीचा सांभाळ करणं ही काही सोपी गोष्ट नाही. आमच्या बहिणीच्या शेतावर तीन वर्षांपूर्वी गुरूपौर्णिमेला एका गायीचा जन्म झाला होता. बहिणीनं तिचं नाव मंगला ठेवलं होतं. गाय घेण्याविषयीची माझी इच्छा बहिणीच्या कानावर गेली. तेव्हा ती म्हणाली, असं कर मी मंगलाला तुझ्याकडे पाठविते. ते ऐकून मला आनंद झाला. मी लगेच गजानन महाराजांना हात जोडून प्रार्थना करून म्हटलं. महाराज, आई म्हणते तसं खरोखरच गायीचा सांभाळ कठीण गोष्ट आहे, पण तुमचा आशीर्वाद असेल तर ते का शक्य होणार नाही?

			मग एक दिवस नागपूरहून जवळच असलेल्या सावनेर येथून मंगलाचं घरी आगमन झालं. आगमनानंतर लगेचच माझ्या लक्षात आलं की, मंगला हे काही साधं प्रकरण नाही. ती काही कुणाला हात लावू देण्यास तयार नव्हती. माझ्या मोठ्या भावाला या गोष्टीची सवय असल्याने तो थोडंफार ते प्रकरण हाताळू शकत होता. दुसर्‍याच दिवशीची गोष्ट, भावानी मंगलाला घराबाहेर दाराशी बांधलं आणि तो बाहेर गेला. संध्याकाळ झाली, भावाला घरी यायला उशीर होता. मंगलाला घरात आणणं आवश्यक होतं. मी बाहेर जाऊन दावणीला हात लावणार, तो ती मारायला समोर आली. एक दोन वेळा असं झाल्यावर मी मनात म्हटलं, हेमंतराव आज तुमची परीक्षा आहे. इथे तुम्ही हरलात तर गाय परत बहिणीच्या शेतावर जाणार आहे. या विचाराने मी अस्वस्थ झालो. अस्वस्थपणे घरात येऊन महाराजांसमोर उभा राहिलो, त्यांना मनोमन प्रार्थना केली, महाराजांना म्हटलं, महाराज सुकलाल अग्रवालची गाय तुमचं दर्शन होताच मवाळ झाली. मी तुमचं स्मरण करून आता बाहेर जातो आहे, मंगलाला सद्बुद्धी द्या, असं म्हणून मी बाहेर आलो. एका हातात काठी होती, दुसरा हात रिकामा होता. बाहेर गायीसमोर उभा राहून मी तिच्याशी संवाद साधण्याचा प्रयत्न करू लागलो. तिला म्हटलं, बाई गं! मी पोथीत वाचत आलो आहे की गजानन महाराजांचं दर्शन होताच गाय गरीब झाली. तू पाहते आहेस माझ्या एका हातात ही काठी आहे, तू ऐकलं नाहीस तर नाईलाजाने मला याचा वापर करावा लागेल पण मला ते नको आहे. पुढे तिला म्हटलं, माय माझे!, महाराज म्हणतात...ही गाय बिचारी साक्षात । तिला न ऐसे करणे बरे । अरे खुळ्यांनो ही गाय । अवघ्या जगाची आहे माय । तिला आताच करा मुक्त । ती न हुंदाडी कोणाप्रत । ....

			पुढे तिला म्हटलं आता मी महाराजांचं नाव घेऊन तुला आत नेणार आहे, तू ठरवायचं आहेस, आता मी आत कसं जावं? असं बोलून मी काठी बाजूला ठेवली, महाराजांचं स्मरण केलं आणि समोर झालो. तुम्हाला सांगतो, मंगलानी मान खाली घातली, शांत झाली आणि सावकाश तिने घरात प्रवेश केला. खरं सांगतो तो तिचा खर्‍या अर्थाने गृहप्रवेश ठरला. त्या दिवसापासून तिच्या स्वभावात थोड्या प्रमाणात का होईना पण निश्चितच बदल झाला. अर्थात अनोळखी माणसाला प्राणी सहजपणे हात लावू देत नाही या दृष्टीने मंगलाला हात लावणे सोपे नाहीच, पण माझ्या दृष्टीने तो बदल निश्चितच उल्लेखनीय होता.

			आता मंगला बरीच माणसाळली होती, गायीचा सांभाळ करणं सहज शक्य नाही याचा अनुभव मला अनेकवेळा आला. माझ्या प्रेमाला आता मंगलाही प्रेमळपणे प्रतिसाद देऊ लागली होती आणि एक दिवस मंगलाची तब्येत बिघडली, चांगलीच बिघडली. ती तापाने फणफणली. औषधोपचार सुरू झाले पण म्हणावा असा गुण येईना. एक दिवस तिचं सर्वांग थरथरायला लागलं. तिला एकशेसहापर्यंत ताप चढला, तिला डोळ्यानी दिसेनासं झालं, ती अचानक जमिनीवर आडवी झाली. डॉक्टरांनी सांगितलं आजची रात्र कठीण आहे, शिवाय तिला पुढे दिसेल की नाही तेही आज सांगू शकत नाही. एव्हाना मंगलाने मला चांगलाच लळा लावला होता. जे लोक प्राणी पाळतात त्यांना प्राण्यांचं प्रेम किती असतं हे तेच जाणू शकतात. माझ्याजवळ आता महाराजांशिवाय अन्य उपाय नव्हता. मी नेहमी जेव्हा केव्हा शेगांवला जातो तेव्हा महाराजांची विभूति आणि तीर्थ आणत असतो, त्या रात्री मी अंगणात बसलो, मंगलाची मान माझ्या मांडीवर घेतली, मधेच थंडी वाजावी असं तिचं अंग शहारून येत होतं. मी मधेच महाराजांशी आणि मधेच मंगलाशी बोलू लागलो. मंगलाला म्हटलं, तू त्या दिवशी महाराजांची शपथ दिल्यानंतर शांत झालीस नं? अगं महाराज तुझा विश्वास व्यर्थ नाही जाऊ देणार. होशील तू बरी, असं म्हणून दोन थेंब तीर्थ तिच्या मुखात सोडलं, चेहर्‍यावर विभूती लावली. मग महाराजांशी बोलू लागलो. त्यांना म्हटलं. तुम्ही सुकलाल अग्रवालच्या गायीला तुमच्या पुनीत करांनी बंधन मुक्त केलं होतं, आज या मंगलाला तुमच्या कृपादृष्टीनं व्याधीमुक्त करा. प्रार्थना करता करताच माझा बसल्या बसल्याच डोळा लागला. थोड्या वेळानं मांडी अवघडल्यासारखी होऊन जाग आली, मी हळूच बाजूला सरकलो. मंगलाची तगमग शांत झाल्यासारखी वाटली, मी सावकाश आत गेलो, महाराजांना हात जोडले आणि अंथरुणावर आडवा झालो. सकाळी उजाडता उजाडताच गायीच्या हंबरण्याने मला जाग आली, बाहेर पाहिलं तर मंगला व्यवस्थित उभी होती, जवळ जाऊन मायेने तिच्या अंगावर हात फिरविला, ती बर्याच अंशी बरी होऊन तब्येत सुधारल्यासारखी वाटत होती. मी मानेच्या पोळीवरून हात फिरवू लागलो, तिने मान उंच केली, तिच्या डोळ्यात कृतज्ञतेचे भाव होते. क्षणभर मला वाटलं ती समोरच्या खोलीतील महाराजांच्या फोटोकडे पहाते आहे, पुढे वाटलं कदाचित तिला तिच्या भावना व्यक्त करून म्हणायचं असेल.... श्री गजानन! जय गजानन! श्री गजानन! जय गजानन!

			श्री. हेमंत राऊत, नागपूर. ९८ ६०३ ८३ ४८८

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९.

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६१ - श्री गजानन चिंतामणी - श्री. सुहास कस्तुरे, पुणे

			जय गजानन! मी शेगांवला जेव्हा केव्हा गेलो तेव्हा माझ्या नजरेने एक गोष्ट टिपली, ती अशी की प्रत्येक वेळी तिथे काही ना काही सुधारणा, काही ना काही बदल किंवा निदान व्यवस्थापकीय योजनेतून रचनेतील परिवर्तन हमखास झालेलं असतं. मी इ.स. १९९१ ला सर्वप्रथम शेगांवला गेलो तेव्हा समाधी दर्शन, पारायण सभागृह, राम मंदिर, सभोवतालचं वातावरण, यामुळे तर माझं मन भारावून गेलंच पण भक्त निवासात उतरल्यावर तिथे जवळपास प्रत्येक खोलीवर कुणातरी भक्ताचं नाव आणि त्याने दिलेली देणगी वाचून तर मी अतिशय प्रभावित झालो. आणि माझ्या मनात विचार आला की असंच कुठेतरी एखाद्या खोलीवर आपलं नाव असू शकेल का? पुढे प्रत्येक शेगांव वारीत तो विचार अधिकाधिक खोलवर रुजत गेला, अर्थात या विचाराला पैशाचं पाठबळ मिळाल्याशिवाय तो प्रत्यक्ष कृतीत येणं असंभव होतं. पण पुन्हा विचार आला की महाराजांनी आशिर्वाद दिलेत तर काय अशक्य आहे? मात्र तेव्हा म्हणजे इ.स. १९९५-९६ च्या सुमारास मी एका खाजगी नोकरीत असताना, हे काही शक्य होणार नव्हतं. मी महाराजांसमोर हात पसरलेत, म्हटलं तुम्हीच देणार तुम्हीच करवून घेणार. माझी इच्छा तुम्ही जाणता.

			इ.स. १९९० ते २००४ पर्यंत मी एका कंपनीत नोकरीला होतो. इ.स. २००४ पासून मी स्वतःचा बांधकाम व्यवसाय सुरू केला. माझं राहणं सांगवीला. कामाच्या ओघात डॉ. उदय बडगे यांचे घर बांधण्याचा योग मला आला आणि पुढे सांगवी येथेच डॉक्टर बडगे यांनी त्यांच्या हॉस्पिटलचेही बांधकाम माझ्याकडून करवून घेतले. डॉ. बडगे यांना माझं काम आवडलं, त्यांनी एक दिवस मला सांगितलं की त्यांचे तीन मित्र व ते असे चौघं डॉक्टर मिळून एक, हॉस्पिटल बांधण्याचा विचार करीत आहेत, तुम्ही ते काम कराल का? मी त्या गोष्टीला होकार दिला. महाराजांच्या भक्तांना जेव्हा अशी काही संधी चालून येते तेव्हा ते प्रथम त्याच अनुषंगाने विचार करतात. मला वाटलं शेगांवला आपल्या नावे खोली होऊन, एखाद्या भक्त निवासात आपणही खारीचा वाटा उचलू शकू. प्रथम महाराजांसमोर उभा झालो आणि त्यांना वृत्त निवेदन केलं. मात्र पुढे झालं असं की, डॉक्टर बडगे यांच्या एका डॉक्टर मित्राने ते काम परस्पर एका वेगळ्याच माणसाला देऊ केलं. स्वाभाविकच मी तिथून बाजूला पडलो. खारीच्या हाताने सेतू बांधण्याचा माझा विचार माझ्या मनातच जिरून गेला. मी पुन्हा महाराजांसमोर हात जोडले, वृत्त निवेदन करून म्हटलं, जे व्हायचं ते तुमच्या इच्छेने होऊ द्या. माझं हित तुम्हाला अधिक चांगलं कळतं. डॉ. बडगे यांनी माझ्याजवळ खेद व्यक्त केला आणि तो विषय बाजूला पडला.

			इ.स. २०१४ ची गोष्ट, एक दिवस मला डॉ. उदय बडगे यांचा फोन आला. मी जय गजानन! म्हणून फोन घेतला. आवाजावरून मला डॉक्टर जरा चिंताग्रस्त वाटले, ते म्हणाले सुहासराव जरा भेटायला येऊ शकाल का? मी म्हटलं, का नाही? मी भेटायला गेलो चारही डॉक्टर माझी वाट पहात होते. चौघांच्याही चेहर्‍यावर चिंता स्पष्ट दिसत होती. त्यांच्या हॉस्पिटलचं काम ज्या माणसानी स्वीकारलं होतं तो माणूस त्यांच्याकडून पैसे घेऊनही काम न करता आपली जबाबदारी टाळत होता, कामगारांना आणि मटेरीयल सप्लायर्सनाही पैसे न दिल्याने कामगारांनी कामावर येणं बंद केलं होतं. बाजारात त्याची पत उडाल्याने सर्व काम ठप्प झालं होतं. बॅंकेकडून मंजूर झालेलं कर्ज विशिष्ट काळात न उचललं तर तिथेही अडचण येणार होती. अशा सर्व परिस्थितीत त्यांना माझा फार मोठा आधार वाटत होता. त्यामुळे मी काम स्वीकारावं हे सांगण्यासाठीच त्यांनी मला बोलावलं होतं. त्यांनी चक्क दहा लाख रुपयांचा चेक मला देऊ केला आणि उद्याच खर्चाचा अंदाज सांगून, ताबडतोब काम सुरू करा असा आग्रह धरला.

			चेक घेऊन मी घरी परतलो, घरी आल्या आल्या लगेच, लोचनी आनंदाश्रू आणि हात जोडलेले अशा स्थितीत महाराजांसमोर वृत्त निवेदनार्थ उभा झालो. महाराजांची योजना थोडी थोडी लक्षात आली होती. डॉक्टरांपैकी काहींच्या मनात नसताना मला ते काम मिळण्यापेक्षा, सर्वानुमते मला ते काम मिळावे ही ती योजना होती. इतकेच नाही तर आधीच्या माणसाच्या तुलनेत माझ्या कामाची पद्धत आणि गती पाहून डॉक्टर लोक खूष झालेत आणि त्यांनी भराभर मी न मागताही माझ्या खात्यात पैसे ट्रान्सफर करण्याचा उत्साह दाखविला. आता माझ्या अंतर्मनात खोलवर रुजलेली ती खोलीची गोष्ट पुन्हा वर आली आणि महाराजांची पुढील योजना पाहून तर माझ्या डोळ्यातून घळघळ पाणी वाहू लागलं. एक दिवस मला डॉक्टरांनी सांगितलं की,आम्ही तुमच्या आय. डी. बी. आय. बॅंकेतील खात्यात रक्कम डिपॉझिट करीत आहोत. ते ऐकून माझ्या मनात उठलेले आनंदाचे तरंग गोल फिरत असतानाच, व्हॉट्सअ‍ॅप वर कुणी तरी शेगांव संस्थानबाबत पेपरमध्ये आलेली पोस्ट टाकली. त्यात लिहिलं होतं, आनंद सागर विसावा येथे भक्त निवासाचे काम सुरू असून कुणाला आपल्या नावे रूम द्यावयाची असल्यास रूपये तीन लाख एकावन्न हजार देणगी देऊन आपण या योजनेचा लाभ घेऊ शकता. रक्कम सहा महिन्यात टप्याटप्यानं द्यावयाची आहे, ते वाचून माझा आनंद गगनात मावेना. लगेच महाराजांसमोर हात जोडले, त्या दिवशी महाराज जणू काही म्हणत होते, झालं तुझ्या मनासारखं? आधी पैसे पाठविले, त्याला जोडून बातमी पाठवली! तथास्तु!

			मी लगेच त्या दृष्टीने कामाला लागलो. आमचे मित्र डॉ. ब्राह्मणकर जे महाराजांचे परम भक्त आहेत, त्यांची शेगांव कार्यालयात कार्यरत असलेल्या श्री गोपाळ गीते यांच्याशी ओळख असल्याने त्या माध्यमातून गीते साहेबांशी बोलून एका रुमचं फायनल केलं आणि त्यांच्या सांगण्यावरून या कामासाठी शेगांवला जाण्याचं ठरविलं. पत्नीच्या म्हणजे सौ. सुकांताच्या कानावर हे सर्व घातलं. तिनेही उत्साह दाखवून साथ दिली. आम्ही शेगांवला जाऊन रुमचे पूर्ण पैसे एक रकमी जमा केले. महाराजांच्या कृपेने ते सहज शक्य होते. आनंद सागर विसावा भक्त निवास ४ ब-४१९ या क्रमांकाची खोली महाराजांच्या आशीर्वादाने बुक झाली. दुग्ध शर्करा योग म्हणजे पाटीवर २१-०३-२०१५ ही सुकांताच्या वाढदिवसाची तारीख येऊन, महाराजांनी तो आनंद द्विगुणित करून दिला.

			पुढे साधारण एप्रिल महिन्यात आम्ही शेगांवला आनंद विसावा येथे गेलो. आम्हाला आमचीच खोली मिळाली, पण त्या ४ ब-४१९ वर त्या दिवशी पाटी मात्र दिसत नव्हती, लावणे बाकी होते. मुलानी मला त्या विषयी प्रश्‍न केला. म्हटलं, बेटा आपण दर्शनासाठी जाऊन येऊ, शक्य आहे मधल्या काळात पाटी लागलेली असेल. आम्ही दर्शन घेऊन परतलो आणि आश्‍चर्य म्हणजे खोलीवर पाटी लागली होती. सुहास कस्तुरे, सुकांता कस्तुरे, संयुक्ता कस्तुरे आणि अथर्व कस्तुरे. पाटी पाहून मनात विचार आला, आपल्याकडून मुलांना पुढे काय मिळायचे ते मिळो पण या रुपाने त्यांना गजानन महाराजांची भक्ती मिळाली तरी जीवन धन्य होईल. खिशातून खोलीची किल्ली बाहेर काढून कुलूप उघडलं, सगळ्यांना म्हटलं क्षणभर थांबा, आता माझ्या मनातील इच्छेला पूर्णत्व आलं आहे. खोलीत शिरण्यापूर्वी सर्व महाराजांचं स्मरण करून आत पाऊल ठेवू या! मग आम्ही चौघांनीही घोष केला.... श्री गजानन! जय गजानन! श्री गजानन! जय गजानन!

			श्री. सुहास कस्तुरे, सांगवी, पुणे. ९४ २२३ ४० २१४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६२ - तुझ्या कृपेची न ये सरी, जगत्रयी कवणास - श्री. शरद ढोरे, पुणे

			जय गजानन! सांगवी, पुणे येथे गजानन महाराज सर्व सेवान्यास तर्फे संचालित, श्री गजानन महाराजांचं एक भव्य आणि सुंदर मंदिर आहे. गजानन महाराजांच्या कृपेने आज मला तिथे अध्यक्ष म्हणून काम करण्याची संधी मिळाली आहे. विश्‍वस्त मंडळातील आम्ही सर्वच कार्यकर्ते आज मंदिराच्या प्रगतीसाठी आणि नित्य नियमाने होणार्‍या कार्यक्रमांच्या यशस्वीतेसाठी, महाराजांच्या प्रेरणेने एकजुटीने कार्यरत आहोत. मंदिरासाठी कार्य करीत असताना आम्हा सर्वच कार्यकर्त्यांना गजानन महाराजांविषयी, काही ना काही अनुभव येत असतात आणि त्यातून आम्ही अधिक श्रद्धाशील होऊन पुढील कार्य करण्यासाठी प्रेरीत होत असतो.

			मला आठवतं, याच वर्षीच्या म्हणजे इ.स. २०१८ च्या प्रकटदिनाच्या तयारीच्या निमित्ताने, आम्ही ऑक्टोबर महिन्यात विश्‍वस्तांची एक मिटींग बोलावली होती आणि प्रकट दिन अधिक चांगला होणे, त्याचप्रमाणे मंदिराचं पावित्र्य वाढून भक्तीभाव दृढ होण्याच्या अनुषंगाने आपल्याला काय करता येईल, असा विषय चर्चेला होता. आमचे एक विश्‍वस्त श्री. साऊरकर यांनी असा विषय मांडला की, शेगांवला जसे महाराजांचे चांदीचे मुखवटे आहेत तसा चांदीचा मुखवटा आपण तयार करवून घेतला तर? हा विषय आम्हा सर्वच उपस्थितांना भावला. पण मग दोन गोष्टी महत्त्वाच्या होत्या. एकतर त्यासाठी आवश्यक असणारी चांदी आणि दुसरं म्हणजे मुखवटा सुंदर पद्धतीने तयार करणारा कारागीर.

			मंदिरात भक्त लोक वेळोवेळी महाराजांच्या चरणी समर्पित भावनेने, कधी पैसे कधी चांदीच्या लहान वस्तू अर्पण करीत असतात. अशी सर्व बारीक सारीक चांदी एकत्र करून, तिला गाळून योग्य पद्धतीने,मंदिराने मुखवट्यासाठी तयार करवून घेतली. त्या चांदीचं वजन साडेसात किलो भरलं, म्हणजे बर्‍याच अंशी चांदीचा प्रश्‍न आटोक्यात आला. आता प्रत्यक्षात कारागीर जेवढी चांदी सांगेल तेव्हा काय करायचं ते महाराजांवर सोपवून आम्ही योग्य कारागीराचा शोध घेऊ लागलो. ‘गरज ही शोधाची जननी आहे’ या उक्तीप्रमाणे आम्ही मुखवटा तयार करणार्‍या कारागीराचा शोध घेऊ लागलो आणि एक खूप छान आणि आमचा उत्साह वाढविणारी माहिती आमच्या हाती आली. सोलापूरला श्री अनंत एरणकोल्लू म्हणून एक कारागीर आहेत, ते चांदीच्या मुखवट्याचं काम करतात, इतकंच नाही तर, त्यांच्या घराण्यातच हे काम पूर्वापार चालत आलं असून त्यांचे आजोबा दत्तात्रेय एरणकोल्लू यांनी प्रत्यक्ष गजानन महाराज संस्थान शेगांवसाठी चांदीचा मुखवटा तयार केला आहे आणि आजपर्यंत त्यांच्या घराण्यातून शेगांवला पाच चांदीचे मुखवटे तयार करून देण्यात आले आहेत.

			आमची जेव्हा श्री. अनंत एरणकोल्लू यांच्याशी भेट झाली, तेव्हा त्यांनी सांगितलं की ‘आम्ही आजपर्यंत तुम्ही म्हणता तसे चांदीचे एकूण दहा मुखवटे विविध ठिकाणी दिले आहेत आणि तशा प्रकारचा मुखवटा तयार करायचा तर त्याला निश्‍चितपणे साडेतीन किलो चांदी लागते. तुमच्या मंदिरासाठी आम्ही जर मुखवटा तयार केला तर तो आमच्या हातून घडणारा अकरावा मुखवटा असेल.’ त्यांनी आम्हाला विचारलं, ‘तुम्हाला काय काय हवं आहे?’ आम्ही त्यांच्याकडे यादी देऊ केली, चांदीचा मुखवटा, एक चांदीचा तांब्या, चवरी (वारा घालण्याच्या चवरीचा दांडा), चौरंगावर चढविण्यासाठी चांदीचा पत्रा आणि महाराजांच्या कमळ पाकळ्यात पादुका. या यादीसह नोव्हेंबर इ.स. २०१७ मधे आम्ही त्यांच्याजवळ साडेसात किलो चांदी सूपूर्त केली आणि एरणकोल्लूंचा निरोप घेतला. निरोप देताना त्यांनी आम्हाला सांगितलं, आपण हे काम लवकरात लवकर करण्याचा प्रयत्न करू पण आमचा एक नियम आहे. महाराजांचं हे काम आम्ही शुचिर्भूत होऊन स्नान करूनच करतो. मधल्या काळात संडास बाथरूमला जाण्याचा प्रसंग आला तर काम त्यादिवशी बंद, ते दुसरे दिवशी स्नानानंतरच सुरू होणार! ते ऐकून, एका चांगल्या ठिकाणी काम दिल्याचं समाधान आम्हा सर्व मंडळींना मिळून आम्ही पुण्याला परतलो.

			पुढील महिन्यात कामाची प्रगती पहाण्याच्या हेतूने आम्ही सोलापूरला भेट दिली, तेव्हा पादुकांचं काम पूर्ण झालं होतं. त्या झाल्या होत्या छान! पण आम्हाला त्यांचा आकारही लहान वाटला आणि फारच हलक्या व पातळ वाटल्या. म्हणून आम्ही त्यांना त्या नव्याने करण्याची विनंती केली. त्यावर ते गंभीर होऊन म्हणाले,करायला हरकत नाही,पण मग तुम्हाला निदान नऊशे ग्रॅम म्हणजे जवळपास एक किलो चांदी जास्त लागेल. ते ऐकून आम्हीही गंभीर झालो,कारण चांदी आणि घडणावळ वगैरे लक्षात घेता जवळपास पाऊण लाख रुपये जास्तीचा खर्च लागणार होता, पण लगेचच महाराजांचं स्मरण करून आम्ही असा निर्णय घेतला की हा जास्तीचा भार आपण सर्व विश्‍वस्तांनी वाटून घ्यावा, म्हणजे कुणाला म्हणावे लागणार नाही. आम्ही अनंतरावांना म्हटलं ठीक आहे सध्या तुमच्या जवळून नऊशे ग्रॅम चांदी त्यात घाला आम्ही वस्तू घेण्यास येऊ तेव्हा आवश्यक पैसा तुम्हाला देऊ! असा शब्द त्यांना देऊन आणि महाराज सर्व बघून घेतील असं म्हणून, मात्र तरीही सामान्य माणूस म्हटला की चिंता करणारच या न्यायाने काहीसे चिंतित होऊन पुन्हा पुण्यास परतलो. इ.स. २०१८ चा जानेवारी उगवला. अनंत एरणकोल्लू यांच्याकडून सर्व वस्तू तयार असल्याचा निरोप आला. २६ जानेवारीला आम्ही सर्वांनी मुखवटा घेण्यासाठी सोलापूरला जाण्याचे ठरले. सोबतच सर्वांचीच इच्छा अशी होती की प्रथम मुखवटा शेगांवला नेण्यात येऊन नंतरच पुण्यात आणावा. त्याप्रमाणे आदरणीय शिवशंकर भाऊंशी योग्य माध्यमातून बोलणं करून घेतलं. भाऊ म्हणाले, तुम्ही या, महाराजांची इच्छा असेल तसं होईल.

			सोलापूरसाठी निघताना प्रत्येकालाच जास्तीच्या नऊशे ग्रॅम चांदीची मनातून कल्पना असल्याने, आपला काही सहभाग असावा, असं ज्यानं त्यानं ठरविलं होतं. माझ्या मनात विचार आला, आपल्याला हा भार उचलणं महाराजांच्या कृपेने जर शक्य आहे तर आपणच हा भार उचलण्यास काय हरकत आहे? या विचाराने मी एक कोरा चेक खिशात ठेवला. आम्ही सर्व एरणकोल्लू यांच्या घरी पोहोचलो. त्यांनी सर्व वस्तू समोर आणल्या. सर्वच वस्तू सुंदरच दिसत होत्या. त्यांना सात्विकतेचा स्पर्श होता. मुखवटा आम्हाला विलोभनीय वाटला, सर्व प्रथम त्यांनी पादुकांचं वजन केलं, ते सांगितल्याप्रमाणे जास्त भरलं, आता पादुका छान झाल्या होत्या. नंतर बाकी वस्तूंचं वजन करून मुखवटा वजन करण्यासाठी ठेवला आणि ते आश्‍चर्यचकित होऊन पाहू लागले. मुखवट्याचं वजन भरलं, दोन किलो सहाशे ग्रॅम! अर्थात अपेक्षित साडे तीन किलोपेक्षा नेमकं नऊशे ग्रॅम कमी! आम्ही एकमेकांकडे पाहू लागलो, त्यांना म्हटलं अहो पादुका वजनी करा असं आम्ही म्हटलं होतं पण त्यासाठी मुखवटा कमी वजनाचा करा, असं अपेक्षित नव्हतं. त्यावर अनंत एरणकोल्लू भावविवश झालेत, त्यांचे डोळे भरून आले. ते म्हणाले, अहो हा माझा अकरावा मुखवटा, मी त्यात कुठलीही कमतरता ठेवली नाही. जसे बाकी दहा तसाच हा! याचं वजन का आणि कसं कमी भरलं ते महाराजांनाच माहिती. आमचेही डोळे पाणावले, माझ्या तोंडून वाक्य बाहेर पडलं, ‘महाराजांना भक्तांची काळजी, त्यांना आम्हा विश्‍वस्तांची काळजी, त्यांना अध्यक्षांचीही काळजी!’ ते ऐकून सर्व माझ्याकडे पाहू लागले, मी त्यांना कोरा चेक दाखवून पुन्हा खिशात ठेवला.

			एरणकोल्लूंचा निरोप घेऊन आम्ही शेगांवसाठी निघालो. महाराजांच्या कृपेने जास्तीची चांदी तर नाहीच लागली, उलट तीनशे ग्रॅम चांदी शिल्लकच राहिली. आम्ही शेगांवला पोहोचलो, भाऊ म्हणाले होते, महाराजांची इच्छा! त्या दिवशी शेगांवला पहाटे प्रथम अभिषेकाच्या स्थळी आणि वेळी मुखवट्यावर अभिषेक झाला, नंतर खाली समाधी मंदिरात आणि नंतर वर गादीवर आम्ही सर्वांनी बराच वेळ तो मुखवटा तिथे विराजमान असलेला याची देही याची डोळा पाहिला. शुक्रवार दिनांक इ.स. ०२-०२-२०१८ ला सांगवी येथे मुखवट्याची रीतसर स्थापना झाली,तेव्हा अनेक लोकांसह आम्ही सर्व तेथे उपस्थित होतो आणि सर्वच मनातून जाणून होतो की नऊशे ग्रॅम कमी भरलेलं वजन आणि शेगांवला अनपेक्षित शांतपणे पार पडलेले सोपस्कार, हा गजानन महाराजांच्याच कृपेचा भाग होता. मी पाणावलेल्या डोळ्यांनी महाराजांना हात जोडले. म्हटलं, मंदिरात येणार्‍या भक्तांवर सदैव कृपादृष्टी असू द्या आणि तुमचं नाव सतत त्यांच्या मुखी असू द्या!.... श्री गजानन! जय गजानन! श्री गजानन! जय गजानन!

			श्री. शरद ढोरे, अध्यक्ष, श्री गजानन महाराज सर्व सेवान्यास, श्री गजानन महाराज मंदिर, सांगवी, पुणे . ९८ २२० ०७ ६४७

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६३ - माऊली गजानन - सौ. मंजिरी श्रीपाद पाटील, सांगली

			जय गजानन! मी सौ. मंजिरी श्रीपाद पाटील, पूर्वाश्रमीची मंजिरी गजानन जोशी. माझ्या शालेय जीवनात मी कधी वडिलांना श्रीगजानन महाराजांची पोथी वाचताना पाहिलं, तेव्हा त्यातील चित्रांविषयी त्यांना कुतुहलानं विचारलं आणि महाराजांचा फोटो त्या पोथीत वारंवार पाहिला एवढीच काय ती माझी तेव्हा महाराजांशी झालेली ओळख ! आमच्या एक दूरच्या नातेवाईक कुणी पुष्पाताई म्हणून होत्या, त्यांनी त्यांच्याकडील गजानन विजय ग्रंथ आम्हाला दिला म्हणून गजानन विजय ग्रंथ परिचयाचा झाला. बाकी आज आयुष्याची सत्तेचाळीस वर्ष पूर्ण झालीत पण शेगांवला जाण्याचा योग म्हणाल तर अजूनही आलेला नाही. मात्र लहानपणी एक गोष्ट माझ्या बालमनावर नकळत बिंबवल्या गेली, ती म्हणजे गजानन महाराजांना संकटकाळी हाक घातली तर ते हाकेला ओ देतात आणि मी सहजपणे लहानपणीच काही अडचण आली की ‘श्री गजानन महाराज की जय’ म्हणण्यास आरंभ केला.

			मी नवव्या वर्गात असतानाची गोष्ट. मी तेव्हा हॉस्टेलवर शिकायला होते. एकदा मी संध्याकाळी वाचनालयात अभ्यास करीत बसले, सोबत माझं दप्तर, आत कंपॉस आणि कंपॉस मधे रुमची किल्ली होती. काही वेळाने मी दप्तर घेऊन रुमवर परतले, पहाते तो आत कंपॉस नाही. कंपॉसात रुमची किल्ली, बॅगची किल्ली, बॅगमधे पैसे. कंपॉस नाही हे लक्षात आलं आणि मी रडायला लागले. रडता रडता दुःखाचा आवेग वाढत गेला, मी हमसून हमसून रडायला लागले आणि लक्षात आलं, हीच ती वेळ की मी गजानन महाराजांना आठवायला हवं मी रडता रडता त्या रडवेल्या आवाजात महाराजांना म्हटलं, माझी किल्ली मिळू द्या, मी एकवीस वेळा श्री गजानन महाराज की जय म्हणेन. इकडे मी जयघोष सुरू केला सोबत रडणंही चालू होतं. पुन्हा एक मन म्हणालं, अगं एकवीसने काय होणार? पुन्हा म्हटलं, महाराज किल्ली मिळू द्या, शंभर वेळा श्री गजानन महाराज की जय म्हणेन. एकीकडे रडतेय दुसरीकडे म्हणतेय, माझा शंभर पर्यंत जप होत आला आणि कानावर आवाज आला, बाजूला कुणी तरी जोरात विचारत होतं कुणाचा कंपॉस हरवला आहे का? मला सापडला आहे ओळख पटवून घेऊन जा. मी डोळे पुसत तिकडे धाव घेतली. कंपॉस मिळाला होता. मी कंपॉसमधून आठ आण्याचं नाणं घेऊन समोरच असलेल्या दुकानातून गोड म्हणून, गोळ्या बिस्किटं आणून महाराजांना नेवैद्य दाखविला. त्या दिवशीचा माझा आनंद अवर्णनीय होता. लहान मुलांना त्यांची वस्तू सापडली की आनंद होतो हा भाग त्या मागे होताच पण त्याहीपेक्षा आमच्या घरची गरीबी, हा त्यामागील एक महत्त्वाचा मुद्दा होता.

			आमचे वडील जेमतेम दहावी पर्यंत शिकले, ते मेडीकल शॉपमधे रोजंदारीवर कामाला होते. सुटीचे पैसे कापून हातात पैसे येणार, काय उत्पन्न असणार अशा व्यक्तीचं? आईला जन्मापासूनच ऐकू येण्याचा प्रॉब्लेम होता, त्यामुळेच तिला धड बोलताही येत नव्हतं. त्यावर उपाय नव्हता. आईच्या माहेरी आर्थिक स्थिती ठीक होती. आईच्या वडिलांनी लग्नाच्या वेळी पुढे सर्व ठीक होईल असा विचार केला होता, पण आईचं लग्न ठरलं आणि तिच्या वडिलांना वर बोलावणं आलं. आईची ही अशी स्थिती त्यामुळे तिनं कुठं काम करण्याचा प्रश्‍नच नव्हता. वडील कधी काही कारणानं कामावर जाऊ शकले नाही की त्यांचीही नोकरी केव्हाही सुटायची, मग नवीन दुकान शोधायचं, काही दिवस पगार बंद, मग घरमालक पैशासाठी ओरडा करणार की घर सोडण्याची वेळ यायची, विंचवाचं बिर्‍हाड पाठीवर.

			पण माझ्या या गरिबीच्या कहाणीत मला आतून, एक गोष्ट नेहमीच जाणवत राहिली की, कुठेतरी माझ्यावर गजानन महाराजांचा आशिर्वाद आहे. कारण माझ्या पूर्वायुष्यात दारिद्रयाची झळ मला पोहोचली, मी पोळले, पण माझ्या जीवनाची राख झाली नाही. आमच्यासारख्या आर्थिक स्थितीत, शिक्षण होणं, शाळेत जाणं, ही अशक्यप्राय गोष्ट होती, पण मामा मावशी पाठीशी उभे झाले म्हणून शिक्षण होऊ शकलं. अंग झाकायला कापड मिळेल का हा प्रश्‍न उभा झाला पण आईच्या माहेराहून साथ मिळाली. आज खायला मिळालं, उद्या मिळेल का? हा बरेचदा प्रश्‍न असायचा. उपासमार झाली, अनेकदा अर्धपोटी उठलो, पण भूकबळी नाही ठरलो. शिक्षणासाठी पैसा नव्हता, पण भगवंताने बुद्धी उत्तम प्रदान केल्याने मामा जे होस्टेलमधे पैसे भरत होता त्यात आम्हा दोघी बहिणींना मिळणारी हुशारीची स्कॉलरशीप केव्हातरी हातभार लावू शकत होती. म्हणजे एकीकडे आयुष्याची खडतर पाऊलवाट तर दुसरीकडे महाराजांची साथ. अर्थात पै पै ची किंमत लाखमोलाची होती. मग तुम्हीच सांगा, त्या दिवशी कंपॉस हरवला असता तर? पण नाही हरवला! माझ्या बालमनाची त्या दिवशी खात्री पटली तुझ्या पाठीशी गजानन महाराज आहेत.

			त्या संध्याकाळी महाराजांना नैवेद्य दाखवून रात्री झोपी गेले. गाढ झोप लागली आणि मला पडलेल्या स्वप्नात मी सांगलीच्या गणपती मंदिरात राजे साहेबांच्या गणपती मंदिरात गेले. तिथे तीर्थकुंडाच्या बाजूला गजानन महाराज बसलेले दिसले. त्यांनी मला जवळ बोलावलं, म्हणाले, चिंता करू नकोस. गजानन विजय ग्रंथ वाचत जा, तुझं सगळं नीट होईल! महाराज अदृश्य झाले आणि मी गजानन विजय ग्रंथ सार वाचण्यास सुरुवात केली. पुढे ते शाळकरी जीवन संपलं, वाचनही खंडित झालं.

			इ.स. १९९०-९१ ची गोष्ट, मी बी. कॉम. च्या पहिल्या वर्षाला होते. मी आणि माझी बहीण दोन चार लहान मुलांना शिकवून बुडत्याला काडीचा आधार देऊ पहात होतो. दोन दिवस सुट्टी घेतली म्हणून वडिलांचं दुकान मालकाशी वाजलं, त्यानं वडिलांना घरी बसवलं. दोन दिवस आम्ही भुकेले होतो. तेव्हा आम्ही हरीपूरला रहात होतो. संध्याकाळी मी आणि माझी बहीण पाय आणि मन मोकळं करण्यासाठी बाहेर पडलो. सांगली सिटी पोस्ट ऑफिसच्या भागातून फिरत होतो, पोटात भुकेचा डोंब उठलेला, पण घरी जाऊन काही खायला मिळण्याची शक्यता नव्हतीच. कसं व्हावं या विचारात बहिणीनं मला सुचविलं, मंजू तुला मागे महाराजांनी गजानन विजय पारायणचं सुचविलं होतं, ते तुझं होत नाही आहे. आता आपल्याकडे अनायसं गजानन विजय ग्रंथ आहे, उद्यापासून तू मोठ्यानं पारायण कर मी ऐकीन. मला ते पटलं, रस्त्यातच आम्ही दोघींनी महाराजांना प्रार्थना केली, म्हटलं, महाराज या परिस्थितीत तुम्हीच सांभाळ करा. पारायणाचा विचार मनात घेऊन आम्ही माघारी फिरलो, गावाच्या कमानीतून आत येताच एक श्रीकृष्ण मंदीर आहे. तिथे शेजारी एक गद्रे म्हणून बाई रहायच्या, त्यांनी अंदाजाने आम्हाला विचारले, तुम्ही जोशी का गं? आम्ही प्रश्‍नार्थक नजरेने त्यांच्याकडे पाहिलं, एक गृहस्थ तुमच्याकडे येऊन गेलेत, घराला कुलूप होतं म्हणून तुमचं काही सामान आमच्याकडे ठेवलं आहे. आम्ही पाहिलं तर दहा किलो गहू, तांदूळ, ज्वारी, रवा, पोहे, साखर, तेल, चहा पावडर असं बरंच सामान होतं. पारायणाचा विचार करताच एक आनंदाचा क्षण अनुभवत होतो. पारायण सुरू झालं, चार दिवस झालेत आणि दुकान मालक दारात उभे राहिले. वडिलांना आग्रहाने बोलवायला आले होते. म्हणाले, चार दिवसांपासून आतून वाटायला लागलं, मी तुमच्या कुटुंबाला उपाशी ठेवतो आहे. म्हणून मला अंतःस्फूर्ती होऊन मी काही सामान ठेवून गेलो होतो. मी आणि बहिणीनी लगेच एकमेकांकडे पाहिलं, त्याला स्फूर्ती देणारे कोण हा अंदाज आम्ही करू शकत होतो.

			आता तो काळ बदलला, आम्ही दोघी आपापल्या घरी सुखी आहोत. मला एक मुलगा, एक मुलगी, मुलगी इंजिनियर होऊन पुण्यात नोकरीला आहे. आमची आई आता या जगात नाही. वडिलांना आम्ही एक लहान फ्लॅट घेऊन दिला आहे. मध्यंतरी मुलीला पहिला पगार मिळाला, तो तिने तिच्या आजीच्या, माझ्या सासूबाईंच्या हाती देऊन म्हटलं, आजी हे पैसे जपून ठेव. मला शक्य होईल तेव्हा आपण सर्व स्पेशल गाडी करून शेगांवला जाऊ. मी हे दृश्य पाहिलं तेव्हा पूर्वायुष्याचा सर्व चित्रपट झरकन नजरेसमोरून पुढे गेला. महाराजांना म्हटलं, महाराज अन्य परिस्थिती बदलली हे चांगलं झालं. पण एक गोष्ट मात्र तशीच स्थिर असू द्या, अर्थात माझ्या मुखी तुमचं नाव!.... श्री गजानन! जय गजानन! श्री गजानन! जय गजानन!

			सौ. मंजिरी श्रीपाद पाटील, सांगली. ९४ ०४७ ०५ ४४६

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६४ - सव्वा लाख मोदकांचा प्रसाद - श्री. संजय काळे, महाल, नागपूर

			जय गजानन! श्री गजानन महाराजांनी आपल्याकडे जे कोणतं सेवा कार्य सोपविलं आहे ते करीत असताना, त्यांच्या भक्तीत रंगून जाऊन केलं, त्यांचं नामस्मरण करता करता केलं, तर त्या कार्यातील गोडी आणि परिणाम दोन्ही वाढीस लागतं, असं आता मनाला पटू लागलं आहे. अर्थात सर्व संतांनी हे सांगूनच ठेवलं आहे. पण आपण सामान्य माणसं! कधी काही थोडं विपरीत घडलं की आपण साशंक होतो, तर कधी एखादा चांगला अनुभव आला की मन लगेच प्रसन्नतेच्या झोक्यावर स्वार होतं. गेली काही वर्षे झालीत,आम्ही नागपूरचे काही लोक अकोला - शेगांव पायी वारी आयोजित करतो आहोत. गेल्या वर्षी आम्ही पायी वारीत मार्गक्रमण करीत असताना आमच्या वारीत वर्षा लक्षणे म्हणून एक भगिनी होत्या. त्या भजन म्हणत मार्गक्रमण करीत होत्या. त्यांना सहज म्हटलं वर्षाताई, अकोला ते शेगांव पूर्ण वेळ भजन म्हणत रहा आणि त्या खरोखरच पूर्ण वेळ गजानन महाराजांच्या भक्तीत रंगून गेल्या. त्या वेळी त्यांनी त्यांच्यासोबत एकवीस मोदक नैवेद्यार्थ घेतले होते. आनंदाची गोष्ट म्हणजे त्या दिवशी समाधी मंदिरात पुजार्‍याने ते मोदक स्वीकारून वर्षाताईंना परमोच्च आनंद प्राप्त करून दिला. ते पाहून माझ्या मनात एक विचार चमकून गेला, आपण बर्‍यापैकी संख्येने मोदक शेगांवला आणले तर?

			त्या विचारात रमलो आणि मनात आलं, अकरा हजार मोदक न्यावेत , त्यासाठी दोन तीनशे लोकांशी संपर्क करून त्यांना एकवीस, एकावन्न मोदकांसाठी आवाहन केलं तर हे होऊ शकेल. प्रथम घरी सौ सोबत, कल्पना सोबत चर्चा केली. प्रथम ती म्हणाली, वाटतं तेव्हढं सोपं काम नाही आहे हे! मग तिला म्हटलं ठीक आहे, तू तुझ्यातर्फे एकवीस मोदक देशील? त्यावर ती म्हणाली। अहो, मी एकशे एक मोदक देणार! तिच्या त्या उत्तराने माझा उत्साह दुणावला. आमच्या गजानन परिवारात एक भावनाताई कन्हेरे आहेत, त्यांच्याकडे गजानन महाराज उपासना होत असते. त्या वारंवार गुरुवारी शेगांवला जात असतात, गजानन विजय पारायण करीत असतात. त्यांच्याजवळ बोललो तर त्या म्हणाल्या, संजयदादा मी पाचशे एक मोदक देणार. अर्थातच महाराजांनी अकरा हजार मोदकांच्या संकल्पाला हिरवी झेंडी दाखविली आणि मी आमच्या गजानन परिवारातील मित्रांजवळ हा संकल्प व्यक्त केला.

			आता प्रश्‍न होता हा विषय शेगांव संस्थानात संबंधितांच्या कानावर घालण्याचा. नागपूरला श्री. राहूल बोन्द्रे म्हणून असतात, शेगांवला भक्त निवासाच्या देणगीच्या निमित्ताने त्यांचा तिथे संबंध आलेला, त्यांच्या कानावर ही गोष्ट घातली. ते शेगांवला बोलले, बोलताना त्यांना वाटलं अकरा काय? महाराजांचा आकडा म्हणून एकवीस सांगावेत. ते सांगून मोकळे झाले आम्ही एकवीस हजार मोदक आणणार! आता आमची जबाबदारी दहा हजाराने अजून वाढली. नागपूरला श्री. प्रफुल्ल पडोळे म्हणून महाराजांचे सेवक आहेत. त्यांच्याकडे दरवर्षी बुलडाणा जिल्हा, मोताळा तालुका, जयपूर येथून महाराजांच्या पादुका येत असतात. त्यानिमित्त त्यांच्याकडे झालेल्या मिटींगमधे मी मोदकांचा विषय मांडला, तेव्हा तिथे उपस्थित सर्वच भक्तांनी उत्साहाने तो विषय उचलून धरला आणि मोदक संख्या तेव्हाच एक्केचाळीस हजाराच्या घरात पोहोचली.

			हल्ली व्हाट्सअ‍ॅपमुळे एखादी गोष्ट सर्वत्र झपाट्याने पसरते, त्यातून लोकांचा सहभाग वाढत गेला. शेवटी नागपूरात एकवीस ठिकाणी दि. २५ ऑक्टोबरला मोदक एकत्रीकरणाचं काम होईल असं ठरलं, कारण २७ ऑक्टोबर २०१८ शनिवार रोजी संकष्टी चतुर्थीच्या मुहूर्तावर शेगांव येथे मोदक समर्पण करायचे ठरले होते. २६ ऑक्टोबर रोजी सर्व मोदक संकलन केन्द्रांवरून मोदक संकलन सुरू झालं. प्रत्येक केन्द्रावर मोठमोठ्या खोक्यांमधून मोदक व्यवस्थित पॅकिंग करून तयार ठेवण्यात आले होते. सर्व मोदकांमधून साखर खोबरं यांचं सारण असावं आणि मोदक तळलेलेच असावेत अशा सूचना देण्यात आल्या होत्या. एकूण एकशे सोळा मोठ्या आकाराचे पार्सलस् तयार झालेत. दि. २६ ला टाटा चारशे सात गाडीच्या सहाय्याने आणि महाराजांचा सेवक म्हणून मंगेश कटनकर याने दिलेल्या सेवेतून मोदक गोळा करण्याचं काम पार पडलं . दि. २६ ऑक्टोबर, २०१८ ला संध्याकाळी मोठी लक्झरी बस ठरलेल्या ठिकाणी आली. महाराजांचा प्रसाद जाणार म्हणून मोदक ठेवायची जागा, स्वच्छ धुवून, गोमुत्र सिंचन करून मनोभावे प्रार्थना करून सिद्ध करण्यात आली. बसमध्ये काही भक्त गण बसले, कारण मोदकांसाठी जास्तीत जास्त जागा ठेवणं आवश्यक होतं. बस मोदकांसह नागपूरहून शेगांवसाठी निघाली.

			व्हॉट्सअ‍ॅपमुळे आजूबाजूच्या गावात मोदक प्रसादाचं वृत्त पसरलं होतंच, वाटेत कोंढाळी गाव लागतं. तेथील भक्तांनी तीन पार्सल मधून साडेतीन हजार मोदक आम्ही वाटेत बसमध्ये देणार हे सांगून ठेवलं होतं. आम्ही कोंढाळीला साडेसातपर्यंत अपेक्षित होतो, पण प्रत्यक्षात आम्ही तिथे पोहोचायला रात्रीचे अकरा वाजले, पण तेथील भक्त महाराजांवरील श्रद्धेपोटी पूर्ण चार तास तिथे उभे राहून आमची प्रतिक्षा करीत होते. असेच मोदक अमरावती येथून देण्यात आले पण तिथे पोहोचेपर्यंत भरपूर उशीर झाल्यामुळे त्यांनी बाबा ट्रॅव्हल्सच्या बसने मोदक आमच्यासाठी शेगांवला रवाना केलेत. या प्रासादिक प्रसंगात नोंद करण्यासारख्या काही गोष्टी घडल्या. मानेवाडा भागातील सौ. लता मुकुंदवार यांच्याकडील संकलन केन्द्रावर सहा हजार मोदक संकलित झालेत. तिथे सुलभा वालेकर यांच्या तर्फे मोदक देण्यात आलेत. काही दिवसांपूर्वी घरातच पडल्यामुळे हाताचा अंगठा आणि बाजूचं बोट दुखावलं होतं, त्यामुळे त्यात ताठरता आली होती. अंगठा आणि तर्जनीचं बोट वाकू शकत नव्हतं, म्हणून त्यांनी गावातच असलेल्या मुलीला मोदक करण्यात मदत करायला बोलावलं पण ती वेळेत येऊ न शकल्याने सुलभाताईंनीच मोदक करणं सुरू केलं आणि मोदकात सारण भरता भरता, त्यांच्या बोटांची हालचाल व्यवस्थित होऊ लागली. महाराज पावले!

			नागपूरहून जवळच असलेल्या ब्रह्मपुरी गावातील एका भक्ताच्या गाडीत ए.सी. सुरू झाला की काही जळल्याचा वास येऊन,त्यांना ए.सी. लावता येईना. त्यांनी विचार केला की नागपूरला मोदक पोहोचवून देऊ आणि गाडी मेकॅनिकला दाखवून देऊ, त्यांच्या गाडीतून तेराशे मोदक नागपूरला पोहोचले. गाडी घेऊन मेकॅनिककडे गेले, त्याने सर्व चेक केले, गाडीत काहीच दोष आढळला नाही. त्यानं सांगितलं बिनधास्त ए.सी. ऑन करा. मोदक प्रसाद पावल्याच्या आनंदात ते ब्रह्मपुरीला परतले. खामगावला सौ. रमा अनील धूत राहतात, त्यांची पंधरा वीस वर्षांपासून शेगांवला मोदक नेण्याची इच्छा होती, पण आपले मोदक स्वीकारतील का? या प्रश्‍नामुळे त्या फक्त महाराजांना प्रार्थना करून स्वस्थ होत्या. त्यांना मोदकांचं वृत्त कळताच त्यांनी एकटीनेच पाचशे एक मोदक करण्याची तयारी दर्शविली. दि. २७ ला सकाळीच त्या खामगावहून सोळाशे एकवीस मोदक घेऊन शेगांवला पोहोचल्या तेव्हा अनेक वर्षांची मोदक नैवेद्याची त्यांची प्रार्थना गजानन महाराजांनी ऐकल्याचा आनंद त्यांच्या चेहर्‍यावर ओसंडून वाहत होता.

			२७ ऑक्टोबर २०१८, शनिवार, संकष्ट चतुर्थी, मोदक समर्पणाचा दिवस. आम्ही आनंद विसाव्याच्या प्रांगणात आमच्या बसमधून सर्व पॅकिंग केलेले खोके (पार्सल) बाहेर काढले, एकूण सव्वाशे पेक्षा जास्त पार्सलस् अंगणात विखुरले. एक वेगळी सामानाची गाडी बोलावून सर्व मोदक मंदिराकडे रवाना झालेत. एकूण मोदकांची संख्या एक लाख पंचवीस हजार सहाशे पेक्षा थोडी जास्तच भरली. या शिवाय दोन तीनशे किलो पेढ्याचे मोदक आलेत ते वेगळेच. महाप्रसाद बारीकडे सर्व मोदक पोहोचले, तेव्हा शेगांवच्या सेवेकर्‍यांसाठीही ती गोष्ट कुतुहलाची होती, कौतुकाची होती. हजारो भाविकांपर्यंत हा प्रसाद पोहोचणार होता. आम्हा सर्व भक्तांना प्रत्यक्ष महाप्रसादालयात सेवा देण्याची संधी, प्रत्यक्ष मोदक वाटण्याची संधी आळीपाळीने प्राप्त झाली. भेट वस्तू दालनात श्री कुकडे यांच्या सहमतीने आम्ही अकरा भक्तांनी एकवीस मोदकांचा नैवेद्य दाखवून शांतपणे अथर्वशीर्ष म्हणून आनंद प्राप्त केला.

			मी नागपूरला महाल विभागात वास्तव्याला असतो. माझं नाव संजय काळे, मी महाराजांचा एक सेवक, मोदकांचा प्रसाद अर्पण करून मंदिराच्या बाहेर आलो तेव्हा मला खूप गलबलून आलं. माझ्या मनातील अकरा हजार मोदकांच्या आकड्यात गजानन महाराजांनी एक लाख अकरा हजार मोदकांची वाढ करवून, भक्तांच्या भावपूर्ण भक्तीला महाराजांचा सदैव आशिर्वाद असतो ही गोष्ट सिद्ध केली होती. मोदकांचा स्वीकार महाराज योग्य पद्धतीने करतील नं? या प्रश्‍नानी गेले बरेच दिवस माझ्या मनात घर केलं होतं, त्या प्रश्‍नाचं उत्तर मला मिळालं होतं, अर्थात महाराजांच्या आशिर्वादाने आणि शेकडो भक्तांच्या प्रत्यक्ष, अप्रत्यक्ष मदतीने हे सर्व शक्य झालं होतं. मी बाहेर येऊन मंदिराच्या कळसाकडे पाहिलं, डोळ्यांतील आनंदाश्रूंना वाट मोकळी करून दिली. माझ्याबरोबर अनेकजण भावुक झाले होते. अश्रू बाहेर पडणारे डोळे अनेक होते, पण त्या प्रत्येक थेंबाची कहाणी एकच होती, त्या कहाणीचं शीर्षक होतं .... श्री गजानन! जय गजानन! श्री गजानन! जय गजानन!

			श्री. संजय काळे, महाल, नागपूर. ९९ ७०४ ६४ ०२७

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६५ - महाराजांचं लक्ष आहे - डॉ. रवि गिर्‍हे

			जय गजानन! मी वर्ष इ.स. २०१५ ते २०१७ या काळात बृहन्महाराष्ट्र मंडळ, नवी दिल्ली, या संस्थेच्या महासचिव पदावर कार्यरत होतो. त्या काळात मला जो अनुभव आला तो अनुभव, श्री गजानन महाराजांचं स्मरण करून, तुम्हाला सांगावा, असा मानस आहे. मात्र त्याच अनुषंगाने प्रथम बृहन्महाराष्ट्र मंडळ या संस्थेविषयी थोडी कल्पना देणं इथे क्रमप्राप्त आहे. बृहन्महाराष्ट्र मंडळ ही फार जुनी संस्था आहे. स्वातंत्र्यपूर्व काळात, इ.स. १९२६ ला महाराष्ट्रात जे धुरंधर स्वातंत्र्य सेनानी होते त्यांच्या मनात असलेल्या देशप्रेमामुळे आणि मराठी संस्कृतीविषयी असलेल्या प्रेमामुळे त्यांनी बृहन्महाराष्ट्र मंडळाची स्थापना केली. जेणेकरून मराठी समाज एकत्र बांधता येईल आणि महाराष्ट्राच्या बाहेर, देशात इतरत्र विखुरलेल्या मराठी बांधवांमध्ये महाराष्ट्राची मराठमोळी संस्कृती टिकवून ठेवणे, तसेच बाहेरील नवीन मराठी पिढीला मराठी संस्कृतीचा परिचय करून देणे शक्य होईल, हा त्यांचा या मागे उद्देश होता.

			अलीकडील काळाच्या संदर्भात बोलायचं तर महाराष्ट्राच्या बाहेर राहणार्‍या मराठी माणसांचे हे मंडळ! याचं मुख्यालय दिल्ली येथे आहे. यात काम करणार्‍या कार्यकारिणीत, कार्याध्यक्ष, उपाध्यक्ष, महासचिव, सचिव, कोषाध्यक्ष, सहकोषाध्यक्ष अशा सहा लोकांसह प्रत्येक राज्यातून काही निवडक प्रतिनिधी यांचा समावेश असतो. महाराष्ट्राचा मुख्यमंत्री यात पदसिद्ध अध्यक्ष असतो. वर्षभर विविध कार्यक्रम होत असतात आणि संस्थेचे दरवर्षी भारतभरात कुठेतरी एक वार्षिक अधिवेशन होत असतं, अधिवेशनाच्या निमित्ताने देशभरातून एकत्र आलेल्या सभासदांमधे विचारांची देवाण घेवाण होत असते. इ.स. २०१६ ला मी महासचिव असताना यंदाचं अधिवेशन कुठे असा विषय कार्यकारिणीत चर्चेला आला, तेव्हा शेगांवला हे अधिवेशन व्हावे, असा विषय समोर आला. या निमित्ताने देशभरातून अगदी बिहार, झारखंड, बंगाल, पासून तर थेट खालपर्यंत, सर्वत्र असलेल्या सभासदांना गजानन महाराज दर्शनाचा योग येऊ शकेल अशी इच्छा व्यक्त करण्यात आली.

			मी रवि गिर्‍हे, मी मूळचा तसा नागपूरचा पण बँक ऑफ इंडियातील माझ्या नोकरीमुळे मी मध्य प्रदेशात, इटारसीला नोकरीला असल्यामुळे तिकडून माझी निवड बृहन्महाराष्ट्र मंडळात होऊ शकली. माझी बहीण अकोल्यात असल्या कारणाने, मी अनेक वेळा शेगांवला गेलेलो. अर्थात शेगांवची शिस्त माझ्या चांगल्याच परिचयाची होती. शेगांवच्या शिस्तीचा आपण भक्तगण नेहमीच अनुभव घेत असतो. बृहन्महाराष्ट्र मंडळाच्या या अधिवेशनाला संस्थान परवानगी देईल का? हा मोठाच प्रश्‍न माझ्या मनात होता. कारण श्री गजानन महाराज संस्थान बाहेरील कोणत्याही संस्थेला अशा प्रकारचं आयोजन संस्थान परिसरात करू देत नाही हे ऐकिवात होते, तरी महाराजांच्या कृपेने प्रयत्न करण्याचे ठरविले. प्रथम भेटीत शेगांवला जाऊन, महाराजांचे दर्शन घेतले आणि महाराजां. समोर उभे राहून, माझ्या येण्याचा उद्देश प्रकट केला, सोबत खामगाव येथील माझे मित्र श्री दीपक पेठे, भारतीय स्टेट बँक, हेही होते. त्यांची संस्थानमधे बर्‍यापैकी ओळख होती. आम्ही दोघेही संस्थानच्या व्यवस्था प्रमुखांकडे गेलो. त्यावेळी अपेक्षेप्रमाणे संस्थानतर्फे आमच्या प्रस्तावाचा स्वीकार केल्या गेला नाही. मी माझ्या परीने त्यांना खूप समजावून सांगण्याचा प्रयत्न केला. देशाच्या विविध भागातून आठ नऊशे लोक येणार, त्यापैकी बरेच प्रथमच येणार. संस्थानची शिस्त, येथील भक्तीभाव, हे देशभरातील लोकांनी बघायला हवं वगैरे बोललो. त्यावर त्यांनी निदान एवढं कबूल केलं की ठीक आहे, आम्ही हा प्रस्ताव आदरणीय श्रीमान भाऊसाहेब पाटीलांकडे ठेवतो आणि तुम्हाला तसं कळवितो. मी पुन्हा गजानन महाराजांसमोर येऊन त्यांना हात जोडले आणि नागपूरला परतलो, कारण आता माझी बदली नागपूरला झाली होती.

			अधिवेशन शेगांवला झालं तर किती छान होईल? हा विचार मनात फिरू लागला. गजानन महाराज काही करतील अशी आशा होतीच, वरून आपल्या महासचिव पदाच्या कार्यकाळात हे झाले तर तो एक रेकॉर्ड होईल या भावनेने मी अधिक तीव्रतेने महाराजांना तशी प्रार्थना करू लागलो. माझी प्रार्थना सुरू झाली, सोबत शेगांवसाठी प्रयत्नही सुरू झाले. त्यातच एक दिवस माझे ऑफीसचे एक मित्र श्री संजय नायडू यांनी मला बोलावले व मला एक खास भेट देण्याची इच्छा व्यक्त केली. त्यांनी मला दिलेली भेट म्हणजे, श्री गजानन महाराजांचा मूळ स्वरूपातील एक फोटो. हे महाराज प्रसन्न असल्याचेच द्योतक होते. महाराजांनी दिलेला तो एक संकेत होता. मधल्या काळात मी शेगांवच्या संपर्कात होतो. तीन वेळा मला या संदर्भात चर्चेसाठी बोलावणं आलं. त्या दिवशी फोटोच्या रुपात महाराजांनी संकेत दिलाच होता, नंतर लगेचच्याच भेटीत शेगांवहून निरोप आला आणि आदरणीय शिवशंकरभाऊ पाटील यांनी अधिवेशनासाठी आम्हाला अनुमती दिली.

			११, १२ व १३ मार्च २०१६ रोजी बृहन्महाराष्ट्र मंडळाचं अधिवेशन श्री क्षेत्र शेगांव येथे अत्यंत सुनियोजित पद्धतीने पार पडले. देशभरातून आठ नऊशे लोक शेगांवला दाखल झाले. ज्यांना शेगांव माहिती नव्हतं त्यांच्या मनात खूप सारे प्रश्‍न होते. इतके लोक, जेवण्याची व्यवस्था कशी होणार? रहाण्याची सोय काय? पण जसं अधिवेशन सुरू झालं तसं त्यांचे ते प्रश्‍न बाजूला पडले. व्यवस्था पाहून सगळ्यांचे डोळे दिपून गेले आणि पुढील प्रश्‍न त्यांना सतावू लागला एवढी उत्तम व्यवस्था, खर्च किती येणार? जे प्रथमच शेगांव पहात होते त्यांना कदाचित शेगांव संस्थानच्या कार्यपद्धतीची आणि तेथील शिस्तबद्ध व्यवस्थापनाची कल्पना नव्हती. अन्य ठिकाणी गेल्यावर, बहुतांश कर्मचार्‍यांची आशाळभूत नजर आणि संस्थानात सेवेकर्‍याने माऊली म्हणून केलेली सूचना यात जमीन अस्मानाचा फरक आहे हे त्यांना ठाऊक नव्हतं. अर्थातच अन्य ठिकाणी इतकी उत्तम व्यवस्था न होताही होणारा खर्च भरमसाठ होता. तेच शेगांवला अत्यंत उत्तम पद्धतीने सर्व पार पडले तरी, खर्च मात्र तुलनेत खूपच कमी आला. या ठिकाणी एक गोष्ट नमूद करायलाच हवी की संस्थानतर्फे सर्व लोकांना जेवणात गोड देऊन अधिवेशनाची विशेष दखल घेण्यात आली.

			अधिवेशन संपलं. सर्व लोक शेगांव दर्शनाने आणि महाराजांच्या असले पणाच्या जाणीवेने भारावून गेले. सर्व प्रेमाने निरोप घेऊन आपापल्या गावी परतले. मात्र दोन चार लोकांनी अधिवेशन संपल्यानंतरही आपली जागा सोडली नाही. सेवेकीर्‍याने विनंती केल्यावरही आम्ही उद्या जाणार या विचारावर ते ठाम राहिले. मला सेवेकर्‍याने ही गोष्ट फोन करून कानावर घातली तेव्हा मी त्यांचे पैसे देण्याची इच्छा व्यक्त केली. त्यावर सेवेकरी म्हणाले, माऊली असू द्या, आपण नाममात्र आहोत, बाकी महाराजांची इच्छा! रवि साहेब काळजी करू नका, महाराजांची सर्वत्र नजर असते! हो त्यांच म्हणणं खरचं आहे! महाराजांच्या नजरेतून काय सुटलं आहे? तेव्हा या अनुभवाच्या निमित्ताने आपण सर्व गजानन महाराज भक्तांनी, महाराजांची आपल्यावर नजर आहे ही खूणगाठ जर मनाशी बांधली तर आपली पुढील वाटचाल आपोआपच योग्य मार्गावर होत राहील आणि स्वाभाविकपणेच ओठावर येत राहील.... श्री गजानन! जय गजानन! श्री गजानन! जय गजानन!

			डॉ. रवि गिर्‍हे. नागपूर. ९८ ५०३ ९६ ०८०

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९.

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६६ -माझ्या माऊलींची सारी, योजनाच न्यारी - श्री. रमेश साठे, डोंबिवली

			जय गजानन! मी रमेश साठे, भारतीय वायुसेनेत बरीच वर्षे नोकरी केल्यानंतर मी सेवानिवृत्त झालो. वायुसेनेतील नोकरी असल्यामुळे, कर्तव्य आणि शिस्त या दोन्ही गोष्टी, ज्या मला प्रिय होत्याच, त्या शिकण्याची संधी मला त्या काळात प्राप्त झाली. तर दुसरीकडे माझ्या प्रापंचिक जीवनात, महाराष्ट्रातील गणपतींच्या मूर्तींसाठी सुप्रसिद्ध असणारे पेण येथील माझे सासरे श्री अण्णा घैसास यांच्याकडून मला कर्तव्य करीत असताना त्याला जर नामस्मरणाची जोड मिळाली तर कर्तव्याला अधिक बहार येते, हे शिकायला मिळालं.

			पेण येथील माझी सासुरवाडी, माझ्या सासर्‍यांना गजानन महाराजांची भक्ती, तो त्यांच्या निष्ठेचा विषय! इ.स. १९७५ ची म्हणजे साधारण ४२/४३ वर्षांपूर्वीची ही गोष्ट. त्यावेळी शेगांवचं स्वरूप आजच्यापेक्षा पुष्कळच वेगळं होतं. अण्णा तेव्हा शेगांवला श्री गजानन महाराजांच्या दर्शनाला गेलेत. दर्शन घेऊन त्या रात्री मंदिराच्या लगतच्या परिसरात ते निजलेत. रात्री त्यांच्या स्वप्नात गजानन महाराज आले आणि त्यांनी अण्णांना सांगितलं की पेणच्या हद्दीत अमुक एक सर्व्हे नंबर असलेल्या जागेत माझी बसण्याची सोय कर! एवढं बोलून महाराज अदृश्य झालेत. प्रत्यक्ष महाराजांनी आपल्याला मंदिर निर्मितीचा आदेश दिला या आनंदात अण्णा पेणला परतले. त्यांनी सर्व्हे नंबर शोधून, पुढे इ.स. १९७५, ७६ व ७७ या सुमारास पुढाकार घेऊन ट्रस्ट स्थापन केला, जागेचा ताबा मिळविला व पेणजवळील तो सर्व्हे नंबर असलेल्या जागेत म्हणजे रामवाडी, खाचरखिंड येथे मुंबई-गोवा राष्ट्रीय महामार्गालगत श्री गजानन महाराजांचं मंदिर बांधलं आणि २४ एप्रिल, १९७७ रविवार रोजी हनुमान जयंतीच्या दिवशी श्री गजानन महाराजांच्या मूर्तीची प्राणप्रतिष्ठा केली. त्याच वेळी ट्रस्टने ठरवून टाकलं की यापुढे दरवर्षी एप्रिलच्या शेवटच्या रविवारी या मंदिराचा वर्धापन दिन साजरा करण्यात येईल. अण्णांनी मला त्यांच्या स्वप्नापासून तर प्राणप्रतिष्ठेच्या तारखेपर्यंत सर्व कार्यक्रम कळविला होता. त्या वेळचं माझं वय, माझा स्वभाव, माझ्या नोकरीचं स्वरूप, हे सर्व लक्षात घेता, माझ्या मनात काही किंतु-परंतू होते, पण ते सर्व बाजूला सारून व व्हेकेशन पिरेडचा लाभ घेऊन, सुटी मिळाल्यामुळे मी प्राणप्रतिष्ठा कार्यक्रमाला उपस्थित होतो.

			पाहता पाहता मंदिराला एक वर्ष पूर्ण झालं, एप्रिल महिना जवळ आला. अण्णांना वाटू लागलं की मी, पत्नी आणि दोन लहान मुलींसह कार्यक्रमाला उपस्थित रहावं. ते योग्यही होतं पण माझ्यासमोर दोन मोठ्या अडचणी होत्या. एक तर गेल्याच वर्षी व्हेकेशन पिरेडला सुटी घेतल्यामुळे मला यंदा सुटी मिळणार नव्हती आणि दुसरं म्हणजे रिझर्व्हेशन! गाड्यांना इतकी तोबा गर्दी होती की रिझर्व्हेशन मिळणं केवळ अशक्य कोटीतील गोष्ट होती, त्यामुळे मी स्वस्थ होतो. पण त्यातून अण्णांना वाटलं, जावयांना काही अडचण आहे की काय आणि त्यांनी तिकिटासाठी म्हणून काही पैसे पाठविले व कळविलं की, जावईबापू तुमची जी काही अडचण असेल ती तुम्ही गजानन महाराजांना सांगा आणि त्यांचं स्मरण करून काम करा, तुमची अडचण ते निश्‍चितच समजून घेतील. त्यानंतर मात्र मी ठरविलं की चला त्या दिशेने पाऊल उचलून तर बघू! तेव्हा मी दिल्लीला पालम येथे वायुसेनेच्या तळावर कार्यरत होतो. त्यामुळे सुटी मिळाली तरी दिल्ली ते मुंबई व पुन्हा परत मुंबई ते दिल्ली अशा दोन रिझर्व्हेशनचा प्रश्‍न होता. मुंबईहून पेणपर्यंतचा प्रवास होता पण तिथे तेवढी अडचण नव्हती.

			मी गजानन महाराजांचं स्मरण केलं, मनाची हिम्मत बांधली आणि ऑफिसमधे बॉसची भेट घेतली. आश्‍चर्य म्हणजे त्यांनी सहजपणे पाच दिवसांची सुट्टी मंजूर केली. मग रिझर्व्हेशनसाठी रेल्वे स्टेशन गाठलं, पाहतो तर सर्व गाड्या फुल्ल! कुठेही जागा शिल्लक नव्हती, रिझर्व्हेशनच्या खिडकीशी लांबलचक रांग, म्हणजे रिझर्व्हेशन मिळणार नाही हे नक्की होतं. तरीही मनात विचार केला, अण्णांचे शब्द आहेत नं, बघुया काय होईल ते आणि मी लाईनीत उभा राहिलो. मनात गजानन महाराजांचं स्मरण सुरू होतं, बराच वेळ उभा राहिलो तेव्हा एकदाचा नंबर लागला. योगायोग असा की माझ्याच समोरच्या माणसाने मुंबईची दोन तिकिटं कॅन्सल केलीत, पाठोपाठ मी त्या क्लार्कच्या समोर उभा झालो. त्यानं माझ्याकडे पाहिलं म्हणाला, वैसे कानूनन देखा जाय तो ये दो तिकट वेटींग वालोंको देना चाहिये लेकीन मुझे लगता है की ये मै आपको दे दूं. त्याने मला दोन रिझर्व्हेशन्स देऊ केलीत आणि महाराजांच्या कृपेने मुंबईला जाण्याचा माझा मार्ग मोकळा झाला!. आम्ही चौघं मुंबईला उतरलो, म्हटलं, आधी परतीच्या रिझर्व्हेशनची चौकशी करावी, पण पुन्हा पाहतो तर कुठेही रिझर्व्हेशन उपलब्ध नाही. मग पुन्हा सर्व महाराजांवर सोपवून आम्ही पेणच्या दिशेने निघालो.

			पेणला वर्धापन दिनाचा कार्यक्रम सुरेख पार पडला, सर्व वातावरण गजाननमय झालं होतं. परत निघताना अण्णांना नमस्कार केला, म्हणालो, परतीच्या प्रवासात आमचे हाल होणार ही दगडावरची रेष दिसते आहे. त्यावर अण्णा शांतपणे म्हणाले, जावईबापू गजानन महाराजांचं नामस्मरण करा, सर्व ठीक होईल, मिळेल रिझर्व्हेशन! अण्णांचा निरोप घेऊन आम्ही परत दादरला आलो. परतीच्या प्रवासाला एक दिवस बाकी होता, मी बॉम्बे सेन्ट्रलला गेलो, पुन्हा महाराजांचं स्मरण करीत रांगेत उभा राहिलो, माझी वेळ आल्यावर मी माझे मिलीटरी वॉरंट खिडकीतून आत सरकविले. आतल्या क्लार्क महाशयांनी फक्त पालम एअर फोर्स स्टेशन चा स्टँम्प बघितला आणि विचारलं, क्या आप साठे सहाब को जानते हो? मी क्षणभर बुचकळ्यात पडलो, म्हटलं मै खुद साठे हूँ! त्याने खाली वाकून माझा चेहरा पाहिला आणि मला आत बोलावले. बसायला खुर्ची दिली, माझ्यासाठी चहा मागविला आणि त्यानं खुलासा केला, त्यावरून मला आठवलं. तीन चार वर्षांपूर्वी मी वायुसेनेच्या पिंटोपार्क कॉलनीत माझ्या घरून खाली जिना उतरताना खालील मजल्यावर श्री सूद यांच्याकडे हा चंदीगडहून भेटायला आला होता, तेव्हा ते घरी नव्हते. त्यांना यायला वेळ होता त्यामुळे या गृहस्थाला मी घरी नेऊन चहा नाश्ता असा व्यवस्थित पाहुणचार केला होता. सूद साहेब घरी येईपर्यंत हा माझ्या घरी विसावला होता. म्हणूनच त्यांनं माझं असं स्वागत केलं होतं. त्या दिवशी मी अतिथी देवो भव या भावनेने जे सत्कृत्य केलं होतं, त्याचं फळ आज जणू महाराजांनी माझ्या पदरात घातलं. त्या दिवशी मला स्पेशल कोट्यात रिझर्व्हेशन मिळालं. अण्णांनी जे म्हटलं ते खरं झालं होतं! महाराजांनी माझी काळजी घेतली होती.

			याच क्रमात अजून एक घटना इथे सांगितली नाही तर हा घटनाक्रम पूर्ण होणार नाही. इ.स. १९७९ साली मी दिल्लीला असताना एकदा अण्णा आमच्या घरी आले आणि आम्ही सर्व काशी विश्‍वेश्‍वराचे दर्शन घेण्यासाठी काशीला गेलो. एक रात्र तिथे मुक्काम करायचा होता. पण काही कारणानं त्या दिवशी तिथे प्रचंड गर्दी होती. हॉटेल्स, धर्मशाळा, कुठेही जागा उपलब्ध नव्हती. आम्ही दशअश्‍वमेध घाटावर असताना अण्णांची नजर श्री तनपुरे महाराजांची धर्मशाळा असं लिहिलेल्या फलकावर गेली. ते म्हणाले, हे आपल्या महाराष्ट्रातील संत पुरूष, इथे आपल्याला जागा मिळेल. आम्ही चौकशी केली तेव्हा उद्या सकाळी सहा वाजता खोली सोडावी लागेल या अटीवर दुसर्‍या मजल्यावर आम्हाला खोली मिळाली. मी आणि अण्णा खोलीबाहेर पॅसेजमधे उभे असताना समोर पहिल्या मजल्यावर, एका खोलीबाहेर काही माणसं रांगेत उभी दिसली, चौकशी केली तेव्हा समजलं की आदरणीय श्री तनपुरे महाराज स्वतः आले आहेत. त्यांच्या दर्शनार्थ लोक उभे आहेत. मग मी आणि अण्णा त्यांच्या दर्शनासाठी गेलो. मी समोर आणि माझ्यामागे अण्णा उभे होते. मी वाकून नमस्कार केला आणि बाजूला झालो, अण्णा नमस्कारार्थ वाकणार तोच माननीय तनपुरे महाराजांनी हात वर केला, त्यांना वाकू दिलं नाही आणि स्पष्ट शब्दात म्हणाले, तू येथे कशासाठी आला आहेस? ज्यांची बसायची सोय केली आहेस त्यांची सेवा कर म्हणजे झालं!

			ते वाक्य ऐकून मला आश्‍चर्याचा धक्का बसला. तरीही माझ्या स्वभावाला अनुसरून खोलीच्या बाहेर येताच अण्णांना विचारलं, हे पेणला आले होते कां? यांची आणि तुमची आधी भेट झाली होती का? यावर अण्णा उद्गारले, मी त्यांना आयुष्यात प्रथमच पाहतो आहे! ते ऐकताच मात्र माझ्या मनातील सर्व किंतु - परंतू गळून पडले. आज त्या घटनेला अनेक वर्ष झालीत पण त्यानंतर जेव्हा जेव्हा ही घटना मला आठवली तेव्हा तेव्हा आपसूकच माझ्या तोंडून शब्द बाहेर पडलेत.... श्री गजानन! जय गजानन! श्री गजानन! जय गजानन!

			श्री. रमेश साठे, डोंबिवली. मुंबई. ९० ०४३ ५१ ४७३

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६७ - माझे गजानन बाबा - श्री. पांडुरंग गिरी, बुलडाणा

			जय गजानन! शेगांवपासून साधारण शंभर किलोमीटर अंतरावर बुलडाणा जिल्ह्यात एक अंत्री देशमुख नावाचं लहान खेडं आहे. तेच माझं गाव! पांडुरंग गिरी हे माझं नाव. आज शेगांवचं नाव श्री गजानन महाराजांमुळे सर्वत्र प्रसिद्ध आहे. आज महाराजांच्या भक्तांमधे महाराजांची ओळख गजानन महाराज या नावाने मोठ्या प्रमाणात आहे आणि अर्थात ते स्वाभाविकही आहे. कारण मुळात शेगांवचे संस्थानच गजानन महाराज संस्थान आहे. पण हे जरी खरं असलं तरी ‘गजानन माऊली माऊली गजानन’ असाही उल्लेख केल्या जातो. मात्र आम्ही गावकरी जेव्हा शेगांवला जातो तेव्हा आम्ही गजानन बाबाच्या दर्शनाला जातो. आजूबाजूच्या खेड्यांमधून, गावांमधून, लहान सहान, छोटा मोठा, श्रीमंत गरीब, श्रद्धने शेगांवला जाऊन गजानन बाबाचं दर्शन घेतो आणि त्या दर्शनाने समाधान पावतो.

			बंकटलालाने अगदी सुरवातीच्या काळात जेव्हा बाबाच्या हातावर नाणं ठेवलं तेव्हा गजानन बाबानी त्याला बोध केला... अरे हे नाणे तुमचे व्यवहारी । मला न त्याची जरूरी । भावभक्तीच्या नाण्यावरी । संतुष्ट मी रहातसे । गजानन विजय पोथीत मी जेव्हा ही ओळ वाचतो तेव्हा मला माझ्या आयुष्यात लहानपणी घडलेला एक प्रसंग आठवतो. एकदा माझ्याच चुकीने व्यवहारी नाणे माझ्या पोटात गेले आणि हाती उरले भाव भक्तीचे नाणे त्या विषयीची ही कथा आहे.

			साधारण इ.स. २००३-०४ ची ही घटना आहे. म्हणजे मी आठ नऊ वर्षांचा असतानाची गोष्ट. आमच्या लहानपणी आमची आर्थिक परिस्थिती अगदी हलाखीची नसली तरी तरी साधारण गरिबीचीच म्हणावी लागेल अशी होती. मी नुकतीच सायकल चालविणं शिकलो होतो. तेव्हा आजच्या सारख्या घरोघरी सायकली नव्हत्या. सायकलच्या दुकानात किराया देऊन चालवण्यापुरती सायकल एक रुपया एक तासासाठी या पद्धतीने मिळत असे. वडील त्यासाठी आठवड्यात एकदा एक रुपया खर्च करू शकत होते. तो रविवार असावा, वडिलांच्या मागे हट्ट करून एक रुपया मिळविला. त्यांनी ते त्या काळातील एक रुपयाचं वजनदार नाणं माझ्या हातावर ठेवलं. चड्डीचा खिसा फाटका असल्यामुळे मी ते हातात घट्ट धरून, गावातील आकाश सायकल स्टोअर्स गाठलं. पण सर्व लहान सायकल कुणी कुणी घेऊन गेले होते. एक तास म्हटलं तरी पाच सात मिनिटे उशीर व्हायचाच, सायकल नाही म्हटल्यावर मन जरा खट्टू झालं. तेवढ्यात दुकानासमोरून एक मुलगा सायकल चालवित पुढे गेला, दुकानदाराने त्याच्याकडे बोट दाखवून मला म्हटलं, याची वेळ पूर्ण झाली आहे, तो येईलच इतक्यात. ते ऐकून मी आणि माझ्या सोबत असलेला माझा मित्र धनंजय देशमुख, आम्ही त्या मुलाच्या मागे धावू लागलो, मला काय बुद्धी झाली तर मी हातातील नाणं पडू नये म्हणून तोंडात धरलं, पण धावता धावता वेंधळेपणा होऊन नाणं माझ्याकडून गिळल्या गेलं. घशात क्षणभर अडकून लगेच खाली सरकलं आणि दुसर्‍याच क्षणात मला परिस्थितीतील गांभीर्याची जाणीव झाली. माझ्या आनंदावर विरजण पडलं होतं. सायकल चालविण्याचा आनंद तर दूरच, आता पुढे काय? हा प्रश्‍न समोर उभा झाला.

			वडिलांचा स्वभाव रागीट, त्यामुळे त्यांना सांगावं की नाही? ही भिती, पण सांगणं तर आवश्यक अशी परिस्थिती! वडिलांना हे सगळं समजताच त्यांनी मेहेकरला धाव घेतली आणि डॉ. उमाळकर यांच्याकडे मला घेऊन गेलेत. त्यांनी बुलडाणा येथील डॉक्टरांकडे मला न्यावे असा सल्ला दिला. आम्ही बुलडाण्याला पोहोचलो तेथील डॉक्टरांनी तपासलं, एक्सरे काढून रूपया अडकल्याची खात्री केली आणि दहा बारा दिवसांचं औषधं देऊ केलं. बहुधा ते पोट साफ करणारं औषधं असावं. दहा बारा दिवसात याचा फायदा झाला तर ठीक अन्यथा ऑपरेशन करून ते नाणं काढावं लागेल असा सल्ला दिला. वडिलांनी लक्षपूर्वक ती बाटली क्रमशः माझ्या पोटात रिकामी केली. आई-वडिलांना मुलांसाठी काय काय करावं लागतं याची जाणीव आता होते. तो पूर्ण काळ वडील शौच्यावाटे नाणं जातं की नाही याकडे लक्ष ठेवून होते. औषधं संपलं, बारा दिवस उलटून गेलेत पण नाणं पोटातच राहिलं! दोन चार दिवस वर उलटून गेलेत, पण फाटक्या खिशाची चड्डी घालणारा मी, वडिलांच्या खिशात ऑपरेशनसाठी पैसा यावा कुठून? एक रुपयाचं नाणं काढण्यासाठी काही हजार रुपये खर्च करण्याचा तो व्यवहार होता. व्यापारी दृष्टीने तोट्याचा असलेला तो सौदा मायेच्या दृष्टीनं पाहता लाख मोलाचा जीव वाचवणार होता. पण तरीही पैसा जवळ नाही ही वस्तुस्थिती होतीच. सगळेच चिंताग्रस्त झालेत.

			लहान गावात अशा गोष्टींची फार झपाट्याने चर्चा होते. वडिलांच्या मित्र मंडळात तोच आता चर्चेचा विषय झाला होता. गजानन बाबा हा त्या सर्वांचाच आस्थेचा विषय होता. मला आठवतं वडिलांचा एक सहा जणांचा ग्रुप होता. सर्वांचीच गजानन बाबावर निष्ठा, सगळ्यांचीच शेगांवला जाण्याची इच्छा पण पैसा हा सगळ्यांसाठीच अडचणीचा प्रश्‍न होता, पण म्हणतात ना इच्छा तिथे मार्ग. त्या सहा मित्रांनी एक योजना आखली, त्यानुसार ते दर महिन्याला प्रत्येकी तीस रुपये एकत्र करायचे, त्यातून कुणीतरी एकाला शेगांवला जाण्याची संधी मिळायची, अर्थात एक वर्षात एकेकाच्या दोन शेगांव वार्‍या व्हायच्या. माझ्या पोटातील नाणं हलण्याची काहीच चिन्ह दिसेनात, तेव्हा सहा मित्रांनी ही गोष्ट गजानन बाबाच्या कानावर घालून, त्यांचा प्रसाद मला प्रार्थनापूर्वक खाऊ घालावा असा निर्णय घेतला. त्या महिन्यात वडिलांचे मित्र दिगंबर शामराव देशमुख हे शेगांवला जाणार होते. देशमुख काका शेगांवला रवाना झालेत आणि वडील घरी बाबाच्या फोटो समोर बसले, ते आर्ततेने गजानन बाबाला हाक मारू लागले. एका मुलाच्या काळजीने, त्याच्या वडिलांनी, गजानन बाबाला केलेली ती विनवणी होती. संध्याकाळ झाली आणि देशमुख काका शेगांवहून प्रसाद घेऊन परतले. वडिलांनी मला आवाज दिला, पांडुरंग इकडे ये. गजानन बाबाला हात जोड आणि हा प्रसाद खा! खेळण्या बागडण्याचं माझं ते वय होतं. ऑपरेशनची धास्ती माझ्या मनात होतीच, मी प्रसाद हाती घेऊन भितीयुक्त मनानं गजानन बाबाकडे पाहिलं आणि प्रसाद खाऊन तिथून बाजूला झालो.

			थोडा वेळ मधे गेला आणि माझं पोट दुखू लागलं, मी रडतच वडिलांकडे गेलो. आतापर्यंत निदान पोट दुखत तरी नव्हतं, आता त्यांचा चेहरा उतरला, ते स्वाभाविकच होतं, कारण पोटदुखी वाढली तर ऑपरेशन लगेच करणं क्रमप्राप्तच होतं. वडिलांना भिती होती तसंच झालं, माझं पोट अजूनच तीव्रतेनं दुखायला लागलं. मी वडिलांजवळ संडासला जाण्याची इच्छा व्यक्त केली, त्या दिवशी मला स्पष्ट जाणवलं की काहीतरी शरीरातून बाहेर पडतंय, ती काही मिनिटं माझ्यासाठी प्रचंड त्रासाची ठरलीत, पण नाणं बाहेर पडल्याची जाणीव झाली आणि बटन बंद करावं तसं पोटदुखी थांबली. पोटदुखी थांबली आणि माझा चेहरा निवळला, चेहर्‍यावर हास्य फुललं ते पाहून घरातील सर्व लोकांसह बाबांच्या मित्रांनी एकच जल्लोष केला, गजानन बाबाचा विजय असो!.... श्री गजानन! जय गजानन! श्री गजानन! जय गजानन!

			श्री. पांडुरंग गिरी, अंत्री देशमुख, जि. बुलडाणा. ८८ ०८६ ५८ ९९१

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६८ - माझा शेगांव दर्शनाचा योग - श्री. जयंत दत्तात्रेय मोडक, भोपाळ

			जय गजानन! मी जयंत दत्तात्रेय मोडक, माझा जन्म इंदोरला, शिक्षण भोपाळला, नोकरी अहमदाबादला, आणि माझी निष्ठा शेगांवला! आई, वडील, तिघं भाऊ आणि दोन बहिणी, असं आमचं मोठं कुटुंब! वडील उत्तम हार्मोनियम वादक होते, ते गायचे देखील छान. त्यांच्या आवाजात आवाज मिसळून आम्ही सर्वच भावंडं भजन, भावगीत गाण्याचा आनंद लुटत लुटत मोठे झालो. गजानन महाराजांची भजनं गाऊन आम्ही सर्व कुटुंबीय गजानन विजय ग्रंथाचं पारायणही करायचो, गेली कित्येक वर्षं करतोय! कुटुंबातील शिकवण एकच, गजानन महाराजांचं नित्य स्मरण करा, पूजन करा ते सर्व ठीक करतील. त्या प्रमाणे मी नित्य नियमाने महाराजांचं स्मरण करीत होतो पण प्रत्यक्षात शेगांव दर्शनाचा योग मात्र येत नव्हता.

			मी जेमतेम अठरा वर्षांचा झालो होतो. मध्य प्रदेश शासनाने पंचावन्न वय पूर्ण होताच सेवानिवृत्तीचा आदेश काढला. आमच्या वडिलांनी वयाची पंचावन्न वर्ष पूर्ण केली होती त्यामुळे वडील सेवानिवृत्त झाले, घरात अचानक परिस्थिती बदलली. बहिणींची लग्न, मोठा भाऊ नोकरीच्या शोधात. अशा परिस्थितीत मला नोकरी शोधणं आवश्यक झालं. एखादी गोष्ट महाराजांना साक्षी ठेवून केली की कशी फलप्रद होते याचा मला लगेच अनुभव आला. आमच्या वेळी अकरावी मॅट्रीक होते. त्याला हायर मॅट्रीक म्हणत. आम्हाला वर्ग नववी व दहावीत अर्थशास्त्राऐवजी हिन्दी शॉर्ट हॅन्ड आणि टायपिंग हा विषय घेण्याची सोय होती. मी महाराजांचा आशीर्वाद घेऊन हिन्दी शॉर्टहॅन्ड कोर्सला प्रवेश घेतला होता आणि वर्ग अकरावीत इंग्लिश शॉर्टहॅन्ड शिकलो होतो. त्याचा फायदा झाला आणि वृत्तपत्रातील जाहिरातीवरून मला अहमदाबाद येथे पोलीस कमिशनर यांच्या कार्यालयात नोकरी प्राप्त झाली.

			माझ्या नोकरीचे सहा महिने पूर्ण झाले होते, नशिबाचा भाग कसा असतो पहा! गुजरात राजभवनात हिन्दी व इंग्लिश दोन्ही शॉर्टहॅन्ड जाणणारा माणूस तातडीने नियुक्त करणं आवश्यक झालं. राजभवनातून अशी कुणी व्यक्ती असल्यास ताबडतोब पाठविण्यात यावी असा आदेश निघाला आणि मी एकटाच त्या कॅटेगरीत बसत असल्याने गुजरात राजभवनात नियुक्ती झाली. मी त्यावेळचे राज्यपाल डॉ श्रीमन्नारायण यांचा पी. ए. झालो. इ.स. १९७२ चा तो काळ, स्वातंत्र्योत्तर भारताने पंचविशी गाठली होती. शिक्षणात नवीन वारे वाहू लागले होते. भारत सरकारने शिक्षणावर शिक्षण क्षेत्रातील मान्यवरांची एक कॉन्फरन्स घेण्याचा निर्णय घेतला आणि त्या विषयीची जबाबदारी गुजरात राज्यपालांवर टाकण्यात आली, तर महाराष्ट्राचे राज्यपाल त्यात सहजबाबदार म्हणून होते. डॉ. श्रीमन्नारायण हे अत्यंत हुशार, शिक्षणात रस असणारे असे होते, शिवाय त्यांच्या मनात आचार्य विनोबा भावे यांच्याविषयी अतिशय आदर होता. त्यामुळे १९,२०,२१ ऑक्टोबर १९७२ ला पवनार, जिल्हा वर्धा येथे ऑल इंडिया एज्युकेशन कॉन्फरन्स आयोजित केल्या गेली.

			नोकरीत माझे वरिष्ठ सहकारी श्री पनीकर, मी आणि राज्यपाल महोदयांचं जाण्यायेण्याचं आरक्षण प्रथम श्रेणीत करण्यात आलं. त्यावेळी आजच्या इतकी विमानांची संख्या नव्हती, गाड्यांचीही संख्या कमीच होती. सोबतच गव्हर्नरस् सेकंड टीम म्हणतात (ज्यात केयर टेकर, स्वयंपाकी, कपडे आदीची सोय पहाणारे अशा काही लोकांचा समावेश असतो) त्याही लोकांचे आरक्षण निश्‍चित झाले. माझ्यासाठी या कॉन्फरन्स इतकीच किंबहुना त्याहीपेक्षा महत्वाची गोष्ट ही होती की अहमदाबाद-वर्धा याच मार्गावर माझ्या सद्गुरुंचं स्थान श्री क्षेत्र शेगांव येत होतं. माझ्यासाठी आयुष्यात प्रथमच, कदाचित शेगांव दर्शनाचा योग येण्याची शक्यता होती. अर्थात तशी परवानगी नव्हती, पण माझ्या डोक्यात तो विचार फेर धरून नाचू लागला. १८ ऑक्टोबरच्या पहाटे गाडी शेगांवच्या आजूबाजूला असताना तीव्र भावनेने महाराजांना प्रार्थना केली की, परतीच्या प्रवासात दर्शन द्या आणि काहीही करून या लेकरास सहाय्य करा. मग माझ्या मनानं ठरवून टाकलं की परतताना शेगांवला उतरायचंच.

			कॉन्फरन्सचे ते दोन तीन दिवस माझ्या जीवनात अतिशय महत्त्वाचे आणि उल्लेखनीय ठरले, अनेक विद्वतजनांना ऐकण्याचा योग आला. आचार्य विनोबा भाव्यांना ऐकण्याने मी फार प्रभावित झालो. पंतप्रधानांना जवळून पाहण्याचा योग तर आलाच, पण मला आठवतं, ती २० ऑक्टोबरची रात्र असावी, राज्यपाल आणि पंतप्रधान बर्‍याच वेळपर्यंत अधिवेशनातील मुद्यांवर चर्चा करीत होते, ती ऐकण्याचा योग आला. रात्री दोन वाजेपर्यंत ती चर्चा सुरू होती. दुसरे दिवशी म्हणजे २१ तारखेला परतीचा प्रवास होता. माझ्या मनात शेगांव असल्या कारणाने, पुढील संभाव्यता हेरून, त्या रात्री न झोपता मी त्या चर्चेतील सर्व बाबी टाईप करून महामहीम राज्यपालांसाठी सकाळीच तयार ठेवल्या.

			२१ तारखेला आमची गाडी संध्याकाळी सहा वाजता, वर्धा येथून निघून शेगांवला साधारण रात्री नऊ वाजता पोहोचणार होती. तर सेकंड टीमची गाडी रात्री नऊ वाजता सुटून साधारण रात्री साडेबारा वाजता शेगांवला पोहोचणार होती. मी विचार केला, नऊ वाजता शेगांवला उतरून पुढील गाडीत बारा वाजता बसून अहमदाबादला पोहोचलो तर दर्शनाचा योग येऊन कार्यभाग उरकता येईल. तसा मी राज्यपालांच्या गुडबुक्स मधे होतोच, शिवाय महाराजांच्या चरणी शरण गेलो तर सांभाळणारे तेच आहेत, या विचाराने मी श्री. पनीकरांच्या कानावर घालून शेगांवला रात्री नऊ वाजता गाडी सोडली आणि दर्शनाला गेलो. भुयारात उतरून मूर्तीचं दर्शन घेतलं आणि मंत्रमुग्ध होऊन दोन चार वेळा दर्शन घेता झालो. मंदिर बंद होण्याची वेळ झाली मग लक्षात आलं, की आपण प्रसाद घेतला पण नारळ फोडला नाही. मनात अपराधी भावना निर्माण झाली आणि मनानं निर्धार केला की उद्या सकाळी मंदिर उघडताच प्रसाद नारळ करीन तेव्हाच येथून जाईन. सोबत असलेला रिक्षावाला माझी वाट पहात होता, तो मला लगेच स्टेशनवर सोडणार होता. त्याला म्हटलं, उद्या पहाटे येऊन मला उठवण्याचं काम तुझं, गाडी निघून गेली तर जाऊ दे महाराज पहातील काय करायचं ते! मधल्या काळात त्याच्याच रिक्षाने पोलीस स्टेशन, एस. टी. स्टँड आदी ठिकाणी जाऊन माझं राजभवनातील ओळखपत्र दाखवून एखादी गाडी उद्या सकाळी भुसावळला सोडू शकेल का? याची चौकशी केली. कारण भुसावळ पासून अहमदाबादसाठी गाडी मिळणं शक्य होतं. पण तशी काही सोय होऊ शकली नाही.

			आता रात्र बरीच झाली होती, रिक्षावाल्याने निरोप घेतला, मंदिराच्या बाजूलाच गादीवर पहुडलो. ‘मन चिंती ते वैरी न चिंती’ बिगर परवानगी शेगांवला आलेला मी! अक्षरशः नोकरी डावावर लावून दर्शनाला आलो. वास्तविक दर्शनही व्यवस्थित पार पडलं, पण केवळ माझ्या हट्टापोटी आता मी गजानन महाराजांनाच एक प्रकारे संकटात टाकू पहात होतो. महाराज हे माझं पहिलंच शेगांव दर्शन उद्या जर काही कमी जास्त झालं तर तुम्हाला वृथा दोष लागेल. माझी भावंडं यासाठी मी चुकीचा असलो तरी तुम्हालाही म्हणतील,त्यांनीही अजून शेगांव पहायचं आहे. रक्षण करा, रक्षण करा, म्हणत केव्हा तरी उशीरा महाराजांच्या नामस्मरणात झोपी गेलो. आदल्या रात्रीचं जागरण असल्याने गाढ झोप लागली. पहाटे पाच सव्वापाचच्या सुमारास, कुणी तरी माझा खांदा हलवून मला जागं केलं. कानावर शब्द आलेत. सहाब उठो! डोळे उघडून बघितले तर समोर रिक्षावाला होता, म्हणाला, सहाब उठो! महाराजने आपकी सून ली. आपकी गाडी सात घंटे देरीसे चल रही है!. मी शुचिर्भूत होऊन महाराजांना पेढा नारळ केलं. त्यांनी माझ्या मनात, ह्रदयात, डोक्यात खोलवर कुठेतरी एक जागा निर्माण केली. मी त्यांना तिथे विराजमान करून तातडीने स्टेशनकडे निघालो. मी आणि माझी गाडी दोघांनी एकाच वेळी स्टेशनात प्रवेश केला. मी सेकंड टीमच्या कम्पार्टमेन्ट मधे प्रवेश करता झालो. ते माझ्याकडे आश्‍चर्याने पहाते झाले, मी त्यांच्या हातावर प्रसादाचा पेढा ठेवला, त्यांनी प्रश्‍नार्थक नजरेने माझ्याकडे पाहिलं. मी म्हटलं, कुछ नही जोरसे बोलो! त्यांनी विचारलं क्या बोलो? म्हटलं.... श्री गजानन! जय गजानन! श्री गजानन! जय गजानन!

			श्री. जयंत दत्तात्रेय मोडक, भोपाळ. ९४ २५६ ४९ ३६२

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			६९ - अशीच घडू दे सेवा, ‘बाबा’ गजानन देवा ! - श्री. प्रफुल्ल पडोळे, नागपूर

			जय गजानन! मी प्रफुल्ल पडोळे, आज मी एका वेगळ्या कंपनीत कामाला आहे, पण मी जेव्हा पूर्वी आयडिया कंपनीत कामाला होतो, तेव्हाची ही गोष्ट आहे. जास्त मुद्देसूद बोलायचं तर मी बुलडाणा येथे तेव्हा कामाला होतो आणि इ.स. २०१० च्या मे महिन्यात माझी खामगावला बदली झाली. मी २०१०,११ व २०१२, या काळात एकूण दोन वर्षे खामगावला होतो. खामगाव - शेगांव हे एक प्रकारे घर-अंगण असल्यासारखेच आहे. मी दर दुसरे दिवशी शेगांवला असायचो. त्या काळात, एखाद्या मुलाने, नातवाने, त्याच्या वडिलांकडे अथवा आजोबांकडे काही हट्ट करावा आणि त्यांनी तो पूर्ण करावा, तसा हट्ट मी महाराजांजवळ केला आणि त्यांनी तो हट्ट पूर्ण केला. जेणेकरून मी अक्षरशः कृतकृत्य झालो आणि २०१२ साली मी नोकरीतील बदलामुळे नाशिकला रवाना झालो तेव्हा अत्यंत कृतार्थ लोचनांनी मी शेगांवचा निरोप घेऊ शकलो.

			शेगांवशी जवळून संबंध आल्यावर तेथील एकंदर कार्यपद्धती दुरून न्याहाळली आणि मी प्रभावित झालो. विशेषतः वेगवेगळ्या ठिकाणाहून तिथे सेवेकरी येतात व आपली सेवा प्रदान करतात. हे ऐकून मला आतून वाटायला लागलं की, अशी सेवा आपल्या नशीबी असेल का? याच विचारात काही दिवस गेलेत आणि मी महाराजांना अगदी आतून प्रार्थना करू लागलो. म्हणायचो, महाराज मला सेवेची संधी द्या! पण तशी चिन्ह काही दिसेनात. अर्थात आपल्या मनात लाख असेल पण वस्तुस्थिती फार वेगळी होती. अशी सहजासहजी कुणाला संधी मिळण्याची शक्यताच नव्हती. बरं,माझी नोकरी अशी की केव्हाही बदली होऊ शकेल, अचानक एखाद्या दिवशी बदली झालीच तर त्या दिवशी आता सेवेची संधी दूर यावर जणू शिक्कामोर्तबच होणार. गजानन बाबांच्या फोटोसमोर एकदा माझ्या डोळ्यातून पाणी आलं. संत दासगणू महाराजांच्या काही ओळी अंधुकशा आठवून ओठांवर आल्या.. काय माझ्या आहे मनी । ते तू जाणशी चक्रपाणी । तेच कारे तुज लागून । बोलून दाखवू पद्मनाभा ।.. त्या दिवशी पूजा संपवून मी बाहेर पडलो. माझ्या मोटरसायकलवर मी आजूबाजूच्या भागात भ्रमंती करीत असे. तो माझ्या नोकरीचा भाग होता. मला आठवतं, खामगाव जवळ एक लोखंडा नावाचं गाव आहे, तेथून मी चाललो होतो. अचानक बाजूने चालणार्‍या वाटसरूकडे लक्ष गेलं, त्याच्या हातात शेगांवहून सेवेकर्‍याला मिळते तशी बॅग होती. तिथे थांबून मी चौकशी केली, तेव्हा त्या माऊलीने सांगितले आमची वीस सेवेकर्‍यांची टीम आहे, त्यावर एक प्रमुख, असे आम्ही एकवीस लोक सांगितलेल्या ठिकाणी सेवा देत असतो. त्या सेवेकर्‍याला मी विचारलं, मला अशी संधी मिळू शकेल का माऊली? त्यावर तो म्हणाला, आज संध्याकाळी आम्ही खामगाव बस स्टँडवर एकत्र येतो आहोत. जर का कुणी एखादी व्यक्ती तिथे पोहोचू शकली नाही तर कुणी सांगावं? गजानन बाबाची इच्छा! तुम्ही तिथे येऊन बघा. त्याप्रमाणे मी खामगाव बसस्टॅन्डला पोहोचलो. तिथे प्रमुखाने सांगितलं, माऊली आताच तसं काही सांगता यायचं नाही, पण तुम्ही असं करा की रात्री नऊ वाजता शेगांवला या. तिथे आनंद सागर आणि आनंद विहार या मधे जी मोकळी जागा आहे तिथे भोजनालयात आपल्याला तीन दिवस सेवा द्यायची आहे, तिथे मी तुम्हाला कदाचित काही सांगू शकेन. मात्र यदाकदाचित तुम्हाला संधी मिळाली तरी, आमचा जो पोशाख आहे त्याच विशिष्ट पोशाखात तुम्हाला उपस्थित रहावं लागेल. ठीक आहे, जय गजानन! असं म्हणून गजानन बाबाच्या स्मरणात मी शेगांवकडे निघालो. त्या दिवशी माझी प्रार्थना महाराजांजवळ पोहोचली होती. योग असा होता की नेमकी एक व्यक्ती तिथे कमी होती, त्यामुळे त्यांनी माझ्या सेवेला होकार दिला. मात्र आता प्रश्‍न होता पोशाखाचा, मी मनात तो पोशाख ठेवून लागोलाग खामगावला परतलो, तिथे ओळखीतल्या टेलर मास्टरला भेटलो, त्याने मला रातोरात ड्रेस शिवून दिला आणि मी सकाळी ठरलेल्या पोषाखात सेवेसाठी रुजू झालो. अष्टमी, राम नवमी व दशमी असे तीन दिवस तेथील महाप्रसाद बारीत माझी सेवा महाराजांनी रुजू करून घेतली. तीन दिवसात अविश्रांत परिश्रम झालेत पण गजानन माऊलींच्या चरणाशी असल्याने मेहनत तर जाणवली नाही परंतू महाराजांजवळ बोललेल्या एका इच्छेची तीव्रतेने आठवण आली. काही वर्षांपूर्वी मुलीच्या वाढदिवसानिमित्त मी एक गालीचा मंदिरात भेट केला होता तेव्हा ‘श्रीजीका विश्रांती स्थान’ असलेल्या पलंगावर आपण गादी घ्यावी असं तीव्रतेने वाटून मी योग्य पद्धतीने चौकशी करून ठेवली होती. सोबतच गादीचं माप आणि लागणारं साहित्य, म्हणजे एक गादी, तीन मोठे लोड, एक फोटोच्या मागे दोन बाजूला, तीन उशा, दोन फोटोच्या बाजूला एक पादुकांच्या खाली. या सर्वांला शोभून दिसेल अशी चादर, कापड इत्यादी. अशा सर्वाची नोंद घेऊन ठेवली होती. मध्यंतरीच्या काळात अनेकदा माझ्या डोक्यात गादीचा विचार डोकावून गेला पण तसा योग काही येत नव्हता.

			एक दिवस पुन्हा महाराजांच्या समोर प्रार्थनेसाठी बसलो, काकुळतीनी त्यांना विनवणी केली. मला आठवतं त्याप्रमाणे तो मंगळवार असावा, तशी अनेकदा मी संध्याकाळी गादीजवळ, गादीविषयी महाराजांना प्रार्थना केली होती. त्या संध्याकाळी पुन्हा एकवार चौकशी करून तर पाहू, बाकी महाराजांची इच्छा! या विचाराने संध्याकाळी आरतीनंतर तेथील सेवेकर्‍याकडे विचारलं. त्याने एका व्यक्तीकडे बोट दाखवून म्हटलं, त्या दिवाणजींना विचारा. त्याप्रमाणे मी त्यांना विचारताच, त्यांनी घाईघाईने एक सेवेकरी कुठे जायला निघाला होता त्याला थांबवले, त्या दिवशी मी महाराजांची लीला पाहून थक्क झालो. त्याच दिवशी पलंगावरील गादी थोडी खराब झाल्याचं लक्षात येऊन, संबंधितांनी नवीन गादीसाठी हालचाल करण्याचा निर्णय घेतला होता. तो सेवेकरी त्याच कामासाठी निघाला होता. मला ते म्हणाले, उद्या सकाळी तुम्ही गादी देऊ शकाल का? त्यांना म्हटलं महाराजांची इच्छा असेल तर हे सहज शक्य होईल. मी लगेच आकोट रोड वरील एका गादीच्या दुकानात पोहोचलो. ते लग्नसराईचे दिवस असल्याने दुकानात कामाची खूप गर्दी होती. दुकानात मुलगा आणि वडील दोघं जण होते. त्यांना म्हटलं तुम्हाला जे पैसे घ्यायचे ते घ्या, पण मला मंदिरात गादी देण्याची संधी चालून आली आहे कृपा करून नाही म्हणू नका. काम बरंच मोठं होतं पण महाराजांच्या कृपेने त्यांनी ते करण्याचं कबूल केलं! बोलता बोलता मुलाचे वडील म्हणाले, याने रेल्वेत नोकरीसाठी अर्ज केला आहे. मी त्या मुलाला म्हणालो, तू या गादीच्या कामाला हातभार लाव आणि बाकी भार त्यांच्यावर सोडून दे. तो शेगांवचा असल्याने त्याला बाकी अजून काही सांगायची गरजच नव्हती.

			दुसरे दिवशी सकाळी आम्ही रिक्षातून सर्व सामानासह मंदीर गाठलं. तो मुलगा स्वतः गादी घेऊन माझ्यासोबत आत आला. त्या दिवशी गादी तिथे ठेवताना भक्तीचा एक परमोच्च क्षण अनुभवत मी गादीवरून हात फिरवला, गादीच्या एका बाजूला तिथे माझ्या सद्गुरूंचे पाय असणार आहेत, या कल्पनेने मी तो भाग चेपू लागलो. महाराजांनी माझी बरेच दिवसांपासून असलेली इच्छा पूर्ण केली होती. माझा आनंदाचा तो उत्कट क्षण कुणाला कळू शकणार नव्हता. माझ्या डोळ्यातून घळघळ पाणी वाहू लागलं, ते माझ्या उजव्या हातावर पडून तिथून दोन थेंब गादीवर पडले, जणू मी ती गादी माझ्या सद्गुरूंना अर्पण केली किंबहुना त्यांनी ती करवून घेतली. माझ्या मनात जी बदलीची शक्यता वाटत होती ती लगेच प्रत्यक्षात आली आणि मला नाशिकला जावं लागलं. म्हणून सुरूवातीला मी जे म्हटलं की कृतार्थ लोचनांनी मी शेगांवचा निरोप घेतला, ते याचसाठी की महाराज जाणून होते, लेकराची बदली होते आहे, लेकराच्या मनाजोगतं होऊन जाऊ दे! असो.. त्या दिवसानंतर काही काळाने शेगांवला जाणं झालं तेव्हा सहज त्या गादीवाल्याच्या दुकानात गेलो. तेव्हा मुलाचा बाप आनंदाने सांगू लागला साहेब माझ्या मुलाचं काम झालं, त्याला रेल्वेत नोकरी नोकरी लागली. त्याच्या आनंदात सहभागी होऊन, त्याला हात जोडून म्हटलं.... श्री गजानन! जय गजानन! श्री गजानन! जय गजानन!

			श्री. प्रफुल्ल पडोळे, नागपूर. ९८ ८११ ३७ ९९६

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७० - गजानन महाराज आमच्या मनात हवेत - श्री. गिरिश पुरुषोत्तम वझलवार, नागपूर

			जय गजानन! श्री गजानन महाराजांचे भक्त जेव्हा केव्हा एकत्र येतात आणि त्यांच्या गप्पा रंगतात, तेव्हा त्यात शेगांव आणि महाराजांची प्रचिती, या दोन गोष्टींचा उल्लेख हमखास निघाल्याशिवाय रहात नाही. मध्यंतरी आम्ही काही लोक याच संदर्भात बोलत असताना, कुणी तरी प्रश्‍न उपस्थित केला की शेगांवची शिस्त, तेथील वातावरण याचा मूलाधार काय? तेव्हा सर्वांचं त्यावर एकमत झालं, श्री गजानन महाराजांचं अधिष्ठान! आमच्या मनात गजानन महाराज असणं गरजेचं आहे. कारण मनात जर गजानन महाराज असतील तर आचरणात ते प्रतिबिंबित झाल्याशिवाय राहणार नाही. याच अनुषंगाने एक गोष्ट मला तेव्हा आठवली आणि मी ती तेथे कथन केली. आपण स्वच्छतेसाठी झटणारे हात तिथे नेहमीच पहातो. आपल्या दृष्टीसमोर घडणार्‍या घटनांची आपण बरेचदा नोंद घेतो, पण आपल्या नजरेआड एखादी उल्लेखनीय घटना घडते, तेव्हा तिथे महाराजांचं अधिष्ठान आहे, या गोष्टीला आपलं मन आपल्या कळत नकळत मान्यता देतं.

			त्याचं असं झालं, एप्रिल २०१६ ची ही घटना असावी. तेवढ्यातच माझा मुलगा जो पुण्यात ‘मित्सुबिशी’ कंपनीत कामाला आहे. त्याला कंपनीतर्फे ट्रेनिंगसाठी स्वित्झरलॅन्डला जाण्याचा योग आला. योगायोगाने माझा वाढदिवस त्याच सुमारास येत होता म्हणून तो तिथून येताना बाबांसाठी काही आणावं या विचारानं माझ्यासाठी स्वीसमेड उत्तम क्वालिटीचं बारा हजार रुपये किंमतीचं एक घड्याळ घेऊन आला. आम्ही सर्वांनी २० एप्रिल २०१६ ला शेगांवला जाण्याचा, निर्णय घेतला. श्रींच्या दर्शनासाठी नागपूरहून सर्व एकत्र निघू असं ठरल्याने, तो पुण्याहून नागपूरला पोहोचला, सोबत नवीन घड्याळ घेऊन आला. शेगांवसाठी निघताना मी त्याला म्हटलं, तूच हे नवीन घड्याळ घालून शेगांवला चल. त्यावेळी आम्हाला भक्त निवास क्रमांक पाच मध्ये दुसर्‍या मजल्यावर खोली मिळाली. आमचं दर्शनादी काम व्यवस्थित पार पडलं. परतीची बस रात्री दहाची होती त्यामुळे आनंद सागर भेट पण शक्य झाली. परत येऊन खोलीत विसावलो, थोडा नाश्ता केला आणि बसची वेळ साधण्यासाठी खोली सोडली. आम्ही नागपूरला परतलो आणि मुलगा पियुष दुपारी चारच्या बसने पुण्याला रवाना झाला. आमचे नित्याचे व्यवहार सुरू झाले. साधारण वीस बावीस दिवसांनी पुण्याहून मुलाचा फोन आला, बाबा मी नवीन घड्याळ तुमच्याकडे दिलं नं? मला तसं काही आठवत नव्हतं, तरीही म्हटलं, मी घरी शोध घेतो तुही पुन्हा शोध घे. पाच सहा दिवस गेलेत पण घड्याळ काही सापडलं नाही. मी महाराजांच्या फोटो समोर उभा राहून घड्याळ कुठे असावं? या गोष्टीचा विचार करू लागलो आणि डोक्यात एक विचार चमकून गेला की घड्याळ कदाचित शेगांवला खोलीतच राहिलं. महाराजांना म्हटलं घड्याळ सापडू द्या! मी भक्त निवासाची पावती कुठे सापडते का याचा शोध घेऊ लागलो. नशिबाने पावती मिळाली, त्यावर फोन नंबर पाहून शेगांव संस्थानला फोन केला, त्यांना सर्व सविस्तर सांगितलं. घड्याळाचं पूर्ण सविस्तर वर्णन केलं. त्या गोष्टीला अठ्ठावीस दिवस झाले होते. आश्‍चर्य म्हणजे त्यांनी लगेच प्रतिसाद देऊन तुमचं घड्याळ आहे, उद्याच पुरावा दाखवून घेऊन जा, असं म्हटलं. रात्रीच मी आणि माझी पत्नी शेगांवसाठी निघालो. तिथे पोहोचून कागद पत्र दाखविल्यावर अक्षरशः पाच मिनिटात घड्याळ आमच्या हाती होतं. माझ्या दृष्टीने, घड्याळाविषयी खरं तर कुणालाही माहिती नव्हतं, तरीही घड्याळ मिळण्याचं कारण महाराजांचं अधिष्ठान, महाराजांशी प्रामाणिकता हे होतं. अशा गोष्टी शेगांवला वारंवार घडतात असं ऐकलं होतं. त्याचा हा प्रत्यक्ष पुरावा होता.

			आम्हा भक्तांच्या जीवनात बरेचदा काही गोष्टी अशा घडतात की तेव्हा पुरत्या त्या मनाविरुद्ध असल्या तरी पुढे जाऊन लक्षात येतं की यात महाराजांची योजना काही वेगळी होती. पण असं वारंवार घडलं तरी आपण महाराजांवर पूर्ण श्रद्धा टाकून निवांत का होत नाही याची मनाला नेहमीच खंत वाटते. असाच एक प्रसंग मला आठवतो. १९९६ ची गोष्ट, आमची प्रियंका तेव्हा चार वर्षांची होती. ती बालक मंदिरात जात असे, तिची आई तिला सायकलवर बसवून बाल मंदिरात पोहोचवायची. एकदा शाळेतून परत येताना वाटेत सायकल अचानक थांबली आणि प्रियंका रडायला लागली. हिला प्रथम समजेना एकाएकी काय झालं? उतरून पाहिलं तर प्रियंकाचा पाय चाकात अडकला होता. हिने तो काळजीपूर्वक बाजूला केला. घरी आल्यावर आमच्या फॅमिली डॉक्टरकडे आम्ही तिला घेऊन गेलो, त्यांनी मलमपट्टी करून काही गोळ्या दिल्या आणि आमची सुटका केली. आम्हाला दुसरे दिवशी शेगांवला जायचे होते. डॉक्टर म्हणाले काही हरकत नाही, तुम्ही जाऊ शकता. आम्ही त्याप्रमाणे शेगांवला दर्शनासाठी निघालो. शेगांवच्या जवळच एका खेड्यात माझी मावस बहीण रहाते, यावेळी तिच्याकडे जाण्याचा व दोन दिवस रहाण्याचा माझा निर्धार पक्का होता. आमचं शेगांव दर्शन शांतपणे पार पडलं, प्रियंकाचा पाय कदाचित थोडा दुखत असावा असं तिच्या चेहर्‍यावरून भासत होतं. पूर्ण वेळ ती आईच्या कडेवरच होती. तिचं दुखणं दोन दिवसात गोळ्या घेऊन कमी होणार होतं. आम्ही दर्शन घेऊन मुख्य प्रवेशद्वाराशी उभे होतो. वास्तविक तिथे फारशी गर्दी नव्हती, तेवढ्यात एक गृहस्थ प्रियंकाच्या अगदी जवळून पुढे गेले, त्यांचा धक्का तिच्या पायाला लागला आणि प्रियंकाने जोरात टाहो फोडला. अगदी कळवळून ती रडायला लागली. ते ऐकून आम्हा आई बापांच्या मनात कसंतरीच होउन, डोळ्यात करूणा दाटून आली, काहीही केल्या प्रियंका रडायचं थांबेना. त्या अचानक बसलेल्या धक्क्याने, खेड्यावर जाण्याच्या आमच्या निर्णयाला देखील धक्का बसला. मी मनातल्या मनात महाराजांना म्हटलं, महाराज दोन दिवसांचा प्रश्‍न होता. तुमच्या दारात उभे असतानाच तिला असा धक्का का लागावा?

			आम्ही लागोलाग नागपूरला परतलो. येताच रामदासपेठ येथील प्रसिद्ध अस्थीरोग तज्ञ डॉ. काळे यांचा दवाखाना गाठला. त्यांनी तपासून लगेच एक्सरे काढायला सांगितला, एक्सरे पाहून ते संतापले. त्यांनी विचारलं, हे केव्हा झालं? त्यावर मी म्हणालो, दोन तीन दिवस झालेत. म्हणाले देवाचे आभार माना की आज तुम्ही येथे आलात. दोन दिवस जरी उशीर झाला असता तरी पायाचं काय झालं असतं सांगता येत नाही. फ्रॅक्चर आहे, जखमेत विष पसरू शकलं असतं! त्यांनी योग्य उपचार करून पायाला प्लॅस्टर लावून आम्हाला घरी पाठविलं. एक महिन्यात प्रियंका पूर्ण दुरूस्त झाली. महाराजांच्या दाराशीच प्रियंकाला कुणाचा धक्का लागून, आम्हाला नागपूरसाठी निघावं लागलं याचं महत्त्व मला कळलं होतं आणि दोन दिवसांचाच तर प्रश्‍न आहे असं जे माझ्या मनात आलं होतं, त्यापेक्षा त्या दोन दिवसांचं महत्व महाराजांच्या योजनेत किती वेगळं होतं याची जाणीव डॉक्टरांच्या मुखातून निघालेल्या वाक्याने मला झाली होती. मी मनोमन महाराजांना हात जोडून म्हटलं महाराज तुमची करणी आमच्या समजुतीच्या पलीकडे आहे ‘आम्ही’ भक्त तुम्हाला प्रार्थना करू शकतो आणि तुमच्या स्मरणार्थ म्हणू शकतो.... श्री गजानन! जय गजानन! श्री गजानन! जय गजानन!

			श्री. गिरिश पुरुषोत्तम वझलवार, नागपूर. ९४ २१७ ०८ ०३४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७१ - गण गण गणांत बोते म्हणूनी लावा अंगारा - आशा भाऊराव इटनकर, गडचिरोली

			जय गजानन! आपण गजानन महाराज भक्त! महाराजांची भक्ती करतो! कधी कधी अडचण आली की ती सांगायला त्यांच्यासमोर बसतो. कधी काही मार्ग निघाला की आनंदीत होतो, मार्ग न मिळाला तर हताश होतो. पुन्हा महाराजांना प्रार्थना करतो. कधी कधी सुप्त मनातून अचानक काही सुचतं आणि तो उपाय काम करून जातो. कुणी म्हणतात, या वातावरणात एक सुप्त शक्ती आहे ती तुम्हाला सहाय्य करते. खरंच! पण माझ्यापुरतं बोलायचं तर माझ्यासाठी त्या शक्तीचं नाव आहे, समर्थ सद्गुरू श्री गजानन महाराज! मला माझ्या दोन्ही मुलींच्या बाबतीत थोडाफार असा अनुभव आला. आता पुढे काही सांगायच्या आधी मी माझी थोडक्यात ओळख करून देते. मी आशा भाऊराव इटनकर. लोकसेवा हायस्कूल, नवरगाव येथून शिक्षिका म्हणून निवृत्त झाले. मला दोन मुली आहेत. दोघींचीही लग्न झालीत. मोठी मुलगी शीतल आयुर्वेद डॉक्टर आहे. धाकटी मुलगी रश्मी इंजिनियर आहे. शीतल गडचिरोली जिल्ह्यात आरमोरी येथे असते, सध्या मी तिच्याकडेच असते.

			रश्मी नोकरीच्या निमित्ताने पुणे येथे असते. माणसाच्या आयुष्यात कधी कधी अशी काही परिस्थिती उद्भवते की काही निर्णय त्याला अपरिहार्यपणे घ्यावे लागतात. रश्मीच्या बाबतीत असं झालं की, २८ जानेवारी २०१६ ला रश्मीच्या वडिलांचं हार्टअटॅक येऊन निधन झालं. रश्मी पंधरा दिवस सुट्टी घेऊन आली, सर्व सोपस्कार पूर्ण करून परत कामावर रुजू झाली. लगेच जून महिन्यात तिचे सासरे वारले, त्यामुळे तिला पुन्हा सुटी घेऊन नागपूरला रहावं लागलं. या सर्व घडामोडीत तिचं कंपनीच्या प्रोजेक्टकडे दुर्लक्ष होऊन, तिला कंपनीत त्रास झाला आणि तिची नोकरी सुटली. तिचे नोकरीसाठी शोध आणि प्रयत्न सुरू झालेत. ती मला म्हणाली, आई मी तर महाराजांना प्रार्थना करतेच आहे पण माझ्यासाठी तू पण त्यांना विनंती कर. त्याप्रमाणे मी महाराजांसमोर बसले आणि मंगळवार, बुधवार व गुरुवार असं तीन दिवसांचं पारायण व लगेच म्हणजे गुरुवारी झुणका भाकर नैवेद्य! अशी अकरा पारायणं महाराजांसमोर कबूल केली. त्याच विचारांच्या तंद्रीत असताना रश्मीचा फोन आला, आई माझं काम होईल नं? केव्हापर्यंत व्हावं? आता या प्रश्‍नाचं उत्तर माझ्या जवळ नव्हतं, पण तिला काहीतरी धीर देणं आवश्यक होतं. मी हातात पेन घेऊन कॅलेंडर समोर उभी झाले. त्याच तंद्रीत अकरा पारायणं केव्हा पूर्ण होतात याचा विचार केला. महाराजांकडे पाहून म्हटलं, महाराज लेकीला एक तारीख सांगतेय आणि तिला म्हटलं पंधरा डिसेंबर पर्यंत तुझं काम व्हायला हरकत नाही. असं म्हणून मी पंधरा डिसेंबर या तारखेभोवती एक वर्तुळ केलं.

			श्रद्धेने केलेल्या गजानन विजय ग्रंथ पारायणांची माझी संख्या पुढे सरकू लागली. एक दिवस रश्मीने फोनवर मला सांगितलं, आई २६ नोव्हेंबरला मला इंटरव्हयूसाठी बोलावणं आलं आहे, मी अत्यानंदाने फोन हाती असतानाच कॅलेंडर समोर ओढलं, आणि पाहिलं तर आश्‍चर्याचा धक्का बसला, माझ्या अकराव्या पारायणातला तो दिवस होता. पण मग आता माझ्यासमोर प्रश्‍न उभा ठाकला की, मी महाराजांचं स्मरण करीत त्या दिवशी पंधरा डिसेंबर तारखेला गोल का केला? असो, रश्मीला शुभाशिर्वाद देऊन फोन ठेवला. कंपनीत इंटरव्हयू पार पडला, इंटरव्हयू चांगला झाला. त्याच संध्याकाळी तिचा फोन आला, आई इंटरव्हयू छान झाला माझी निवड झाली आणि मला पंधरा डिसेंबरला जॉईन व्हा, असं सांगितलं आहे! तिच्या या वाक्याने माझ्या मनात दोन गोष्टी प्रकर्षाने प्रकट झाल्यात, एकतर पंधरा डिसेंबर ही तारीख कळत नकळत आधीच वर्तवल्या गेली होती आणि दुसरं म्हणजे कदाचित महाराजांचं सांगणं आहे, बाई गं केवळ अकरा पारायणांवर थांबू नकोस! पुढे पंधरा तारखेला माझं चौदावं पारायण संपलं, मग मी न थांबता एकशे आठ पारायणं पूर्ण केलीत आणि इथे वेगळं सांगण्याची गरज नाही की रश्मीच्या मनात गजानन महाराजांविषयीची भक्ती वाढीस लागली.

			पुढे ४ जून २०१८ची गोष्ट. मोठ्या मुलीला, शीतलला, ताप येऊन श्‍वास घ्यायला खूप त्रास होऊ लागला. श्‍वास घेणेच कठीण झाल्यामुळे तिला तातडीने नागपूरचे ह्रदयरोग तज्ञ डॉ. माहूरकर यांच्याकडे अ‍ॅडमिट करणे क्रमप्राप्त झाले. डॉक्टरांनी त्यांच्या परीने सर्व उपचार लगेच सुरू केले. कुठलीही शंका शिल्लक राहायला नको म्हणून तिच्या सर्व टेस्ट करण्यात आल्या. अगदी ब्लड टेस्ट, हार्टचा ई. सी. जी., लंग्जच्या टेस्ट, सर्व पार पडल्या. इतकेच नाही तर स्कॅन आणि एम आर आय सुद्धा केले, पण सर्व टेस्टस् नॉर्मल आल्यात. डॉक्टरांना काही निदान होत नव्हतं. औषध दिले की तेवढ्यापुरतं बरं वाटायचं, पण पुन्हा येरे माझ्या मागल्या होऊन पंधरा दिवसांत तीन वेळा अ‍ॅडमिट करावे लागले. डॉक्टर बदल, हॉस्पिटल बदल, सर्व झालं. डॉक्टरांना सुद्धा आश्‍चर्य वाटलं की असं का व्हावं? ताप मात्र रोज चढायचा, उतरायचा, ताप कमी होत नव्हता, तिकडे श्‍वासाचाही त्रास होतच होता. आम्हा सर्वांसाठीच तो चिंतेचा विषय झाला. मग काय? ‘संकट काळी सहाय्य करीती संत अथवा देव हो!’ त्या काळात तशीही चिंतेमुळे स्वस्थ झोप लागत नव्हतीच, एके रात्री अस्वस्थ झोप आणि अर्धवट ग्लानी अशासारख्या अवस्थेत, आतून सूचना झाली.

			आशाबाई संत शिरोमणी श्री गजानन महाराजांना शरण जा! पाठोपाठ ओव्यांचं स्मरण झालं.. आता वैद्य गजानन । तारो अथवा मारो इसी । अंगारा लावा प्रतिदिवसी । तिर्थ द्यावे प्यायासी । समर्थांच्या पायाचे ।.. मी त्याच रात्री मनोमन महाराजांना संकल्प केला, महाराज उद्यापासून मी रोज अध्याय तेरावा, तुमच्या समोर बसून वाचणार. आमच्या घरी शेगांव संस्थानकडून महाराजांची प्रसादरूपी मिळालेली मूर्ती आहे. त्या मूर्तीसमोर सकाळीच मनापासून प्रार्थना करून अध्याय तेरावा वाचण्यास प्रारंभ केला. सोबतच एका ग्लासमधे तीर्थ म्हणून पाणी ठेवलं, त्यात शेगांवहून आणलेला अंगारा चिमूटभर टाकला. अध्याय वाचायचा आणि नंतर गण गण गणांत बोते हा एक माळ जप करायचा. तीर्थ महाराजांच्या चरणाला लावून शीतलला प्रार्थनापूर्वक प्यायला सांगायचं, असा उपाय सुरू केला. सतत एक महिना हा क्रम चालला. हळू हळू तिचा ताप तर गेलाच आणि श्‍वास घेण्याचा त्रासही कमी झाला. मी लगेच महाराजांजवळ एका वर्षात शेगांवला पाच वार्‍या करण्याची इच्छा व्यक्त केली.

			सप्टेंबर २०१८ पासून माझ्या वार्‍या सुरूही झाल्या. योगायोगाने माझ्या पहिल्या वारीत मी शेगांवला बंकट सदनात ‘श्री गजानन अनुभव’ या पुस्तकाच्या प्रकाशन सोहळ्याला उपस्थित राहून, एक सात्विक आनंद मिळवू शकले. असो. नोकरीच्या अनुभवातून लहान मुलीच्या मनात श्रद्धा वाढीस लागली तर तब्येतीच्या अनुभवातून थोरल्या शीतलच्या मनात गजानन महाराजांचं स्थान अधिक दृढ झालं. आता आम्हा तिघींसाठी व जावयांसाठीही ‘गजानन महाराज’ आमच्या जीवनात एक फार मोठा आधार झाला आहे आणि एकमेकींना धीर देण्यासाठी परवलीचे शब्द झाले आहेत.... श्री गजानन! जय गजानन! श्री गजानन! जय गजानन!

			आशा भाऊराव इटनकर, आरमोरी (गडचिरोली). ९४ २१७ २० २५४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७२ - श्रीगजानन सिद्धयोगी - श्री. संजय गोखले, सोलापूर

			जय गजानन! असं म्हणतात की संतांचा सहवास लाभायला आणि मुखात भगवंताचं नाव यायला भाग्य लागतं! माझ्या बाबतीत असं म्हणता येईल की, जीवनाच्या वाटेवर श्री गजानन महाराज दीपस्तंभासारखे उभे झालेत आणि मला शेगांवची वाट गवसली. मी इ.स. १९८० साली सोलापूरला सेल्स टॅक्स ऑफिसला पी. ए. टू जॉईन्ट कमिश्‍नर (स्टेनोग्राफर) या पदावर रुजू झालो आणि माझी नोकरी सुरू झाली. माझं नाव संजय गोखले, सध्या मी सेवानिवृत्त आहे आणि गजानन महाराजांचे आपण भक्त आहोत, सेवक आहोत या कल्पनेने आनंदात आहे. ‘गुरू योग्य असल्यावरी, वाया न जाई सेवा खरी’ ही जी गजानन विजय ग्रंथात ओळ आहे त्याचा अनुभव जेव्हा आम्हा गजानन भक्तांना येतो तेव्हा सोबतच्या गजानन महाराज भक्तांना तो अनुभव सांगावा, अशी स्वाभाविक भावना मनात निर्माण होते! बस त्याच भावनेने माझा अनुभव तुम्हाला सांगू इच्छितो!

			खरं तर सुरुवातीला मला गजानन महाराजांविषयी फारशी कल्पना नव्हती, म्हणजे नाव ऐकून होतो पण फारसा अनुभव असा नव्हता. आमच्या संसारवेलीवर डिसेंबर १९८५ ला प्रथम कन्यारत्न ‘केतकी’ आणि ऑक्टोबर १९८८ ला दुसरंही कन्यारत्नच गौरी. त्याचं असं झालं की १९८८-८९ च्या सुमारास म्हणजे मोठी केतकी जेमतेम चार वर्षांची असताना तिला टायफॉईड झाला आणि तिला हॉस्पिटलमधे अ‍ॅडमिट करावं लागलं. सोलापूरचे सुप्रसिद्ध बालरोग तज्ञ, डॉक्टर उमाकांत वरेरकर तिच्यावर लक्ष ठेवून होते. डॉक्टरांच्या परीने ट्रीटमेन्ट सुरू होती, परंतू पाच सहा दिवस झालेत तरी तिचा ताप काही उतरला नाही, अगदी चढत्या क्रमाने औषधं झालीत, सलाईन लावून इंजेक्शन झालं, पण ताप उतरला नाही. केस हाताबाहेर जाणार, अशी स्पष्ट लक्षणं दिसू लागली. आम्ही सर्व तर काळजीत होतोच पण डॉक्टरही हताश झाले. सातव्या दिवशी डॉक्टर म्हणाले, गोखले मी काल रात्री तीन वाजेपर्यंत, केतकीला पुढील औषध काय द्यावं ? या विषयी वाचन करीत होतो, पण मलाही मार्ग नीट दिसत नाहीये, ते ऐकून आमच्या तोंडचं पाणी पळालं! सगळं घर अस्वस्थ झालं. तेव्हा आमच्या शेजारी जोशी काकू राहत होत्या, त्यांनी सर्व परिस्थिती पाहून, त्या आमच्या दारी जणू गजानन महाराजांच्या प्रतिनिधी म्हणून उभ्या ठाकल्या. त्यांच्या हातात गजानन विजय ग्रंथ होता. केतकीच्या आईला ग्रंथ देऊन त्या म्हणाल्या, हा ग्रंथ भावपूर्ण अंतःकरणाने प्रार्थना करून वाच आणि गजानन महाराजांचा अंगारा प्रत्येक अध्यायानंतर लावत जा! बघा काय होतं ते!

			त्या पारायणातून मला गजानन महाराजांची ओळख झाली. केतकीच्या तब्येतीतील सुधारणा सगळ्यांनाच आनंद देऊन गेली. घरातील वातावरण जय हो! गजाननमय हो ! असं झालं आणि आम्ही स्वतःसाठी म्हणून शेगांवहून श्री गजानन विजय ग्रंथ घरी घेऊन आलो. आता आमच्याकडे गजानन विजयचं पारायण हा नित्याचा भाग झाला. विशेषतः माझ्याहीपेक्षा माझी पत्नी सुनंदा जास्त नियमितपणे गजानन विजय वाचू लागली. पुढे वेळोवेळी लहानसहान प्रसंग घडत गेले, प्रत्येक वेळी गजानन महाराजांची भक्ती आमच्यासाठी आधार ठरत गेली आणि इ.स. २००६ साली असा एक प्रसंग आला, की पत्नीच्या महाराजांवरील निष्ठेच्या कसोटीचा क्षण आला. इ.स. १९८० ते इ.स. २००६ म्हणजे तब्बल सत्तावीस वर्ष सोलापूर सारख्या गावात नोकरीचे पार पडले. माझ्या वयाची पन्नाशी उलटून गेली आणि अचानक नोकरीच्या ठिकाणी काही व्यवस्थापकीय बदल घडल्याने मला मुंबईला बदलून जाण्याचा योग आला. घरी वृद्ध आई वडील, घर सांभाळणारी गृहिणी, मोठी मुलगी नोकरीच्या निमित्ताने पुण्यात, धाकटीचं शिक्षण सुरू आहे, घरात कमावता मी एकटा, सर्व जबाबदारी आर्थिक, मानसिक, शारीरिक पार पाडण्यासाठी माझं घरी असणं आवश्यक. बरं घरच्यांना मुंबईसारख्या ठिकाणी नेता येत नाही. एकट्याचीच रहाण्याची सोय होणं कठीण, अशा सर्व परिस्थितीत मुंबईला माझी रवानगी ऑफिसनं केली! कसं व्हावं? बरं उद्भवलेल्या स्थितीला काही पर्यायही नव्हता. कारण सेल्स टॅक्सच्या ऐवजी व्हॅट लागू होणार! त्यामुळे सेल्स टॅक्स मधील अनेक कर्मचार्‍यांना दुसर्‍या ऑफिसमधे सामावून घेणे अशासारखा तो प्रकार असल्याने, संपूर्ण महाराष्ट्रात असे बदल अनेक ठिकाणी झाले, अर्थात त्यात माझाही नंबर लागला आणि मला ७ मे, २००७ रोजी मुंबईला जॉईन व्हावं लागलं. जेव्हा मी सोलापूरहून निघताना सौ. सुनंदाचा निरोप घेतला तेव्हा ती मला म्हणाली, मी महाराजांच्या समक्ष तुम्हाला सांगते आहे आणि याला महाराज साक्षी आहेत, पुढील प्रकट दिनापर्यंत तुमची सोलापूरला बदली होईल!

			सुनंदा दर दशमी, एकादशी, द्वादशीला नियमित पारायण करीतच होती, त्याला जोडून तिने संकल्पासह रोज एका अध्यायाचं वाचन सुरू केलं. सोबत महाराजांना प्रार्थना सुरू झाली, महाराज मी मिस्टरांना बदली विषयी बोलले आहे. आमच्यावर लक्ष असू द्या, मी तुमच्या समोर यांना प्रकट दिनाचा दिवस सांगितला आहे. इकडे मी बदलीसाठी सर्व बाजूंनी प्रयत्न सुरू केले. पण बदलीची काहीच शक्यता दिसेना. मुळात सेल्सटॅक्स ऑफिसच्या कामाचं स्वरूप बदलून ‘व्हॅट’ अस्तित्वात आल्याने बदलीची संभावना अगदी धूसर होती. आठ महिने निघून गेलेत. बदलीबाबत काहीच हालचाल दिसत नव्हती. ही मधून मधून विचारणा करीत होती. आता प्रकट दिन महिन्यावर येऊन ठेपला. हिने एकवीस दिवसात एकवीस पारायणं करण्याचा निर्धार केला. हिची पारायणं सुरू झाली, एकवीसावं पारायण झालं. एक दिवस मला साहेबांनी म्हटलं गोखले तुमची बदली होणे शक्य नाही पण एक करता येईल, तुम्हाला मी ऑन डेप्युटेशन सोलापूरला पाठवतो. त्याप्रमाणे पाच व्यक्तींचा तसा आदेशही निघाला पण चार लोकांची रवानगी झाली आणि माझ्यासाठी मात्र बदलीवर काम करणारी व्यक्ती (रिलीव्हर) न मिळाल्याने माझं काम काही झालं नाही.

			आता प्रकट दिन बावीस दिवसांवर येऊन ठेपला, पण काम होण्याची चिन्हं पुन्हा ठप्प झालीत. सुनंदा पुन्हा महाराजांसमोर बसती झाली. म्हणाली, महाराज आता माझी लाज तुमच्या हाती आहे. आता मी पुन्हा एकवीस पारायणं सुरू करते आहे. परीक्षा पाहणारेही तुम्हीच आणि पास करणारेही तुम्हीच!. प्रकट दिनाच्या आदल्या दिवशी काम कुठपर्यंत आलं, ते पाहण्यासाठी ऑफिसला गेलो. आत खूप महत्वाची मिटींग सुरू होती. माझं काम होणं कठीण झालं कारण मी आत जाऊ शकत नव्हतो. पण तितक्यात व्यवस्थापकीय काम करणार्‍या एकाची नजर माझ्याकडे गेली, योगायोगाने एक स्टेनो अपेक्षित असून मिटींगला आला नव्हता, त्याने मला घाईघाईने आत पाठवले. सहाजिकच साहेबांना माझ्या कामाची आठवण झाली, पण तेवढयाच पुरती. प्रकट दिनाच्या दिवशी सकाळी मला सुनंदाचा फोन आला, त्यानुसार मी हेडऑफिसला पोहोचलो पण पत्र निघालं नव्हतं. मी पुन्हा माझ्या ऑफिसला आलो. तीन चारच्या सुमारास मला पुन्हा सुनंदाचा फोन आला, म्हणाली, एकवीसावं पारायण झालं, आज प्रकट दिन! मी महाराजांना म्हटलं आहे, तुम्ही पुन्हा हेडऑफीसला जाऊन बघा. त्यावर मी म्हणालो, अगं या दोन चार तासांनी काय होणार आहे? पण ठीक आहे, असं म्हणून मी ऑफिस गाठलं. ऑफिसमध्ये नवीन डेप्युटेशन ऑर्डर टाईप केल्या जात होता, मला पाहताच कमिश्‍नरांच्या पी. ए. ने माझं नाव त्यात अ‍ॅड केलं, म्हणाले, तुमच्यासाठी बदली माणूस दिला आहे. हा तुमचा ऑर्डर. मी पाणावलेल्या डोळ्यांनी तो कागद स्वीकारला. प्रकट दिनाच्या दिवशी माझा सोलापूरसाठी परतीचा प्रवास सुरू झाला होता. सुनंदाची श्रद्धा श्रेष्ठ ठरली होती. गाडीच्या आवाजात आवाज मिळवून, खिडकीतून दूर पहात माझा जप सुरू झाला.... श्री गजानन! जय गजानन! श्री गजानन! जय गजानन!

			श्री. संजय गोखले, सोलापूर. ९४ २१० ४७ ३४३

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९.

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७३ - तुझ्या कृपेचा अगाध महिमा - सौ. पद्मावती व्यंकटेश देशमुख, पुणे

			जय गजानन! मी भगवंताचे मनापासून आभार मानते की माझ्या लहानपणापासून माझ्या आजूबाजूला भक्तीसाठी पोषक वातावरण होतं. एकेकाळी पंढरपूरच्या वाळवंटात आपल्या खड्या आवाजात वारकरी संप्रदायातील किर्तन सादर करून, विठ्ठलाला आळवणारे किर्तनकार शंकर महाराज खडकेकर, माझे आजोबा होते. माझे वडील संस्कृतचे अभ्यासक होते. तर एकीकडे शेगांवच्या मंदिरात पूजा करण्याचे भाग्य, महाराजांच्या कृपेने ज्यांना लाभले, ते नांदेडकर गुरूजी, माझे सख्खे मामा होते!. मी माहेरची शकुंतला खडकेकर, तर सासरचं माझं नाव, पद्मावती व्यंकटेश देशमुख. माझ्या सासरी गजानन महाराजांची भक्ती विशेषत्वाने होत असे. मला गजानन विजय ग्रंथ आधीपासून माहिती होताच, पण खर्‍या अर्थानं त्याचं पारायण मी लग्नानंतरच करू लागले. आमच्या लग्नानंतर मला एकदा माझ्या मिस्टरांनी त्यांच्या आयुष्यात घडलेली घटना सांगितली, ती ऐकून गजानन महाराजांचं स्थान माझ्या मनात अधिक दृढ झालं! मिस्टरांच्या शब्दातच मी ती घटना तुम्हाला सांगते.

			मी व्यंकटेश देशमुख, १९७५ ची ही घटना आहे. आम्ही तेव्हा नांदेड जिल्ह्यातील तालुका मुखेड येथे रहात होतो. माझे वडील विष्णुपंत आणि आई वत्सलाबाई, आम्ही दोन भाऊ आणि चार बहिणी असं आमचं मोठं कुटुंब. तो काळ वेगळाच होता, आम्ही श्री पोद्दार यांच्या वाड्यात किरायानं रहात होतो. वडील शिक्षक होते. आमच्या घराचं भाडं होतं रुपये पंधरा! आणि एका लाईटची सोय म्हणून जास्तीचे रूपये चार! आजच्या पिढीला त्या जुन्या घरांची कल्पनाही करता यायची नाही. मोठ्या कुडाच्या भिंती, भिंतीची रुंदी अशी की त्या भिंतीवर दोन माणसं समोरासमोर आरामात बसून गप्पा करु शकतील. आम्ही रहायचो तो वाडा खूप जुना झाला होता, त्याला एक तळघर होतं. एकच लाईट म्हणजे बाकी ठिकाणी कंदील. तोच आजच्या भाषेत मुव्हेबल लाईट. नोकरी लागायला हवी असं माझं ते वय! जीवनात पुढील मार्ग गवसावा, या विचारानं गजानन विजय ग्रंथाचं पारायण करावं आणि गजानन महाराजांना पुढील मार्ग विचारावा, असा संकल्प मनाने घेतला. घरात तेव्हा महाराजांचा फोटो नव्हता, पोथी नव्हती, ओळखीतील एकाने काही अटी घालून पोथी वाचायला दिली. गावातील एका दुकानात फोटोची चौकशी केली, त्याच्या जवळ फोटो नव्हता, मी त्या दुकानात बसून राहिलो, त्याला म्हटलं बघा, इतकं सामान आहे, इतके फोटो आहेत, कुठेतरी असावा महाराजांचा फोटो! शेवटी माझ्या समाधानासाठी त्याने एका खोक्यातील सर्व फोटो खाली जमिनीवर अक्षरशः ओतले आणि त्यालाही आश्‍चर्य वाटले, त्यात एक महाराजांचा फोटो मिळाला. तो त्यानं मला फ्रेम करुन दिला. दुसरे दिवशी सकाळीच पारायण करायचं, पारायण करताना शक्यतो मांडीही बदलायची नाही. लघवीसाठीही उठण्याचा प्रश्‍नच नाही, असा निर्धार केला. वडिलांना सांगितलं, सकाळी लवकर उठवा, कंदीलाच्या शांत प्रकाशात या फोटोसमोर मी पारायण करणार! तो काळ असा होता की सकाळी वडील मला उठविणार आणि प्रातर्विधीसाठी बाहेर जाणार. त्याप्रमाणे चार पारायणं झालीत. पाचव्या दिवशी सकाळी वडिलांनी मला जागं केलं, आम्ही वरच्या मजल्यावर रहायचो. मला जागं करून वडील बाहेर पडले. मी खाटेवर अर्धवट जागा होऊन पडून राहिलो, वडील परत आलेत, पायावर पाणी घेत होते, तोच धाडकन बाहेर काही पडल्याचा आवाज आला. काय पडलं पाहण्यासाठी वडील खाली उतरून बाहेर पडले आणि काही मिनिटात आम्ही ज्या भागात रहात होतो तो घराचा पूर्ण भाग धाड धाड करत खाली कोसळला. वडिलांच्या डोळ्यादेखत, वाड्याचा तो भाग खाली आला. आई आणि आम्ही सर्व भावंडं आत होतो, वडील मटकन डोकं धरून खाली बसले. त्यांनी भयाण भविष्याची कल्पना केली. पण महाराजांच्या कृपेने आम्ही सुखरुप राहिलो आणि हळूहळू आतून बाहेर पडलो.

			गावात आईचे मामा रहात होते, त्यांच्याकडे आमची सोय झाली. तो दिवस त्या मानसिक धक्क्याखाली गेला. दुसरे दिवशी दुपारी काही सामान हाती लागतंय का आणि फोटो- पोथीचं काय झालं? हे पहाण्यासाठी आम्ही घराचा ढिगारा गाठला. कुणी विश्‍वास ठेवणार नाही, परंतु कंदील सुरक्षित! फोटोला साधा ओरखडाही नाही आणि पोथी सुरक्षित ठेवीन या माझ्या शब्दाची किंमतही राखल्या गेली. मी तो फोटो आणि पोथी ह्रदयाशी कवटाळली आणि डोळे गच्च मिटून महाराजांचं रुप नजरेसमोर आणून त्यांना म्हटलं, काल पर्यंतची सर्व पारायणं तुम्हाला अर्पण. आता तुम्ही नेणार तिकडे जाऊ. त्या घटनेनंतर लगेच वडिलांची बदली देगलूर येथे झाली आणि मला नांदेडला नोकरी मिळाली, आम्ही मुखेड चा निरोप घेतला. जीवनातील पुढील दिशा स्पष्ट व्हावी, या उद्देशाने सुरू केलेली पारायणं महाराजांच्या चरणी समर्पित झालीत.

			ही घटना ऐकल्यावर मी गजानन विजय ग्रंथाच्या प्रेमात पडले नसते तरच नवल! अर्थातच लग्नानंतर मीही नियमित पारायणं करु लागले. इ.स. १९९६-९७ ची गोष्ट. त्या वर्षीच्या चातुर्मासात मी एक नियम केला की, दशमी, एकादशी, द्वादशीला गजानन विजयचं पारायण करायचं. चातुर्मासात अशी आठ पारायणं होतील आणि समाप्तीला म्हणजे नवव्या पारायणाच्या दिवशी, किमान एकवीस जणींनी, एकत्र पारायण करून महाप्रसाद करायचा. मी शाळेत शिक्षिका होते. सकाळची शाळा असल्याने पहाटे चारला उठून पोथी वाचल्यानंतर बाकी कामे, पुढे शाळा. दर द्वादशीला एकवीस मोदक व दोन करंज्या, असा नैवेद्य. हे सर्व संपूर्ण चातुर्मासात व्यवस्थित पार पडलं पण एकवीस जणींनी एकत्र येऊन पारायण व महाप्रसाद असा योग काही येईना. त्यात वारंवार अडचण येऊ लागली. मग मी मिस्टरांना म्हटलं, आपण शेगांवला जाऊ, मी महाराजांच्या कानावर हे घालू इच्छिते. त्याप्रमाणे आम्ही शेगांवला पोहोचलो. मी समाधी मंदिरात ऊभी होते, महाराजांना विचारलं, मी मोदकांचा नैवेद्य तुम्हाला दाखविला आहे, पण मग माझ्या महाप्रसादासाठी तुम्हाला भूक नाही का? हे वाक्य उच्चारून मला रडायला आलं, पण रडताही येईना आणि गर्दीमुळे तिथे थांबताही येईना. तिथून निघताना त्यांना म्हटलं, तुमची लीला अगाध! आम्हा सामान्यांना ती कशी कळावी?

			त्या शेगांव वारीनंतर लगेचच पारायणाचा योग जुळून आला. मी एकवीस जणींना पारायणाचा निरोप दिला, माझी एक मैत्रीण कुलकर्णी ! तिची सून अर्चना तिलाही पारायणाला ये म्हटलं. अर्चनाचं लग्न होऊन सात आठ वर्ष झाली होती, घरात पाळणा हालला नाही म्हणून बिचारी उदास होती. ती मला म्हणाली, काकू, माझी इच्छा तर खूप आहे, पण तितक्यातच माझी अडचण आहे. तिला म्हटलं, महाराजांना प्रार्थना करून बघ, नाही सुरू झाली अडचण तर अवश्य ये ! पारायणाचा दिवस आला, अर्चना माझ्याकडे पारायणाला येऊ शकली. यावेळी महाराजांनी तिचं ऐकलं, नुसतंच ऐकलं नाही तर असं ऐकलं की पुढे पंधरा दिवस लोटूनही पाळी काही सुरू झाली नाही. पाळी चुकली, गुड न्यूज कानावर आल्याने अर्चना आनंदाने मोहरली. एकदा संध्याकाळी दिवेलागणीला अर्चना दारात उभी ठाकली. मला सांगू लागली, अहो काकू तुमच्या कडील पारायणाचा प्रसाद मला पावला. ते ऐकून आनंदानं अभिनंदन! म्हणत देवासमोरील साखरेचा प्रसाद तिच्या हातावर ठेवला.

			पुढे अर्चनाला पुत्र रत्न प्राप्त झालं, बारश्याला तिने मुलाच्या कानात त्याचं नाव सांगितलं, ते होतं, ‘प्रसाद’, इकडे अर्चनाला प्रसाद मिळाला तर दुसरीकडे आमचा मुलगा योगेश त्याच्या बाबांनी आणलेला तो महाराजांचा फोटो अमेरिकेत जाताना आग्रहाने सोबत घेऊन गेला, महाराजांचा जागृत फोटो म्हणून! महाराजांची सारी लीलाच न्यारी! आता या गोष्टीला खूप वर्षे झालीत पण आजही हे सर्व आठवलं की स्वाभाविकपणेच माझं नामस्मरण सुरू होतं.... श्री गजानन! जय गजानन! श्री गजानन! जय गजानन!

			सौ. पद्मावती व्यंकटेश देशमुख, नांदेड, पुणे. ९९ ६०७ ७५ ६१७

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७४ - श्रीगजानन योगीराज - डॉ. सुधाकर त्र्यंबक सदावर्ते, इंदोर

			जय गजानन! मी व्हेटरनरी डॉक्टर! डॉ. सुधाकर त्र्यंबक सदावर्ते, माझ्या कॉलेज जीवनापासूनच म्हणजे १९५६ सालापासून माझ्या अभ्यासाच्या टेबलावर, श्री गजानन महाराजांचा एक लहान फोटो होता, तो आजही म्हणजे वयाच्या ऐंशीव्या वर्षी आमच्या देवघरात विराजमान आहे. म्हणजे तो फोटो निदान बासष्ट वर्षे जुना आहे. पण हे झालं फोटोचं, अनुभवाविषयी बोलायचं तर श्री गजानन महाराजांविषयीचा अनुभव मी इ.स. १९४९-५० म्हणजे मी जेव्हा नऊ, दहा वर्षांचा होतो तेव्हाच अनुभवला आहे. त्यावेळी माझे वडील अमरावती जिल्ह्यातील नांदगाव-खंडेश्‍वर या छोट्या गावी सब रजिस्ट्रार होते. माझ्या आईची प्रकृती अधून मधून ठीक रहात नव्हती, तिला पोटदुखीचा त्रास होता. औषधं घेत होती, पण एकदा साधारण रात्री आठ वाजताच्या सुमारास आईला पोटदुखी उमळून आली. तिला गावातील सरकारी दवाखान्यात बाबा घेऊन गेले. तेथील डॉक्टर पांगारकर यांनी आईला तपासून ह्यांना ताबडतोब अमरावतीला न्या. अपेन्डिक्सची शस्त्रक्रिया करणे गरजेचे आहे! असा सल्ला दिला.

			आजपासून ६८ वर्षांपूर्वीचा तो काळ, तेव्हा आजच्या इतकी वाहनांची संख्या नव्हती. अ‍ॅम्ब्युलन्स नव्हत्या. साधनांची कमतरता होती. नांदगावहून अमरावतीला जाणारी शेवटची बस निघून गेली होती. कुणाकडून खाजगी वाहनही मिळू शकणार नव्हतं. घरात मी, माझे दोन लहान भाऊ आणि मोठी बहीण. म्हणजे आमची तशी वडिलांना काहीच मदत होणार नव्हती, ना शारीरिक, ना मानसिक. इकडे आई प्राणांतिक वेदनांनी विव्हळायला लागली, आईचं पोट नगार्‍यासारखं फुगून आलं. ती जोरजोरात ओरडते आहे, वडील हतबल झाले आहेत, आम्ही भावंडं भेदरल्यासारखे, एकीकडे, उभे राहून वडिलांची अस्वस्थता पाहतो आहे, हे सर्व दृश्य रात्रीच्या अंधारात अधिकच भयाण वाटत होतं.

			शेवटी वडिलांनी आता सर्व भार श्री गजानन महाराजांवर आहे! असं म्हणून त्यांचा अंगारा आईला लावला आणि श्री गजानन विजय ग्रंथाचं पारायण सुरू केलं. त्यांनी सुरुवातीलाच महाराजांना हात जोडून प्रार्थना केली. महाराज तुम्ही सर्व जाणता, मी याशिवाय काहीही करू शकत नाही, आता हिचं जिवंत रहाणं अथवा जाणं सर्व काही तुमच्या साक्षीनं होऊ द्या! तुम्हाला आळवणं एवढंच काय ते माझ्या हाती आहे. हे पारायण तुमच्या चरणी अर्पण आहे! असं म्हणून वडिलांचं पारायण सुरू झालं. एकेक अध्याय पुढे सरकत होता, प्रत्येक अध्यायानंतर वडील आईच्या पोटाला आणि कपाळाला उदबत्तीचा अंगारा लावत होते. अक्षरशः प्रत्येक अध्यायाला आईच्या वेदना कमी कमी होत गेल्या. पोथी जसजशी पूर्णत्वाला जात होती, तिच्या पोटाचा फुगवटा कमी होऊन त्रासही कमी कमी होत गेला. वडील सकाळीच आईला अमरावतीला घेऊन गेले. तेथील तज्ञ डॉक्टर, ज्या स्त्री रोग तज्ञही होत्या त्या म्हणाल्या, अपेन्डिक्स बर्स्ट कसं झालं नाही, हे खरोखर आश्‍चर्यच आहे, ताबडतोब आईचं ऑपरेशन करण्यात आलं, आई वाचली! ऑपरेशन नंतर डॉक्टर हॅन्ड ग्लोव्ह्ज काढता काढता वडिलांना म्हणाले या मरणाच्या दारातून परतल्या आहेत असं समजा! वडिलांनी गजानन महाराजांना मनोमन नमस्कार केला, थोड्या वेळानं आईला बाहेर आणलं, ती वडिलांना म्हणाली, तुमचं काल पारायण सुरू झाल्यापासून. आता ऑपरेशन होईपर्यंत सतत एकच भास होत होता! महाराज सोबत आहेत आणि मला धीर देताहेत! ते ऐकून वडिलांचे डोळे पाणावले.

			महाराजांविषयी जे काही अनुभव भक्तांच्या जीवनात येतात त्या अनुभवांचा मी साकल्याने विचार करतो, तेव्हा बरेचदा असं जाणवतं की कुठलीही गोष्ट करताना महाराजांचं मार्गदर्शन घेऊन, त्यांचं स्मरण करून ती गोष्ट केली तर आपल्याला योग्य दिशादर्शन होतं. या संदर्भात माझा एक अनुभव ऐकण्यासारखा आहे. मला आठवतं मी १९६२ ला व्हेटरनरी डॉक्टरची परीक्षा पास करून नोकरीच्या शोधात होतो. तेव्हा व्हेटरनरी डॉक्टरांना मिळणारा पगार मध्यप्रदेशात महाराष्ट्राच्या तुलनेत थोडा जास्त होता. स्वाभाविकपणेच नोकरी कुठे करावी? हा प्रश्‍न समोर आला, घरच्यांना मनातून महाराष्ट्रातच नोकरी करावी असं वाटत होतं. आईचा गजानन महाराजांवर विश्‍वास, ती म्हणाली, आपण गजानन महाराजांचं मार्गदर्शन या बाबतीत घेऊ. तिने एकसारख्या दहा कागदी चिठ्ठ्या घेऊन त्यातील पाचवर म. प्र. व पाचवर महाराष्ट्र असं लिहून घडी घालून त्या दहा चिठ्ठ्या एका भांड्यात मिक्स केल्या. त्यातील तीन चिठ्ठ्या उचलून, तीन पैकी दोनवर जे येईल, तिथे नोकरी धरावी असे ठरले. त्याप्रमाणे महाराजांना प्रार्थना करून, एका अगदी लहान मुलाकडून चिठ्ठी उचलण्यात आली, तीनही चिठ्ठ्या मध्यप्रदेशच्याच निघाल्या. याचा अर्थ महाराजांचा स्पष्ट संकेत मध्यप्रदेश होता. मग आईने महाराजांसमोर हात जोडले, म्हणाली, महाराज मध्यप्रदेशात इंदोरला महाराष्ट्रीयन वस्ती बरीच आहे. इंदोर डिव्हीजनला सुधाकरला नोकरी मिळेल तर हा संकेत अधिक आनंददायी ठरेल. आश्‍चर्य म्हणजे मला पंधरा दिवसांतच पत्र आलं, त्यात इंदोर मुख्यालयात जॉईनिंग रिपोर्ट द्या! असा उल्लेख होता. अर्थातच मी मध्यप्रदेशात व्हेटरनरी डॉक्टर म्हणून रुजू झालो. पुढे, महाराजांनी माझ्यासाठी मध्यप्रदेश आणि इंदोर ची निवड, योजनाबद्ध पद्धतीने केली होती, हे अजून एका घटनेतून अधिकच स्पष्ट झालं. मला खरगोन येथे प्रभारी पशु चिकित्सक, म्हणून पाठविण्यात आले. तिथे माझ्या शेजारच्या क्वार्टरमधे श्री कमलाकर गंगेले नावाचे कृषी अधिकारी रहात होते, त्यांनी मला इंदोर येथील श्री प्रभाकर मराठे यांच्या मुलीविषयी सुचविलं आणि महाराजांच्या योजनेतून इंदोर माझं सासर झालं. इ.स. १९६२ ला महाराजांनी जो कौल मध्यप्रदेश आणि इंदोर साठी दिला होता, तो मार्ग त्यांच्या आशिर्वादाने मी स्वीकारला आणि आज इ.स. २०१८ म्हणजे छप्पन वर्ष झालीत मी इंदोर येथे स्थायिक आहे. इंदोरचाच रहिवासी आहे. म्हणजे महाराज संकेत देतात, प्रश्‍न असतो आपल्या निष्ठेचा.

			असाच एक सांकेतिक अनुभव सांगून थांबतो. इ.स. २००५ च्या जून महिन्यात मी नागपूर येथे धरमपेठ झेंडा चौकातील गजानन महाराजांच्या मंदिरात गेलो होतो, मूर्ती समोर नमस्कार करीत असताना एका गृहस्थांनी तिथे मला गजानन बावन्नी भेट म्हणून दिली. म्हणाले, वाचा, कामात येईल! मी ती पादुकांना स्पर्श करून घरी पत्नीच्या सुपूर्द केली, तिने ती बाकी पोथ्यांसोबत ठेवून दिली. पुढे लगेच १ सप्टेंबर २००५ ला इंदोर येथे माझी बायपास सर्जरी करणे आवश्यक झाले. ऑपरेशन जोखमीचं होतं. डॉक्टर म्हणाले, आपण प्रयत्न करणारच पण करता करविता तो आहे! मला ऑपरेशन थिएटरमधे नेलं आणि इकडे माझ्या चुलत भावाच्या पत्नीने माझ्या सौभाग्यवतीला नवीन बावन्नी भेट देऊन, महाराजांची प्रार्थना कर ते काळजी घेतील, असं म्हणून धीर दिला. जेवढा वेळ ऑपरेशन होत होतं तो पूर्ण वेळ माझा भाऊ, पत्नी आणि तीन मुली हॉस्पिटल मधे बावन्नी वाचत होत्या. महाराजांच्या कृपेने ऑपरेशन यशस्वी झालं!. ऑपरेशननंतर मी आणि ही बोलत असताना, दोन तीन महिने आधीच प्रत्यक्ष महाराजांच्या समोर माझ्या हाती बावन्नी आली होती आणि भक्ती करण्याचा संदेश मिळाला होता. असा निष्कर्ष आम्ही काढला आणि सहजपणे माझ्या तोंडून दोहा बाहेर पडला..

			दुखमे सुमिरन सब करे, सुख मे करे न कोय, सुखमे सुमिरन जो करे, तो दुख काहेको होए! त्याला जोडून म्हटलं बेटर लेट दॅन नेव्हर, महाराजांनी देऊ केलेलं हे बोनस आयुष्य आता तरी महाराजांच्या भक्तीत व्यतित करू या! त्याला जोडून ही म्हणाली, आणि मुखाने नामस्मरण करु या.... श्री गजानन! जय गजानन! श्री गजानन! जय गजानन!

			डॉ. सुधाकर त्र्यंबक सदावर्ते, इंदोर. ९४ २५४ ९६ ६०१

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७५ - तुझ्या कृपेचे महिमान, आगळे सर्व साधनाहून - श्री. लक्ष्मण चिंतामण ताम्हणकर, सिंधुदुर्ग

			जय गजानन! श्री गजानन विजय ग्रंथाच्या अठराव्या अध्यायात भाऊ कवरांना झालेल्या फोडाची कथा ह.भ.प. दासगणू महाराजांनी वर्णन केली आहे. व्याधीने त्रस्त झालेल्या भाऊ कवरांना महाराजांच्या कृपेने दिलासा मिळाला. हे सांगताना दासगणू महाराज म्हणतात.....फोडास लाविता अंगारा । तो तात्काळ फुटला खरा । येऊ लागला भराभरा । पू. त्या श्रोते फोडातून । एक घटका गेल्यावर । पू गेला निघून पार । पहा किती आहे जोर । समर्थांच्या अंगार्‍याचा । भाऊस निद्रा लागली । व्याधी पुढे बरी झाली । हळूहळू शक्ती आली । भाऊ झाला पुर्वत ।

			हे जे वर्णन आहे, ते मी माझ्या जीवनात प्रत्यक्ष अनुभवलं आहे! साधारण इ.स. १९६२-६३ चा हा अनुभव आहे. तेव्हा मी इयत्ता सातवीत होतो. कोकणातील देवगड तालुक्यात सौंदाळे हे आमचं गाव. तिथून आठ किलोमीटर अंतरावरील पडेल येथे माझ्या मामांच्या घरी मी शिकण्यासाठी राहत होतो. एक दिवस माझ्या डाव्या पायाच्या पोटरीवर, एक लहान पुरळ किंवा अगदी बारीक फोड होऊन, त्या भागात खूप खाज सुटली. वाटलं, बारीकसा पुरळ आहे ठीक होईल, पण प्रत्यक्षात ते दुखणं आणि त्याचा आकार वाढत गेला आणि दोन चार दिवसातच पोटरीवर त्या ठिकाणी चांगलं लिंबाच्या आकाराचं गळू झालं. अजिबात चालता येईना, पूर्ण पाय आखडल्यासारखा होऊन, पायात खूप वेदना व्हायला लागल्यात. हालचाल अशक्य होती व सातवीची परीक्षा सुरू झाली, कशीबशी परीक्षा पूर्ण केली. वडिलांनी सौंदाळे येथे नेण्यासाठी डोली करून त्यातून मला ते घरी घेऊन आले. त्या काळात तिथे रस्तेच नव्हते, त्यामुळे वाहन असण्याचा प्रश्‍नच नव्हता.

			मी गजानन महाराजांकडे आकर्षित होऊन त्यांची भक्ती करावी, हे नियतीनं जणू लिहून ठेवलं होतं. माझ्या पायावर गळू होऊन आता दोन आठवडे लोटले होते, उपाय सुरू होते पण सर्व हतबल झाले होते आणि मी निराश! त्याच सुमारास माझी आत्या कै. चंपुताई फाटक जी खामगावला असायची, आमच्या घरी आली. आत्या शेगांवच्या गजानन महाराजांची भक्त! नियमाने गजानन विजय वाचण्याचा तिचा नियम. तिनं माझ्या वेदना पाहिल्या, आत्या म्हणाली, मी तिथे महाराजांचा अंगारा लावते, तो फोड फुटेल! आत्याने रात्री महाराजांना प्रार्थना करून, अंगारा गळूला लावला. नंतर मी रात्री झोपलो, सकाळी मला जाग आली, पहातो तो ते गळू फुटलं आणि त्यातुन पू बाहेर येऊ लागला. पूर्ण पू बाहेर पडला आणि मला आराम वाटला. त्या दिवसापासून मी श्री गजानन विजय ग्रंथाचा एक अध्याय रोज वाचतो आहे. प्रवासात देखील पोथी बरोबर असते. अध्याय वाचन होत नाही तोपर्यंत मी घराबाहेर पडत नाही. आज या गोष्टीला पंचावन्न-छप्पन वर्षे झालीत पण त्या पंधरा दिवसांत मी ज्या वेदना भोगल्यात त्या आठवणी आजही ताज्या आहेत आणि गळू झालेल्या त्या जागेवर जेव्हाही नजर जाते तेव्हा गजानन महाराजांविषयी श्रद्धा माझ्या मनात अधिक दृढ झाल्याशिवाय राहत नाही.

			माझ्या मनात असलेली श्रद्धा अधिक वाढीस लावणारा अजून एक प्रसंग माझ्या आयुष्यात घडला. इ.स. १९७४ च्या सुमारास मी लग्नाच्या बेडीत अडकलो. माझी पत्नी सौ. उर्मिला लक्ष्मण ताम्हणकर, ही जिल्हा परिषद शाळेत शिक्षिका होती. मला एकूण तीन मुलगे, मोठा प्रमोद, डॉक्टर आहे! नंबर दोन विनोद इंजिनियर आहे आणि तिसरा आणि सर्वात लहान मुलगा सागर याने वाणिज्य विषयात शिक्षण घेतलं आहे. मला आठवतं इ.स.१९८२ सालची गोष्ट, सागरच्या वेळेस उर्मिलाला दिवस होते. कणकवली येथे डॉ. नवरे यांचा दवाखाना होता. डॉ. नवरे यांची ख्याती गरिबांचे डॉक्टर म्हणून होती. अत्यंत सात्त्विक वृत्तीचे डॉक्टर होते. रोग्यांविषयी कनवाळू, पैशाचा मोह नाही. हल्ली असे डॉक्टर दुर्मिळ झाले आहेत. असो. तर डॉक्टर नवरे यांच्याकडे सौ. उर्मिलाचं नाव नोंदविलं होतं. सातव्या आठव्या महिन्यात डॉक्टरांना उर्मिलाच्या तब्येतीत बिघाड वाटून त्यांनी डॉ. मोघे यांच्या पॅथॉलॉजी लॅब मधे तपासणी करीता रेफर केलं आणि उर्मिलाला कावीळ झाल्याचं निदान झालं!

			उर्मिलाला पुन्हा एकदा तपासून, डॉ. नवरे काहीसे गंभीर होत मला म्हणाले, मला असं वाटतं की हे बाळंतपण आपण मुंबईला करावं, कारण बाळंतपण कठीण आहे, मूल अथवा आई कुणीतरी एक जाण्याची शक्यता नाकारता येत नाही. उर्मिलाला रक्त देणं गरजेचं आहे, तेव्हा तुम्ही तिला मुंबईला घेऊन जा! ते ऐकून मी ही उदास झालो, पण विचारपूर्वक डॉक्टरांचे दोन्ही हात हातात धरून त्यांना म्हटलं, डॉक्टर हे बाळंतपण तुमच्यासारख्या सत्वशील आणि माणुसकी जपणार्‍या व्यक्तीच्या दवाखान्यातच व्हावं असं मला वाटतं, शिवाय महत्वाचं म्हणजे माझा समर्थ सद्गुरू श्री गजानन महाराजांवर पूर्ण विश्‍वास आहे! आणि महाराज कुठे नाहीत? ते शेगांवला आहेत! मुंबईला आहेत! पण इथे सुद्धा आहेतच की! तेव्हा नाही म्हणू नका. ते ऐकून डॉक्टरही भावूक झालेत, म्हणाले, ठीक आहे तुमचा एवढा विश्‍वास आहे तर करुया आपण. मी तुम्हाला शब्द देतो की, मी प्रयत्नात कुठलीही कसूर करणार नाही आणि तुम्हीही गजानन महाराजांजवळ आपल्या सर्वांसाठीच प्रार्थना करा! मी घरी येऊन लगेच महाराजांच्या समोर आसनस्थ झालो. माझ्या नजरेसमोर विसाव्या अध्यायातील रामचंद्र पाटलांच्या कन्येविषयीच्या ओव्या आल्यात. ही असता गरोदर। प्रसंग आला दुर्धर । प्रसुतिची वेळ फार । कठीण स्त्री जातीला । मोठ्या कष्टाने प्रसुती । झाली तिची निश्‍चिती... मी महाराजांना हात जोडले आणि पाणावलेल्या डोळ्यांनी त्यांना म्हटलं, महाराज आज तसाच काहीसा प्रसंग उदभवला आहे, या लेकरावर कृपा करा. उर्मिला माझी पत्नी आहे, तिला तुम्ही तुमची सून किंवा मुलगी समजा. माझा तुमच्यावर पूर्ण विश्‍वास आहे. माझा भरवसा रिक्त जाऊ देऊ नका, सर्व काही योग्य पध्दतीने होऊन जाऊ द्या! माझी प्रार्थना महाराजांच्या चरणी रुजू झाली. २६ ऑगस्ट १९८३ रोजी, रात्री ११.३० वाजता सुखरूप प्रसुती होऊन आम्हाला मुलगा झाला. प्रसुतीनंतर डॉ. नवरे आनंदानं मला म्हणाले, काविळीचा जराही त्रास बाळ बाळंतिणीला झाला नाही. तुझी श्रद्धा अपार आहे. महाराजांनी तुझी हांक ऐकली, दोन्हीही सुखरूप आहेत. प्रसुती नंतर सौभाग्यवतीला सातव्या दिवशी वांत्या झाल्या व जणू संपूर्ण कावीळ बाहेर पडली. त्यानंतर तिला कसलाही त्रास झाला नाही. गजानन महाराज हाकेला धावले. त्या दिवसापासून जणू दरवर्षी शेगांवची वारी करण्याचा माझा अलिखित नेम होऊन तो मी आज अठ्ठावीस वर्षे नेमाने पाळतो आहे. शक्यतो सोबत कुणाकुणाला घेऊन जाण्याचाही प्रयत्न करतो आहे.

			मी लक्ष्मण ताम्हणकर, ज्या माझ्या खामगावच्या आत्यामुळे मी गजानन महाराजांचा भक्त झालो, ती आज हयात नाही. ती जर आज असती तर तिला हे सर्व पुन्हा ऐकून खूप आनंद झाला असता आणि तिने मला भरभरुन आशीर्वाद देत म्हटलं असतं, लक्ष्मण, तुझा फोडापासून तर बाळंतपणा पर्यंत सर्व वृत्तांत ऐकला! खरं तर तुझा गळूचा जो अनुभव आहे, तो म्हणजे वास्तविक माझ्या हाकेलाच महाराज धावल्याची कथा आहे, तुला सांगते त्या रात्री मी महाराजांसमोर तुझ्यासाठी रडले होते, वेदना तुझ्या होत्या पण अश्रू माझ्या डोळ्यात होते. बाळा कितीही मोठा झालास तरी महाराजांना विसरू नकोस! त्यांच्याच कृपेने हे सर्व आहे, तेव्हा त्यांचं नामस्मरण सतत करीत रहा आणि म्हणत रहा.... श्री गजानन! जय गजानन! श्री गजानन! जय गजानन!

			श्री. लक्ष्मण चिंतामण ताम्हणकर, सौंदाळे, ता. देवगड, सिंधुदुर्ग. ८९ ७५० ०८ ६९१

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७६ - तुझ्या कृपेची अगाध थोरी, पांगळाही चढे गिरी - शीतल महेन्द्र गिरीधर, नागपूर

			जय गजानन! गजानन महाराज भक्तांना जर एखादा गजानन महाराज भक्त भेटला तर आनंद होतो. त्याला गजानन विजय ग्रंथातील गजानन महाराज लीला स्थल बघण्याचा योग आला तर तो आनंदित होतो. त्याला गजानन विजय ग्रंथात असलेली पात्र, व्यक्ती, यांची भेट होण्याचा योग आला असता तर अत्यानंद झाला असता. पण अर्थातच आता श्री गजानन महाराज समाधिस्थ होऊन एकशेआठ वर्षांचा काळ उलटून गेल्याने, अशा कुणाची भेट होण्याची शक्यता संपुष्टात आली आहे. माझ्या आईने तिच्या वयाच्या दहाव्या वर्षी गजानन विजय पोथीतील नारायण प्रत्यक्ष पाहिला होता. हो ! तोच नारायण, ज्याचा उल्लेख एकोणविसाव्या अध्यायात आला आहे. शेगांवचे रहिवासी असलेले तुकाराम कोकाटे यांची मुलं बाळं जन्मताच मृत्यू पावत होती. तेव्हा त्यांनी गजानन महाराजांना नवस केला की माझी मुलं वाचल्यास त्यातील एक मुलगा मी तुमच्या मठात सेवा करण्यासाठी अर्पण करीन. नारायण म्हणजे तुकाराम कोकाटे यांचा मोठा मुलगा!

			माझ्या आईचे मामा श्री प्रभाकर खडसे हे शेगांव पंचायत समितीत कार्यरत होते. आईची आजी गीताबाई खडसे, जिच्याकडून आम्हाला गजानन महाराजांच्या भक्तीचा वारसा मिळाला. तिच्याबरोबर आईने शेगांवला पालखीच्या वेळी नारायणाला पाहिले होते. स्वाभाविकपणेच आईला गजानन विजयचं पारायण आणि गजानन महाराजांची भक्ती लग्नापूर्वीच सवयीची झाली होती. लग्नानंतर आई नागपूरला स्थिरावली. आमचं लहानपण नागपूरलाच गेलं. नागपूरातील धरमपेठ येथील कापरे यांच्या गजानन महाराज मंदिरात आम्ही आईसोबत नियमित जात असू!. आम्ही दोघी बहिणी आणि आम्हाला पाठचा भाऊ आहे. त्याचं नाव निरंजन, माझ्या आईला निरंजनच्या बाबतीत गजानन महाराजांनी जो अनुभव दिला, तो मी तुम्हाला सांगणार आहे.

			माझ्या जन्मानंतर बारा वर्षांनी इ.स. १९८४ साली, भाऊबीजेच्या दिवशी निरंजनचा जन्म झाला. मुलाचे पाय पाळण्यात दिसतात अशी आपल्या मराठीत एक म्हण आहे. माझ्या आजीला तिच्या अनुभवी नजरेतून, निरंजन तान्ह्या अवस्थेत असतानाच, म्हणजे पाळण्यात असतानाच, त्याच्या उजव्या पायात दोष दिसू लागला. पुढे आजीचा अनुभव खरा ठरला. १४ महिन्याचा निरंजन चालायला लागणार अशा अवस्थेत आला. काही पावले चालला असावा आणि एक दिवस तो अतिशय केविलवाणा होऊन कळवळून रडू लागला. त्याच्या उजव्या पायाचं टोंगळ्या खालील हाड तुटलं होतं. आई बाबा निरंजनला नागपूरातील प्रसिद्ध अस्थिरोग तज्ञ डॉ. विक्रम मारवा यांच्याकडे घेऊन गेले. त्याचा डावा पाय उत्तम होता पण उजव्या पायात टोंगळ्या (गुडघा) खालील भागात अजिबात ताकद नव्हती, वाढ नव्हती. ‘स्यूडो-ऑर्थोसिस’ असं निदान डॉक्टर मारवांनी केलं. डॉक्टरांचं पुढील वाक्य ऐकून आई-बाबांच्या पायाखालची जमीनच सरकली. डॉक्टर म्हणाले ‘जगाच्या पाठीवर कुठेही याची पूर्ण चिकित्सा किंवा दुरूस्ती नाही’. आईने हृदयावर दगड ठेवून डोळे मिटले आणि मनोमन गजानन महाराजांचं स्मरण करीत प्रार्थना केली ‘हे गजानन महाराजा आमचे आणि मुलाचे हे भोग! आम्हाला भोगावेच लागणार! मान्य! पण हे भोगण्याचं धैर्य दे! जे व्हायचं ते तुझ्या इच्छेने होऊ दे!

			निरंजनच्या आजाराचं कळल्यापासून, म्हणजे साधारण इ.स. १९८६ ते १९९२ अशी सहा वर्षे आम्हा सर्वांचीच प्रचंड मानसिक दडपणाखाली गेलीत. धरमपेठ गजानन महाराज मंदिरात महाराजांना तब्येतीविषयी विनवणी आणि गजानन विजय ग्रंथाचं नियमित पारायण, अशी आईची नियमित सेवा सुरू होती. इ.स. १९९२ च्या सुमारास अकोला येथील प्रसिद्ध अस्थिरोग तज्ञ डॉ. मिलिंद चौधरी यांच्या विषयी कुणाकडून तरी आई-बाबांना समजलं. ते नवीन तंत्रज्ञानाच्या सहाय्याने निरंजनसाठी काहीना काही रुपाने निश्‍चितच सहाय्यभूत ठरतील असं समजलं, म्हणून त्यांच्याकडे जाण्याचा निर्णय बाबांनी घेतला. डॉ. चौधरींनी निरंजनला तपासून दोन तीन गोष्टी स्पष्ट केल्यात. एकतर ऑपरेशन करून पाठीचे हाड पायात टाकणे, दुसरे म्हणजे स्क्रू आणि रिंग टाकून पायाला आधार देणे आणि त्यानंतर उजव्या पायात कॅलीपर (म्हणजे विशिष्ट प्रकारचा बूट) घालणे या सर्वांच्या सहाय्याने निरंजनला चालणे शक्य होऊ शकेल, त्यासाठी दोन तीन ऑपरेशन्स करावी लागतील, असं मत डॉक्टरांनी व्यक्त केलं.

			आमचे बाबा सतत तीन वर्ष, दर पंधरा दिवसांनी, निरंजनला नागपूरहून अकोल्याला डॉ. चौधरींकडे घेऊन जात होते. बाबा ट्रॅव्हलस् ची बस, अकोल्याचा दौरा, डॉ. चौधरींचे उपाय, बाबांची अविश्रांत मेहनत, असं सतत तीन वर्ष सुरू होतं. त्यातून निरंजनला निश्‍चितपणे फायदा झाला. कॅलीपर घालून का होईना पण निरंजन चालू लागला आणि पितृऋण नावाची जी काही गोष्ट असते, त्याविषयी मला थोडाफार अंदाज येऊ शकला. आता निरंजन चालू लागला होता, आता आईच्या मातृह्रदयात त्याच्या भविष्याची चिंता जागृत झाली. भविष्यात त्याने कुबडी घेऊन नको चालायला, त्यांनं तीन चाकी सायकलचा सहारा नको घ्यायला ही तिची भावना आणि इकडे मित्रांचे सायकल चालविणे पाहून, निरंजन कॅलीपर घालून सायकल चालविण्याचा प्रयत्न करू लागला. त्याला सायकल चालविणं जमू लागलं. मात्र सरळ रस्त्यावर आणि उतारावर त्याला हे जमत होतं, थोडा चढाव आला की मात्र त्याची शक्ती कमी पडत होती आणि पायातील अशक्ततेमुळे तो फक्त अर्ध पायडल मारीत होता, पूर्ण गोल पायडल मारणं त्याला शक्य होत नव्हतं.

			एकदा गजानन महाराज प्रकट दिन जवळ आला होता, आई खिडकीतून बाहेर सायकलवर फिरणार्‍या मुलांकडे पहात उभी होती. बाकी मुलांच्या तुलनेत पायातील अशक्ततेमुळे मागे पडलेला निरंजन आईने पाहिला. मुलाची ती अवस्था कुठल्या आईला पाहवेल? आईला हुंदका आला. आई धावत देवघराकडे आली, तिने गजानन महाराजांना हात जोडून म्हटलं, देवा आज निरंजन निदान या अवस्थेत उभा आहे ही तुमचीच कृपा! तो जर सायकलचं पूर्ण पायडल फिरवू शकेल तर फार बरं होईल! मी या प्रकट दिनाला गजानन महाराज मंदिरात एक पूर्ण तांदूळाचं पोतं, तुमच्याच कृपेने देऊ इच्छिते. आईने लगेच बाबांच्या कानावर ही गोष्ट घालून मला आणि माझ्या बहिणीला सांगितलं की असेच जा आणि मंदिरात आपण प्रकट दिनाला तांदूळ देणार हे त्यांच्या कानावर घाला, म्हणजे ते लोक आणि आपण, दोघंही निर्धास्त होऊ!

			धरमपेठ झेंडा चौकातील गजानन महाराजांचं मंदिर रुक्मिणीबाई कापरे यांनी आज पासून पन्नास वर्षांपेक्षाही जास्त आधी स्थापन केलं होतं. आम्ही दोघी मंदिरात पोहोचलो तेव्हा कापरे आजींच्या चारही सुना, माधुरी काकू, आशा काकू, अलका काकू आणि ज्योती काकू बैठकीत बसल्या होत्या. त्या कुठल्यातरी विषयावर गंभीरपणे चर्चा करीत होत्या. आम्ही त्यांना तांदूळाचं सांगताच त्यांच्या चेहर्‍यावर आश्‍चर्य आणि डोळ्यात पाणी असे संमिश्र भाव आम्हाला दिसले. त्या गहिवरून आम्हाला सांगू लागल्या.., अगं तुम्हाला जणू गजानन महाराजांनीच पाठविलं बघा!आम्ही प्रकट दिनाविषयीच बोलत होतो, सर्व गोष्टींच्या खर्चाचा मेळ लागला होता, आम्ही कालच दान पेटी उघडली. फक्त तांदूळाचा प्रश्‍न होता, महाराजांनी तुमच्या माध्यमातून ती ही अडचण दूर केली. मंदिरात प्रकट दिनाचा सोहळा साग्रसंगीत आटोपला, आरती झाली आणि महाप्रसादाला प्रारंभ झाला. तिकडे लोक महाप्रसाद घेऊन तृप्त झालेत आणि त्याच प्रकट दिनाच्या संध्याकाळी निरंजनने पूर्ण पायडल फिरवून, दोन्ही पायांनी व्यवस्थित सायकल चालविली.

			महाराजांनी निरंजनची प्रगती सायकल पुरती मर्यादित न ठेवता पुढे त्याने स्कूटरही चालविली, आज तो कारही चालवितो आहे. त्याचं शिक्षणही व्यवस्थित झालं, आज तो एका बॅन्केत मोठ्या पदावर कार्यरत आहे. या सर्व घटनाक्रमाचा मी विचार करते तेव्हा एक गोष्ट जाणवते, ती अशी की मानवी जीवनात छोट्या मोठ्या अडचणी येणारच, त्या अडचणींशी लढताना आपले मनोबल टिकवून ठेवण्यासाठी आम्हा गजानन महाराज भक्तांना एक फार मोठा आधार आहे, तो म्हणजे समर्थ सद्गुरू श्री गजानन महाराज आणि तो आधार सातत्याने आमच्या जवळ रहावा म्हणून आम्हाला नामस्मरण करायचं आहे.... श्री गजानन! जय गजानन! श्री गजानन! जय गजानन!

			शीतल महेन्द्र गिरीधर, नागपूर. ९८ २२२ ४० ०८५

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७७ - नकोस देऊ दुर्बुद्धी मज कोणत्याही कारणे, पडो विसर ना कधी मला तव एकच हे मागणे! - डॉ. अनया थत्ते (दिपाली साठे), दादर, मुंबई

			जय गजानन! मी माझ्या अगदी लहान वयात माझ्या आईला गजानन विजयचं पारायण करताना तर बाबांना नेहमी श्री गजानन महात्म्य ही एकवीस अध्यायी संक्षिप्त पोथी वाचताना पाहिलं आणि माझ्या वयाच्या दहाव्या वर्षापासूनच मीही ती लहान पोथी वाचण्यास प्रारंभ केला. त्या पोथीत शेवटी मी ओळ वाचायची, माधवतनय पार्वतीकुमार, ग्राम ज्याचे मेहेकर, मुक्काम हल्ली नागपूर, कळस अध्याय संपविला. ती ओळ वाचून माझ्या बाल सुलभ मनात यायचं, आपणही काहीतरी कविता गजानन महाराजांवर करावी मग मी महाराजांनाच म्हणायची माझ्याकडून एखादी कविता करवून घ्या! पुढे ती गोष्ट सुप्त मनात राहून गेली. बालपण संपलं, शिक्षण पूर्ण होऊन लग्न झालं, लग्नानंतर मुंबईला स्थायिक झाले, महाविद्यालयात संगीत शिकविण्याची संधीही मिळाली. मुलगी झाली. दुसरे वेळची चाहूल लागली आणि एक दिवस कॉलेजमधील चार पाच तास शिकविण्याचं कार्य पूर्ण करून, मुलूंड ते मालाड असा दोन तासांचा जाणे-येणे दुहेरी प्रवास पूर्ण करून घरी परतले. शारिरीक अवस्थेमुळे आलेला प्रचंड थकवा आणि नॉशिया, अशा अवस्थेत थोडी विसावले आणि त्या दिवशी काय झाले माहीती नाही, नजरेसमोर सतत महाराज आणि डोक्यात काव्य असं काहीसं होऊन, डोक्यातील काव्य सरळ कागदावर प्रगटलं . महाराजांनी माझ्याकडून त्या काही वेळातच चक्क सहा कडव्यांची कविता करवून घेतली. आजच्या माझ्या अनुभवाला शीर्षक म्हणून माझ्याच कवितेतील दोन ओळी मी निवडल्या आहेत.

			नकोस देऊ दुर्बुद्धी मज कोणत्याही कारणे ,पडो विसर ना कधी मला तव एकच हे मागणे! .....आता मी गजानन विजय ग्रंथाचं जेव्हाही पारायण करते, तेव्हा माझ्या कवितेतून त्यांना आळवते तेव्हाच माझं पारायण पूर्ण होतं!

			श्री गजानन महाराजांची भक्ती या विषयी थोडीफार जाण आल्यावर मी मला एक सवय लावून घेतली आहे आणि मला कल्पना आहे की अनेक महाराजांचे भक्त असं करतात की आपण करीत असलेलं प्रत्येक कार्य गजानन महाराजांच्या साक्षीनं करायचं, त्यांना सांगून करायचं. त्याचा परिणाम असा होतो की एकतर काही विपरीत करायला आपलं मन धजत नाही आणि दुसरं महत्त्वाचं म्हणजे गजानन महाराज आपल्या पाठीशी आहे, असा भक्कम मानसिक आधार असल्यामुळे आपल्याला एखाद्या प्रसंगाला तोंड देण्याचं धैर्य प्राप्त होतं आणि यदाकदाचित एखादा बाका प्रसंग उद्भवलाच तर महाराज अंतिमतः त्यातून भक्तांचं भलंच करतात.

			मला आठवतं, इ.स. २०१३ चा शेवट असावा. मी ज्या ठिकाणी संगीत विभागात नोकरीला होते तिथे मला संगीत विभाग प्रमुख म्हणून कार्य करण्याची संधी चालून आली. हा कार्यकाळ तीन वर्षांचा होता. मी महाराजांचा आशिर्वाद घेऊन जबाबदारी स्वीकारली आणि प्रामाणिकपणे ठरविलं की विद्यार्थ्यांच्या आणि संगीत विभागाच्या हितासाठी काही निर्णय घ्यायचे. त्यानुसार कुणी वेळेवर येत नसेल तर त्यानं वेळेत यायलाच हवं! कॉलेजात न शिकविता घरी संगीत शिकायला या, असा आग्रह कुणी करीत असेल तर त्याला प्रतिबंध घालायला हवा! वेळेपूर्वीच कुणी घरी निघून जात असेल तर त्याला रोखायला हवे! विद्यार्थ्यांच्या अडचणी समजून घ्यायलाच हव्यात! अशा गोष्टींसाठी मी निग्रहानं आग्रह धरणं सुरू केलं, अर्थात गजानन महाराजांच्या साक्षीनेच!

			मात्र हे सगळं होत असताना माझ्या नकळत एकीकडे ज्या काही लोकांच्या वागण्यावर निर्बंध आलेत ते विनाकारण दुखावल्या गेलेत, किंबहुना ही आपली विरोधक आहे असा समज त्यांनी अकारण करून घेतला आणि त्यांच्या मनात माझा विरोध धुमसू लागला. अर्थात मी त्याबाबत अनभिज्ञ होते. अशात उन्हाळ्याच्या सुट्या आल्या, मला माझी काही कामं होती त्यामुळे मी वरिष्ठांकडे रीतसर परवानगी मागून, माझ्या सवयी प्रमाणे महाराजांच्या फोटोसमोर उभी झाले, महाराज मी सुटीवर जाते आहे असं सांगितलं आणि गावाला गेले. सुटी सुरू झाली, संपली, नवीन सत्र सुरू झाले. बर्‍याच चुकीच्या गोष्टींना चाप लावल्यामुळे विरोधकांची फळी खवळली होतीच, त्याचाच भाग म्हणून प्रशासनाकडे माझ्याविरुद्ध एक पत्र सोपविण्यात आलं. आम्ही विविध ठिकाणाहून आलेले विद्यार्थी अशी पत्राची सुरुवात करून माझ्यावर त्यातून अनेक आरोप केल्या गेले. जेणेकरून कुठल्या ना कुठल्या आरोपात अडकून माझ्यावर कार्यवाही व्हावी.

			पत्राचं ऐकून मला धक्का बसला. कारण माझ्या सद्सद्विवेक बुद्धीनुसार योग्य तेच मी केलं होतं! स्वाभाविकपणेच मी महाराजांसमोर उभी झाले. म्हटलं, महाराज तुम्ही जाणता की मी प्रामाणिकपणे कार्य करते आहे. गजानन विजयात संत दासगणूंच्या ओळी आहेत, दुबळा आपला दावी जोर, चेटुक करणी करूनीया, देवा दुबळे लोक नसलेल्या गोष्टी उभ्या करतात, खरंय! पण सज्जनांना त्याचा मानसिक त्रास होतोच नं? महाराज माझ्या पाठीशी उभे रहा! महाराज काळजी घेतील असा विश्‍वास होताच. काहीच दिवस मधे गेलेत आणि मग एक दिवस वरिष्ठांच्या ऑफिस मधून मला बोलावणे आले, माझ्या हाती पत्र देऊन सर्व विद्यार्थ्यांसमोर त्याची शहानिशा करण्याचे ठरले. माझं मानसिक खच्चीकरण करण्याचा विरोधकांनी जणू चंगच बांधला होता. वास्तविक निनावी पत्राला कायदेशीरदृष्ट्या काही महत्व नाही. पण तरीही हे सर्व घडत होतं. मी पुन्हा गजानन महाराजांना म्हटलं, महाराज यात तुमची काही योजना असावी असं समजून मी पत्र स्वीकारलं आहे, पाठीशी रहा.

			पत्राची शहानिशा करण्याचा दिवस अखेर उजाडला! घरून बाहेर निघताना महाराजांना अतिशय आर्ततेने हाक मारून प्रार्थना केली. श्री गजानन विजय ग्रंथातील आठव्या अध्यायातील खंडू पाटलाचा प्रसंग आठवला आणि महाराजांना प्रश्‍न केला, समर्था माझ्या इज्जतीला, तुजविण कोण रक्षील? फक्त गळा माझा येथेची चिरा हे वाक्य उच्चारले नाही एवढंच, बाकी भावना तेवढ्याच तीव्र होत्या. नामस्मरण करीत मी निघाले. त्या दिवशी मिटींगला जवळपास दीडशे ते पावणेदोनशे विद्यार्थी उपस्थित होते. आज आयुष्यात मी खंबीरपणे उभी रहाणार की सर्वच कोलमडून पडणार? अशा एका प्रसंगाला मला तोंड द्यायचं होतं, आधार होता फक्त महाराजांचा! मिटींग हॉलमध्ये अस्वस्थ करणारी शांतता होती. मिटींगला सुरुवात झाली. शहानिशा करायची तर पत्र वाचन मोठ्यानं व्हायला हवं, ते सुरू झालं. मॅडम आणि पैशाचे गैरव्यवहार असे काही शब्द विद्यार्थ्यांनी ऐकले. विद्यार्थ्यांच्या मनात नेमकं काय आहे? कळायला मार्ग नव्हता. मी मनात आर्ततेने महाराजांचा धावा सुरू केला. कदाचित विद्यार्थी मनात परिस्थिती समजावून घेत असावेत. दोन चार आरोप झाले. विद्यार्थ्यांनी शांतपणे ऐकून घेतले. मॅडम विद्यार्थ्यांना एम. फील. पीएच. डी. स्कॉलरशीप मिळू नये असा प्रयत्न करतात. असा पुढील आरोप वाचल्याबरोबर विद्यार्थ्यांमधून उत्स्फूर्त शब्द आलेत, अजिबात नाही आणि तिथून वातावरण निवळण्यास सुरुवात झाली. त्यानंतरचा आरोप वाचून तर वरिष्ठांचे चेहरेही चमकले. आरोप होता मॅडमनी सुटीच्या काळात विद्यार्थ्यांची पुनर्परीक्षा घेऊन, पैशाचा गैरव्यवहार होऊन विद्यार्थ्यांना पास केलं. इथे विरोधक सपशेल फसले. मी सुटीच्या काळात महाराजांना सांगून, वरिष्ठांना कळवून बाहेरगावी गेले होते, त्यामुळे पत्रातील फोलपणा एकदमच उघडकीला आला आणि वरिष्ठांनी पुढे काही वाचण्याची आवश्यकता नाही असा निर्णय घेतला, पण आता उपस्थित विद्यार्थ्यांनी आग्रह धरला, आम्हाला कळायलाच हवं, त्यामुळे पुढील वाचन झालं पण आता त्याला अर्थ उरला नव्हता. मिटींग संपली, माझ्या डोळ्यात आनंदाश्रू आलेत, मी चेहरा दोन्ही हातात झाकून घेतला आणि गालावर ओघळलेले थेंब हळूवारपणे हातानी पुसून घेतले. मनातून श्री गजानन महाराजांचे खूप खूप आभार मानले, त्यांना मनोमन नमस्कार केला. बाजूला जमलेल्या विद्यार्थ्यांमधे आपसात जोरात चर्चा सुरू होती. मॅडम कशा बरोबर आहेत, जल्लोषही होत होता, पण त्या पार्श्‍वभूमीवर माझ्या कानात मात्र कुणीतरी सांगत होतं.... श्री गजानन! जय गजानन! श्री गजानन! जय गजानन!

			डॉ. अनया थत्ते (दिपाली साठे), दादर, मुंबई. ८४ २४० ०४ ०००

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७८ - जन म्हणती मेला, मेला,उंचावरूनी खाली पडला - श्री. रामनाथ जोशी, अहमदाबाद.

			जय गजानन! दि. ११ ऑगस्ट, शनिवार, २०१८ चा अमावस्येचा तो दिवस, त्या दिवशीचा तो अपघात, तो जीवघेणा प्रसंग, ती चिंताग्रस्त करणारी घटना, आम्ही विसरू शकत नाही! आम्ही म्हणजे, सद्गुरू धाम गजानन महाराज मंदीर, त्रागड अहमदाबादचे सर्व विश्‍वस्त आणि संबंधित लोक!. इ.स. २०१२ ला अहमदाबाद येथे त्रागड या भागात आम्ही काही लोकांनी, श्री गजानन महाराज मंदीर उभारण्याचा निर्णय घेतला. महाराजांच्या कृपेने मंदिराची उभारणी झाली, त्या मंदिरात आम्ही श्री गजानन महाराज, श्री साईबाबा, श्री स्वामी समर्थ आणि श्री दत्तात्रेय, अशा सर्व मूर्तींची प्राणप्रतिष्ठा केली. मंदिराच्या गाभार्‍यात प्रसन्नता विलसू लागली. मंदिराचे सभागृह प्रशस्त झाले. सभागृहास जोडून पुढे असलेला ओटा, त्या ओट्यावर, लोखंडी बार, लोखंडी पट्ट्यांची चौकट आणि त्या वर फायबर शीटस्, असं साधारण बारा फूट उंचीचं छत घालण्यात आलं. त्या औरस चौरस छताला समोर रस्त्याच्या बाजूने पाऊसाची सर आत येऊ नये म्हणून वर एक साधारण दोन बाय अठरा आकाराची जाड पत्र्याची शीट लावण्यात आली. छत चांगलं मजबूत पद्धतीनं उभं झालं.

			आमच्या मंदिरात जे जे काही फेब्रिकेशनचं काम झालं आहे, ते श्री उदयभाई यादव यांच्या हातून झालेलं आहे. उदयभाई एक भाविक माणूस! मंदिरात आल्यावर प्रथम महाराजांना नमस्कार नंतर काम सुरू. बरीच वर्षे मंदिराचं काम करीत असल्याने, आम्हा सर्वांशी चांगलेच परिचित झालेले. अलीकडील काही दिवसांपासून त्यांचा मुलगा पप्पूभाई काम शिकणे आणि पुढे वडिलांना मदत करणे, या हेतूने त्यांच्या कामात सोबत असतो. तर झालं असं की, इ.स. २०१२ ला उभारलेलं ते शेड, ते छत, इ.स. २०१८ पर्यंत म्हणजे सहा वर्षं डौलानं उभं राहीलं, परंतू इ.स. २०१८ ला कार्पोरेशनने रस्ता रुंदीकरणाचा निर्णय घेतला आणि मंदिराला एक नोटीस वजा आदेश प्राप्त झाला. ज्यानुसार शेड काढणं आवश्यक झालं आणि मंदिराच्या विश्‍वस्त मंडळाने शेड काढण्याचा निर्णय घेतला, शेड काढण्याचं ते काम उदयभाईंना देण्यात आलं. दि. ११ ऑगस्ट, शनिवार, २०१८ रोजी हे काम करण्यात यावं, असं ठरलं.

			त्या शनिवारी सकाळी ठरल्याप्रमाणे, मंदिरासमोर असलेले ते शेड काढण्याचं काम सुरू झालं. स्वतः उदयभाई कामावर हजर होते. त्यांच्या देखरेखीखाली, क्रमशः एकेक फायबरची शीट नट बोल्ट काढून खाली उतरविण्याचं काम होत होतं, वरून एकानं शीट द्यावी आणि दुसर्‍यानं ती खाली उतरवून घ्यावी, असं काम होत होतं. दुपार होत आली होती. उदयभाईंना दुसरीकडे काही काम होतं, म्हणून काही सूचना देऊन ते दुसरीकडे कामाला गेलेत. पप्पूभाई आणि एक कामगार असे दोघं काम करीत होते. आता एखाद दुसरीच फायबर शीट काढणे बाकी होते. पप्पूभाई वरून शीट देण्याचं काम करीत होते, एक शीट पप्पूभाईंनी देण्यासाठी उचलली, त्या शीटला ती जाड पत्र्याची शीट जी पाऊस आत येऊ नये म्हणून लावली होती ती एकीकडून जुळलेली होती. नेमकं शीट उचलताना तो भाग वर होता, वरून हाय टेंशनची विजेची तार गेलेली आहे. त्या टीन पत्र्याचा हलकासा स्पर्श वर तारेला झाला आणि क्षणार्धात त्यात विद्युत प्रवाह प्रवाहित होऊन काही कळायच्या आत पप्पूभाईंना जोरदार शॉक लागला आणि नशिबानं त्यांच्या हातून ती फायबर शीट सुटली आणि पप्पूभाई चक्क बाराफूट वरून खाली धाडकन फेकल्या गेले.

			हे दृश्य ज्यांच्या डोळ्यासमोर घडले त्यांना क्षणात पुढील स्थितीची जाणीव झाली. ते पाहून जे गुजराती भाषिक होते त्यांनी गाभार्‍याच्या दिशेने नमस्कार केला, त्यांच्या तोंडून उद्गार निघाले, ‘जय गुरुदेव, बचाओ पप्पू भाईं ने!’ आणि जे गजानन विजय वाचणारे भाविक होते त्यांच्या मनात स्वाभाविकपणेच शब्द आलेत.... जन म्हणती मेला मेला । उंचावरूनी खाली पडला । ‘आता कशाचा वाचे तो’ ।.... सर्वांनीच अंतर्मनातून गजानन महाराजांना आर्ततेने प्रार्थना केली’ वाचवा देवा या भक्ताला जोरदार आवाज झाल्याने आजूबाजूच्या अनेकांचं लक्ष त्या दिशेने वेधल्या गेले. सगळ्यांनी घटना स्थलाकडे धाव घेतली, आपल्याला आता काय दृश्य पहायला मिळणार, या शंकेने महाराजांचा धावा करीत सर्व तिकडे धावले. पप्पूभाई खाली निपचित पडले होते, तिथे खाली काही तुळशीची झाडं होती आणि एक लहान ओटा होता पण नशीबानं पप्पूभाईंचं डोकं तुळशीवर पडल्यानं डोकं वाचलं होतं, एकच हाहाकार झाला, केवळ काही मिनीटात शेदीडशे लोक तिथे जमा झाले, सर्व विश्‍वस्तांना घटना कळविण्यात आली. ताबडतोब अ‍ॅम्ब्युलन्स बोलावण्यात आली आणि जवळ असलेल्या पुखराज हॉस्पिटल मधे पेशंटला दाखल करण्यात आलं परंतु तिथे सिनियर डॉक्टर त्यावेळी नव्हते, म्हणून पप्पूभाईंना पंचशील हॉस्पिटल मध्ये नेण्याचा निर्णय घेऊन अ‍ॅम्ब्युलन्स त्या दिशेने निघाली. एव्हाना सर्वच विश्‍वस्त, उदयभाई, असे सर्व लोक दवाखान्यात दाखल झाले होते.

			दवाखान्यात पोहोचलो तेव्हा पप्पूभाई जिवंत होते. हात पायही शाबूत होते, म्हणजे निदान तूर्तास प्राणहानी झालेली नाही. या करीता सर्वांनी महाराजांचे आभार मानले. डॉक्टरांनी सर्व प्रकारच्या मेडीकल टेस्ट सुरू केल्या आणि सभोवतालच्या भक्तांनी महाराजांचा धावा ! ‘हे गजानन बाप्पा कृपा करीने! पप्पूभाईने जल्दी सारू कर जो!’ पप्पूभाई आय. सी. यू. मधे भरती होते आणि बाहेर सर्व अस्वस्थपणे महाराजांना साद घालीत होते. उदयभाई बेचैन होऊन कधी बसायचे, कधी उठायचे, मधेच आय. सी. यू. मधून डॉक्टर काय म्हणतात याचा अंदाज घ्यायचे, जणू विजय ग्रंथातील परिस्थिती त्याच्या मनात असावी, देवा माझे मूल झाले तुझ्या दारात मृत तर, तुझी नाचक्की होईल सर्वत्र.

			दोन दिवसात सर्व तपासण्या झाल्या, डॉक्टरसकट सर्वांनाच आश्‍चर्य वाटलं, सगळे रिपोर्टस् पूर्ण नॉर्मल आले होते. इतक्या वरून पडल्यावर कुठेही फ्रॅक्चर नाही आणि मोठा शॉक लागुनही जणू काही झालंच नाही. इलेक्ट्रिक बोर्डाचा स्टाफही तिथे हजर झाला होता, त्यांच्या म्हणण्यानुसार एवढ्या हाय टेंशन लाईनचा करंट लागल्यावर माणूस वाचणं शक्य नाही, निदान काही ना काही स्वरुपात एखादं व्यंग तरी रहातंच, पण तसं काहीही झालं नाही. खरोखरच पडत्या मजूरा झेलीयले, बघती जन आश्‍चर्य भले! अशी स्थिती झाली. पप्पूभाईंच्या मते गुरूकृपेने झालेला त्यांचा तो पुनर्जन्म होता. दवाखान्यात भरती करताना, ही आपली नैतिक जबाबदारी आहे या भावनेने मंदिरातर्फे रुपये वीस हजार जमा करण्यात आलेत. पेशंटला डिसचार्ज मिळताना जवळपास तेवढीच उर्वरित रक्कम देण्यास मंदीर तयार होते परंतू पाणावलेल्या डोळ्यांनी उदयभाई तिथे असलेल्या सर्वांना म्हणाले, महाराजांनी त्यांच्या दारात आज माझं मूल वाचवून माझ्यावर कृपा केली आहे. अहो मी एवढा कृतघ्न कसा होऊ? तसंही मी तुमच्या ऐवजी इथे पैसे देणं म्हणजे एका अर्थी मंदिरात पैसे देणंच नाही का? तेव्हा नाही म्हणू नका. त्यांच्या या म्हणण्याचा सर्वांनीच मान ठेवला. पप्पूभाईंना घेऊन उदयभाई त्यांच्या घराकडे निघाले आणि बाकी उपस्थित आपापल्या मार्गाकडे वळले. पण सगळे वेगवेगळ्या दिशेने गेले तरी, ज्याच्या त्याच्या मनात भावना एकच होती, ती होती.... श्री गजानन! जय गजानन! श्री गजानन! जय गजानन!

			श्री. रामनाथ जोशी, विश्‍वस्त, सद्गुरू धाम गजानन महाराज मंदीर, त्रागड, अहमदाबाद.

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			७९ - तू करूणेचा सागर, कृपा केलीस लेकरावर - डॉ. प्रा. सौ. अंजली गोविंद कुलकर्णी, जळगाव

			जय गजानन! मानवी जीवनात कधी कधी आलेल्या संकटांशी सामना करीत असताना, कालांतरानंतर ती संकटकालीन परिस्थिती बाजूला सरल्यानंतर, आपण जेव्हा घडून गेलेल्या घटनाक्रमाचा विचार करतो तेव्हा असं लक्षात येतं की असं घडलं म्हणून त्यातून हे चांगलं झालं! यालाच ‘इष्टापत्ती’ असं म्हणतात. माझ्या मुलाच्या बाबतीत मला एक दोन वेळा ‘इष्टापत्ती’ म्हणजे काय याचा थोडाफार बोध होऊ शकला! एका प्रसंगातून श्री गजानन महाराजांनी मला त्यांची ओळख करून दिली आणि दुसर्‍या प्रसंगातून ‘तू करूणेचा सागर, कृपा केलीस आम्हावर!’ असं म्हणण्याची संधी मला मिळवून दिली.

			मी सौ. अंजली गोविंद कुलकर्णी. माझं लग्न इ.स. १९९७ ला झालं आणि इ.स. १९९९ ला आमचा मुलगा ‘भाग्येश’ जन्माला आला. तेव्हा माझ्या मिस्टरांची नोकरी जळगावला, तर माझी नोकरी अंमळनेरला अशी परिस्थिती होती. आमची तेव्हाची आर्थिक स्थिती लक्षात घेता आम्हाला दोघांनाही नोकरी करणं गरजेचं होतं. भाग्येशच्या जन्मानंतर काही महिन्यात माझी सुटी संपली आणि त्याला घेऊन मला अंमळनेरला यावं लागलं. मी कॉलेजला प्राध्यापिका म्हणून कार्यरत होते, कॉलेज आणि घर यात पाच किलोमीटरचं अंतर, घरी लहान मूल सांभाळणारं कुणीही नाही, त्यामुळे भाग्येशला पाळणाघरात ठेवण्याचा निर्णय नाईलाजाने घ्यावा लागला. शिवाय त्याला वरचं दूध, गाईचं दूध देणंही जरूरीचं झालं. कारण अंतरामुळे आणि नोकरीमुळे मी दूध पाजण्याकरीता येऊ शकत नव्हते आणि या सगळ्या अडचणीच्या काळात भरीस भर म्हणून की काय, भाग्येशला वरचं दूध अजिबात पचेना. असं वाटलं आज पचेल, उद्या पचेल. पण असं करीत करीत एक वर्ष उलटलं पण दूध काही पचेना. उलट त्याला जुलाब सुरू झाले, त्याची प्रकृती खालावत चालली. माझी आडविहीर अशी झाली की, मला दुधासाठी पैसा आवश्यक होता आणि पैशाची आवश्यकता पूर्ण करण्यासाठी दुधाची तडजोड! तिकडे डॉक्टरांना भाग्येशच्या तब्येतीविषयी निदान होईना. वेगवेगळी औषधं झालीत ‘टेस्ट’ झाल्यात, अगदी ‘शी’ तपासण्यापर्यंत प्रयत्न झालेत. देवाला प्रार्थना झाली, काही मार्ग दिसेना. दुसरीकडे त्याला पाळणाघरात ठेवून कॉलेज आदी व्यवहार समोर रेटणं चालू होतं. एक दिवस मला कॉलेजतर्फे कॉलेजसाठी काही पुस्तकं आणण्याची जबाबदारी सोपविण्यात आली. काहीशा नाखुशीनेच मी दुकानात पोहोचले, पण तो दिवस कदाचित गजानन महाराजांनी माझ्यासाठी निवडला असावा. दुकानात काउंटरवर एक छोटी पोथी होती, शीर्षक होतं ‘श्री गजानन विजय’. लेखक म्हणून खाली नाव होतं श्री यशवंत वाळवेकर. माझं तिकडे लक्ष जाताच मी पोथी हातात घेतली. दुकानदाराला चित्र दाखवून हे कोण आहेत चौकशी केली. त्याने सांगितले, हे शेगांवचे श्री गजानन महाराज आहेत. खूप लोकांवर यांनी कृपादृष्टीची पखरण केली आहे. ते ऐकून मी सहज लेखकाच्या प्रस्तावनेवर नजर फिरविली त्यांनी लिहिलं होतं, एका अत्यंत दुर्धर रोगापासून माझी मुक्ती श्री गजानन महाराजांच्या कृपेने झाली, म्हणून श्री गजानन विजय ग्रंथाचा हा संक्षेप, त्यांच्या चरणी अर्पण. मी ती पोथी विकत घेतली. घरी पोहोचायला संध्याकाळ झाली होती, दिवेलागणीला ती पोथी भिंतीला टेकून उभी केली, पोथीवरील त्या फोटोला कळवळून प्रार्थना केली, दूध पाजण्याची वेळ होतीच, गाईचं दूध एका वाटीत ठेवून त्याचा नैवेद्य त्या फोटोसमोर दाखविला आणि हे दूध भाग्येशला पचू द्या, मी तुमच्या पोथीचं पारायण करीन. अशी प्रार्थना करून त्याला ते दूध दिलं. अगदी खरं सांगते, दुसरे दिवशी शी नॉर्मल! त्या दिवसानंतर काही दिवसपर्यंत प्रथम दूधाचा नैवेद्य पोथीवरील महाराजांना आणि नंतर भाग्येशला, त्याला दूध पचायला लागलं आणि वेगळं सांगण्याची गरज नाही, मी गजानन महाराजांची भक्त झाले. प्रथम बरेच दिवसपर्यंत तीच लहान पोथी आणि पुढे श्री गजानन विजय ग्रंथ माझा आधार झाला, मला शेगांवचा मार्ग गवसला.

			भाग्येशची तब्येत साधारण ठीक झाली पण त्याची पचनक्रिया म्हणावी अशी चांगली नव्हती, पोटाची ताकद तुटुमुटुच होती, थोडंसं काही खाण्यात आलं, काही वेगळा आहार झाला की याचं पोट बिघडलंच! त्यामुळे मी त्या बाबतीत फार जपून वागत असे, महाराज याला ठीक करा. महाराज याला ठीक करा! अशी प्रार्थना नित्य होतच होती. अशात इ.स. २००४ ची ती आमची शेगांव वारी होती. मला आठवतं, आम्ही शेगांवला पोहोचलो. आम्ही बरेच लोक होतो, उन्हाळ्याचे दिवस होते, कुणीतरी उसाचा रस घेण्याची कल्पना सांगितली. आम्ही सर्व उसाच्या गुर्‍हाळाजवळ थांबलो. मी आग्रहाने सांगत होते, भाग्येशला रस देऊ नका. पण कदाचित महाराजांची योजना असावी, माझ्या बहिणीने त्याला दोन घोट रस पाजलाच. आम्ही भक्त निवासात उतरलो, मंदिरात दर्शन घेतलं. दुसरे दिवशी पहाटे मी आणि माझी बहीण आम्ही दोघी पारायण सभागृहात गजानन विजय ग्रंथाचं पारायण करायला बसलो. मिस्टर खोलीत होते. आमचं पारायण पूर्ण झालं. मी अर्थातच मनोमन मुलाच्या तब्येतीकडे लक्ष द्या अशी मनापासून प्रार्थना केली आणि आम्ही भक्त निवासाकडे परतलो. मिस्टरांचा चेहरा काळजीयुक्त वाटला. भाग्येशला फणफणून ताप भरला होता. उलटीही झाली होती. मधल्या काळात त्याला तापासाठी गोळीही दिली पण ताप उतरला नव्हता. मी त्याला छातीशी कवटाळलं आणि पाणावलेल्या डोळ्यांनी खोलीतील महाराजांच्या फोटोकडे पाहिलं. मनात आलं एकीकडे पारायण पूर्ण झालं आणि इकडे याला ताप का यावा? सोबत आणलेला अंगारा त्याच्या डोक्यापासून सर्वांगाला लावला. पोटावर लावून पुन्हा महाराजांकडे पाहिलं, म्हटलं, तुमची सत्ता अगाध आहे आणि आम्ही पामर आहोत! गाडीची वेळ होत होती. तसंच मुलाला कडेवर घेऊन रेल्वे स्टेशनची वाट धरली. गाडी आली, जळगावच्या दिशेने आमचा प्रवास सुरु झाला. मुलाला उलटी तर झालीच नाही पण तापही हळूहळू उतरत गेला. जळगाव स्टेशनला ताप पूर्ण नॉर्मल होता.

			दुसरे दिवशी सकाळी मनात कुठलीही शंका रहायला नको म्हणून त्याला डॉक्टरकडे नेलं, त्यांनी तपासून सांगितलं की ‘ही इज ओके.’ तसं तर औषधाची काही गरज नाही पण वाटलंच तर या चार गोळ्या असू देत जवळ. भाग्येश पूर्ण बरा झाला होता. नंतर बरेच दिवस पर्यंत त्या गोळ्या टेबलावर तशाच पडून होत्या. त्या शेगांव वारीत भाग्येशला जो त्रास झाला त्या दिवसानंतर आज जवळपास पंधरा वर्षे झालीत, त्याला पुन्हा पोटाचा विकार उद्भवला नाही.

			म्हणजे प्रथम दुधावर कृपेची नजर टाकून ते पचण्यास योग्य केलं आणि नंतर उसाच्या रसाचं निमित्त साधून मुलाची तब्येत ठीक करविली. या सर्व पार्श्‍वभूमीवर माझ्या मनात विचार येतो की आपण नेहमी महाराजांना काही तरी मागतच असतो पण मग मी महाराजांना त्यासाठी काय दिलं? पण प्रश्‍न असा आहे की मी खरंच त्यांना काही देऊ शकते? पुन्हा दुसरं मन म्हणतं, अगं वेडे भाव तसा देव! तुझ्याकडून त्यांना एका नामाशिवाय काहीही नको आहे. तेव्हा ते नाम मनापासून घे आणि म्हणत रहा.... श्री गजानन! जय गजानन! श्री गजानन! जय गजानन!

			डॉ. प्रा. सौ. अंजली गोविंद कुलकर्णी, जळगाव / अंमळनेर. ९७ ६५७ ५० ८५४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८० - पाऊले चालती शेगांवची वाट - श्री. संजय मधुकरराव रोहणकार, अकोला

			जय गजानन! मी संजय मधुकर रोहणकार, पिंपरीखुर्द, ता. आकोट जिल्हा अकोला, हे माझं मूळ गाव! म्हणजे तसं पहाता शेगांव पासून फार दूर नाही, पण श्री गजानन महाराजांची सेवा माझ्या नशिबात माझ्या नोकरीनंतर आणि लग्नानंतरच लिहिली असावी. इ.स. १९९५ ला माझं लग्न झालं. माझी नोकरी अकोल्यानजिकच्या शिवर ग्रामामध्ये. तेथील सूतगिरणीतील माझे काही मित्र नेमाने महिन्यातील एका शनिवारी रात्री अकोला-शेगांव पायी वारी करीत असतात. ही रात्र शक्यतो पौर्णिमेच्या आदल्या रात्रीची चतुर्दशी किंवा जवळपासची रात्र असते, जेणेकरून शांत चंद्रप्रकाशात पायी वारीची मजा काही औरच असते. अकोल्याला डाबकी रोडवर अनोखा हनुमान मंदिर आहे, तिथून संध्याकाळी सहा वाजता ही पायी वारी सुरू होते. मी इ.स. १९९६ पासून या वारीला जाऊ लागलो आणि गजानन महाराजांचा सेवक झालो. सुरूवातीला पाच पंचवीस भक्तांपासून सुरू झालेली ही वारी. आज वारीतील संख्या इतकी वाढली आहे की दर शनिवारी हजार पंधराशे लोक शेगांवच्या दिशेने चालत असतात.

			आता खरं तर असं झालं आहे की त्या अनोखा हनुमान मंदिरापासून जे ऑफिसला जाणारे लोक आहेत ते रविवार सुटीचा फायदा मिळावा म्हणून शनिवारी, ज्या लोकांना गुरुवारचं दर्शन व्हावं असं वाटतं ते बुधवारी रात्री आणि ज्यांना असं वाटतं की एकादशीला आपलं शेगांव दर्शन व्हावं, ते दशमीला रात्री, शेगांव वारीसाठी निघतात. प्रकट दिनाच्या आदल्या रात्री तर नुसता जल्लोष असतो. चाळीस ते पन्नास हजार भक्त, भक्तीरसात चिंब न्हाऊन, पाऊले चालती शेगांवची वाट या भावनेने पायी वारीत सामील होतात. त्या रात्री वारी निघता निघताच दुसरं टोक शेगांव पहात असतं! वाटेत महाराजांच्या चरणी आपली सेवा अर्पण होते या भावनेने वारकर्‍याला बेसन भाकरी मुख्यतः असतेच, पण सोबत मसाला दूध, केशरी दूध, पोहे, आलुबोंडे, ड्राय फ्रुटस् काय अन् काय अगदी आग्रह करून घ्यायला लावतात. अवघं वातावरण भक्तीमय होऊन जातं, खरोखरच अनुभवण्यासारखा सोहळा असतो.

			गेली अनेक वर्षे पायी वारी करताना, पायी वारीचा आनंद तर मी घेतलाच पण महाराजांनी एक कृपा अशी केली की कर्मधर्मसंयोगाने एका परिचिताच्या माध्यमातून शेगांवला मी माझी सेवाही देऊ शकलो. अगदी वेगवेगळ्या ठिकाणी अनेक वेळा नित्य नेमाने माझी सेवा महाराजांनी रुजू करून घेतली त्यामुळे मी महाराजांचा भक्त तर झालोच पण त्याहीपेक्षा मी महाराजांचा सेवेकरी झालो. मी एक ‘सेवेकरी या दृष्टीतून जेव्हा सभोवताल घडणार्‍या घटनांचा विचार करतो, तेव्हा असं लक्षात येतं की त्या घडणार्‍या घटनांमागील महाराजांची योजना आपण समजून घेण्याचा प्रयत्न केला तर आपण एका वेगळ्या पातळीवर त्या घटनाक्रमाचा अर्थ लावू शकतो. माझ्या नोकरीचं स्वरूप असं आहे की कधी कधी मला मालकांसाठी वेगवेगळ्या ठिकाणी वसुलीसाठी जावं लागतं, अशावेळी स्थानिक पार्टी त्यांचा एक माणूस मला सोबतीला देतात आणि मी त्याच्यासोबत आवश्यक तिथे भेट देऊन माझं काम होतं. इ.स. २०१५-१६ ची गोष्ट असेल, मी माझ्या कामाच्या निमित्ताने नाशिकला गेलो होतो मला दोन चार ठिकाणी जाऊन माझं काम करायचं होतं तेथील एका संबंधितांनी त्यांच्या माणसाला सांगितलं की यांना तुझ्या टू व्हिलरवर घेऊन जा आणि सगळ्या ठिकाणी जाऊन या. त्याप्रमाणे मी त्याच्या गाडीवर मागे स्वार झालो आणि आम्ही निघालो. मधेच एका ठिकाणी तो माणूस म्हणाला, असं करू, तुमची हरकत नसेल तर मला पोस्ट ऑफीसमध्ये एक काम आहे, तिथे आपण जाऊ नंतर पुढे जाऊ. त्यावर मी म्हणालो माझी काय हरकत असणार? जशी महाराजांची इच्छा! आम्ही पोस्टात पोहोचलो, तो माणूस त्याच्या कामाला लागला. मी बाजूला माऊलींचं चिंतन करीत उभा राहिलो, इतक्यात दोन माणसं तिथे आली त्यांच्या हाताकडे माझं लक्ष गेलं, माझी नजर चमकली त्यांच्या हातात शेगांवच्या आनंद विहारच्या दोन किल्ल्या दिसल्या. मी पुढे होऊन त्यांना विचारलं ‘या शेगांवच्या आनंद विहारच्या किल्ल्या तुमच्याकडे कशा?’ माझा प्रश्‍न ऐकून ते आश्‍चर्याने माझ्याकडे पहात म्हणाले, अहो कालच आम्ही शेगांवला होतो, घाई गडबडीत या किल्ल्या आमच्याकडेच राहिल्यात, त्या कशा पाठवाव्या या विवंचनेत पोस्ट करता येतील का या विचारानं आम्ही येथे आलो. मी त्यांना माझी ओळख दिली त्यांना म्हटलं, चिंता करू नका, उद्या पहाटे या काउंटरवर जमा झालेल्या असतील. माझी कामं उरकून मी रात्री किल्ल्यांसह गाडीत बसलो. नाशिक-शेगांव नंतर येणार अकोला. माझं रिझर्व्हेशन अकोल्यापर्यंत होतं पण मी रात्री बारा वाजता शेगांवला उतरलो. सकाळी किल्ल्या योग्य ठिकाणी देऊन मंदिरात पोहोचलो. पहातो तो मंदिर छान सुशोभित केलेलं, तो गुढीपाडवा होता. महाराजांनी किल्ली पोहोचविण्यासाठी मला निमित्त करून नववर्षाचा पहिला दिवस श्री गजानन महाराजांच्या दर्शनानं साजरा करण्याचा आनंद मला मिळवून दिला होता.

			आता मी तुम्हाला माझ्या मुलीनं, श्रद्धानं तिच्या वयाच्या नवव्या वर्षी अकोला-शेगांव पायी वारी केली त्या विषयी सांगतो. साधारण जानेवारी २००३ मधील ही घटना असावी. त्यावेळी श्रद्धा पाच वर्षांची होती. आपण सामान्यतः तळपायाला कुरूप झाल्याचं पाहतो, पण श्रद्धाच्या दोन्ही तळहातांना, डाव्या हाताला दोन तीन, उजव्या हाताला दोन तीन कुरूपं झालीत. मी तिला प्रथम अकोला येथील बालरोग तज्ञ, डॉ. नरेंद्र राठी यांच्याकडे घेऊन गेलो. त्यांनी मला एखाद्या सर्जनला दाखविण्याचा सल्ला दिला. त्यानुसार मी अकोला येथील डॉ. रणजित सपकाळ यांना भेटलो. त्यांनी ऑपरेशन करून कुरूप काढण्याचा सल्ला दिला आणि सांगितलं की ऑपरेशन केल्यानंतर तळहातावर व्रण कायम राहतील. त्यामुळे मी ऑपरेशनचा विचार बाजूला ठेवला. तितक्यात आम्ही शेगांवला जाणार होतो. म्हटलं, शेगांवला जाऊन येऊ नंतर पाहू काय करायचं ते! ठरल्याप्रमाणे आम्ही दोघं, मुलगा आणि मुलगी असे चौघेही शेगांवला पोहोचलो. मला आठवतं, आम्ही समाधी मंदिरात दर्शनासाठी उभे होतो. श्रद्धाने अतिशय श्रद्धेने आपले दोन्ही हात महाराजांसमोर धरले आणि त्यांना प्रार्थना केली, म्हणाली, ‘गजानन बाबा, हे माझे दोन्ही हात! हे नीट करा! माझे हात बरे झाले तर मी माझ्या बाबांसारखी अकोला-शेगांव पायी वारी करीन!’ मी ते ऐकलं, माझं ह्रदय उचंबळून आलं, मी पटकन श्रद्धाला कडेवर घेतलं आणि फक्त महाराजांकडे पाहिलं. आम्ही सर्व तिथून बाहेर पडलो.

			तो मार्च महिना होता, शाळांच्या परीक्षा आटोपल्या आणि श्रद्धा माझ्या वडिलांकडे गावी खेड्यावर गेली. मी माझ्या कामात गुंतलो, दोन महिन्यानंतर जूनच्या सुरुवातीला श्रद्धा पुन्हा परत आली, आल्या बरोबर तिने तिचे दोन्ही हात माझ्यासमोर धरले, म्हणाली, ‘बाबा माझे हात बरे झाले! गजानन बाबांनी माझं ऐकलं, मी तुमच्या सोबत पायी वारीला येणार!’. श्रद्धाचे हात पूर्ण बरे झाले होते. हातावर कुठलंही नामोनिशाण नव्हतं. तिची पायी वारी करण्याची जिद्द पाहून मी सुखावलो, पण तिचं लहान वय लक्षात घेता मीच तिला काही दिवस रोखलं. शेवटी वयाच्या नवव्या वर्षी ती माझ्या सोबत अनोखा हनुमान मंदिरापासून पूर्ण शेगांवपर्यंत पायी वारीत चालली आणि त्यानंतर तिने कित्येक वेळा माझ्यासोबत पायी वारी पूर्ण केली. तिचा नवस पूर्ण झाला. आज श्रद्धा शेगांव अभियांत्रिकी महाविद्यालयात शिक्षण घेते आहे. जसं जमेल तसं शेगांव पायी वारीत भाग घेते आहे. कधी अकोला-शेगांव तर कधी खामगाव-शेगांव. एक मुलीचा बाप म्हणून, मी जेव्हा श्रद्धाची श्री गजानन महाराजांवरील निष्ठा पहातो तेव्हा माझं मन भरून येतं आणि माझं अंतर्मन ग्वाही देतं, शेवटी जीवनात समाधान मिळविण्यासाठी काय पाहिजे? श्रद्धा! निष्ठा आणि मुखात नामस्मरण.... श्री गजानन! जय गजानन! श्री गजानन! जय गजानन!

			श्री. संजय मधुकरराव रोहणकार,श्रीदत्त नगर, मु. पो., शिवर (विमानतळ), अकोला. ९४ ०३४ ७५ ५१२

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८१ - श्री गजानन चरित्र, तारक असूनी परम पवित्र - सौ. सुधा सुधीर गरूड, मुंबई

			जय गजानन! मी पूर्वाश्रमीची सुधा नवरे, १८ जून १९८१ रोजी माझं लग्न झालं आणि मी झाले सौ. सुधा सुधीर गरूड! नवदाम्पत्यांच्या जीवनात लग्नानंतरचं पहिलं वर्ष हसत- खेळत निघून जातं असं म्हणतात आणि बहुतांशी ते खरंही आहे, पण माझं वैवाहिक जीवन त्याला अपवाद ठरलं! केवळ पहिलंच वर्ष नाही तर, लग्नानंतर तब्बल सात आठ वर्ष जणू संकटांशी लढण्यासाठीच मी जिवंत होते. अर्थात या काळात संकटांशी सामना करण्याचं शारिरीक, मानसिक बळ श्री गजानन महाराजांनी मला प्रदान केलं असावं, असं मात्र मी अनुभवातून म्हणू शकेन ! माझ्या सासरचं वातावरण वेगळं असलं तरी, माझ्या माहेरी मात्र मी आईला श्री गजानन विजय ग्रंथाचं पारायण करताना पाहिलं होतं, त्यामुळे इयत्ता नववीपासूनच मी दर पौर्णिमेला गजानन विजय चं पारायण करीत असे, अर्थातच श्री गजानन चरित्र, तारक असूनी परम पवित्र हे मी वाचलं होतं. श्री गजानन महाराजांचं स्मरण मी ह्रदयात जपलं होतं. मात्र लग्नानंतर ते बाजूला पडलं, अर्थात माझ्याकडून. महाराजांनी मात्र ते क्षण लक्षात ठेवले होते.

			माझं लग्न ठरत असतानाच माझे सासरे आजारी होते, प्रकृती जास्तच होती म्हणून आम्हाला घाईने लग्न उरकण्याचा निर्णय घ्यावा लागला. म्हणजे खरं तर मी परिस्थितीशी जुळवून घेतलं होतं. लग्नानंतर महिन्याच्या आतच त्यांचं निधन झालं. म्हणजे लग्नानंतर घरात पहिला प्रसंग तोच. तरूणपणी नवविवाहित तरूणी येणार्‍या सणाने आनंदित होते पण घरात सासरे गेल्यावर त्या वर्षात एकही सण झाला नाही. माझे मिस्टर मधुसूदन मिल मध्ये कामाला होते. त्यांचा आग्रह मी नोकरी करू नये असा असल्याने मी पुन्हा परिस्थितीशी तडजोड केली. आमचं लग्न जून मधे झालं आणि ऑगस्ट महिन्यात संपूर्ण मुंबईतच मिल कामगारांचा संप सुरू झाला, पगार बंद झाले. संपावर असणार्‍या कामगारांना जेव्हा पगार मिळत नाही आणि घरची आर्थिक जबाबदारी एकाच्याच जीवावर असेल तर त्या घरात काय हालत असते, हे त्या घरात राहिल्याशिवाय कुणाला कळायचं नाही. श्री. दत्ता सामंत यांच्या नेतृत्वाखाली हा संप सुरू होता. संप फार दिवस चालणार नाही, हा मोठमोठ्यांचा अंदाज खोटा ठरला. पुढे राजकारणामुळे संप चिघळतच गेला, तो शेवटपर्यंत मिटलाच नाही. दोन महिन्यात संपामुळे यांची नोकरी गेली. घरातील आवक पूर्णतः बंद ! मुंबईतील सर्वच गिरण्या ऑक्टोबर १९८१ पासून पूर्ण बंद झाल्या. अनेक कुटुंब उघड्यावर आलीत. हजारो कामगार बेकार झालेत. यांच्या बरोबरच्या अनेकांनी निराश होऊन आत्महत्या केल्यात. अनेक लोक डिप्रेशन मधे गेले. आमच्याही घरची स्थिती फारशी वेगळी नव्हती. ह्यांना शोधूनही नोकरी मिळेना. आज मिळाले उद्याचं काय? हा रोजचा प्रश्‍न. दोन महिने लहान नोकरी, चार महिने सुट्टी! बोरीवलीत आम्ही एक लहान जागा, वन रूम कीचन घेतली होती, तिथे आम्ही राहू लागलो होतो.

			आता मलाही काही हात पाय हालवणं गरजेचं होतं. मला शिकविण्याची आवड होती, मी दोन चार घरगुती शिकवण्या धरल्या. दिरांच्या मदतीने दादर येथील समर्थ विद्यालयात डी. एड. ला प्रवेश घेतला. मी सकाळी सहा वाजता घरातून बाहेर पडत होते, प्रथम काही शिकवण्या, नंतर कॉलेज नंतर पुन्हा शिकवण्या. बारा चौदा तास घराबाहेर. असा दिनक्रम असायचा. अन्य काही करणे हा विचारही मनात येऊ शकत नव्हता. त्या दुष्काळात हिरवळ म्हणजे मी डी. एड. ला पहिली आले. पण पुन्हा गडबड अशी झाली की रिझल्टच्या नुकतीच आधी शिक्षकांसाठी महानगरपालिकेची जाहिरात येऊन गेल्यामुळे आता ती वाट बंद होती. मग कांदिवली येथे एका ठिकाणी १२०० रुपये पगारावर नोकरी लागली पण सही बाराशेवर आणि हातात सहाशे अशी वस्तुस्थिती होती. अशात इ.स. १९८६ साली यांना एका कापडाचा कारभार करणार्‍या कंपनीत नऊशे रुपये पगारावर नोकरी लागली. आम्ही दोघेही सूर्योदयापासून ते सूर्यास्तानंतरही अविश्रांत मेहनत करायचो, तेव्हा घरात दोन्ही मिळून जेमतेम दीड हजार रुपये महिना येऊ लागले पण निदान दुष्काळातील तेरावा महिना कमी झाला. वाटलं, येतील चांगले दिवस, पण कशाचं काय! इ.स. १९८८ च्या जुलै महिन्यात त्या नवीन कंपनीने मिस्टरांवर कापड खराब केल्याचा आरोप करून, दीड लाख रुपये नुकसान भरपाईसाठी नोटीस बजावली. तो आरोप चुकीचा होता पण जीवन उध्वस्त करण्याकरिता पुरेसा होता.

			आम्ही पार तुटून गेलो, मी अबोल झाले, उदास राहू लागले, चक्कर येऊ लागल्या. माझी अवस्था पाहून माझी एक कामत नावाची मैत्रीण आहे तिने चौकशी केली म्हणाली, माझे मिस्टर वकील आहेत त्यांना भेट. त्याप्रमाणे आम्ही त्यांना भेटलो. ते म्हणाले, तुमची बाजू मजबूत आहे. प्रथम त्यांनी केस लढण्यासाठी तयारी दर्शविली. दिवसभर नोकरी, नंतर क्लास, व नंतर वकीलाशी बोलणी, असा सकाळी ९ ते रात्री २ दिनक्रम सुरू झाला. तीन महिन्यात माझे मिस्टर खचले. आता नको, मला टेन्शन येतं, झोप येत नाही, असं म्हणू लागले. त्यात भर अशी पडली की, एक दिवस कामत वकील म्हणाले, मी मालकाच्या बाजूने लढतो, तुमची केस माझ्या मित्राला देतो. थोडा खर्च करा तुम्हाला पंचावन्न वयापर्यंत पगार मिळेल.

			आम्ही खर्चासाठी पैसा कुठून आणणार होतो? आता जे होईल ते नशीबावर सोडून देणे या शिवाय अन्य मार्ग नव्हता. दिवस समोर रेटणं चालू होतं. कुठेच काही आशेचा किरण नव्हता. कधी घरात दोन घास शिजले तर खायचे किंवा कुणी काही दिलं तर त्यावर भूक भागवायची . त्या दिवशी माझी मैत्रीण सरस्वतीने दिलेल्या दोन पोळ्या डब्यात होत्या. आम्ही दोघं त्या डब्याकडे पहात भूक जिरवत होतो. त्या संध्याकाळी आम्ही विचार केला की हे घर वकीलाच्या नावावर करून वसईच्या खाडीत जीव द्यायचा, चिठ्ठीत एकच ओळ लिहायची, दीड लाख कंपनीला देऊन टाका आणि आम्हाला कर्जमुक्त समजा, खाडीत उडी मारण्याचा धीर एकवटत अंथरुणावर आडवे झालो. उशीरा केव्हा तरी झोप लागली असावी. पहाटे चार वाजता जणू प्रत्यक्ष घडतं आहे इतकं स्पष्ट स्वप्न मी पाहिलं...

			दारावरची बेल वाजली, प्रथम मला वडील दारात उभे दिसले. पण आत शिरले तेव्हा गजानन महाराज त्यांच्यासोबत आठ माणसांना घेऊन समोर उभे ठाकले, मला म्हणाले, आम्हाला जेवायला वाढ. मी म्हटलं, शेजारून पीठ आणते आणि स्वयंपाक करते. त्यावर म्हणाले, तो डबा उचल आणि वाढणं सुरू कर! मी सर्वांसाठी पंगत वाढली. सर्व पोटभर जेवले पण डब्यात दोन पोळ्या मात्र तशाच शिल्लक राहिल्यात. जेवण होताच बाकी सर्व लोक निघून गेलेत मात्र महाराज मला म्हणाले, तुला काय वाटलं? मी जाणार? मी इथेच राहणार! मला बसायला जागा दे! मी लोखंडाच्या पलंगावर जागा झटकून, साफ करून त्यांना म्हटलं ‘इथे बसा !’ ते बसलेत मी समोर उभी होते. मला म्हणाले, मुली यापुढे आत्महत्येचा विचार कधीही करायचा नाही! इथून पुढे तुला कधीही अन्न, वस्त्र आणि निवारा, यात कमी पडणार नाही! ते ऐकलं, मी देहभान हरपून त्यांच्याकडे पहात राहिले. किती वेळ पहात होते कुणास ठाऊक, इतक्यात दारावरची बेल वाजली. पुन्हा वाजली, मी उठून दार उघडलं. सकाळचे सहा वाजत होते. दारात कामत वकील उभे होते, मी काही बोलणार तोच ते म्हणाले, ‘आनंदाची बातमी घेऊन आलो आहे’. काल चमत्कार झाला व केसचा निकाल तुमच्या बाजूने लागला. आता मालकच तुम्हाला नुकसान भरपाईचे पैसे देणार आहे, खरोखरच आम्हाला अकरा हजार रुपये नुकसान भरपाई मिळाली. पहाटे पहाटे महाराजांनी दिलेले शब्द खरे ठरलेत! ‘गजानन चरित्र तारक असुनी परम पवित्र’ या ओवीतील ‘तारक’ या शब्दाचा अनुभव मला आला होता, किंबहुना तिथून त्या अनुभूतीला सुरूवात झाली. पुढे ‘परमपवित्र’ असल्याचंही अनुभवास आलं, मात्र ते वर्णन आता पुढील भागात. तोपर्यंत.... श्री गजानन! जय गजानन! श्री गजानन! जय गजानन!

			सौ. सुधा सुधीर गरूड, बोरीवली, मुंबई. ९८ ६९२ ८२ ३९४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८२ -तुझी कृपा झालियावरी, अशुभ अवघे जाते दुरी - सौ सुधा सुधीर गरूड, बोरीवली, मुंबई

			जय गजानन! या आधी सांगितल्याप्रमाणे, माझं लग्न झालं आणि लगेच माझं संकटांना तोंड देणं सुरू झालं. परिस्थितीशी तब्बल सात, आठ वर्ष झुंज देताना त्रस्त झालेल्या माझ्या मनात आत्महत्येचा विचार नक्की झाला. तेव्हा श्री गजानन महाराजांनी स्वप्नात येऊन, ‘मुली आत्महत्येचा विचार मनातही आणू नकोस, यापुढे तुला अन्न, वस्त्र आणि निवारा या तीनही बाबतीत काही कमी पडणार नाही.’ असं सांगितलं, त्याची प्रचिती लगेचच येऊ लागली. प्रथम आमच्यावर केलेला खोटा आरोप बाजूला जाऊन आम्हाला रुपये अकरा हजार, कंपनीकडून नुकसान भरपाईचे मिळाले. पुढे लगेच सहाच महिन्यात, महानगरपालिकेची शिक्षकासाठी जाहिरात येऊन मी डी. एड. ला पहिली असल्यामुळे मला हमखास नोकरी मिळाली. त्या भरवशावर थोडं कर्ज घेता येऊन आधीची लहान जागा विकून आम्हाला थोड्या मोठ्या नवीन जागेत स्थानांतरित होता आलं.

			नवीन जागेत आतून प्रेरणा होऊन, दर गुरुवारी ‘श्री गजानन महाराज सत्संग’ सुरू झाला. सत्संगात पैशाच्या मागे न लागता पावित्र्य जपून भक्ती व्हावी हा दृष्टीकोन ठेवला. आज या गोष्टीला अनेक वर्ष झालीत. देशाच्या वेगवेगळ्या भागातून लोक येऊन गेलेत, येत असतात. अशी कोणतीही मिठाई नाही की जिचा नैवेद्य अर्पण झाला नाही आणि असा कोणता साडीचा प्रकार नाही की लोकांनी मला प्रेमाने भेट दिला नाही. दर वर्षी थाटात प्रकट दिन साजरा होतो, पुष्कळ लोक प्रसादाला असतात. अक्षरशः महाराजांनी सांगितल्याप्रमाणे अन्न, वस्त्र, निवारा या तीनही बाबतीत त्या दिवसापासून काहीही कमी पडलं नाही. सत्संगांमध्ये पावित्र्य जपण्यावरून एक छोटी घटना आठवली. माझी एक मैत्रीण दर गुरुवारी फोटोसाठी हार आणायची. एकदा तिनं आणलेला हार फोटोवरून ओघळून खाली पडला. नीट बसला नसावा असं वाटून मी तो व्यवस्थित घातला, तो पुन्हा खाली आला. तिसरे वेळी अतिशय लक्षपूर्वक मी घातला तरी तेच झालं. मला आतून काही वेगळी भावना जाणवली. इतक्यात योगायोगाने काही कारणाने त्याच मैत्रीणीचा फोन आला. मी तिला प्रश्‍न केला की तू हार कुठून आणला? ती आश्‍चर्याने म्हणाली, थांब मी प्रत्यक्ष येऊन भेटते. प्रत्यक्ष भेटीत ती म्हणाली, अगं आज हार विकत घेताना मनात आलं, मी का हार घ्यावा? का दर गुरुवारी पंधरा रूपये खर्च करावेत? मला यातून काय मिळणार? ते सर्व ऐकल्यावर, श्री गजानन महाराजांनी बाळाभाऊंना उपदेश करीत असताना, मनात अंशतः जरी मलीनता शिल्लक राहिली तरी भक्तीमार्ग हाती येत नाही हे सांगितलं होतं, त्याचं मला स्मरण झाल्याशिवाय राहिलं नाही.. असो.

			इ.स. २००० च्या आसपास मला दम्याचा त्रास सुरू झाला. पुढे तो वाढत गेला, माझ्या वडिलांना दम्याचा त्रास होता, त्यामुळे आनुवंशिक त्रास आहे, दूर होणं कठीण असंच मला वाटू लागलं. शिवाय विपरीत परिस्थितीतील मानसिक ताण तणाव हेही कारण होतंच. त्या त्रासामुळे मला वर्गात शिकविताना एक पानही धड वाचता येईना. घरी येणार्‍या काही उपासकांनी मला प्राणायाम करण्याचा उपाय सुचविला. पण त्याला मुहूर्त लागत नव्हता. गजानन महाराज घेतील काळजी, असं म्हणून मी स्वस्थ होते. अशातच इ.स. २००३ साली मला ‘श्री समर्थांच्या’ सज्जनगडावर जाण्याचा योग आला. तेथील वातावरण पाहून मी खूप भारावून गेले आणि ज्याला त्याला ‘समर्थ’ आणि ‘सज्जनगड’ याविषयी सांगू लागले. त्यासाठी माझ्याकडून सहजपणे संबंधित साहित्याचं वाचन झालं. माझ्याकडून सज्जनगडाविषयी माहिती जास्त लोकांपर्यंत पोहोचावी या उद्देशाने, गोरेगाव येथील गजानन महाराज मंदिरात श्रीमती आपटे बाईंनी माझं भाषण ठेवून मला तशी आगाऊ सूचना दिली. माझ्याजवळ तीन चार महिने होते. मी महाराजांचा आदेश घेण्यासाठी त्यांच्या समोर प्रार्थनापूर्वक उभी झाले, महाराजांना विनंती केली की तुमची इच्छा असेल तर मी या विषयावर काही बोलू शकेन. प्रार्थना करतानाच मला महाराजांनी गजानन विजय मधील संबंधित ओव्यांची आठवण करून दिली...मग म्हणाले गजानन । रामदासासी प्रेमे करून । नको गांगरू देऊ मन । तुझा समर्थ मीच असे । मागे बापा गडावरी । माझीच वस्ती होती खरी । आता शेगांवा भितरी । राहिलो येऊन मळ्यात । .....त्यानंतर प्रफुल्लित मनाने, मी दुसरेच दिवशी सकाळपासून प्राणायाम सुरू केला. आता महाराजांच्या आशीर्वादाने मी तास तास भाषण देऊ शकते. दम्याचा त्रास आता शिल्लक राहिलेला नाही, हे तर झालेच पण पुढे शेगांवला अचानक सेवकाने मला समाधीवरील लालसर रंगाची कफनी देऊ केली. ती कफनी ‘समर्थावरील माझ्या बोलण्याला गजानन महाराजांचा आशिर्वाद’ या रुपाने आता मी जवळ बाळगली आहे.

			आता आयुष्याची साठी उलटून गेली. इ.स. १९८१ ला मी लग्नानंतर सौ. सुधा गरूड झाले तेव्हा आयुष्यातील तो आठ दहा वर्षांचा काळ प्रचंड अडचणीचा गेला, पण गजानन महाराजांनी दृष्टांत दिल्यानंतर आयुष्य समाधानाच्या वाटेवर आलं. त्या गोष्टीला दोन तपं उलटून गेल्यानंतर आणि मी स्वतःला एक सारखं ‘महाराज माझ्या सोबत’ आहेत. महाराज माझ्या सोबत आहेत, हे समजावीत असतानाच गजानन महाराजांनी पुन्हा एका घटनेतून मला आश्‍वस्त केलं. ते सोबत असण्याचा दाखला दिला. इ.स. २०१५ मधील गोष्ट, महाराजांची पूजा करायला बसले की माझ्या कानावर शब्द येऊ लागले, मी तुला आशिर्वाद देण्यासाठी येतो आहे आणि या शब्दांसह महाराजांची एक प्रतिमा वारंवार डोळ्यांपुढे येऊ लागली. ज्यात महाराज विदेही अवस्थेत बसले आहेत, पण उजव्या हातात चिलीम नसून तो हात आशिर्वादासाठी थोडा वर आहे. ते पाहून मी आतून महाराजांची प्रतिक्षा करू लागले. दिवाळी जवळ येऊ घातली होती. त्याच सुमारास ऑक्टोबर २०१५ ला बोरीवलीत प्रबोधन नाट्य थिएटर येथे चित्रकार, पेन्टर श्री. शेखर साने यांनी तयार केलेल्या फोटोंचं प्रदर्शन होतं. शेखर साने प्रामुख्याने श्री स्वामी समर्थांची चित्रं काढतात. मी ते प्रदर्शन पाहण्यासाठी गेले. आश्‍चर्य म्हणजे तिथे एक गजानन महाराजांचं चित्र होतं आणि त्याहीपेक्षा आश्‍चर्य म्हणजे, ते तेच चित्र होतं की जे वारंवार माझ्या नजरेसमोर येत होतं. संपूर्ण प्रदर्शनात ते एकच गजानन महाराजांचं चित्र होतं. स्वाभाविकपणेच मी किंमतीविषयी चौकस झाले, पण त्यासाठी आवश्यक असणारे रूपये सहा हजार मी देऊ शकत नव्हते. चित्र मनात भरलं पण मी रिक्त हस्ताने घरी परतले.

			श्री गजानन महाराजांचं चित्र, गजानन महाराजांचाच निर्णय! असं मनाला समजावून महाराजांना हात जोडले. त्या गोष्टीला चार दिवसांचा काळ लोटला. मला आठवतं तो भाऊबीजेचा दिवस होता. गेल्या अनेक वर्षांपासून मी भाऊबीजेला एक माझ्यासाठी सवय लावून घेतली होती, प्रथम मी गजानन महाराजांना ओवाळणार तेव्हाच माझा तो दिवस साजरा होणार. त्याप्रमाणे मी त्या दिवशी महाराजांना ओवाळलं. काही वेळ मध्ये गेला असेल, अचानक माझी मैत्रीण सरस्वती तिच्या भावासोबत, सुरेश ज्याचं नाव, माझ्या दारात उभी ठाकली. त्यांनी माझ्यासाठी स्नेहभेट म्हणून एक मोठी तसवीर कागदात झाकून आणली होती! हो! तुम्ही अगदी बरोब्बर ओळखलं, तो तोच फोटो होता, जो मी प्रदर्शनात पाहिला होता. त्या फोटोच्या माध्यमातून महाराजांनी मला पुन्हा आश्‍वस्त केलं, मुली चिंता करू नकोस! आता दर गुरुवारी सत्संगात आम्हा सर्व भक्त गणांसमोर तोच फोटो असतो. आमचं भजन आणि नामस्मरण सुरू असतं आणि समोर उपस्थित असलेले महाराज आम्हाला आशिर्वाद देत असतात. त्या आशिर्वादामुळे आमचा हुरूप अजून वाढीस लागतो, मग आम्ही सर्वच उपासक अजूनच आर्ततेने त्यांना म्हणतो, महाराज आम्हा सर्व उपासकांवर तुमच्या कृपेची पखरण होऊ द्या आणि आमचे बोल गोड मानून घ्या.... श्री गजानन! जय गजानन! श्री गजानन! जय गजानन!

			सौ सुधा सुधीर गरूड, बोरीवली, मुंबई. ९८ ६९२ ८२ ३९४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८३ - जैसी सदगुरूंची इच्छा! - सौ. शुभांगी प्रदीप बोन्द्रे, औरंगाबाद

			जय गजानन! देवाला प्रार्थना करीत असताना आपण त्याला काय मागावं? कशासाठी प्रार्थना करावी? या विषयी सांगत असताना, सर्व संतांचं एकच सांगणं आहे. मागायचं असेल तर, भगवंताजवळ, सद्गुरूंजवळ ‘नामाची’ मागणी करावी, नामस्मरण मागावं आणि नामासह अन्य काही मागणी असलीच तर, सद्गुरूंना म्हणावं तुमच्या इच्छेनुसार होऊ द्या! पण ही सर्व ऐकीव माहिती आपल्या नित्य स्मरणात राहतेच असं नाही, एक मात्र खरं की जेव्हा केव्हा आपण सद्गुरूंच्या इच्छेला मान देतो तेव्हा ज्या गोष्टी आपल्या समजाच्या बाहेर आहेत, त्यादेखील गोष्टींवर सद्गुरूंचं लक्ष असतं.

			मी सौ. शुभांगी प्रदीप बोन्द्रे, सध्या औरंगाबाद येथे असते, पण इ.स. २००८ पासून ! त्या आधी सलग नऊ वर्ष आम्ही खामगावला होतो. त्यामुळे शेगांव अगदी जवळ, खामगाव-शेगांव नागपंचमीच्या सुमारास निघणारी पालखी आम्ही जवळून अनुभवली आहे. अर्थातच गजानन महाराज हा माझा जिव्हाळ्याचा विषय आहे हे सांगणे न लगे. मात्र असं असलं तरी, औरंगाबाद येथे आल्यानंतरच मला श्री गजानन विजय ग्रंथ पारायणाचा एक चांगला महिलांचा ग्रुप मिळू शकला याचा उल्लेख करायलाच हवा. औरंगाबादला आल्यावर आम्ही प्रथम श्री गोसावी यांच्या घरी किरायाने राहिलो. नंतर गावाच्या थोडं बाहेर, सातारा परिसर येथे आम्ही स्वतःचं घर घेतलं तेव्हा नवीन घरात श्री गजानन महाराजांचं काही पूजन झालं पाहिजे या विचारानं निदान एकवीस जणींनी श्री गजानन विजय ग्रंथाचं सामूहिक पारायण करावं, असा विचार मनात आला. कुणी एकीने समोर बसून मोठ्यानं वाचन करावं व बाकीच्यांनी तिच्या आवाजात आवाज मिळवून वाचन करावं असं ठरलं. प्रथमतः मी हा विचार सुनीता निकम हिच्याजवळ व्यक्त करताच, तिने ‘मी अवश्य येणार, छान नैवेद्य वगैरे करू.’ असं म्हणत दुजोरा दिला. २४ जुलै २०१६ रोजी सकाळी ९ वाजता हे सामूहिक पारायण करण्याचे ठरले. आपण पारायण करायचं तर प्रसादाकडे लक्ष देणं शक्य होणार नाही म्हणून भाकरी, बेसन, मसालेभात, शिरा, असा प्रसाद बाहेरून करण्यासाठी ऑर्डर दिली. दुपारी तीन वाजेपर्यंत प्रसाद पोहोचवितो असं त्यानं आश्‍वासन दिलं. आमचं पारायण संपायला तीन वाजणारच होते.

			आपल्याला सर्वांना अनुभव आहेच की आपण जेव्हा असा काही कार्यक्रम करतो तेव्हा वेळेवर काही ना काही बदल करावे लागतात, सर्वांना विचारात घेऊन चालावं लागतं. मला काहीजणींनी म्हटलं, आम्ही नऊच्या आधीच येऊन पारायण करू, नऊची वेळ काही जमणार नाही. म्हटलं जशी महाराजांची इच्छा! मग काय २४ जुलैला तशी सकाळी पाचपासूनच पारायणाला सुरूवात झाली. माझी एक मैत्रीण संध्या भुजबळ, तिनं आतापर्यंत पारायण कधी केलं नव्हतं. तिने इच्छा व्यक्त केली, म्हणाली, माझं सर्वांसोबत जमेलसं वाटत नाही, पण प्रयत्न करू का? तिला म्हटलं, महाराज तुझी काळजी घेतील! अवश्य पोथी वाच! सकाळी ठीक नऊ वाजता आमचं सामूहिक पारायण सुरू झालं. आमच्या गोसावी ताई समोर बसून पारायण करीत होत्या. एका आवाजात विजय ग्रंथाचे शब्द घरात घुमू लागले. इतक्यात सुनीताचा फोन आला, तिला तिच्या मुलीला कुठल्याशा परीक्षेला सोडायचे होते म्हणून उशीर झाला. ती म्हणाली, मी आता घरी पारायणाला बसते, प्रसादाच्या वेळेपर्यंत करण्याचा प्रयत्न करते, महाराज काळजी घेतीलच.

			आमचं वाचन सुरू होतं. भास्कर पाटलाच्या अध्यायात शब्द आहेत, महाराज भास्कराला म्हणतात, पाण्यासाठी प्रयत्न करतो, जर मी स्वस्थ बसलो तर समाज हितासाठी मी काय केलं? ती ओळ वाचताना मला आमच्या घराजवळ असलेल्या बालिकाश्रमाची आठवण होऊन, वाचता वाचताच मनातून महाराजांना प्रश्‍न केला, महाराज आज बालिकाश्रमातील मुलींना प्रसाद देता येईल का? त्यांच्यासाठी आपल्याला काही करता येईल का? वाचन समोर सरकत होतं, दुपारचे तीन वाजत आले, आमचं पारायण पूर्ण झालं, फक्त संध्याचं पारायण राहिलं होतं, दोनएक अध्याय बाकी होते. मी प्रसाद पोहोचला नाही म्हणून फोन केला. तो म्हणाला, बस दहा मिनिटात पोहोचतोच आहे. वीस मिनिटे झालीत तो आला नाही. मी पुन्हा फोन केला, म्हणाला, अगदी दहा मिनिटं! आता प्रसाद घेण्यासाठी लोक येऊ लागलेत पण याचं नाव नाही. गोसावी ताई मला धीर देऊन म्हणत होत्या महाराज योग्य वेळी पाठवतील, काळजी करू नकोस! मला रडायला आलं, गजानन महाराजांसमोर डोकं टेकवून त्यांना म्हटलं माझ्या भावना तुम्ही समजता माझ्या रडण्याला काही अर्थ नाही. यात तुमची काही योजना असावी. प्रसाद जेव्हा यायचा तेव्हा येऊ द्या, ज्याच्या नशिबात असेल त्याला प्रसाद मिळू द्या! चार पाच फोन झालेत पण प्रत्येक वेळी ‘बस दहा मिनिटात आलोच!’

			इतक्यात फोन खणखणला, सुनीताचा फोन होता, तिचं पारायण तिकडे पूर्ण झालं होतं. मी आनंदाने फोन ठेवला आणि संध्याकडे पाहिलं, घड्याळात ४.४५ होत होते. संध्यानी पहिलं पारायण संपवून पोथी माथ्यावर धरली आणि प्रसाद घेऊन मंडळी दारात हजर झालीत. प्रसाद आणणारा जवळ जवळ दोन तास उशीरा आला होता. तो म्हणाला, मॅडम, खरं तर उशीर होण्यासाठी काहीच कारण नाही, सर्व तयार होतं, मी खोटंही बोललो नाही, पण काय होत होतं माहिती नाही, माझ्याजवळ निश्‍चित असं कारण नाही, ऊशीर झाला हे मात्र खरं. मी मनात समजले, संध्याच्या पहिल्याच पारायणात तिला प्रचिती यायची होती. तिकडे सुनीताचं पारायण होणं बाकी होतं, सर्वच गोष्टी महाराजांनी सांभाळल्या होत्या. पण अजून सांगण्यासारखं म्हणजे, येणारे सर्व लोक प्रसाद घेऊन गेले आणि चाळीस लोकांचा प्रसाद तरीही शिल्लक उरला. मला बालिकाश्रमाची आठवण झाली, मी त्यांना प्रसादाविषयी विचारलं, तेव्हा त्यांना आनंद झाला. म्हटलं, किती मुलींसाठी आणावा लागेल? त्यांनी सांगितलं ‘चाळीस’. महाराजांनी अन्नदानाचा आणि समाजासाठी काही केल्याचा आनंद एकाचवेळी प्राप्त करून दिला. पुढे आरतीत जमलेल्या पैशांपैकी रुपये एकवीस महाराजांच्या मंदिरात देऊन बाकी पैशातून लगेचच्या पंधरा ऑगस्टला तेथील मुलांना काही वस्तू देऊन, अजून एक सत्कर्म आम्ही पदरात पाडून घेतलं.

			एकंदरीत गजानन महाराज भक्तांना, ‘श्री गजानन महाराज’ एक उर्जा स्त्रोत आहे. त्यांचं नाव ऐकलंकीच एक उर्जा प्राप्त होऊन उत्साह वाढतो आणि दिशा दर्शनही होतं. मला आठवतं, २७ सप्टेंबर २०१८ चा तो गुरूवार होता. मी आणि माझी मैत्रीण जयश्री, आम्ही सकाळी पारायण ग्रुपमधील पारायण पूर्ण करून माझ्या मोपेडवर डबलसीट, शाळेसाठी निघालो. जयश्री मागे बसली होती. जवाहर पोलीस स्टेशन समोरील चौकात, सावजी-तुपकरी दवाखान्याजवळ एका नॅनो गाडीने यू टर्न घेतला, आम्हाला जोराची धडक दिली, जयश्री त्यामुळे फेकल्या जाऊन प्रथम नॅनोवर व नंतर खाली पडली, नॅनो निघून गेली पण जयश्रीचा चेहरा रक्तबंबाळ झाला. मला मात्र त्यात काहीही इजा झाली नाही. जणू तिच्या मदतीसाठी मी सेफ राहिले. आम्ही दोघी सावजी-तुपकरी दवाखान्याच्या पायरीवर विसावलो पण तेथील माणसाने आम्हाला समोर असलेल्या ‘गजानन क्रिटीकल हॉस्पिटल’ मधे जाण्याचा सल्ला दिला. जसं त्याच्या तोंडून गजानन नाव ऐकलं तसा मला हुरूप आला. ‘गजानन महाराज की जय’ म्हणून उभी राहिली, तो बाजूने एक ऑटो समोर उभा झाला. पैसे न घेता त्याने जयश्रीला ‘गजानन’ मधे पोहोचवलं, मागोमाग मी गाडीवर पोहोचलेच तिथे समोरच गजानन महाराजांचा मोठा फोटो पाहिला आणि मी आश्‍वस्त झाले. डॉक्टरांनी जयश्रीला तपासण्यासाठी टेबलावर घेतलं, मी त्या फोटोसमोर उभी राहिले आणि आतापर्यंत आणलेलं अवसान गळून पडलं. महाराजांसमोर मला रडायला आलं. रक्ताने माखलेला जयश्रीचा चेहरा, आता तिला चक्करही येऊ लागली होती, काय झालंय कळायला मार्ग नव्हता, महाराजांना म्हटलं तुमचं नाव ऐकून मी या दवाखान्यात धाव घेतली आहे. आम्ही दोघीही तुमच्या भक्त आहोत. माझा यात दोष भलेही नसेल, पण तिला काही झालं तर माझं मन आयुष्यभर अस्वस्थ राहील. प्रार्थना करून मी माझ्या व तिच्या मिस्टरांना निरोप पाठविला, थोड्या वेळाने डॉक्टर बाहेर आले. म्हणाले, अगदी थोडक्यात त्यांचा डोळा वाचला. उजव्या डोळ्याच्या वरील भागात दोन टाके घालावे लागले. त्यांना सलाईन लावलं आहे, ठीक होईल. इतक्यात मला सुचले, जवळच असलेल्या गजानन महाराज मंदिरातून जयश्रीसाठी प्रसाद आणावा. मी मिस्टरांना मंदिरात पोहोचण्याचा निरोप दिला. त्यांना प्रसाद दिला ते हॉस्पिटलकडे, मी शाळेकडे निघाले. माझ्या डोक्यात विचारचक्र सुरू झालं. दवाखान्याचं नाव गजानन हॉस्पिटल होतं, तिथे महाराजांचा फोटोही होता, डॉक्टरांची महाराजांवर निष्ठा असल्याचं मला जाणवलं कारण ‘जय गजानन’ असं काहीसं ते बोलल्याचं मी ऐकलं होतं. मग मीही गाडी चालवतानाच महाराजांना मनोमन नमस्कार करून थोडक्यात निभावलं म्हणून त्यांचे आभार मानले आणि मनात जप सुरू केला.... श्री गजानन! जय गजानन! श्री गजानन! जय गजानन!

			सौ. शुभांगी प्रदीप बोन्द्रे, औरंगाबाद. ९९ २२६ २२ १३७

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८४ - स्थिरचर व्यापून उरले जे या जगतासी - सौ. देविका देवेश सावदेकर, (न्यू जर्सी / पुणे)

			जय गजानन! मी पूर्वाश्रमीची देविका धनागरे. नागपूरला रहात असे. माझी आई सौ. शामा धनागरे, गजानन महाराजांच्या भक्तीचा वारसा मला माझ्या आईकडून मिळाला. गजानन महाराज प्रकटदिनाला सहकारनगर नागपूरच्या गजानन महाराज मंदिरात आपला अल्पसा सहभाग म्हणून मी महाप्रसादासाठी शिधा देत असे. पुढे नोकरी आणि लग्नाच्या कारणाने मी पुण्यात आले, लग्नानंतरची मी देविका देवेश सावदेकर. पुण्याला गजानन महाराज प्रकटदिनाला सांगवी येथील महाराजांच्या मंदिरात आम्ही शिधा देऊ लागलो. माझे सासरे कै. प्रकाश सावदेकर, गजानन महाराजांचे भक्त. पुण्याला आम्ही छान एकत्र कुटुंब पद्धतीचा आनंद घेत राहू लागलो. गजानन महाराजांच्या भक्तीत दिवस समोर सरकत असतानाच आमच्या संसार वेलीवर आमच्या अमेयचा जन्म झाला. त्याच्याकडे लक्ष द्यायला घरात आजी, काकूसह सर्व होते. अमेय एक वर्षाचा असताना एकदा पलंगावरून खाली पडला, जोरात रडायला लागला, काळजीचं म्हणजे त्याला उलट्या होऊ लागल्या, मग काय ‘गजानन महाराज’ घरच्या सगळ्यांचंच दैवत. महाराजांच्या प्रार्थनेसह डॉक्टरांच्या औषधोपचाराला प्रतिसाद मिळून अमेय बरा झाला. काळजी होती पण दूर झाली.

			अशात इ.स.२०१६ च्या जुलै महिन्यात देवेशला. यू.एस.ए.ला न्यू जर्सी येथे नोकरीच्या निमित्ताने जाण्याची संधी चालून आली आणि आम्ही न्यू जर्सी येथे जाण्याचा निर्णय घेतला. मला माझी पुण्यातील चांगली नोकरी सोडण्याचा निर्णय घ्यावा लागला. इतक्या दूर अमेरिकेत आपले कसे होणार वगैरे प्रश्‍न मनात होतेच पण त्याहीपेक्षा गजानन महाराजांचा प्रकट दिन तिथे साजरा होतो का? इथल्यासारखे भक्त लोक तिथे असतील का? आपल्याला काही या संदर्भात करता येईल का? लोक मदत करतील का? प्रसादाचं काय? गजानन महाराजांच्या शेगांवपासून इतकं दूर, अमेयकडे लक्ष देणं कसं शक्य होईल? असे अनेक प्रश्‍न मनात घेऊन आम्ही अमेरिकेसाठी प्रयाण केलं. अमेरिकेत गेल्यावर न्यू जर्सीला आम्ही एक लहान घर घेतलं. हळूहळू मित्र परिवार मिळू लागला. गजानन महाराजांची भक्ती होत होतीच, पारायणही सुरू होतं. गजानन विजय ग्रंथाचा आधार होताच. भारतातून जाताना गजानन महाराजांविषयी असलेले प्रश्‍न आता सुप्त मनात लपले होते.

			मला आठवतं, ३१ डिसेंबर २०१६ ला आम्हाला नवीन वर्ष साजरे करण्याच्या उद्देशाने फिलाडेलफीया येथे एका मित्राकडे जायचं होतं. तेव्हा आमच्याकडे गाडी नव्हती म्हणून आम्ही बसने तिकडे जायला निघालो. तो तीन तासांचा प्रवास होता. बसमध्ये मला झोप लागली आणि कुणीतरी माझ्या कानात जणू स्पष्ट बोलावं असा आवाज आला, ‘अगं प्रकटदिन जवळ आला आहे नं?’ मी खडबडून जागी झाले. माझ्या डोक्यात विचारचक्र सुरु झालं. नुकताच बराच खर्च झाला होता, फारसा पैसा गाठीशी नव्हता, पण मी देवेशला लगेच कुठेतरी महाप्रसादासाठी काही पैसा खर्च करावा असा प्रस्ताव मांडला, त्यानेही तो आनंदाने उचलून धरला. आमचा हॅपी न्यू इअर कार्यक्रम पार पडला पण आता आम्ही फेब्रुवारी २०१७ मधे येणार्‍या प्रकटदिनाला काय करता येईल, या विचाराने झपाटल्या गेलो होतो. मला एका साई मंदिराची आठवण झाली. तिथे आपण पैसे देऊ या, हा विचार मनात आला आणि आम्ही त्या मंदिरात भेटलो. तेथील गुरुजींना आम्ही प्रकटदिनाविषयी बोललो. तेव्हा ते म्हणाले, अहो निव्वळ अन्नदानासाठी पैसे कशाला, तुम्ही तुमच्या सद्गुरूंचा फोटो घेऊन या, छान कार्यक्रम घ्या! आता माझ्यासमोर प्रश्‍न होता. अमेरिकेत आपल्याला फोटो कुठून मिळणार? विचार केल्यावर मला फेसबुकवरील ‘गजानन महाराज पेज’ ची आठवण झाली. हे पेज श्री ऋषी मुद्गल आणि सीमा मुद्गल यांनी महाराजांच्या भक्तांसाठी सुरू केलं आहे. मी त्या ठिकाणी प्रकटदिनाविषयी विचारलं, त्यांनी त्यावर माहिती टाकण्याची अनुमती तर दिलीच पण घरी महाराजांचा एक मोठा फोटो आणि लहान प्रासादिक पादुका पण पाठविल्या. त्या पेजवर प्रकट दिनाचे आवाहन केले आणि त्याला अमेरिकेत वेगवेगळ्या भागात राहणार्‍या महाराज भक्तांनी प्रतिसाद दिला. याशिवाय आम्ही तेथील जवळपासच्या ग्रॉसरी शॉपमधून कार्यक्रमाची माहिती देणारे लहान पत्रकही लावले. परिणामी तब्बल एकशे पन्नास भक्त त्यादिवशी उपस्थित होते. तिथे असलेल्या एका पटेल आडनावाच्या कुटुंबाने, मसाले भात, फ्लॉवरची भाजी, जिलबी, पोळी असा प्रसादाचा ऑर्डर स्वीकारून पूर्तता केली. या शिवाय आम्ही काही भक्तांनी झुणका भाकर घरून आणली. जणू भारतातीलच एखाद्या मंदिरात व्हावा असा कार्यक्रम झाला आणि केवळ त्याच वर्षी कार्यक्रम करून भक्त थांबले नाहीत तर पुढेही दरवर्षी आपण प्रकटदिन साजरा करायचा असं ठरवूनच कार्यक्रमाची सांगता झाली. नंतर खरोखरच २०१७ ला एकशे पन्नास, २०१८ ला दोनशे पन्नास, २०१९ ला तीनशे पन्नास अशा चढत्या क्रमाने भक्तांनी एकत्रित येऊन प्रकटदिन साजरा केला.

			इ.स.२०१८ लाच मला भारतात परतण्याचा योग आला पण आता तर तिकडे भक्तांनी ऋषीपंचमी, गुरूपौर्णिमा, प्रकटदिन अशा तीनही प्रसंगी श्री गजानन महाराजांच्या चरणी सेवा अर्पण करण्याचा निर्णय घेतला आहे. इतकेच नाही तर दर महिन्याला कुणा एकाकडे आळीपाळीने सत्संग करण्याचाही आता तेथील भक्तांचा मानस आहे. ज्यात श्रीदत्तगुरू, श्रीस्वामीसमर्थ, श्रीसाईमहाराज आणि श्रीगजानन महाराजांचा नामजप करणे, श्रीगजानन बावन्नी व गजानन अष्टक यासह अनुभवांचं आदान प्रदान करणं अशा तर्‍हेनं भक्त एकत्र येत असतात. अशा प्रकारे भारतातून अमेरिकेत जात असताना गजानन महाराज कार्यक्रमाविषयी माझ्या मनात जे प्रश्‍न होते त्या सर्व प्रश्‍नांचं निराकारण माझ्यापुरतं गजानन महाराजांनी करवून घेतलं, प्रत्यक्ष कार्यक्रमातून तशी अनुभूती त्यांनी मला दिली. सुरवातीला म्हटल्याप्रमाणे या प्रश्‍नासोबत ‘अमेय’ विषयीही माझ्या मनात चिंता होती. तर त्याही बाबतीत मी काही सांगावं असा अनुभव महाराजांनी मला दिला.

			न्यू जर्सीला घेतलेल्या त्या लहान घरात, जुलै ऑगस्टच्या त्या दिवसात, खरं वाटणार नाही पण नागपूरला गरम वाटावं असं वातावरण होतं. रात्री ए.सी. ची हवा लागावी या अनुषंगाने आम्ही दिवाण थोडा हलविला आणि भिंतीपासून बाजूला खोलीत मधे ओढला. अमेय तेव्हा तीन वर्षांचा होता. दिवाणाची उंची दीड फूट आणि वर दहा इंचाची गादी. देवेशला सकाळीच ऑफिसला जायचे होते, मी आंघोळीला गेले होते. अमेय निजला होता. देवेशने जाताना एका बाजूने मोठी उशी लावली पण दुसरीकडे लावायचं लक्षात आलं नाही. मी बाथरूममधे होते. पाच मिनिटात मी बाहेर येणार इतक्यात, मला अमेयचा जोरात रडण्याचा आवाज आला. मला परिस्थितीची कल्पना आली आणि पुण्याला घडलेला प्रसंग आठवला. चटकन मी अमेयला उचलून घेतलं. पण तो लगेचच शांत झाला, तो एकदम ठीक होता. मी दिवसभर विचार करीत होते आणि महाराजांचे मनोमन आभार मानीत होते. महाराज आहेत म्हणून अमेयला काही झालं नाही. या विचारात थोडा डोळा लागला, मध्यरात्री केव्हातरी जाग आली, सहज कुशीवर वळले, नजर खाली गेली आणि दचकून पूर्ण जाग आली. खाली नवव्या अध्यायात घोड्याच्या चौखुरामधे एका कुशीवर निजलेले महाराज आपण फोटोत पाहतो नं, अगदी तशा रूपात महाराज असल्याचा भास झाला. इतका की मी देवेशला उठवून दिवा लावून, खाली उतरून पाहिलं. त्याच विचारात महाराजांचं स्मरण करीत पुन्हा निद्रिस्त झाले.

			सकाळी आंघोळ झाली, महाराजांच्या फोटोसमोर बसले ‘गजानन विजय ग्रंथ’ हाती घेतला, कपाळाला लावला, म्हटलं, महाराज तुमच्या अस्तित्वाची जाणीव आमचा फार मोठा आधार आहे. सर्व भक्तांवर कृपादृष्टी अशीच असू द्या! असं म्हणून पोथी उलगडली तर दृष्टीसमोर नेमकं कोणतं पान असावं? अध्याय नववा, घोड्याच्या चौखुरात निजलेले ‘गजानन महाराज !’. असो, अमेरिकेत जाऊन आल्यापासून गजानन महाराजांची आरती म्हणतांना जेव्हा ओळ येते ‘स्थिर चर व्यापून उरले जे या जगतासी, ते तू तत्व खरोखर निःसंशय अससी’ तेव्हा या ओळीचा अर्थ अधिक उलगडल्यासारखा वाटतो. स्थलकालाच्या मर्यादा आपण सामान्यांकरीता, तो तर ब्रह्मांड नायक! सर्वत्र व्यापून उरलेला. इथे काय आणि तिथे काय, सारखाच आणि मग तेव्हा माझ्या मनात उठलेल्या प्रश्‍नांची आठवण होऊन मला ओशाळल्यासारखं होतं व आपसुकच महाराजांसमोर नतमस्तक होऊन मनात म्हटल्या जातं, ‘महाराज तुमची लीला जाणण्यास मी असमर्थ आहे, तुमचं वर्णन मी करू शकत नाही तुमच्या समोर हात जोडून फक्त म्हणते.... श्री गजानन! जय गजानन! श्री गजानन! जय गजानन!

			सौ. देविका देवेश सावदेकर, (न्यू जर्सी / पुणे). ७० २८८ ५७ ६५४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८५ - तू जननी जनिता, सद्गुरू, तू भक्तांना कल्पतरू ! - श्री. गजानन विठ्ठलराव आसकर, महाल, नागपूर

			जय गजानन! इ.स. १९५८-५९ ची ही गोष्ट असावी. श्री क्षेत्र शेगांव येथे एक तरुण श्री गजानन महाराजांच्या समाधी मंदिराला प्रदक्षिणा घालीत होता, एक दोन करता करता त्याने पूर्ण १०८ प्रदक्षिणा पूर्ण केल्यात. तो तरूण प्रदक्षिणा घालीत असताना, बाजूला बसलेले एक वयस्कर गृहस्थ त्याच्याकडे न्याहाळून बघत होते. प्रदक्षिणा थांबल्या आणि ते गृहस्थ त्या तरूणाकडे आले, त्यांनी पाठीवर हात ठेवत विचारलं, नाव काय माऊली तुझं? तो तरूण म्हणाला, मी विठ्ठल आसकर, नागपूरला असतो. छान! गजानन महाराजांची भक्ती करता हे पाहून छान वाटलं! ते गृहस्थ म्हणाले. विठ्ठल आसकर त्या गृहस्थांकडे कुतुहलाने पाहू लागले, तोच बाजूच्या व्यक्तीने त्यांचा परिचय करून दिला, ‘हे पुंडलिक महाराज भोकरे! गजानन विजय ग्रंथात पुंडलिक भोकरे म्हणून ज्यांचा उल्लेख आहे, तेच हे! ते ऐकताच विठ्ठल आसकर आदराने त्यांच्यासमोर झुकले. त्या दिवशी शेगांवला मंदिर परिसरात झालेल्या त्या परिचयानंतर एक दिवस श्री पुंडलिक महाराज भोकरे नागपूरला विठ्ठल आसकरांच्या घरी आले. तिथे त्यांनी त्यांना घरी गजानन महाराज प्रकटदिन समारंभ सुरू करण्याचा सल्ला दिला आणि म्हणाले, छान गजानन महाराजांची भक्ती करा, तुम्हाला मी शुभेच्छा देतो, पुढे तुम्हाला पुत्ररत्न प्राप्त होईल, त्याचं नाव गजानन ठेवा.

			पुंडलिक महाराज भोकरे यांचं ते म्हणणं खरं झालं! विठ्ठल आसकर यांनी त्यांच्या मुलाचं नाव ‘गजानन’ ठेवलं. तोच मी... गजानन विठ्ठलराव आसकर! नागपूरातील महाल विभागात आमचं निवासस्थान आहे. श्री पुंडलिक महाराज भोकरे यांनी तेव्हा वडिलांना सांगितलं, एक महाराजांचा फोटो समोर ठेवा आणि प्रकटदिनास प्रारंभ करा. त्याप्रमाणे इ.स. १९६० च्या आसपास घरी श्री गजानन महाराज प्रकट दिन सुरू झाला. पुंडलिक महाराजांच्या आशिर्वादामुळे समारंभाला खूप मोठं स्वरूप प्राप्त होत गेलं. थोरा मोठ्यांची पाऊलं घराला लागली. अनसुया माता, संत गुलाब बाबा, राष्ट्रसंत तुकडोजी महाराज, पुंडलिक महाराज भोकरे, ताई पंडीत, (भाऊ कवरांची ज्येष्ठ कन्या) गजानन महाराजांवर भक्तीकाव्य रचणारे श्री चंद्रशेखर वर्‍हाडपांडे वगैरे खूप लोक तेव्हा घरी येऊन गेलेत. इतकंच नाही तर वडिलांच्या व्यक्तिमत्वातील सात्विक पैलू लोकांना प्रकर्षाने जाणवून पुढे वडिलांना लोक भाऊ महाराज आसकर या नावाने संबोधू लागले. प्रकट दिनाला येणार्‍या भाविकांची संख्या सतत वाढतच राहिली.

			अशा प्रकारे इ.स. १९८० पर्यंत घरी प्रकटदिन साजरा होत राहिला. मात्र पुढे, अधिक मोठी जागा असावी, त्या जागेत छान गजानन महाराजांचं मंदिर असावं, असा विचार सर्वांच्याच मनात डोकावू लागला. योगायोगाने नागपूरातील चिखली ले आऊट येथे (न्यू सुभेदार लेआऊट जवळ) श्रीमती विमलाबाई आकरे यांची काही जागा होती. त्यांनी भाऊमहाराज आसकरांना मुलगा मानलं होतं, त्यांनी ती जागा गजानन महाराज मंदिरासाठी देण्याचं ठरविलं. आता जागेचा प्रश्‍न तर सुटला. मग सर्व संबंधितांची बैठक झाली आणि महाराजांची मूर्ती कशी असावी हा विषय चर्चेला आला. तेव्हा सर्वांना असं वाटलं की, गजानन विजय ग्रंथाच्या जुन्या आवृत्तीत दुसर्‍या अध्यायात बंकटलालाच्या घरी महाराज आले तेव्हाचा महाराजांच्या तारूण्यातला जो फोटो आहे, तशी मूर्ती असावी. त्यानुसार नागपूरातील ‘विष्णू मूर्ती भांडार, गांधीबाग’ येथे चौकशी केली असता त्यांनी जयपूरला श्री मोहनदासजी शर्मा मूर्तीकार यांना भेटण्याचा सल्ला दिला. त्यानुसार मग नागपूरहून मूर्ती आणण्यासाठी जयपूरला, श्री लक्ष्मीकांत आकरे, श्री भाऊमहाराज आसकर, श्री सुधाकरराव ठवकर, श्री रघुनाथराव वानखेडे आणि श्री नामदेवराव बान्द्रे असे पाचजण रवाना झालेत.

			साधारण इ.स. १९८१-८२ चा तो काळ. सर्वांचा असा अंदाज होता की आठ दहा दिवसात मूर्ती तयार व्हावी. त्याप्रमाणे साधारण तेवढ्या दिवसांसाठी पुरेसा पैसा गाठीशी घेऊन सर्वांनी जयपूर गाठलं आणि मूर्तीकार श्री मोहनदासजी यांची भेट घेतली. त्यांनी मूर्ती करण्याचं मान्य करून काम सुरू केलं. पण झालं असं की दोन तीन दिवसातच त्यांनी जो संगमरवरी दगड मूर्तीसाठी निवडला होता तो भंगला. परिणामी तीन दिवस आणि त्यांच्या जवळील एक दगड वाया जाऊन काम मात्र काहीच झालं नाही, त्यांनी दुसरा दगड घेऊन काम सुरू केलं पण काय योग होता, चार दिवसांच्या कामानंतर तोही दगड कामातून गेला. त्यांच्या असं लक्षात आलं की छिन्नीचा घाव घालताना, काही वेगळाच नाद होऊन वेगळा संकेत जणू मिळत होता. दोन संगमरवरी दगड आणि आठ दहा दिवस हातून गेल्यामुळे मूर्तीकार म्हणू लागले मी हे काम करणार नाही. यात माझं व्यर्थच नुकसान झालं, त्यांचा नकार ऐकून सर्वच नागपूरकर चांगलेच निराश झालेत आणि सर्वांनी त्यांना अत्यंत मनापासून विनवणी केली की, महाराजांसाठी फक्त अजून एकदा तुम्ही प्रयत्न करा! त्यावर ते म्हणाले ठीक, आहे उद्या विचार करून सांगतो. ते ऐकून सर्वांनी महाराजांची प्रार्थना सुरू केली, कारण काम तर काहीच झालं नाही ही एक गोष्ट होती, त्यात भर म्हणजे जवळचे सर्व पैसे संपत आले होते. ‘महाराज आम्हाला निराश करू नका, तिकडे सर्व भक्त तुमची वाट पहाताहेत!’ अशी प्रार्थना करून आणि उद्या मूर्तीकार काय सांगतात हा प्रश्‍न उशाशी घेऊन, महाराजांचं स्मरण करीत सर्व रात्रीच्या काळोखात शिरते झाले.

			दुसरे दिवशी सकाळी हे सर्व लोक दुकानात गेलेत तर, मूर्तीकार त्यांच्या कामात मग्न! यांनी मूर्तीविषयी विचारल्यावर म्हणाले, मी तुमचंच काम सुरू केलं आहे! अहो आज पहाटे चार साडेचारच्या सुमारास गजानन महाराज माझ्या स्वप्नात आलेत. म्हणाले, ‘चिंता करू नकोस, तुझ्या संग्रहातील २८५ क्रमांक लिहीलेला दगड घे आणि कामाला लाग! तिथे मी आहे. मूर्ती जशी बनेल, व्यवस्थितच असेल.’ असं म्हणून अंतर्धान पावले. मी माझ्या कामगारांना लगेच आवाज दिला आणि हा त्या क्रमांकाचा दगड आता मी मूर्तीसाठी हाती घेतला आहे. त्यानंतर खरोखरच सात दिवसात मूर्ती तयार झाली. मात्र त्यात योग असा जुळून आला की, अपेक्षेप्रमाणे मूर्तीत शरीर दुसरे अध्यायातील आहे, म्हणजे त्यात तारुण्य आहे पण चेहरा एकविसाव्या अध्यायातील म्हणजे थोडा वयस्कर आहे. अर्थात मूर्ती झाली मात्र सुंदर .

			आता मूर्ती नागपूरला आणण्याचा भाग होता. लाकडी पट्ट्यांच्या सहाय्याने, जवळपास पावणेतीन फुट उंचीची ती मूर्ती व्यवस्थित पॅकिंग करून देण्यात आली. खिशात पैसा शिल्लक नाही आणि मूर्ती तर न्यायची आहे अशा विवंचनेत त्या सर्वांनी स्टेशन गाठलं. महाराज आमच्या जवळ आता पैसे शिल्लक नाहीत हे तुम्ही जाणताच, असं म्हणत पाचहीजण डब्यात बसले. जयपूर स्टेशनवर टी. सी. आला, ह्यांना विचारलं ‘हं, इसमे क्या है?’ हे म्हणाले ‘गजानन महाराज’ टी. सी. म्हणाला ‘गजानन महाराज? ठीक है, असं म्हणून पुढे निघून गेला. वाटेत कुठल्याशा स्टेशन वर ड्युटी बदलल्यामुळे असेल कुणी जोशी नावाचा टी.सी. नव्याने गाडीत चढला, पार्सल पाहून यांना विचारलं, ‘हे काय आहे?’ हे म्हणाले ‘गजानन महाराज’ अरे व्वा! गजानन महाराज? त्यानं दोन वेळा उजवा हात, एकदा पार्सलला नंतर छातीला लावला अन् ‘फार छान’ म्हणून निघून गेला.

			नागपूर स्टेशनला काहीही अडथळा न येता हे सर्व सुखरूप बाहेर पडले आणि चिखली लेआऊटला कशा प्रकारे हे सर्व न्यावं, अशी चर्चा करू लागले, तोच समोर एक नवीन कोरी अगदी हार घालून सजविलेली फाईव्ह व्हीलर समोरून यांच्याजवळ आली. कुणी मेश्राम नावाचा गृहस्थ होता, तो त्याच दिवशी गाडीतून सामान ने आण करण्याचा व्यवसाय सुरू करणार होता. स्टेशनसमोरील टेकडी गणपतीजवळ गाडीची पूजा करून त्यानं गाडी स्टेशनवर आणली होती. पार्सल पाहून त्याला नवीन गिर्‍हाईक मिळाल्याचा आनंद झाला होता. त्याला जेव्हा कळलं की ही गजानन महाराजांची मूर्ती आहे, तेव्हा त्यानं आनंदानं कुठलाही पैसा न घेता ते काम स्वीकारलं. त्याच्यासाठी योग्य शुभारंभ हा आनंदाचा क्षण होता. तर ह्या पाचही लोकांसाठी, थेट जयपूर स्टेशन पासून ते मंदिरापर्यंत एकही पैसा खर्च न करता मूर्ती पोहोचणं, हा लक्षात राहण्यासारखा प्रसंग होता. त्या फाईव्ह व्हीलरचा मालक योगायोगाने चिखली लेआऊट भागातीलच रहिवासी होता. आज त्याची छान भरभराट झाली आहे.श्री संत गजानन महाराज भक्तीकुंज आश्रम या नावाने ओळखल्या जाणारे महाराजांचे हे मंदिर, आज चांगलंच नावारुपाला आलं आहे आणि ते स्वाभाविकही आहे कारण मुळात, मंदिर श्री गजानन महाराजांचं! वरून त्यांच्याच भक्ताचा, श्री पुंडलिक महाराज भोकरे यांचा कार्याला आशिर्वाद! म्हणजे एकूणच काय.... श्री गजानन! जय गजानन! श्री गजानन! जय गजानन!

			श्री. गजानन विठ्ठलराव आसकर, महाल, नागपूर. ९८ ५०८ ४० ७६६

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८६ - आम्हा सर्वस्वी आधार। तूच की रे मायबापा! - सौ. स्वाती भूषण घुमरे, पुणे

			जय गजानन! ते माझं दहावी मॅट्रीकचं वर्ष होतं. वार्षिक परीक्षा सुरू होती, त्या दिवशी सायन्सचा पेपर होता. मला मनातून वाटत होतं की आपण आपल्या शाळेतून पहिलं यायला हवं. तशी प्रार्थना मी गजानन महाराजांना केली होती. गजानन महाराजांची भक्ती माझ्या मनात जागृत करण्याचं श्रेय माझ्या आईचं, सौ. निर्मला ढोमणे हीचं. कारण अगदी लहानपणापासून मी तिला गजानन विजय ग्रंथाचं पारायण करताना पाहिलं होतं. त्यामुळे मीही अगदी सातवी आठवीत असतानाच गजानन विजय वाचन सुरू केलं होतं.

			परिश्रम करून, मेहनत करून, अभ्यास करून परीक्षेत पास व्हावं या विचाराची मी. पण सर्व त्याच विचाराचे असतील हे संभवत नाही. परीक्षा हॉल मध्ये माझ्या मागे बसलेल्या विद्यार्थ्याजवळ भरपूर साहित्य होतं. मी थोडा नाराजीनेच त्याच्याकडे कटाक्ष टाकला. पेपरची घंटा झाली, पेपर सुरू झाला, मी तल्लीन होऊन लिहीत होते. अचानक कॉपी तपासणारी टीम वर्गात शिरली, एका माणसाने जवळ येऊन मला म्हटलं, स्टँडअप! मी विचारलं, काय झालं सर? त्यांनी माझ्या पायाशी पडलेल्या कागदी बोळ्याकडे बोट दाखवून, ‘तुम्ही कॉपी करता, आणि वरून काय झालं विचारता?’ असं म्हटलं. माझ्या काळजात धस्स् झालं. दुसरेच क्षणी माझा गजानन महाराजांचा धावा सुरू झाला. मी मनात म्हणू लागले ‘महाराज याला सद्बुद्धी द्या’ माझी प्रार्थना लागू पडली. त्या माणसाने ‘त्या’ कागदातील अक्षर आणि लिहिलेले उत्तर माझ्या पेपरशी ताडून पाहिलं आणि मला ‘क्लीन चिट’ दिली. त्यात बराच वेळ गेला, पण बाकी परीक्षा सुरळीत पार पडून, पुढे मी शाळेतून पहिली आले. आता महाराजांना कबूल केलेले पारायण करण्याची जबाबदारी माझी होती.

			परीक्षेचा निकाल जाहीर झाल्यानंतर, गुरुवारी संपेल अशा बेताने मी श्री गजानन विजय ग्रंथाचं पारायण सुरू केलं. भाऊ कवरांचा अध्याय वाचताना मनात आलं, की ज्या दिवशी पारायण पूर्ण होतंय त्या दिवशी आरती वगैरे पूर्ण झाल्यावर, महाराज प्रसाद घेण्यासाठी यावेत. महाराजांना म्हटलं, त्या दिवशी कुणी प्रसाद घेण्यासाठी येईल तर मी स्वतःला धन्य समजेन. मी आपणहून कुणालाही निमंत्रण देणार नाही, ही आंतरिक इच्छा तुमच्याजवळ व्यक्त केली आहे. गुरुवार आला. पारायण पूर्ण झालं, आरती झाली, मंत्रपुष्पांजली संपली, पण कुणीही आलं नाही. मी महाराजांसमोर डोळ्यातून अश्रू ढाळू लागले. आईनं धीर देत पाठीवर हात ठेवला, अगं असू दे, एवढं मनावर घेऊ नकोस, आपली भक्ती कमी पडत असेल, तू प्रसाद घे बघू! आई प्रसादाचं ताट समोर ठेवू लागली. तोच दारातून आवाज आला, ‘कुणी आहे का घरी?’ अश्रू पुसत मी दाराकडे धावले. दारात पांढरेशुभ्र धोतर, पांढरा सदरा डोक्यावर छानशी टोपी घालून प्रसन्न चित्त ‘अण्णा’ उभे होते, अण्णा, आईचे मामा ! खूप दिवसांनी अचानक आलेत. मी पाटावर बसवून, पाय धूवून गंधाचा टिळा लावून अण्णांना जेवायला वाढलं, माझ्यासाठी ती फार महत्वाची गोष्ट होती. या सर्व गोष्टींबाबत कधी कधी मनात विचार येतो की अगदी लहान सहान अडचणीत वारंवार महाराजांना साद घालावी का? मग दुसरं मन समजावतं, संकट ते संकटच असतं, लहान किंवा मोठं नसतंच. ते टळतं तेव्हा त्याचे काय दूरगामी परिणाम झाले असते याची कल्पनाही करवत नाही आणि दुसरं असं की प्रत्येक वेळी तुम्ही महाराजांच्या अनुसंधानात रहाल तरच प्रत्येक क्षणी तुम्हाला महाराजांची आठवण येत राहील.

			मी शाळेत असतानाचा एक प्रसंग मला आठवतो, आम्ही तेव्हा रामटेकला रहात असू, त्या रात्रीची ती गोष्ट. आमच्याकडे आईची आत्या जिला आम्ही जीजी म्हणत असू, रहायला आली होती. जीजी मच्छरदाणीत झोपली होती अन् रात्री लाईट गेले. मच्छरदाणीच्या बाजूला भिंतीला टॉर्च ठेवला होता. टॉर्च काढण्यासाठी चाचपडत आमचे बाबा त्या दिशेने समोर गेले, टॉर्च हाती घेऊन बाबा मागे वळले आणि बाबा जोरात किंचाळले. अरे बापरे देवा! अगं आई गं. अगं माझा डोळा फुटला! मागे वळत असताना भिंतीवर लावलेला खिळा बाबांच्या उजव्या डोळ्यात जोरात लागला. भळभळ रक्त वाहू लागलं, ते ऐकून आणि पाहून आईला भोवळ आली. मी मात्र गजानन महाराजांचा धावा करीत बाबांना खुर्चीवर बसतं केलं. बहिणीला आईसाठी पाणी आणण्याची सूचना करून, प्रथम देवघराकडे धाव घेतली. ‘गजानन महाराज बाबांच्या डोळ्याचं रक्षण करा, त्यांना बरं करा’ असं म्हणत अंगारा घेऊन बाबांकडे आले. बाबांना अंगारा लावून डोळ्याचं रक्त पुसलं, रक्त थांबलं होतं. रात्र बरीच झाल्यानं दवाखानेही बंद होते. घरातील एक मलम गजानन महाराजांचं नाव घेऊन लावून दिलं. अर्ध्या तासानं बाबांनी हळूच डोळा उघडला, त्यांना दिसत होतं. नंतर त्यांना झोपही लागली. दुसरे दिवशी डॉक्टरांना दाखविलं, डॉक्टर पण अचंबित झाले. पापणी फाटून आत बुबुळाला किंचित इजा झाली होती पण डोळा मात्र शाबूत होता. त्यावेळी मी दाखविलेल्या प्रसंगावधानाचं सर्वांनी कौतुक केलं. ऐन वेळी गजानन बाबांची आठवण झाली म्हणून, मी गजानन बाबांचे आभार मानले आणि मला मिळालेले कौतुकाचे शब्द त्यांच्या चरणी अर्पण केले.

			मी स्वाती भूषण घुमरे, पूर्वाश्रमीची स्वाती बबनराव ढोमणे. आम्ही तीन भावंडं. मी, बहीण तृप्ती आणि भाऊ प्रशांत. आईमुळे आम्हा तिघांचीही गजानन महाराजांवर श्रद्धा आहे! इ.स. १९९९ ला आमच्या तृप्तीचं अचानक लग्न ठरलं. म्हणजे झालं असं की एक दिवस अकोल्याहून अचानक तिला पहायला पाहुणे आलेत. मुलगा ‘अजय’ पुणे येथे भारत फोर्ज ला मेकॅनिकल इंजिनियर होता. पहिल्याच भेटीत मुलाने होकार दिला, लगेच दुसरे भेटीत पुन्हा बाकी लोक येऊन लग्न करण्याचे ठरलं. सर्व कसं शीघ्रगतीनं झालं. त्यामुळे प्रशांत दादाने एकदा पुणे येथे जाऊन, मुलासोबत काही वेळ घालवावा व साधारण चौकशी करून सर्व योग्य वाटल्यास येताना ‘शेगांव’ येथे महाराजांना सर्व निवेदन करून नागपूरला परतावे, असे ठरले.

			ठरल्याप्रमाणे दादा आणि माझा आत्ते भाऊ ‘ऋषी’ असे दोघं पुण्याला पोहोचले, दादा अजयरावांना भेटला, बोलला सर्व काही व्यवस्थित वाटलं. पण दुसरे दिवशी निघणार तो ऋषीची तब्येत बिघडली. नवख्या शहरात नेमकं काहीच माहिती नसल्यानं, डॉक्टर, औषध यावर भरपूर पैसा खर्च होऊन जेमतेम पुणे - शेगांव तिकिटाचे पैसे उरलेत. मात्र शेगांवला जायलाच हवं होतं कारण सर्व ठीक जर आहे तर महाराजांना सांगणंच तर महत्वाचं होतं. दादा ऋषीला घेऊन शेगांवला निघाला पण वाटेत त्याची तब्येत अजूनच बिघडली, त्याला खूप ताप चढला, शेगांव स्टेशन आलं, ऋषीची शुद्ध हरपल्यासारखी झाली. दादानं कसंबसं त्याला रिक्षात ठेवलं आणि मंदिर गाठलं. मंदिराचं तेव्हाचं स्वरूप वेगळं होतं, त्यामुळे बाहेर बाकड्यावर त्याला ठेवून दादाने महाराजांचे दर्शन घेतले. महाराजांसमोर दादाला अश्रू आवरेनात, दादा दर्शन घेऊन बाहेर आला. आता दादासमोर, ऋषीची तब्येत, जेवण, परतीचं तिकिट, डॉक्टर, कुठे जायचं? काय करायचं, असे सगळे प्रश्‍न आ वासून उभे होते. रडत रडत दादा मंदिराकडे पहात होता आणि मनोमन महाराजांकडे नकळत मदतीची याचना करीत होता.

			तेवढ्यात एका गृहस्थांनी दादाच्या खांद्यावर हात ठेवला, म्हणाले, काय झालं बाळा ? कसली चिंता करतोस? दादानं त्यांच्याकडे पाहिलं, एक उंच रुबाबदार पण प्रेमळ व्यक्तीमत्व बाजूला उभं होतं. पुढे ते म्हणाले, तुझ्या भावाला बरे नाही का? कुठे आहे तो? तुझ्या जवळ पैसे नाहीत का? घाबरू नकोस, मी मदत करीन तुला! ते ऐकून दादाला अजूनच रडायला आलं, दादाने त्यांना विचारलं, तुम्हाला हे कसं काय माहिती? त्यावर ते म्हणाले, मी प्रवासात होतो, तुला पहात होतो. पण ते महत्वाचं नाही. तू गजानन महाराजांच्या दर्शनासाठी आला आहेस ना? मग ते घेतील तुझी काळजी ! चल डॉक्टरकडे जाऊ. नंतर त्या गृहस्थांनी डॉक्टरकडे नेऊन, ऋषीची तब्येत तपासायला लावून, डॉक्टरांशी बोलून, दादाला जेवायला घालून, दुसरे दिवशीची दोन तिकिटं काढून दिलीत शिवाय काही पैसे दादाच्या खिशात ठेवलेत. दादा त्यांना म्हणाला, तुमचे उपकार मी कधीच विसरणार नाही, पण तुमचं नाव काय? कुठे असता? मी तुमचे पैसे परत करीन! त्यावर ते बोलले, अरे अडचणीच्या वेळी माणसाला मदत करायची नाही तर कधी करायची? गजाननाच्या दारात आहोत तर सर्व चिंता तोच वाहील ना! माझं नाव ‘आचार्य’ मी सासवडला असतो. आलास कधी तर ये! असं म्हणून ते निघून गेले. पुढे दादा नागपूरला परतला. महाराजांच्या कृपेने लग्न व्यवस्थित पार पडलं, पण आज इतक्या वर्षात अनेक वेळा चौकशी करूनही ‘आचार्य’ कोण ते कळू शकलं नाही. पण या सर्व प्रसंगांमधून आम्हा सर्व भावंडांची महाराजांच्या चरणी असलेली निष्ठा अधिक दृढ झाली. दुसरं असं की मला वाटतं आता दादा जेव्हा केव्हा शेगांवला जातो तेव्हा तेथील गर्दीत त्याची नजर ‘आचार्य’ कुठे दिसतात या विषयी शोध घेत असेल आणि ते आढळले नाही की चेहर्‍यावर प्रश्‍न चिन्ह येऊन मनात म्हणत असेल.... श्री गजानन! जय गजानन! श्री गजानन! जय गजानन!

			सौ. स्वाती भूषण घुमरे, पुणे. ७८ ७५८ ७६ ८१६

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८७ - आमुचा तारिता पुण्यरासी समाधीसी बसलासे - सौ. स्वाती मनोज मुळे, बडोदा

			जय गजानन! मी सौ. स्वाती मनोज मुळे, बडोदा येथे राहते. इ.स. २०१८ च्या नोव्हेंबर महिन्यात मी आमच्या घरी श्री गजानन विजय ग्रंथाचं मुखोद्गत पारायण ठेवलं होतं. तळेगाव दाभाडे येथील पारायणकर्ते श्री प्रकाश पटवर्धन त्यासाठी येणार होते. आमचा मोठा मुलगा सुमेध सिडनी येथे असतो. त्यानं पारायणाच्या कार्यक्रमाला येण्यासाठी विमानाचं तिकिट बुक केलं, मात्र ऐन वेळी काही अडचणीमुळे त्याला येता येणार नाही अशी स्थिती निर्माण झाली. त्याचा फोन आला, ‘आई, तिकिटाचे पैसे वाया जाणार, मला तिकिट कॅन्सल करावे लागणार’ त्याला म्हटलं, महाराजांना प्रार्थना कर, संबंधित अधिकार्‍याला जशी बुद्धी देतील तसं होईल.

			सुमेधच्या नशिबात पारायण ऐकण्याचा योग होता! महाराजांच्या कृपेने तो भारतात आला, मुखोद्गत पारायण तर ऐकलंच, शिवाय शेगांव दर्शन, महाप्रसाद आणि गादीसमोर पारायण पण त्याच्याकडून महाराजांनी करवून घेतलं. बरेच दिवस येथे राहून तो सिडनीला परतला. जाण्याच्या आदल्या दिवशी रात्री नऊ वाजता सुमेध मला म्हणाला ‘आई इथल्या गजानन महाराज मंदिरात जाण्याची इच्छा आहे’. त्याला मी म्हटलं, अरे इतके दिवस तू इथे होता, तेव्हा तुला हे सुचलं नाही. उद्या निघायचं आहे आणि आज आता, तेही मंदिर बंद होण्याच्या वेळात तुला हे सुचतंय? ठीक आहे, चल! असेल महाराजांची इच्छा तर होईल दर्शन. आम्ही मंदिरात पोहोचलो तर मंदिर बंद, सर्व बाजूंनी पडदे ओढलेले, आतलं काही दिसत नव्हतं, पडदा सरकवताही येत नव्हता. त्यामुळे मन खिन्न झालं, थोडं मागील बाजूस गेलो तर दोघं तिघं तिथे बसलेले दिसले. त्यातील एक, जो पुजारी होता, म्हणाला दर्शन करायचं का? थांबा कुलूप उघडतो, आम्ही सर्वांनी आत जाऊन दर्शन घेतलं. सुमेधचं काम झालं म्हणून मी आईच्या भूमिकेतून भक्तीभावाने महाराजांना हात जोडले.

			दुसरे दिवशी सुमेध सिडनीसाठी रवाना झाला. पण माझ्या डोक्यात एक विचारचक्र सुरु झालं, ते असं की अगदीच अपरिहार्य कारणांमुळे, किंवा आटोक्याबाहेरील परिस्थितीमुळे अडचण निर्माण होऊन आपल्या सद्गुरूंना संकटसमयी साद घालणं समजू शकतं पण बरेच वेळा असं होतं की आपण भक्त लोक, कधी आळसामुळे, कधी अज्ञानातून, कधी लोभापायी, कधी अर्धवट माहितीमुळे, कधी पुरेशी तांत्रिक माहिती नसल्यामुळे, तर कधी अनावधानाने, निर्णय घेण्यात गोंधळ करतो आणि मग सद्गुरूंना भरीस घालतो. अर्थात ते संत असल्यामुळे कृपाळू, कनवाळू असतात, धाव घेतात आणि हे नित्य चालत आलेलं आहे. अर्थात म्हणूनच ते संत आणि आपण पामर!

			मला इ.स. २००४ च्या सुमारास घडलेली एक घटना आठवते, तेव्हा आम्ही पुण्यात राहत होतो. तो लक्ष्मी पूजनाचा दिवस होता. तेव्हा दिवाळी एकत्र साजरी करावी म्हणून आमच्याकडे आई, माझे दोन भाऊ सहकुटुंब आले होते. बोलता बोलता गप्पांच्या ओघात सर्वांचा सिंहगडला जाण्याचा बेत ठरला. आम्ही तितक्यातच नवीन गाडी घेतली होती. हल्ली गाड्यांमधे नवनवीन तंत्रज्ञान विकसित होतंय. पॉवर स्टिअरिंग, पॉवर विंडो, पॉवर ब्रेक, एअर बॅग्ज, अत्याधुनिक डॅशबोर्ड डिसप्ले, इंजिनमधे नवनवीन तंत्रज्ञान वगैरे वगैरे. पॉवर स्टिअरिंग तंत्रज्ञानात, तुम्ही गाडीला पॉवर दिली अर्थात इंजिन सुरू केलं की स्टिअरिंग अतिशय हलकाईने सोपं होऊन काम करतं, अर्थात पॉवर बंद तर इंजिनचं काम बंद. पॉवर ब्रेकचही तसंच, इंजिन सुरू तर ब्रेक काम करणार, इंजिन बंद तर ब्रेक जवळपास बंदच. पॉवर विंडोचही तसंच. पूर्वीच्या जुन्या गाड्यांमधे, जुन्या तंत्रज्ञानात इंजिन बंद असलं तरी ब्रेक काम करायचे पण आज नवीन तंत्रज्ञानात सगळी रचना बदलली आहे. असो. तर सिंहगडला जाण्याचं आमचं ठरलं, पण एका गाडीतून आम्ही सर्व जाणं शक्य होणार नव्हतं. त्यामुळे माझा धाकटा भाऊ आणि वहिनी यांनी टू व्हिलरने यावं व आम्ही सर्वांनी गाडीनं जावं असं ठरलं व त्याप्रमाणे आम्ही निघालो. पण झालं असं की आम्ही सर्व गडावर पोहोचलो पण बराच वेळ झाला तरी भाऊ आणि वहिनी काही आले नाहीत. उशीर का होतोय म्हणून फोन केला तेव्हा कळलं की त्यांची गाडी बंद पडली आहे. म्हणून मग असं ठरलं की माझे मिस्टर ‘मनोज’ यांनी जाऊन त्यांना घेऊन यावं, त्याप्रमाणे मनोज गाडी घेऊन त्यांना आणायला निघाले तर आमची दोघं मुलं सुमेध आणि ऋत्वी म्हणाले, बाबा आम्ही तुमच्या सोबत येतो. दोन मुलांना घेऊन मिस्टर गडावरून खाली निघाले. गाडी उतारावर आली, मिस्टरांना वाटलं गाडी सहजपणे खाली उतरते आहे, इंजिन बंद करायला काय हरकत आहे आणि या विचाराने त्यांनी किल्ली फिरवून इंजिन बंद केलं. इंजिन बंद झालं अन् दुसरेच क्षणी यांच्या लक्षात आलं की ब्रेक लागत नाही आहे अन् स्टिअरिंग जाम झालं आहे. आता गाडी उतारावर वेगाने पुढे जाऊ लागली. आजूबाजूचे लोक डोळे विस्फारून गाडीकडे पाहू लागले. मिस्टरांना क्षणात देव आठवले, काही काळात होत्याचं नव्हतं होणार हे मिस्टरांना समजून चुकलं. मिस्टरांच्या घरी त्यांच्या लहानपणापासून गजानन महाराजांची पूजा होत आलेली. मला देखील लग्नानंतरच गजानन महाराजांचं वेड लागलेलं.

			गाडी उतारावर, एकीकडे डोंगरझाडी आणि दुसरीकडे खाई. मिस्टरांना दोन मुलांसह त्यांचं मरण खाईत दिसू लागलं, ब्रेकवर पूर्ण भार देऊनही ब्रेक लागेनात अन् स्टिअरिंग वळेना ते पाहून मात्र मिस्टरांना जाणीव झाली की आता एकच उपाय आहे आणि तो म्हणजे ‘श्री गजानन महाराज’. इकडे मुलंही बिचारी भांबावून गेलीत. मग ज्याप्रमाणे गणू जवर्‍याने विहीरीतून महाराजांना हाक मारली, की समर्थां आता तुजविण कोण रक्षण करील? तशी हाक मिस्टरांनी गाडीतून महाराजांना घातली, जोरात त्यांच्या तोंडून निघालं, ‘धावा गजानन महाराज धावा’ ती आर्त हाक महाराजांच्या कानावर गेली असावी, क्षणात कुणीतरी एका अनामिक शक्तीने स्टिअरिंग वळवावं असं होऊन गाडी झपकन वळली आणि डोंगरावर धाडकन आदळून मोठा आवाज झाला आणि गाडी थांबली, गाडीचं बरंच नुकसान झालं, पण मिस्टरांना आणि दोन्ही मुलांना साधं खरचटलंही नाही. मिस्टर हळुवारपणे गाडीतून खाली उतरले, मुलांना काळजीपूर्वक खाली घेतले आणि पुढील व्यवस्थेसाठी अग्रेसर झाले.

			आज या घटनेला पंधरा वर्षे पूर्ण होतील, पण मिस्टरांच्या मनात ती आजही ताजी आहे. माझ्या दृष्टीनं बोलायचं तर, त्या घटनेनंतर जेव्हा जेव्हा मी गजानन विजय ग्रंथ वाचायला घेते तेव्हा मनात विचार येतो, गोविंद बुवांचं वाहन होतं ‘घोडा’ त्याच्यासाठी गोविंदबुवांनी महाराजांना प्रार्थना केली. गाडीवानाच्या मागून बैलगाडी सुरळीत चालली, नदीतून नाव महाराजांच्या कृपेने पैलतीराला लागली आणि आज बदललेल्या काळात नवीन तंत्रज्ञान असलेल्या गाडीतून भक्त श्री गजानन महाराजांना साद घालताहेत. काळ बदलला, वाहने बदललीत पण वाहन चालकांची श्री गजानन महाराजांना प्रार्थना करीत असताना भावना मात्र एकच आहे आणि ती आहे.... श्री गजानन! जय गजानन! श्री गजानन! जय गजानन!

			सौ. स्वाती मनोज मुळे, बडोदा. ९९ ७५८ ४५ ३२१

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८८ - सद्गुरूंचा कृपाप्रकाश - सौ. इंदू अण्णाजी राजनकर, सौ. स्मिता दिलीप, नागपूर

			जय गजानन! आज आम्ही दोघीजणी आपापला अनुभव आपल्याला सांगणार आहोत. प्रथम सौ. इंदूताई अण्णाजी राजनकर त्यांचा अनुभव सांगणार आणि नंतर मी म्हणजे सौ. स्मिता दिलीप वंडलकर आपला अनुभव सांगणार! अर्थात असं करण्यामागे कारण असं आहे की आम्हा दोघींचा अनुभव साधारण सारख्याच काळातील, म्हणजे चाळीस पंचेचाळीस वर्षांपूर्वीचा आहे आणि दोन्ही अनुभव शेगांव जवळील नागझरी या क्षेत्राशी संबंधित आहेत. याशिवाय अजून एक साम्य आहे पण ते सांगण्याच्या ओघात पुढे स्पष्ट होईलच!

			तर मी सौ. इंदू राजनकर आज मी आयुष्याची सत्तरी पूर्ण केली आणि मिस्टरांनी वयाची पाऊणशे वर्षे पूर्ण केलीत. आमच्या अनेक वर्षांच्या संसारात ‘गजानन महाराजांविषयीचे वेड’ हा आमच्यासाठी केन्द्रबिंदू ! आमच्याकडून श्री गजानन विजय ग्रंथाची कितीतरी एकासनी पारायणं गजानन महाराजांनी पूर्ण करून घेतलीत. अर्थातच आमच्यासाठी जीवनात ‘श्री गजानन महाराज’ हा एक फार मोठा आधार राहिला. मला आठवतं, पस्तीस चाळीस वर्षांपूर्वीची गोष्ट आहे. नेहमीप्रमाणे आम्ही उभयता शेगांव दर्शनाला गेलो होतो, तेव्हा तशीही आजच्या इतकी गर्दी शेगांवला नसायची. श्रीरामाचं दर्शन तेव्हा प्रथम व्हायचं. लाईन असलीच तर काही न बोलता सेवेकरी मधे दोन कठड्यांवर एक काठी ठेवायचा की रांग पुढे सरकणं बंद. सारंच कसं शांतपणे पार पडायचं, आम्ही शांतपणे दर्शन घेतलं. पारायण मंडपात गजानन विजय पारायण झालं. बंकट सदनादी ठिकाणांना भेट झाली आणि आम्ही नागझरीला जाण्याचा निर्णय घेतला. श्रीक्षेत्र नागझरी येथे गोमाजी महाराजांचं दर्शन झालं. संध्याकाळ होत आली होती, शेगांवला परतण्यासाठी थोडा वेळ होता. मिस्टरांना पोहोण्याचा छंद होता, म्हणून ते पोहोण्यासाठी तेथील कुंडात उतरले आणि त्यांनी पोहोण्याचा यथेच्छ आनंद लुटला. कुंडातील पाण्यात त्यांनी कोलांट उडी घेऊन ते पुन्हा सरळ झाले. मात्र त्या उलट - सरळ प्रकारात त्यांच्या गळ्यात असलेला सोन्याचा गोफगळ्यातून पाण्यात पडला. मिस्टर बाहेर आले आणि माझ्या लक्षात आलं की गळ्यात गोफ नाही. मी त्यांना ह्या गोष्टीची जाणीव करून दिली, आम्ही दोघेही चिंतित झालो. गोफ चांगला वजनी आणि अर्थातच किंमती होता.

			पहिले घाबरलो, नंतर थोडे सावरलो. दोघांनी शेगांवच्या दिशेने तोंड करून, श्री गजानन महाराजांना हात जोडले, म्हटलं, महाराज आजच तुमचं दर्शन झालं, पारायण झालं. तुमच्या चरणावर माथा टेकवून प्रफुल्लित झालेल्या मनावर हा आघात का व्हावा? कृपा करून प्रसन्न व्हा आणि आम्हा लेकरांना गोफ सापडण्यासाठी सहाय्य करा. आम्ही पाणी साफ करणार्‍या सेवकाला भेटलो, त्याला झालेला प्रकार सांगितला. तो म्हणाला, प्रथमदर्शनी तरी तुम्ही भाग्यवान दिसताय, कारण आज सोमवार आहे आणि आज मी पाणी काढणार आहे. पण पाणी काढलं तरी पाण्याचा प्रवाह नियमित येत राहिल्यामुळे कुंड कितीही साफ केलं तरीही वीतभर पाणी राहतंच. शिवाय अनुभव असा आहे की पाण्यात पडलेली वस्तू एकतर वाहून जाते अथवा तळाशी दिसत नाही. बाकी आता गजानन बाबांची इच्छा!

			संध्याकाळ झाली, आता रात्र होणार. तसंही अंधाराची चाहूल लागत होतीच. आम्ही चिंतायुक्त अंतःकरणाने महाराजांचा धावा सुरू केला. आमचा धीर सुटत चालला आणि तितक्यात कुठूनसा एक माणूस अचानक तिथे आला. सेवेकर्‍याचा पांढरा वेष असतो तसा वेष परिधान केलेला एक उंच माणूस हातात टॉर्च घेऊन आमच्यासमोर उभा ठाकला. आम्हाला म्हणाला, तुम्ही चिंतित दिसता आहात पण काळजी करू नका, हा टॉर्च घ्या आणि टॉर्चचा प्रकाश जिथे टाकाल तिथे तुमची वस्तू मिळेल. आम्ही पायर्‍या उतरून कुंडामधे शिरलो वीतभर पाण्यात दोन पाऊले समोर जाऊन ‘श्री गजानन महाराज की जय’ असा जयघोष करीत टॉर्चचा प्रकाश झोत पाण्यावर सोडला, थोडं काळजीपूर्वक पाहिल्यावर आम्हाला आमचा गोफ तिथे सापडला, पुन्हा गजानन महाराज की जय म्हणून पाण्यात हात घालून मी तो उचलला. आम्ही बाहेर येऊन त्या गृहस्थांना टॉर्च देऊ केला, आम्हाला फारसं काही बोलण्याची संधी न देता वेगानं ते निघून गेलेत. गजानन महाराजांचे आभार मानीत आमचा प्रवास शेगांवच्या दिशेने सुरू झाला....

			मी सौ. स्मिता वंडलकर १९७०-७१ ची ही गोष्ट, त्यावेळी मी पाचवीत होते. आई वडील, मी आणि माझा लहान भाऊ आम्ही शेगांवला गेलो होतो. दुपारी शेगांव दर्शन आटोपल्यावर नागझरीला जाऊन गोमाजी महाराजांच्या समाधीचं दर्शन घ्यावं असं ठरलं. नागझरीला जाणार्‍या शेवटच्या एस.टी.नं आम्ही निघालो. तेव्हा एस. टी. बस थोडावेळ तिथं थांबून परत फिरायची. आजच्या इतकी वाहतुकीची साधनं नव्हती. नागझरी, तेथील स्टेशन, सर्वच आजच्यापेक्षा अगदीच भिन्न होतं. आमचं दर्शन आटोपलं, लवकर या, लवकर या, असं सुरवातीपासून कंडक्टर ओरडत होता, पण त्या दिवशी काय योग होता माहिती नाही, कदाचित आमच्याकडून थोडा उशीर आणि कदाचित कंडक्टरची अरेरावी. आम्हाला न घेताच संध्याकाळच्या त्या अंधारात एस.टी. दिसेनाशी झाली. आम्ही चौघे तिथे उरलो, शिवाय एक आजी आजोबा त्यांच्या लहान नातवासह तिथे राहिले.

			आम्ही सर्व घाबरलो, पर्याय नसल्याने कसंबसं नागझरी स्टेशनपर्यंत पोहोचलो. तिथे स्टेशन मास्तरांनी सांगितलं की रात्री थांबण्यासाठी ही जागा योग्य नाही. इथे रात्री हिंस्त्र पशूंचा संचार असतो. येथील रात्र भयावह आहे, असुरक्षित आहे, त्यामुळे रेल्वे लाईनच्या कडेने शेगांव स्टेशन गाठणंच योग्य ठरेल, असं सर्वानुमते ठरलं. आमची पदयात्रा रेल्वे लाईनच्या कडेने शेगांवच्या दिशेने सुरू झाली. गिट्टीचा (खडी) खडकाळ मार्ग, एकीकडे खोल खाई, पुढे गर्द झाडी. आता अंधार चांगलाच झाला होता. रात किड्यांची किरकिर वातावरण भयावह करीत होती. ठेचकळत पुढे चाललो होतो. आई वडीलही मनातून घाबरले असतील पण आम्हा सर्वांना धीर देण्यासाठी गजानन महाराजांचं नाव घेण्याचा सल्ला देत होते. आम्ही गजानन महाराज की जय म्हणत हळूहळू पुढे सरकत होतो. अचानक आमच्या मागून, पांढरा पायजमा व पांढरा शर्ट परिधान केलेला एक पंचवीस तीस वर्षांचा युवक सायकलसह पुढे येऊन उभा राहिला. त्याच्या हातात एक मोठी बॅटरी होती. त्यानं धीर दिला, म्हणाला, काळजी करू नका. माझ्या सोबत चला. त्यांनं सामान आणि लहान मुलाला सायकलवर घेतलं, म्हणाला, मी दाखवितो त्या प्रकाशात पुढे चला.

			आईने कुतुहलाने त्याला विचारलं, तू इथे कसा? त्यावर तो म्हणाला, मी गाई बकर्‍याना चारायचं काम इकडेच करतो, सकाळ संध्याकाळ माझी नागझरीलाच आंघोळ असते. त्याच्याबरोबर गप्पात, सहवासात आणि त्यानं दाखविलेल्या प्रकाशात शेगांव स्टेशन केव्हा आलं कळलंच नाही. शेगांव स्टेशनला बाबा म्हणाले, आम्ही आता इथे थांबतो, तर त्यावर म्हणाला, अहो एवढी कठीण वाटचाल महाराजांच्या कृपेने सोपी झाली, तेव्हा एकदा मंदिरात महाराजांचं दर्शन घ्या. चला मलाही तिकडेच जायचं आहे. आम्ही मंदिराजवळ पोहोचलो, त्यानं सायकलवरून सामान आणि लहान मुलाला खाली ठेवलं. माझ्या बाल सुलभ मनात आलं आपण काही कृतज्ञता व्यक्त करावी, म्हणून मी बाबांना तसं म्हटलं, बाबांनी खिशात हात घातला, काही पैसे हातात घेतले, पण देणार कोणाला? तो तर केव्हाच दिसेनासा झाला होता. मंदिरात जाऊन पुन्हा दर्शन घेणं या शिवाय आमच्याजवळ दुसरा मार्ग नव्हता.

			सुरवातीला म्हटलं त्याप्रमाणे चाळीस वर्षांपूर्वीचा तो काळ, नागझरी क्षेत्र, हे आमच्या अनुभवातील साम्य होतं. तिसरं साम्य होतं त्या बॅटरीचा प्रकाश!. लाक्षणिक अर्थानं या गोष्टीकडे पाहिलं तर मनात विचार येतो, महाराजांनी दाखविलेल्या प्रकाशात आपण चालतोय ही किती छान कल्पना आहे नं? आपण महाराजांचे भक्त! त्यांच्या मार्गदर्शनाखाली वाटचाल व्हावी याशिवाय अन्य आनंद तो कुठला? म्हणूनच आता त्यांना एकच मागणं आहे, तुम्ही दाखविलेल्या मार्गावर आम्ही चालावं आणि प्रत्येक पाऊलागणिक म्हणावं.... श्री गजानन! जय गजानन! श्री गजानन! जय गजानन!

			सौ. इंदू अण्णाजी राजनकर ,नागपूर. ९८ ८१५ ५६ १५५

			सौ. स्मिता दिलीप, वंडलकर ,नागपूर. ७७ ५८० २५ ३३४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			८९ - गंडांतर निवारण, करिती बाबा गजानन! - श्री. भानुदास पंढरीनाथ गायकवाड, नागपूर

			जय गजानन! मी भानुदास पंढरीनाथ गायकवाड! अमरावती जिल्ह्यातील ‘म्हैसपूर’ या अगदी लहान खेडेगावी सप्टेंबर १९३९ मधे माझा जन्म झाला. आमचे वडील पांडुरंगाचे परमभक्त! पांडुरंगाशिवाय दुसरा देव जणू त्यांना ठाऊक नव्हता. मग आम्हा लेकरांना गजानन महाराज कसे माहिती असणार? पण म्हणतात नं की ज्याचा त्याचा देव ठरला आहे. तसंच माझं दैवत गजानन महाराज असणार हे ठरलेलं होतं. आमचं लहानपण कधी अगदी श्रीमंतीत गेलं, तर कधी आम्हाला नियतीनं गरिबीचाही चांगलाच परिचय करून दिला. मी पाचव्या वर्गात असताना, शिक्षण सुरळीत व्हावं या उद्देशाने वडिलांनी मला अमरावती येथे पाठविले, मी अमरावतीला राहू लागलो. स्वकष्टार्जित पैसा कमावित असताना, माणसाने कष्ट करण्यास मागे पुढे पाहू नये अशी वडिलांची शिकवण होती. त्यामुळे उन्हाळ्याच्या सुट्टीत पंधरा रुपये मासिक पगारावर कधी हॉटेलमधे काम केलं तर कधी बारा आणे रोजावर वाढ्यासोबत लाकडावर रंधाही ओढला.

			माझी आई ‘पार्वती’ खेड्यावर रहात होती. वास्तविक खेडं आणि अमरावती हे अंतर तसं फार नव्हतं. पण तेव्हा वाहतुकीची साधनं नव्हती, दळण वळणाची माध्यमं नव्हती, त्यामुळे माझं खेड्यावर जाणं झालं तरच तिची भेट होणार. अन्यथा बिचारी कदाचित कुणी खेड्यावर आलाच तर त्याच्याकडून मुलाचं कुशल जाणून घेणार. मला आठवतं मी सहाव्या वर्गात असेन, म्हणजे साधारण १९५२-५३ चा तो काळ. मला विषमज्वर झाला. तापानं, आजारपणानं मला चांगलच पछाडलं. मी तीन महिने आजारी होतो. अंथरूणाला खिळलो आणि माझ्यावर जगाचा निरोप घेण्याची वेळ आली. आपण गजानन विजय ग्रंथात जानराव देशमुखांच्या बाबतीत वर्णन नेहमी वाचतो.

			असो त्या शेगांवात। जानराव देशमुख विख्यात। होता त्याचा प्राणान्त। व्हावयाचा समय आला। व्याधी शरीरी बळावली। शक्ती पार निघून गेली। प्रयत्नांची कमाल केली। वैद्यांनी ती आपुल्या। नाडी पाहून अखेर। आप्ता कळविला समाचार। प्रसंग आहे कठीण फार। नसे आशा वाचण्याची। आम्ही प्रयत्न केला अती। परी यश न आले तिळरती। यांना आता घोंगड्यावरती। काढोन ठेवा हेच बरे. जानराव वयाने मोठे तरी होते. माझ्या आजारपणात माझं वय होतं वय वर्षेचौदा! ‘तो दसरा होता. माझे डोळे थिजलेले, मी कुणाला ओळखत नाही, औषधाला प्रतिसाद देत नाही. आता मी जाणार, अशा अवस्थेत मला खाली टाकलं. तिकडे आई पांडुरंगाला विनवणी करीत होती. अशात आमचे एक नातेवाईक ‘श्रीरंग टाले’ म्हणून खेड्यावर गेले. आईनं त्यांना विचारलं ‘भानुदास. ला खाली टाकलं?’ तो जाणार? मी काय करू शकते? त्यांनी म्हटलं ‘मामी’ तू गजानन महाराजांना काही कबूल कर. शेगांवचा गजानन बाबा हाकेला धावतो, असं ऐकलं आहे. तेव्हा घरी फोटो नव्हताच, आईनं महाराजांना म्हटलं, ‘हे गजानन बाबा लेकराकडे लक्ष दे, त्याला तुझ्या दर्शनासाठी आणीन. तुला एक गाईचं वासरू अर्पण करीन. तुझ्या पोथीचं पारायण करीन.’ त्या विजयादशमीला गजानन बाबांनी माझ्या जीवनात प्रवेश केला तो कायमचाच. सगळ्यांना आश्‍चर्य वाटले पण माझे प्राण पाखरू वाचले!. पुढे यथावकाश शालेय शिक्षण पूर्ण झालं. अनेक ठिकाणी लहान सहान नोकर्‍या आणि कष्टाची कामं करता करता इ.स. १९६० ला रेल्वे पोलीस भर्तीचा योग आला. पोलिसची नोकरी नको अशी भावना मनात होती पण महाराजांनी माझं अन्नपाणी तिथेच लिहिलं होतं त्यामुळे मी रेल्वे पोलीस मध्ये शिपाई म्हणून कामावर रूजू झालो. गजानन बाबा नुसती माझी भरती करून थांबले नाहीत तर त्यांनी मला शिपाई, जमादार, उपनिरीक्षक, पोलीस निरीक्षक अशी क्रमशः आयुष्यात तरक्की करून दिली.

			इ.स. १९८१ ला मला इन्स्पेक्टर करून इ.स. १९८२ ला लगेच मला इतवारी रेल्वे स्टेशनवर ठाणेदार म्हणून दिलेली बढती पाहून तर मी गजानन बाबांसमोर नतमस्तक झालो. पण खरं सांगायचं तर माझ्यावर खूप दडपण आलं. हाताखालील स्टाफपैकी पंधरा कर्मचारी व्यवस्थित तर चाळीस कर्मचारी सर्वच बाबतीत एकदम वेगळे, त्यांना हाताळणं अतिशय कठीण. बढती स्वीकारावी की नाकारावी या संभ्रमात असताना, एक दिवस महाराजांनी प्रेरणा देऊन धीर दिला. मी ठाणेदार म्हणून जबाबदारी स्वीकारली. त्या गोष्टीला साधारण दीड वर्ष झालं असेल, एकदा चार पाच कर्मचारी माझ्या अनुपस्थितीत घरी आले आणि माझ्या पत्नीला विचारू लागले, आम्ही साहेबांचं वाईट करू इच्छितो, त्यांची खोटी तक्रार करू पाहतो, पण आम्ही करु शकत नाही आमचं मन ते करायला धजत नाही, साहेबांजवळ असं काय आहे? माझ्या पत्नीने त्यांना म्हटलं, त्यांच्याजवळ काय आहे ते मला माहित नाही पण नित्य नियमानं गजानन बाबांची पूजा आणि पोथीचं वाचन मात्र ते करीत असतात! घरी आल्यावर मला ही गोष्ट समजली तेव्हा मनोमन गजानन बाबाचे आभार मानले. आता आयुष्याला ऐंशी वर्षे पूर्ण होतील. जीवन म्हटलं की त्यात सुख दुःखं येणारच, त्याविषयी खंत नाही, आनंद याचा आहे की जीवनात गजानन बाबाचा आधार आहे. माझा मुलगा पोलीस मधे आहे, त्यालाही गजानन महाराजांचं वेड आहे. पोलिसी जीवनात केव्हा कशी ड्युटी लागेल सांगता येत नाही. पण शक्यतो अध्याय वाचल्याशिवाय बाहेर पडायचं नाही, असा त्याचा नियम आहे. त्याला आलेला गजानन महाराजांविषयीचा एक अनुभव मला इथे सांगायलाच हवा, कारण पर्यायाने तो माझाही अनुभव आहे.

			इ.स. २००१ ची ही घटना. तेव्हा ‘जगदीश’ नागपूरला पोलीस उपनिरीक्षक म्हणून कामाला होता. त्या दिवशी शहराच्या बाहेर, कन्हान गावाच्या बाजूला, ‘टेकाडी’ नावाच्या गावाजवळ अवैध वाहतूक नियंत्रणासाठी, मुख्य रस्त्यावर, येणार्‍या जाणार्‍या वाहनांवर लक्ष ठेवून पोलीस उभे होते. जगदीशही युनिफॉर्ममधे उभा होता. इतक्यात नागपूरहून बाहेरच्या दिशेने जाणारी एक मार्शल जीप आली. त्या जीपमधे जवळपास पंधरा लोक बसविले होते. पोलिसांनी शिटी वाजवून त्या जीपला थांबण्याविषयी सूचना केली, पण काय होतय कळायच्या आत जीप भरधाव समोर निघाली, जाताना जीपने जगदीशला जोरदार धडक दिली, ती ठोस इतकी जोरात होती की जगदीश चक्क आठ दहा फूट उंच उडाला, त्याला जाणवलं की आता आपण मरणार, तो जोरात ओरडला ‘गजानन बाबा’ तो उंच उडाला तेव्हा त्याला आकाशात त्या क्षणात चिलीम पिणारे गजानन महाराज दिसले, तो धाडकन खाली कोसळला. पण आश्‍चर्य म्हणजे तेवढ्या मोठ्या धक्यानेही तो बेशुद्ध झाला नाही. त्याला लगेच दवाखान्यात हलविण्यात आले, पुढे त्याच्यावर पाच सहा शस्त्रक्रिया कराव्या लागल्या, पण महाराजांनी त्याचं रक्षण केलं, नोकरी करू शकेल अशा अवस्थेत त्याला सांभाळलं, त्याच्यावर आलेलं गंडांतर महाराजांनी दूर केलं. दुसरीकडे, ठोस मारून पळून जाणार्‍या त्या मार्शल जीपच्या ड्राइव्हरला बर्‍याच दूरपर्यंत पाठलाग करून पकडण्यात आलं. त्याच्यावर ‘अटेम्ट् टू मर्डर’ कलमाखाली गुन्हा दाखल होऊन त्याला शिक्षाही झाली.

			आता आयुष्याच्या शेवटच्या टप्प्यात मी प्रवेश केला आहे. त्या विजयादशमीला गजानन महाराजांनी माझ्यावर आलेलं गंडांतर टाळलं! पुढे मुलावर आलेल्या गंडांतरातून त्याला सुखरूप पार केलं, या घटनांचा विचार जेव्हा मनात येतो तेव्हा गजानन महाराजांना मनापासून एकच विनंती करावीशी वाटते. हे गजानन महाराजा, आम्हा भक्तगणांवर कधी काळी गंडांतर आलंच तर आम्हाला तुमचा आधार असू द्या आणि जेव्हा अध्यात्मिक मृत्यूला सामोरे जाण्याचा प्रसंग आम्हा भक्तांवर येईल तेव्हा भक्तीपूर्ण अंतःकरणाने त्या प्रसंगाला सामोरे जाण्याचे धैर्य आम्हाला द्या आणि देहत्याग करतानाही मुखात तुमचंच नाव येऊ द्या.... श्री गजानन! जय गजानन! श्री गजानन! जय गजानन!

			श्री. भानुदास पंढरीनाथ गायकवाड, नागपूर.९६ ८९८ ९५ ४१९

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९० - गुरूतत्व एक आहे - श्री महेश नेवरीकर, अहमदाबाद

			(श्री साईबाबा, श्री स्वामी समर्थ, श्री गजानन महाराज)

			जय गजानन! आज त्या गोष्टीला एक तप, म्हणजे बारा वर्षे पूर्ण झालीत. पण आम्हा सर्व लोकांच्या मनात, ती आठवण आजही ताजी आहे. एक प्रकारचा अध्यात्मिक आनंद प्राप्त करून देणारी ती गोष्ट. सद्गुरूंची कृपा या दृष्टीने, आम्ही आजही मनात जपून ठेवली आहे. ‘गुरूतत्व एक आहे’ असा संदेश देणारा तो अनुभव, आम्ही मनाच्या कोपर्‍यात जपून ठेवला आहे. इ.स. २००६ फेब्रुवारी महिन्यातील ही गोष्ट. अहमदाबाद येथील ‘त्रागड’ येथे आम्ही जेव्हा, समर्थ सद्गुरू श्री गजानन महाराजांचं मंदिर बांधण्याचा निर्णय घेतला, तेव्हा मंदिरात श्री दत्तात्रेय, श्री स्वामी समर्थ, श्री साईबाबा अशा सर्व देवतांच्या मूर्ती स्थापन करण्याचा निर्णय घेण्यात आला, जेणेकरून सर्व भक्तांची सोय होऊ शकेल.

			मंदिरासाठी जागा घेताना आलेले अडथळे, भूमीपूजनाच्या वेळी उद्भवलेल्या कठीण प्रसंगातून मार्ग निघणे, ऑक्ट्रायसाठी असलेल्या प्रचंड गर्दीतून सहजपणे गाडी बाहेर निघणे वगैरे प्रसंगात श्री गजानन महाराजांच्या कृपेची अनुभूती आम्ही घेतली होतीच. गजानन महाराजांच्या कृपेने मंदिराचं बांधकाम पूर्ण होऊन, मंदिरात मूर्ती प्रतिष्ठापनेचा दिवस निश्‍चित झाला. अहमदाबादच्या सौ. विनीता गोडबोले यांनी मंदिराच्या बांधकामात आम्हाला प्रोत्साहन देऊन आर्थिक मदतही केली होती. त्यांनी अशी इच्छा व्यक्त केली की महाराजांच्या मूर्तीसमोर चांदीच्या पादुका असाव्यात. स्थापनेचा दिवस जवळ येत होता. सौ. गोडबोले यांनी आम्हा विश्‍वस्तांना बोलवून म्हटलं की मला मनापासून असं वाटतंय की, आपण सद्गुरूंसाठी तीन वेगळ्या पादुका घडवून घ्याव्यात, तीन मूर्तींसमोर तीन वर्तुळाकार मांडणीतील पादुका चांदीच्या पत्र्यात घडवून घ्या! त्यांच्या इच्छेनुसार मग आम्ही अशा पादुका कुठून मिळतील याचा शोध घेणं सुरू केलं. अहमदाबाद सारख्या मोठ्या शहरात ही गोष्ट सहज शक्य होती. पण प्रश्‍न होता तो वेळेचा. उपलब्ध वेळ कमी होता. आम्ही सर्वांनी त्या दृष्टीने बराच प्रयत्न केला, बर्‍याच सोनारांकडे, दुकानातून फिरलो. पण कुणीही त्या ठरलेल्या वेळात पादुका देण्यास तयार झाला नाही. शेवटी जेव्हा लक्षात आलं की आता पादुका मिळणं शक्य नाही, तेव्हा सर्वानुमते प्रतिष्ठापना झाल्यावर पुढे पादुकांचा विचार करावा इथपर्यंत सर्वांनी मनाची तयारी केली. केवळ पैसा गाठीशी असून चालत नाही, सद्गुरूंची इच्छा, त्यांचा आशिर्वाद महत्वाचा असतो.

			पादुका पुढे होतील असं एकीकडे ठरलं तरी सगळ्यांचच मन मात्र खट्टू झालंच होतं. अशाच विचारात फिरत असताना एका ठिकाणी, एका दुकानावरील पाटीकडे काही लोकांचं लक्ष गेलं. ‘साई ज्वेलर्स’. तसंही कार्यक्रमाशी संबंधित अन्य काम होतंच. मनात विचार आला. बघूया साई बाबांची कृपा झाली तर! कुणी सांगावं? ह्या विचारानं साईबाबांचं स्मरण करून दुकानदाराजवळ पादुकांचा विषय काढला. दुकानदार म्हणाला, हे काम नं? एक दिवसाचं आहे, सहज व्हायला हवं! त्याला विचारलं तुम्ही कराल? म्हणाला, का नाही करणार? मला द्या, साईबाबांचं काम आहे, यात आनंद आहे. त्याने खरोखरच एका दिवसात तीनही पादुका मनाप्रमाणे तयार करून दिल्यात. आम्ही म्हटलं, चला साई बाबा पावले! पादुकांचा प्रसाद पावला. आम्ही सर्व प्रफुल्लित मनानं प्रतिष्ठापना करण्यासाठी तयार झालो. प्रतिष्ठापनेचा दिवस उगवला. तीन दिवस शास्त्रोक्त पूजा करण्यात आली. ते तीन दिवस, आम्ही सर्व कार्यकर्ते कधीही विसरू शकणार नाही. आम्हा सर्वांना तो मूर्ती स्थापनेचा दिवस आठवतो. आम्ही सर्व लोक अगदी सकाळीच मंदिरात एकत्र जमलो. नामस्मरणाने कार्यक्रमाला सुरुवात झाली. जयजयकारात आणि नामगजरात सर्वप्रथम श्री दत्तगुरूंची मूर्ती आसनस्थ करण्यात आली. आता क्रमशः तीन मूर्ती आसनस्थ होणार होत्या. श्री गजानन महाराजांच्या त्या मंदिरात, श्री स्वामी समर्थ आणि श्री साईबाबाही विराजमान होणार हे ठरलं होतं.

			श्री दत्त महाराज विराजमान झाल्यानंतर श्री स्वामी समर्थांच्या मूर्तीला आता विराजमान करावे या विचाराने मूर्ती उचलण्यासाठी काही भक्त खाली झुकले, श्री स्वामी समर्थ महाराज की जय म्हणून मूर्ती उचलण्याचा प्रयत्न केला पण मूर्ती जागची हालली नाही. योग्य पद्धतीने मूर्ती उचलायला हवी असं कुणीसं बोललं. पण या आधी तर त्याच मूर्तीची मिरवणूक निघून, शोभायात्रेच्या स्वरूपात सर्वच मूर्ती आजूबाजूच्या वस्तीतून मिरविण्यात आल्या होत्या, म्हणजे मूर्ती उचलण्याचा अनुभव पाठीस होताच. तरीही पुन्हा प्रयत्नपूर्वक मूर्ती हलविण्याचा प्रयास झाला पण आश्‍चर्य म्हणजे मूर्ती थोडीही जागची हालली नाही. यज्ञ मंडपातून गाभार्‍यात मूर्ती तर न्यायला हवी, मग काहींना वाटलं पूजेत काही चूक तर नाही झाली? या विचारानं मग स्वामींना माफी मागून त्यांना भक्तांनी साष्टांग नमस्कार घातला. तरीही मूर्ती जागची हालली नाही.

			आम्ही लोक जे, गजानन विजयचं रोज पारायण करणारे तिथे होतो, त्यांच्या मनात हरी पाटलाने प्रयत्न करूनही गजानन महाराज जागचे हालले नाहीत तो पोथीतील प्रसंग उभा राहिला आणि त्या प्रसंगाचं, श्री दासगणू महाराजांनी केलेलं वर्णन, त्या ओव्या सगळ्यांना स्मरू लागल्यात... हरी पाटील उठवावया । लागला यत्न करावया । परी ते अवघे गेले वाया । हलेनात समर्थ मुळी.. स्वामी समर्थांची मूर्ती जागेवरून का हालत नसावी याचा विचार सर्व करू लागले. तिथे एक वयोवृद्ध सेवेकरी होते. ते सगळ्यांना सांगू लागले, आपण गजानन महाराजांचं मंदिर मनात योजून कार्य करतो आहे. प्रथम गजानन महाराजांची मूर्ती आसनस्थ करा नंतर स्वामींना विनंती करा! त्यांच्या विनंतीस मान देऊन सर्वानुमते मग प्रथम श्री गजानन महाराजांची मूर्ती स्थानापन्न करण्यात आली आणि नंतर स्वामींच्या मूर्तीला प्रार्थनापूर्वक तिथून हालविण्यात आलं, आश्‍चर्य म्हणजे आता ती मूर्ती विनासायास, सहजपणे उचलल्या गेली. सर्वांनी गजानन महाराजांसह स्वामी समर्थ, साई महाराज, दत्तगुरू सर्वांचाच उंच स्वरात जयघोष केला.

			त्या दिवशीच्या त्या अनुभवानंतर प्रत्येकच भक्त मनातून आनंदित झाला होता. नंतर त्या सर्व मूर्तींसमोर जो तो प्रार्थनापूर्वक हात जोडून उभा राहिला तेव्हा तिथे असलेल्या प्रत्येकालाच मनातून एक गोष्ट पटली होती. ती म्हणजे ‘गुरूतत्व’ एक आहे! आपल्या सद्गुरूंना मनापासून साद घाला ते तुमच्या हाकेला धावून येतील. मग भलेही सद्गुरूंसमोर उभं झाल्यानंतर कुणी ‘ॐ साईराम’ म्हणेल, कुणी ‘श्री स्वामी समर्थ जय जय स्वामी समर्थ’ म्हणेल तर कुणी म्हणेल, ‘श्री गजानन! जय गजानन! श्री गजानन! जय गजानन!’

			श्री महेश नेवरीकर, अहमदाबाद. ९८ २४६ ५० ५२०

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९१ - गुरूतत्व एक आहे - श्री. नरेश लाटे, कर्वे रोड, पुणे

			( श्री गोंदवलेकर महाराज, श्री गजानन महाराज)

			जय गजानन! पुण्यामधे ‘श्री गजानन महाराज, शेगांव परिवार केन्द्र, पुणे’, या नावाने पब्लिक ट्रस्ट आहे. आम्ही सर्व ट्रस्टी अर्थातच श्री गजानन महाराजांचे भक्त! पूर्वी शेगांव-आळंदी पायी वारी सुरू असताना, श्री गजानन महाराजांची पालखी पुणे येथे ‘रमण बागेत’ मुक्कामी असायची. त्यावेळी संपूर्ण पालखी सेवा ‘श्री गजानन महाराज शेगांव परिवार केन्द्र, पुणे’ यांच्याकडे तीन दिवस असायची. अंदाजे जवळपास बावीस वर्षे ही सेवा करण्याची संधी श्री गजानन महाराजांच्या कृपेने आम्हाला मिळाली. हे तीन दिवस सर्व सेवेकर्‍यांसोबत एकत्र सहवास म्हणजे जणू सत्संगच असायचा. यात मग वेळोवेळी वेगवेगळ्या अध्यात्मिक विषयांवर चर्चा रंगायची. मग त्यात शेगांवचे श्रीराम मंदिर, शिवशंकराचा प्रिय श्रीराम, श्रीरामाचे आराध्य श्री शंकर, या विषयांपासून तर आपले सद्गुरू श्री गजानन महाराज, सद्गुरूंची भक्ती, सद्गुरूंची कृपादृष्टी, प्रत्येकाचे सद्गुरू, गुरूतत्व एक आहे, सद्गुरूच भक्ताला योग्य मार्गावर नेतात अशा विविध मुद्यांवर छान चिंतन व्हायचं! समर्थ सद्गुरू श्री गजानन महाराजांच्या प्रेरणेने पालखीचे ते तीन दिवस आनंदात पूर्ण करून आम्ही सर्व ट्रस्टी तृप्त व्हायचो, त्यांच्यापैकीच मी एक ट्रस्टी ‘नरेश लाटे’

			अंदाजे तीस एक वर्षांपूर्वी आम्ही सर्व ट्रस्टी मंडळींनी श्री गजानन महाराजांच्या आशीर्वादाने दक्षिण भारतातील काही स्थळांना भेट देण्यासाठी जाण्याचा निर्णय घेतला. अंदाजे सतरा अठरा मंडळी होती, आम्ही एक मेटॅडोर त्यासाठी ठरविली आणि प्रवासाला निघालो. सर्व समविचारी आणि सात्विक वृत्तीचे लोक असल्यामुळे ‘गुरूतत्व एक आहे’ या अनुषंगाने आम्ही बोलत होतो. साधारण सातारा गावाजवळ एका ठिकाणी आम्हाला पाटी दिसली. ‘गोंदवले ६३ किलोमीटर’ स्वाभाविकपणेच ‘श्री गोंदवलेकर महाराज’ गोंदवल्याचे सात्विक वातावरण, तेथील ‘जागृत श्रीराम मंदिर’ असा सर्व विषय निघून गोंदवल्याला जाऊन प्रसाद घ्यावा, असा विषय आला. त्यावर आमचे श्री. वैद्य मला म्हणाले ‘नरेश’ आपण दक्षिण यात्रा करून येऊ आणि येताना याच रस्त्याने येणार आहोत तेव्हा ‘गोंदवल्याचा’ विचार करू. आम्ही सर्वांनीच त्यांच्या म्हणण्याला दुजोरा दिला. आम्ही पुढे निघालो. ठरलेल्या दिवसात आमची दक्षिण यात्रा व्यवस्थित पार पडली.

			परतीच्या प्रवासात आम्ही सर्व गजानन महाराज भक्त , गोंदवल्याला थांबून तिथे महाप्रसाद घेणार, ही खूणगाठ मनात पक्की होती. परत येत असताना, साधारण त्या ठिकाणापर्यंत पोहोचता पोहोचता आम्हाला रात्र होऊन गेली. रात्रीचे साडेआठ होत आले होते. आम्हा सर्वांना भूक लागली होती. सोबत असलेल्या सर्वच मंडळींच्या जेवणाची सोय करणं क्रमप्राप्त होतं. ते एक अगदीच लहान गाव असावं, आम्ही काही सोय होईल का पाहण्यासाठी ड्राइव्हरला गाडी बाजूला उभी करण्यास सांगितलं. सर्वत्र सामसूम झालं होतं. चौकशी करण्यासाठी मी खाली उतरलो. समोर एक लहान उडपी हॉटेल होतं, तिथे विचारलं, तेथील माणूस हॉटेल बंद करीत होता. म्हणाला, या गावात या वेळी तुमची खाण्यापिण्याची सोय होणं कठीणच आहे. बाजूला एक पानपट्टी (पानाची टपरी, पान ठेला) होती, तोही माणूस घरी परतण्याच्या तयारीतच होता. तिथे चौकशी करता त्यानंही असमर्थता दर्शविली. इतक्यात मागील बाजूने एक सद्गृहस्थ समोर आले. अंगात चॉकलेटी रंगाची पॅन्ट, वर पांढरा बुशशर्ट ,मध्यम उंची, डोक्यावर खुरटे केस, हातात एक लहान पर्स वजा बॅग. ते मला म्हणाले, तुम्ही मेटॅडोरमधे सतरा अठरा लोक आहात, एवढ्या लोकांची सोय होईल अशी एक खानावळ गावात आहे. सरळ गावात जा, समोर पोस्ट ऑफिस आहे, तेथून उजव्या हाताला जा, तिथे मारूती मंदिर लागेल, तिथून उजव्या बाजूने समोर गेल्यावर एक चौक येईल. तिथून पुढे...

			इतकं ऐकल्यावर मी लक्ष देणं सोडून दिलं, त्यांच्या हे लक्षात आलं. ते मला म्हणाले, बाळ मला मेटॅडोर मधून पुढील चौकात सोडशील का? मी हो म्हणालो. ते पुढे बसले. चौक लगेच आला, तेव्हा ते म्हणाले, तुमच्या बरोबर लहान मुले आहेत, यावेळी सर्व बंद झाले आहे. तुम्ही असं करा, सर्व जण माझ्या घरी चला, तिथे सर्व जेवण करा, मला आनंद होईल. आता आमच्यासमोर प्रश्‍न होता, एकदम नवखा माणूस, नवीन गाव, काहीच कल्पना नाही, विश्‍वास ठेवावा कसा? पण आता अन्यत्र सोय होणार नाही हेही खरंच होतं अन्य पर्याय नव्हताच. आम्ही सर्वांनी गजानन महाराजांचं स्मरण केलं, जे होईल ते गजानन महाराजांच्या आशीर्वादाने होऊ दे, असं म्हणून आम्ही जेवणास होकार दिला. गाडी समोर निघाली, ते सांगतील त्या दिशेने गाडी समोर जात होती, अनेक वळणं आणि चढाव उतार पूर्ण करीत काही वेळात गाडी एका घरासमोर थांबली. तो एक नवीन कोरा, अगदी नुकताच बांधून पूर्ण झालेला बंगला होता. आम्ही सर्वांनी गेट मधून आत प्रवेश केला. समोर दोन पत्र्याची होमकुंडं होती, आत ज्वाला अजूनही प्रज्वलित होत्या. इतक्यात एकदम सात आठ कुत्री, चांगली मोठी आमच्या दिशेने समोर आलीत, त्यांच्याकडे पाहून ते गृहस्थ बोलले, “अरे हे काय?असं बरं आहे होय? आपल्याकडे प्रसाद घेण्यासाठी पाहुणे आलेत जा बघू सगळे येथून!” ते असं बोलताच आज्ञा पालन केल्यासारखी सर्व कुत्री बंगल्यामागे निघून गेलीत. आम्ही बंगल्यात प्रवेश केला, समोर भिंतीला टेकवून दोन चटया ठेवल्या होत्या. एक ताई आणि एक लहान मुलगा असे दोघं तिथे होते. त्यांना त्या सद्गृहस्थांनी म्हटलं, आपल्याकडे ही अठरा माणसं प्रसाद घेण्यासाठी आली आहेत, यांना लगेच पुढे निघायचं आहे, चला तयारीला लागा!

			आमच्याकडे पाहून ते म्हणाले, या दिशेला बाथरूम आहे, सर्व सोय आहे. छान हातपाय धुवून या जेवायला. मी जेव्हा बाथरूममधे प्रवेश केला तेव्हा मी ती बाथरूम पाहून थक्क झालो. मी महाराजांच्या कृपेने देश विदेशात फिरलो आहे. अगदी पंचतारांकित, सप्ततारांकित हॉटेल्स पाहिलेली आहेत पण इतकं दर्जेदार सामान आणि बांधकाम असलेली बाथरूम मी पाहिली नव्हती . नंतर आम्ही सर्वांनी त्यांच्याकडील महाप्रसादाचा आस्वाद घेतला. अन्नपूर्णेच्या आशिर्वादानं सज्ज झालेली पाकक्रिया जणू आम्ही अनुभवत होतो. बोलण्याच्या ओघात ते म्हणाले, ‘सासू-सून, वडील-मुलगा नवरा- बायको’, वा इतर कुणाचीही भांडणे असोत, त्यांना माझ्याकडे पाठवा. मी सर्व भांडणे मिटवितो व सर्वांना आनंदानं परत पाठवितो. पुढे त्यांनी विचारलं आता तुमचा काय विचार आहे? आम्ही म्हटलं , गोंदवल्याला जाण्याचा विचार आहे. त्यावर ते म्हणाले, हे बघा, “महाप्रसाद सर्वत्र सारखाच! तो सर्व ठिकाणी एकच असतो! त्या बुवाची आज पुण्यतिथी असून तिथे हजारोंची गर्दी असणार, तेव्हा आता तुम्ही सरळ पुणे प्रवासाला निघा!’. आम्ही सर्वांनी त्यांना नमस्कार करून, त्यांचा निरोप घेतला. निघताना वैद्य वहिनी त्यांना म्हणाल्या ‘दादा आम्ही पुन्हा नक्की येऊ!’ ‘तर ते म्हणाले’, “पुन्हा तुम्ही येथे कशाला याल?”

			त्यांचा निरोप घेऊन आमचा परतीचा प्रवास सुरु झाला, आम्ही ड्राइव्हरला गोंदवल्याला जाण्याची सूचना केली आणि प्रवासात काही मिनिटातच आम्हा सर्वांना गाढ झोप लागली. जेव्हा जाग आली तेव्हा दूरवर पुणं दिसतंय अशी खूण नजरेला पटू लागली होती. आम्ही खडबडून जागे झालो, ड्राइव्हरला त्याविषयी विचारलं तेव्हा तो म्हणाला, तुम्ही जेवायला आत गेलात तेव्हाच आम्ही बाहेरून मालकांना फोन लावला होता, ते म्हणाले, सकाळी अर्जंट गाडी हवी आहे तेव्हा तुम्ही पुण्यात या. त्या लोकांना पुढे केव्हा गोंदवल्याला घेऊन जाऊ. त्या गृहस्थांनी ‘पुणे प्रवासाला निघा’ असं म्हटलं होतंच, जशी महाराजांची इच्छा! असं म्हणून आम्ही मनाची समजूत घातली. दुसरे दिवशी सकाळीच मी मनात विचार केला की नाही जाणं झालं गोंदवल्याला तर निदान गोंदवलेकर महाराजांचं काही साहित्य तरी वाचायला हवं! या विचारानं मी अप्पा बळवंत चौकातील नेरलेकर बुक डेपो या दुकानात, असं काही पुस्तक मिळेल का म्हणून चौकशी केली त्यांनी श्री ब्रह्मचैतन्य महाराज गोंदवलेकर प्रवचने हे पुस्तक माझ्या हाती दिलं. त्या पुस्तकावरील फोटो पाहून माझ्या अंगावर सरसरून काटा आला, तो तोच फोटो होता की ज्यांच्या सहवासात आम्ही काल रात्री होतो. आम्हाला महाप्रसाद देऊन अहो महाप्रसाद सर्वत्र सारखाच असं सांगणारे आणि पुस्तकावर दिसत असणारे ते तेच होते. गुरूतत्व एक आहे, सद्गुरू कुठल्याही रुपाने तुमची काळजी घेतात, याचं जिवंत उदाहरण जणू मी अनुभवलं होतं. आमची ती दक्षिण यात्रा, आम्हाला प्राप्त झालेला जेवण प्रसाद आणि श्री गोंदवलेकर महाराजांची तीनशे पासष्ट प्रवचने, या सर्वामुळे चांगलीच संस्मरणीय झाली. माझ्या आयुष्याला तर जणू सात्विकतेचा स्पर्श झाला!. आता त्याच सात्विकतेला स्मरून असं वाटतं की, महाराजांचं स्मरण करून प्रवासाला निघालो तर कृपाप्रसाद प्राप्त झाला, मग जीवन प्रवासात जर सतत महाराजांचं स्मरण करीत राहिलो तर सद्गुरूंच्या कृपाशिर्वादाने मोक्ष प्रसादही प्राप्त होऊ शकेल. अर्थात ते स्मरण मात्र सद्गुरू श्री गजानन महाराजांनी आमच्याकडून करून घ्यावं आणि मुखी सतत नाम यावं.... श्री गजानन! जय गजानन! श्री गजानन! जय गजानन!

			श्री. नरेश लाटे, कर्वे रोड, पुणे. ९८ २२० ४९ ३६२

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९२ - द्वेषी मन असू नये, सन्नितीला सोडू नये - श्री. विनायक रत्नपारखी, डोंबिवली

			जय गजानन! श्री गजानन विजय ग्रंथ! श्री गजानन महाराज भक्तांसाठी फार मोठा आधार! त्यातही तो वाचायला सांगणार्‍या भक्ताची साधना, त्या साधनेचं अधिष्ठान, त्यामागे असेल तर मग काय? जय हो! गजाननमय हो! साधारण तीस चाळीस वर्षांपूर्वीचा तो काळ. तेव्हा आम्ही कल्याणला, अहिल्याबाई चौकात सुकेणकर वाड्यात राहत होतो. त्याच वाड्यात एक ‘देशमुख’ कुटुंब वास्तव्यास होतं. त्यांच्या मुलीला ‘सरल’ जिचं नाव, त्या सरला ला गजानन महाराजांचं कमालीचं वेड होतं. तिला सकाळी नोकरीच्या निमित्ताने लवकर घराबाहेर जाणं भाग होतं. नोकरीच्या निमित्ताने दिवसभर घराबाहेर रहायचं आणि अशात गजानन विजय ग्रंथाचं पारायण शक्य व्हावे म्हणून बरेचदा ती रात्री दोन अडीच वाजता उठून पारायण करीत असे आणि पारायण पूर्ण करूनच बाहेर पाऊल ठेवित असे.

			आमचा तो वाडा फार जुना झाला होता, छताला असणारे लाकडी वासे केव्हाही पडतील अशी स्थिती होती. मालकांना घर दुरूस्तीत रुची नव्हती. उलटपक्षी आम्ही सर्व भाडेकरूंनी घर सोडावं असंच त्यांना वाटत होतं. आमचं डोंबिवली येथे वडिलोपार्जित घर होतं. तेव्हा स्वतःच्या घरात रहायला जाणं उत्तम! या विचारानं आम्ही त्या जागेसाठी घराचा नकाशा तयार करून, मान्यतेसाठी म्युनसिपालिटीकडे अर्ज केला. वाटलं मंजुरी मिळाली की लगेच काम सुरू करता येईल, पण कार्यालयीन दिरंगाईचा चांगलाच अनुभव आम्हाला प्राप्त झाला. माझे मोठे बंधू, श्री भास्कर रत्नपारखी सातत्याने कार्यालयात खेट्या मारीत होते पण अर्जाला मंजूरी काही मिळत नव्हती. आम्ही सर्व त्रस्त झालो होतो. अनेक वर्ष ‘अर्ज’ जसाच्या तसा, जिथल्या तिथेच होता. आमची अडचण, आमचा त्रास ‘सरला’ जवळून पाहत होती. तिनं माझ्या पत्नीला गजानन विजय ग्रंथ वाचण्याचा सल्ला दिला. म्हणाली, संकल्पपूर्वक पारायण कर आणि पहा काय होतं ते? मी स्वतः नास्तिक होतो पण माझ्या पत्नीचा या गोष्टीवर विश्‍वास होता. अनेकदा सरलानं आग्रहपूर्वक म्हटल्यावर एकदा आमच्या बायकोनं गजानन विजय पारायणाला आरंभ केला. तुम्हाला सांगतो, काय योग होता पहा? ज्या दिवशी पारायण पूर्ण झालं त्याच दिवशी आमचा मोठा भाऊ माझ्यासाठी एक निरोप घेऊन आला. म्हणाला, अरे विनायक तुझा बालमित्र, वर्गमित्र कुणी अशोक उंदीरवाडकर म्हणून आहे. ते डोंबिवली नगरपालिकेत प्लॅन पास करणारे इंजिनियर आहेत. त्यांनी तुला ताबडतोब भेटायला बोलाविले आहे.

			मग काय? गजानन महाराजांचीच योजना ती! अशोक उर्फ अशक्या आमचा लंगोटीयार निघाला. शिवाय तो बांधकाम तज्ञ. तिथून अक्षरशः काही महिन्यात आमच्या घराचं बांधकाम पूर्ण झालं. इतकंच नाही तर त्या काळात त्यानं माझे जवळपास पंधरा हजार रुपये वाचवून दिलेत. हे सगळं काही इतक्या झटपट झालं की माझ्यासाठी त्या गोष्टीचं वर्णन ‘गजानन महाराज की जय’ असंच होतं. तिथून मी थोडा आस्तिक झालो. मी आस्तिक झालो खरा पण थोडाच. माझ्या स्वभावात मुलतःच असलेली अरेरावी काही कमी झाली नव्हती. ती कमी करून माझ्या स्वभावाला मी थोडी मुरड घालावी अशी शिकवण एका प्रसंगातून श्री गजानन महाराजांनी मला दिली आणि माझ्यातील भक्तीभाव वाढीस लावला, असा माझा समज आहे. तो प्रसंग मी तुम्हाला सांगतो.

			माझं नाव विनायक रत्नपारखी हे तुमच्या लक्षात आलंच असेल, भारतीय रेल खात्यात एकूण ४० वर्ष ११ महिने ९ दिवसांची सेवा देऊन मी निवृत्त झालो तेव्हा मेल/एक्सप्रेस ड्राइव्हर ‘अ’ वर्ग या श्रेणीत होतो. या काळात मी विविध प्रकारच्या गाड्या चालविल्या. मात्र माझ्या हातून या काळात अपघात झाला नाही ही केवळ गजानन महाराजांचीच कृपा!. इ. स. १९७७ सालापासून मला फर्स्ट क्लासचा पास सुरू झाला तेव्हा पहिला पास मी शेगांव दर्शनासाठी वापरला व पुढे दरवर्षी इयर एंडींग चा पास एप्रिल महिन्यात शेगांवसाठी वापरण्याचा जणू नियम होऊन बसला. इ. स. १९७८ ला एप्रिल महिन्यात मी व सौ. आमच्या ‘परेश’ व ‘शैलेश’ या दोन मुलांना घेऊन शेगांवला गेलो. नेहमीच्या शिरस्त्याप्रमाणे सकाळी दहाच्या सुमारास मंदिरासमोर एका दुकानात प्रसाद घेऊन, चपला व बूट तिथेच काढून आम्ही दर्शन घेतलं. बारा साडेबाराच्या सुमारास एप्रिलच्या त्या उन्हात पायाला चटके बसताहेत अशा स्थितीत आम्ही त्या दुकानाजवळ आलो तेव्हा मी त्या दुकानदाराला विचारलं की ‘पादत्राणे ठेवण्याची सोय मंदिराजवळ केलेली असताना तू आम्हाला का सांगितलं नाहीस? मला दोन्ही मुलांना खांद्यावर घेऊन फिरावं लागलं. या माझ्या म्हणण्यावर माझं आणि दुकानदारांचं चांगलंच भांडण झालं. तो म्हणाला, नाही सांगितलं काय करणार आहे तुम्ही? या वरून गोष्ट जेव्हा विकोपाला जाऊ लागली तेव्हा लोकांनी मध्यस्थीने भांडण सोडविले. सौ वैतागली, म्हणाली, जाऊ दे ही कटकटच नको, आता पुढे इथे येणे नको की दर्शन नको. येथेच मी बाबांना सांगते की आता आम्ही परत येणार नाही. असं म्हणून तिनं मंदिराकडे पाहून हात जोडले. मी पण रागातच होतो म्हटलं, तुला काय? माझे पाय पोळले. नाही येणार दर्शनाला. त्याच भावनेत आम्ही स्टेशन गाठलं आणि दुसरे दिवशी डोंबिवली!

			त्याच रात्री गजानन महाराज सौ च्या स्वप्नात आले. तिला सांगितलं, असं चालायचं नाही. तुला दर्शनाला यावं लागेल, होईल सगळं ठीक. पुढे हे सर्व आमच्या विस्मरणात गेलं. इ. स. १९७९ चा एप्रिल महिना. मुलांच्या परीक्षा संपल्या होत्या, त्या दिवशी मी संध्याकाळी घरी आलो. दुसरे दिवशी ‘ऑफ’ होता. पास तयार होता, मी सौ ला विचारलं, शेगांवला जायचं का? गाडीला वेळ फार कमी होता, आम्ही घाईने एका पिशवीत कपडे भरले. मोठा परेश नाही म्हणाला. म्हणून आम्ही तिघं घाईने निघालो. घाई घाईत बूट न घालता मी स्लीपर पायात सरकवल्या आणि आम्ही बाहेर पडलो. कल्याण स्टेशनवर पोहोचलो तो मुंबई-कलकत्ता मेल सुटण्याच्या तयारीत होती. वेळ नव्हता म्हणून समोरच असलेल्या सेकंड क्लास थ्री टायर मधे आम्ही चढलो, म्हटलं पुढील स्टेशनवर फर्स्ट क्लासमधे जाता येईल. माझ्या सोबतच एक अन्य रेल्वेचाच कर्मचारी, जो माझ्या परिचयाचा होता, आत शिरला. त्याला जळगावला जायचं होतं आणि गाडीत जागा मिळण्यासाठी माझी मदत होणार होती. गाडी जेमतेम सुरू झाली आणि टीसी माझ्या जवळ आला. फर्स्ट क्लासचा पास आणि तुम्ही सेकंड क्लासमधे कसे? म्हणून मला शिव्या घालू लागला. त्यानं मला खूप चिडवलं मग त्याच्या लक्षात आलं की यानं आपल्याला ओळखलं नाही. त्यानं चष्मा बाजूला केला, तो माझा जुना मित्र होता ‘मधू’ मग आम्ही अगदी एकमेकांना मिठी मारली. खूप दिवसांच्या आमच्या गप्पा बाकी होत्या. तो म्हणाला, माझ्याजवळ दोन बर्थ आहेत, वहिनींना व शैलेशला तिथे जाऊ दे आपण तिघं इथेच खाली बसून गप्पा करु. मग काय आमच्या गप्पा सुरू!

			गप्पांच्या ओघात कसारा घाटात गाडी पोहोचली. आमच्या सोबत जो रेल्वे कर्मचारी होता त्याने मोजे पायात ठेवून बूट काढून ठेवले होते, त्याला बाथरूमला जायचं होतं, तो मला म्हणाला, रत्नपारखी जरा स्लीपर देता का? स्लीपर घालून तो गेला. टॉयलेट मधून बाहेर पडला तेव्हा मला म्हणाला, ‘सॉरी गाडीच्या धक्कयाने स्लीपर संडासातून खाली पडली’. त्याला म्हटलं, दुसरीही सोडून दे. हा माझा रोजचा सेक्शन आहे. मी इगतपुरीला स्टेशन समोर दुकान आहे, तिथून चप्पल घेईन, तू काळजी करू नकोस. थोड्याच वेळात इगतपुरी स्टेशन आलं, स्टेशनवर मला माझा असिस्टंट ड्राइव्हर भेटला, तो तिथेच राहत होता. त्याला म्हटलं, तू घरून किंवा आपल्या रनिंग रूम मधून माझ्यासाठी चप्पल घेऊन ये. मी स्वतः बाहेर पडून दुकानात गेलो, पण त्या दिवशी काय योग होता देव जाणे, दुकानदाराने मला चप्पल देण्यास चक्क नकार दिला. मी तसाच पळत गाडीत शिरलो, गाडीने लगेच वेग पकडला, मला दारातून असिस्टंट ड्राइव्हर हातात चप्पल घेऊन आलेला दिसला,पण आता काही उपाय नव्हता. त्या चपला त्याच्या हातातच राहिल्या. पुढे क्रमशः आम्हा तिघांपैकी एक जळगावला, एक भुसावळला उतरल्यानंतर आम्ही तसेच अनवाणी शेगांवला उतरलो. स्टेशनवर लगेच संस्थानची बस मंदिरासाठी निघतच होती. त्या ड्राइव्हरला म्हटलं ‘दादा’ वाटेत चप्पल दुकानासमोर बस जरा हळू करा मी चप्पल घेऊन मागाहून येईन. त्यावर त्यानं स्पष्ट सांगितलं, आता बस थेट मंदिरात थांबणार! त्या दिवशी दर्शनाला दुपारी बारा वाजून गेले, एप्रिलच्या त्या उन्हात अनवाणी, पायाला चटके जाणवत मला फिरवून मगच महाराजांनी दर्शन दिलं.

			दुपारी एक वाजता आम्ही स्टेशनसाठी निघालो तेव्हा गंमत म्हणजे तीच बस तोच ड्राइव्हर होता. त्याला काकूळतीनी म्हटलं, बाबारे माझे पाय पोळलेत! कृपया बस दुकानाशी थांबव मला उतरू दे! यावेळी त्यानं ऐकलं. मी स्टेशनवर वेटींग रुमला पोहोचलो. सौ कडे पाहिलं, दोघांच्याही मनात एकच भाव प्रकटला. मागील वर्षी याच महिन्यात ज्या कारणासाठी मी विनाकारण अहंपणानी भांडलो, आजच्या प्रसंगातून महाराजांनी मला जणू अनुभव दिला, बाबारे परमार्थात अहंकाराला काही जागा नाही. सद्गुरूंना शरण जायचं तर मनापासून आणि मनात विनम्रपणे एकच भाव ठेवायचा, तो म्हणजे.... श्री गजानन! जय गजानन! श्री गजानन! जय गजानन!

			श्री. विनायक रत्नपारखी, डोंबिवली. ९१ ३७८ ०३ ६८४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९३ - हे परम मंगला श्रीहरी, तुझी कृपा झालियावरी अशुभ अवघे जाते दुरी! - श्री. विनायक रत्नपारखी, डोंबिवली

			जय गजानन! मी विनायक रत्नपारखी, मुंबईला असतो. भारतीय रेल खात्यात तब्बल चाळीस वर्षांहून अधिक सेवा दिली, वेगवेगळ्या प्रकारच्या गाड्या चालविल्या आणि निवृत्त झालो. माझ्या जीवनाला गजानन महाराजांचा स्पर्श झाला ही माझ्यासाठी सर्वाधिक आनंदाची गोष्ट आहे. गजानन महाराजांविषयी मला आलेले काही अनुभव मागील भागात कथन केले. आज प्रत्यक्ष रेल्वे ट्रॅकवर आलेले एक दोन अनुभव सांगतो. चाळीस वर्षे रेल्वे ड्राइव्हर म्हणून काम केले, तेही कुठलाही अपघात न होता. ही महाराजांचीच कृपा आहे अशी माझी धारणा आहे. या काळात मला काही भयावह, काही दारूण, काही करूण, तर काही विस्मयचकित करणारे अनुभव आलेत. आपण गजानन विजय ग्रंथात, विसाव्या अध्यायात लक्ष्मण हरी जांजळाला रेल्वे धक्क्यावर महाराज भेटल्याचा प्रसंग वाचतो.....असो बोरीबंदरावरी । लक्ष्मण आला जाया घरी । तो आगगाडीच्या धक्क्यावरी । एक भेटला परमहंस ।..... असाच काहीसा अनुभव देखील माझ्या गाठीशी आहे.....मला मनातून पूर्ण विश्‍वास आहे की महाराजांनीच माझा सांभाळ केला. तसं पाहता अनुभव तर अनेक आलेत पण सर्वच तर काही इथे सांगता येणार नाही. एक दोन मोजके अनुभव थोडक्यात सांगतो.

			नेमका दिवस मला स्मरणात नाही, एकदा सकाळी अकरा वाजता मी हैद्राबाद-मुंबई एक्सप्रेस पुणे स्टेशनवरून मुंबईसाठी राईट टाईम सुरू केली. लोणावळा सोडल्यानंतर गाडी कर्जतकडे घाट उतरू लागते. गाडीचे घाटातील थांबे आहेत खंडाळा, मंकीहील, ठाकूरवाडी. माझी गाडी पन्नास किलोमीटर वेगाने पुढे चालली होती. वाटेत ‘जामसंग’ कॅबीन गाडीनं पास केलं आणि अचानक एक रेल्वे कामगार मला लाल बावटा दाखवित असलेला दिसला. मी लगेचच त्याच्याजवळ गाडी थांबवली. सकाळची वेळ असल्याने दूरवर ट्रॅक नजरेसमोर होता. कुठे काम सुरू नव्हतं. कामगार दिसत नव्हते, त्यामुळे मी त्याला गाडी का थांबविली? या विषयी विचारणा केली. त्यानं नुसता माझ्याकडे कटाक्ष टाकला. लाल बावटा बाजूला केला आणि मला पुढे जाण्यास अनुमती दिली. तिथे मी दोन चार मिनिटे थांबलो असेन.

			गाडी कर्जत स्टेशनला प्लॅटफॉर्म नंबर दोनला लागली. एक पोलिस कमिशनर रँकच्या ड्रेसमधील प्रवासी इंजीन जवळ आला व मला म्हणाला, साहेब मागे एसी डब्याखाली खूप जोरात आवाज येत होता, आम्हाला वाटलं गाडी रुळावरून खाली पडेल की काय? आम्ही सर्व घाबरून गेलो होतो. ते ऐकून मी लगेच एसी डब्याजवळ जाऊन बघितलं. एसी डब्याखाली पाण्याच्या तीन टाक्या असतात त्यातील एक पडून गेली होती व दुसरी नट बोल्ट ढिले होऊन पडण्याच्या बेतात होती. मी लगेच स्टेशन मास्तरला वॉकी टॉकीवरून सर्व सांगून दुरूस्तीची सोय करविली आणि दुरूस्तीनंतर गाडी नेहमीच्या वेगाने मुंबईच्या दिशेने निघाली. नंतर विचारांच्या ओघात लक्षात आलं की जर चालत्या गाडीत ती टाकी पडली असती तर?तर गाडी रुळावरून घसरून फार मोठा अनर्थ होऊ शकला असता. त्या जंगलात सुनसान भागात आजूबाजूला कुणीही नसताना एकच कुणीतरी आला, त्यानं गाडी थांबविली. एक टाकी तिथे पडली. दुसरी कर्जत स्टेशनला दुरूस्त झाली! लाख मोलाचं काम करणारा कोण होता तो? तो कोण होता हे कधीच आपल्याला कळू शकत नाही.

			केवळ त्याच्यापुढे नतमस्तक होणं एवढंच आपण करू शकतो. अशीच एक घटना मला आठवते, तो जुलै महिना होता. रात्री कुर्ला टर्मिनस कडून इगतपुरीकडे जाणारी गाडी घेऊन मी निघालो. रात्री साडेबारा एकचा सुमार, कल्याणच्या समोर धोधो पाऊस पडत होता. आमची गाडी खर्डी स्टेशन पास करीत होती. भर पावसात स्टेशन मास्तर दारातून आम्हाला हिरवा सिग्नल दाखवित होता. खर्डी स्टेशन सोडल्यावर पुढे उतार आहे. मी उतारावर इंजिन आयडल केलं उतार संपता संपता एक सिग्नल आहे. त्याचं नाव आय. बी. सिग्नल आहे (इंटरमिजीएट ब्लॉक सिग्नल) तो सिग्नल कायम हिरवाच असतो कारण पुढे लगेच चढाव सुरू होतो. माझ्या अनेक वर्षांच्या सेवाकाळात मी तो कधीच लाल पाहिला नव्हता. पण तो त्या दिवशी लाल होता म्हणून मला तिथे गाडी थांबवावी लागली. त्या सिग्नलचं कंट्रोलिंग खर्डी स्टेशन मास्तरकडे असतं, त्या बॉक्स मधून खर्डी स्टेशनला बोलण्याची सोय असते, म्हणून मी माझ्या असिस्टंटला भरपावसात उतरून फोन करायला सांगितलं पण काही केल्या संपर्क होऊ शकला नाही. म्हणून मग मी नियमाप्रमाणे तिथे पाच मिनिटं थांबून पुढे असलेल्या उंबरमाळी कॅबीन पर्यंत पंधरा किलोमीटर वेगाने गाडी नेत आहे, अशी सूचना वॉकी टॉकीवरून मागे गार्डला देऊन त्याच्याकडून ऑल राईट ऐकून गाडी सुरू केली. संथ गतीने गाडी उंबरमाळी कॅबीन पर्यंत पोहोचली. तेथील सिग्नल हिरवा होता, परंतु मागील सिग्नल लाल स्वरूपात क्रॉस केला असल्याने मी तशी माहिती देण्यास असिस्टंटला कॅबीनवर पाठविले आणि इकडे समोरील सिग्नल लाल झाला.

			पुढे कॅबीन इनचार्जने जे सांगितले ते ऐकून मी नखशिखांत हादरलो. गँगमनने नुकतीच माहिती आणली होती की पुढे मुसळधार पावसामुळे दोन तीनशे मीटर ट्रॅक वाहून गेला आहे व दोन्ही रूळ वाकडे तिकडे झाले आहेत. ते ऐकून मी मनातल्या मनात गजानन महाराजांचे आभार मानले. कधीही लाल न राहणारा तो आय बी सिग्नल लाल होता. मी नियमाचं पालन केलं आणि महाराजांची कृपा की तो उंबरमाळी कॅबीन जवळील लाल झालेला सिग्नल आमच्या पुढील जीवनासाठी ‘हिरवा’ ठरला!. आता वरील दोन अनुभवांच्या तुलनेत जुना पण आठवणीत आजही एकदम ताजा असा एक अनुभव सांगतो. इ.स. १९९३ च्या नोव्हेंबर महिन्यातील ही घटना आहे. आमची सौ. तेव्हा बाबांची पोथी वाचीत होती, सेवा करीत होती. माझी सेवा मात्र शेगांवची वार्षिक वारी आणि घरातून निघताना व गाडी सुरू करताना महाराजांचं हमखास स्मरण, अशा स्वरूपाची होती.

			एका रात्री मी मुंबई-टिटवाळा लोकल घेऊन टिटवाळा येथे पोहोचलो. तेव्हा रात्रीचे साडेबारा वाजले होते. फलाट नंबर दोनवर गाडी घेतली होती. ती शेवटची लोकल असल्याने सर्व प्रवासी उतरून गेल्यावर गाडीत मी व गार्ड असे दोघंच होतो. ती गाडी तेथून लगेच मुंबईकडे न्यायची होती. त्या फलाटावर मुंबईच्या दिशेने थोडा उतार असल्याने गाडी आपोआप रोलडाऊन होते,म्हणून तिथे मागे पुढे दोन्ही कॅबमधे हॅन्ड ब्रेक लावावा लागतो. त्याप्रमाणे ब्रेक लावून मी आणि गार्ड आम्ही आमच्या दिशा बदलल्या. मी पुढे व गार्ड मागील बाजूस येण्यासाठी निघालो. मधे मला गार्ड म्हणाले ‘साहेब वाटेत आंबिवलीला चहा पिऊ’. त्याप्रमाणे मी टिटवाळा स्टेशन मास्तरला आंबिवलीला फोन करून आमच्यासाठी चहा तयार ठेवण्यास सांगितले. आता स्टेशनवर सामसूम झाले होते. कुणीही नव्हते.

			पूर्ण गाडीत मागे गार्ड अन् ड्राइव्हर मी!. मी मोटरमन कॅबमधे जाऊन माझं रेल्वेचं काम सुरू केलं. हॅन्ड ब्रेक खोलणे, डेस्टीनेशन बोर्ड बघणे, हेड लाईट पहाणे वगैरे. इतक्यात तिथे अंदाजे साडे पाच फूट उंचीची एक व्यक्ती, अंगात पांढरी पॅन्ट पांढरा शर्ट परिधान केलेली , येऊन मला विचारू लागली ‘आम्ही आत येऊ का?’ मी म्हटलं, इधर आनेकी परमिशन नही है, पुरी गाडी खाली है आप पिछे जाइए. असं म्हणून मी सीटवर बसून सिग्नल मिळण्याची वाट पाहू लागलो. तोच पुन्हा माझ्या कानावर आवाज आला, ‘आम्ही आत येऊ का?’ यावेळी मात्र मी त्यांना ‘या’ म्हटलं. ते, माझ्या बाजूला येऊन उभे राहिले. गाडी चालू करते वेळी मी समोर असलेल्या महाराजांच्या फोटोला हात लावून स्मरण करतो. त्यानी मला विचारलं, आपण बाबांचे भक्त का? मी हो म्हटलं. पुढे म्हणाले, पुढील स्टेशनवर उतरून आम्ही देखील शेगांवलाच जाणार! ते ऐकून मी त्यांना म्हटलं, शेगांवला श्रीराम सीता यांच्या सुंदर मूर्ती आहेत. खाली तळघरात श्री बाबांचे समाधी मंदिर आहे. तिथे माझे सव्वापाच रूपये द्या. असं म्हणून मी पैशाचं पाकीट उघडलं तर पाकिटात बरोब्बर पाच रुपये चार आणेच होते. मला आश्‍चर्य वाटलं, मी पुटपुटलो, आज ही पैसे ठेवायला विसरली वाटतं ?

			मी गाडी चालू करण्याकरिता गार्डला दोन बीट (घंटा) दिल्या. गार्डकडून गाडी सुरू करण्याची सूचना आल्यावर गाडी चालू केली. मी त्यांना म्हटलं, पुढील स्टेशनवर आपण चहा घेऊ! त्यावर ते म्हणाले, पण तुमच्याकडे तर पैसे नाहीत. मी म्हटलं नेहमीचा माणूस आहे, पैसे पुढे देता येतील. त्यावर म्हणाले, असं का? चहा घ्यायचा का? बघू! आंबिवलीला मी लोकल थांब्याजवळ मी गाडी उभी केली. समोरच कॅन्टीन होतं. मी चहाचं विचारलं, त्यावर कॅन्टीनवाला म्हणाला आज दूध नाही, त्यामुळे चहा मिळणार नाही. त्यामुळे मी गार्डला पुढे न येण्याची सूचना करून, मोटरमन ड्राईव्हिंग सीटचे फोल्डींग उचलून त्यांना खाली उतरण्याची सोय करून दिली व सव्वापाच रुपये महाराजांसमोर ठेवून, बाबांचा आशिर्वाद माझ्यासाठी मागा, माझं नाव रत्नपारखी असं सांगितलं.

			सवयीप्रमाणे मी समोर बघितलं व गाडी चालू केली, पाच एक फूट पुढे जात नाही तोवर मी परत प्लॅटफॉर्मकडे पाहिलं तर ती व्यक्ती क्षणार्धात गायब झाली. मी ताबडतोब ब्रेक लावून गाडी उभी केली व खाली उतरून मागील दोन डबे पाहिले, चहावाल्याला विचारलं, दुसरीकडचा प्लॅटफॉर्म बघितला. रात्री दीडचा सुमार होता. स्टेशनवर अन्य कुणी नव्हतच, मला ते कुठेही दिसले नाहीत. डोक्यात अनेक प्रश्‍न ठेवून मी गाडी चालू केली. दुसरे दिवशी माझी बान्द्रा लोकलवर ड्यूटी होती. मी सकाळी नाश्ता केला तेव्हा पैसे देण्यासाठी पाकिट उघडलं तर ते पूर्ण भरलेलं होतं. मला आश्‍चर्य वाटलं. पण त्याहीपेक्षा आश्‍चर्याचा धक्का मला पंधरा दिवसांनी बसला. माझ्या पत्त्यावर शेगांवहून प्रसादाचं पाकीट आलं. सव्वा पाच रुपयांची अभिषेकाची पावती आणि भक्त क्रमांक देणारं पत्र ( क्रमांक १३२०४१) मला प्राप्त झालं. पण मी तर माझा पत्ता त्यांना सांगितलाच नव्हता! सारच कसं गूढ होतं. माझ्या कल्पनेच्या बाहेरचं होतं. मी अत्यानंदाने ती अभिषेकाची पावती कपाळाला लावली आणि महाराजांचं स्मरण केलं.... श्री गजानन! जय गजानन! श्री गजानन! जय गजानन!

			श्री. विनायक रत्नपारखी, डोंबिवली. ९१ ३७८ ०३ ६८४

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९४ - भक्त वत्सल करूणाघन, समर्थ सद्गुरु संत गजानन - सौ. नर्मदा संजय ढवळे, नागपूर

			जय गजानन! आयुष्यात संकटाची चाहूल लागणे, प्रत्यक्ष संकट येणे आणि संकट येऊन गेल्यानंतर त्या परिस्थितीतून बाहेर येऊन समर्थपणे उभे राहणे, अशा सर्व प्रसंगात जर सद्गुरूंचा कृपाशिर्वाद आपल्या पाठीशी असेल तर त्या प्रसंगाला आपण धैर्याने सामोरे जाऊ शकतो . मी सौ. नर्मदा संजय ढवळे. माझ्या आयुष्यात समर्थ सद्गुरू श्री गजानन महाराजांच्या भक्तीचा उदय झाला तो क्षण मी खूप भाग्याचा समजते. आयुष्यात कुठलीही गोष्ट घडून यायला काहीतरी निमित्त होत असतं. इ.स. १९९८ ची गोष्ट असेल, तेव्हा आमच्याकडे चोरी झाली. अशा प्रसंगात माणसाचं मन स्वाभाविकपणे अस्वस्थ होतं. तसं ते माझंही झालं. आमच्या शेजारच्या बाईंनी त्याप्रसंगी मला सुचविलं की रेशीमबाग येथील गजानन महाराज मंदिरात आपण श्री चंद्रशेखर वर्‍हाडपांडे (कमलासुत) यांना भेटू .त्याप्रमाणे आम्ही त्यांना भेटलो, तेव्हा त्यांच्याशी झालेल्या बोलण्यातून मनाला समाधान झालं आणि मी गजानन महाराजांची भक्ती करू लागले. कमलासुतांचं म्हणणं असं की, चोरी झाली तर ती महाराजांची इच्छा! महाराजांची इच्छा असेल तर आहे त्यापेक्षा दुप्पट देतील! त्यांच्या या वाक्याने मला खूप धीर आला. तिथून मी रेशीमबाग गजानन महाराज मंदिरातील नियमित उपासक झाले. आमच्या घरापासून मंदिर बारा पंधरा किलोमीटर आहे. पण तरीही गुरुवार, प्रकटदिन, ऋषीपंचमीला माझी नियमित हजेरी लागू लागली आणि माझं गजानन विजयचं पारायणही सुरू झालं.

			काही वर्षांपूर्वी मी सकाळी सात वाजता गुरुवारचा अभिषेक करावा म्हणून मंदिरात पोहोचले. अभिषेक झाला. दर्शन घेऊन तिथे काहीवेळ थांबून साधारण साडेदहा पाऊणेअकराच्या सुमारास मी माझ्या स्कुटीवरून घरी येत होते. वाडी पोलीस स्टेशन पर्यंत मी पोहोचले होते. माझ्या गाडीची स्पीड फार नव्हती. गाडी माझ्या नियंत्रणात होती पण अचानक एक बाईकस्वार डबलसीट समोरून मला आडवा आला आणि मी पडले. भर रहदारीच्या रस्त्यावर गाडीला ब्रेक लावण्याचीही संधी मिळाली नाही. त्यामुळे जोरात ठोस होऊन मी खाली रस्त्यावर पडले. हेल्मेट तुटलं माझी स्कुटी बाजुला रस्त्याच्या कडेला सरकली, पण स्कुटीचं म्हणावं असं काहीच नुकसान झालं नाही. पण त्याच क्षणी समोरून एक भरधाव ट्रक मला माझ्या दिशेनं येताना दिसला. मी नकळत रस्त्यावर झोपले. त्या काही क्षणात मला वाटून गेलं की, माझ्या शरीराचा चेंदामेंदा होणार, माझा मेंदू बाहेर येणार, काही क्षणात तो ट्रक पुढे निघून गेला. मला काहीही झालं नाही. मी उठून उभी राहिले, आजूबाजूचे लोक आश्‍चर्याने माझ्याकडे पहात राहिले. मी उभी राहिले तेव्हा असं जाणवलं की कुणी उंचापुरा माणूस माझ्या डोक्यावर हात ठेवून मला धीर देत म्हणत होता, सांभाळ स्वतःला. सतत स्मरण करीत रहा! ते ऐकून मी मनात महाराजांचे आभार मानले आणि घराकडे निघाले. घरी आल्यावर ती घटना, तो अपघात आठवून मला थंडी वाजून ताप भरला पण दोन चार दिवसात सद्गुरूंच्या आशीर्वादाने सर्व काही ठीक झाले.

			त्या दिवशी मी जेव्हा महाराजांसमोर हात जोडून उभी झाले, तेव्हा मला पूर्वी मंदिरात झालेलं बोलणं आठवलं. सोबतच मला हेही आठवलं की तेव्हा मी एकवीस दिवस मंत्रजप केला होता. आज मला लक्षात येत होतं की मंत्रजपाचा संबंध चोरी सापडणे वगैरे क्षुल्लक कारणाशी जोडणे योग्य नव्हे. त्याच नामस्मरणाने मला आज संकटात उभे राहण्याची शक्ती प्राप्त झाली होती. या शिवाय त्या दिवशी मंदिरात एक विषय असाही आला होता, कमलासुत बोलले होते. ‘तुमच्याकडे बाळकृष्ण जन्माला येईल!’ तुम्हाला मोठी मुलगी आहेच तिला भाऊ होईल. २० जुलै २००० ला मला मुलगा झाला, त्याचं नाव मी राजराजेश्‍वर ठेवलं. राजराजेश्‍वर विषयीही एक विलक्षण अनुभव गजानन महाराजांनी माझ्या स्मरणात नित्याकरीता नोंदवून ठेवला आहे.

			आमचा राजेश्‍वर दिसायला गोंडस, अंगात भरलेला. कुणीही लोभानं उचलून घ्यावा असा होता. पण तीन वर्षांचा झाला तरी बोलत नव्हता. वरून त्याची तब्येत सारखी बिघडू लागली. माझ्या असं लक्षात आलं की दर महिन्यात अमावस्येच्या आसपास त्याची तब्येत बिघडते आहे. उलट्या, जुलाब वगैरे त्रास त्याला हमखास होतोय. मग खूप प्रकारचे उपाय झालेत. अगदी दोरे, धुपारे, तावीज पासून वेगवेगळे उपाय झाले, पण तब्येतीला आराम नव्हता. त्याच्या या तब्येतीमुळे आम्ही चिंताग्रस्त झालो. मग एक दिवस डोक्यात विचार आला, आता हे सर्व गजानन बाबांवर सोपवावं. गजानन विजय ग्रंथात मी वाचलं होतं..... दशमी एकादशी द्वादशीला । हा ग्रंथ जो वाची भला । अनुपम येईल भाग्य त्याला । श्री गजानन कृपेने । गुरूपुष्य योगावरी । जो याचे पारायण करी । बसून एक्या आसनावरी । राहुनिया शुचिर्भूत । त्याच्या अवघ्या मनकामना । खचित होतील पूर्ण जाणा ।..... मग आम्हा दोघा नवरा बायकोनी ठरविलं की, महाराजांजवळ बसून ‘गजानन विजय’ पारायण करावं. आता मला नेमका महिना आठवत नाही, इ. स. २००४ चा तो ‘गुरूपुष्यामृत’ योग होता. गुरूपुष्यामृताला सकाळी पारायणाला बसावं या हेतूने आम्ही बुधवारी रात्रीच शेगांवला पोहोचलो. मंदिराच्या पश्‍चिम दरवाज्याजवळ यांची मावशी ‘दिंडोकार’ म्हणून राहते, पोथीत दिंडोकार म्हणून जो उल्लेख आहे त्याच कुटुंबातील हे! माझे मावस सासरे महाराजांच्या मंदिरात फार पुर्वीपासून सेवेत होते, तेव्हाच त्यांची चाळीस वर्षांहून जास्त सेवा झाली होती. त्यांचा मुलगा गणेश दिंडोकार जो आज महाराजांच्या मूर्तीजवळ सेवेत आहे, तो त्यावेळी लहान होता. आम्ही त्यांच्याकडेच उतरलो.

			त्यादिवशी सकाळीच आम्ही गादीच्या तिथे, महाराजांचा अभिषेक पाहिला अन् सकाळीच महाराजांसमोर पारायणाला बसलो. लहान राजराजेश्‍वर कडे लक्ष देण्यासाठी त्याची मोठी बहीण, ती तेव्हा दहा अकरा वर्षांची होती आणि मावस दीर ‘गणेश’ या दोघांना सांगितलं. बाहेर वर्‍हांडा आहे तिथे ते तिघं खेळत होते आणि आमचं पारायण सुरू झालं. आमचे पाच सहा अध्याय झाले असतील, मुलगी आणि गणेश सांगत आले. ‘राजेश्‍वर कुठे दिसत नाही’. आम्ही ते ऐकून किंचित अस्वस्थ झालो. असं म्हणतात पारायणात शक्यतो मधे बोलू नये. मी काहीच बोलले नाही. यांनी त्यांना म्हटलं ‘शोधा त्याला पुन्हा, असेल तो इथेच !’ आमचं वाचन पुढे सुरू झालं, मात्र नवव्या अध्यायात ते पुन्हा येऊन सांगू लागले. ‘राजेश्‍वर कुठेच दिसत नाही’ ते ऐकून हे उठू लागले. मी त्यांना हात धरून उठू नका म्हणून खुणावलं. मात्र यावेळी मी महाराजांकडे पाहून दोन शब्द बोलण्याची अनुमती घेतली, यांना म्हटलं, ‘इथे आपण पारायणात प्रत्यक्ष महाराजांसमोर बसलो आहोत. अर्ध्यावर उठू नये, आज गुरूपुष्यामृत! महाराज जर खरंच अजूनही असतील इथे, व ग्रंथात म्हटलेलं सत्य आहे तर ते स्वतः आणून देतील मुलाला. सोडा त्यांच्यावर सर्व व बसा पारायणाला बघू महाराजांचं सत्य!’ एवढं म्हणून मी महाराजांना नमस्कार करून स्वतःला पारायणात झोकून दिलं. हे पण चलबिचल करीत कसेतरी वाचायला बसले.

			माझा विसावा अध्याय सुरु झाला. मी तल्लीनतेने वाचू लागले.....असो समाधिस्त झाल्यावर । श्री गजानन साधुवर । म्हणू लागले नारीनर । आता काय या शेगांवी ।..... त्या ओव्या वाचता वाचता माझे डोळे भरून आले, माझ्या मातृ ह्रदयात भाव दाटून आले. आता मी वाचू लागले..... ऐसे कित्येक बोलती । परी ती असे साच भ्रांती । महाराजांची दिव्य ज्योती । अदृश्य आहे तेच ठाया ।..... मी खाली बघून वाचत होते आणि मला जाणवलं कुणीतरी समोर आहे, मी समोर बघितलं. एक उंच, पांढरे शुभ्र वस्त्र धारण केलेला, कपाळावर लालभडक कुंकवाचा टिळा लावलेला, तेजस्वी माणूस समोर उभा होता. मला म्हणाला, ‘हा घे बाई तुझा मुलगा, रेल्वे स्टेशनवर दिसला. आता राहील तुझ्याजवळ, सांभाळ!’ मुलगा ठेवून तो माणूस मागील दाराकडे, जिथून आपण पारायण गृहात प्रवेश करतो तिकडे गेला आणि दिसेनासा झाला. ह्यांना आणि बाजुच्यांना मुलगा आलेला कळला, दिसला. पण बाकी ते कुणाला पाहू शकले नाही.

			आम्ही एकविसावा अध्याय पूर्ण करून आरती केली. पारायणकर्त्यांना जागेवरच प्रसाद मिळायचा तसा प्रसाद आम्हालाही मिळाला. नंतर मावस सासरे हे सर्व ऐकून पाणावलेल्या डोळ्यांनी म्हणाले, ‘मी इतक्या वर्षांपासून इथे ड्युटी करतो आहे पण एकदाही मला दर्शन झालं नाही. ते दुसरा तिसरा कुणी नसून गजानन महाराजच होते. ओळखता नाही आलं बाई तुला’. तेव्हापासून दर महिन्यात अजूनही मी शेगांवला पारायण करते तेव्हा राजेश्‍वर बोलावा म्हणून केलं, आता तो बोलू लागला म्हणून करते. त्याच जागी बसते. जागा रिकामी नसेल तर वाट पाहते. तिथेच पहिल्या रांगेत, विठ्ठल- रखुमाईच्या समोर! बाजूला कलश, दिवा, अगरबत्ती सर्व असतं. पारायण होत असतं. महाराज प्रत्यक्ष दिसले नाहीत तरीही त्यांचं अस्तित्व सभोवताली जाणवत असतं आणि मनात खोलवर कुठेतरी आपोआप स्मरण होत असतं.... श्री गजानन! जय गजानन! श्री गजानन! जय गजानन!

			सौ. नर्मदा संजय ढवळे, डिफेन्स गेट, अमरावती रोड, वाडी, नागपूर. ७२ ४९८ ९५ ६४८

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९५ - ईश्‍वरी सत्ता अगाध सत्य - श्री. राजेन्द्र दहीकर, नागपूर

			जय गजानन! दवाखान्यात मला मृत समजण्यात आलं. गजानन महाराजांनी मला जिवंत ठेवलं! मी तीन दिवस बेशुद्ध होतो. मला महाराजांनी शुद्धीवर आणलं! मी दीड पावणेदोन वर्ष अंथरुणावर होतो. गजानन महाराजांच्या कृपेने मी हिंडता फिरता झालो. माझ्यावर आठ दहा शस्त्रक्रिया झाल्यात, त्यातील पाच सहा चुकीच्या झाल्यात. महाराजांनी योग्य डॉक्टरांकडून त्या नीट करवून घेतल्या! माझ्या मिळकतीचा मार्ग फारसा ठीक नव्हता. मला महाराजांनी योग्य मार्गावर आणून सन्नितीचा पैसा गाठीशी बांधून दिला! अशा त्या समर्थ सद्गुरू श्री गजानन महाराजांना मी मनापासून वंदन करतो!. आयुष्यातील गेली कित्येक वर्षं मी अगदी नियमाने गजानन विजय ग्रंथाचा एक अध्याय रोज वाचीत आलो आहे. त्यात कुठल्याही कारणाने खंड पडणे मला मंजूर नाही. खंड पडत असेल तर तो दिवस माझा नाही. असे माझे नसलेले काही दिवस माझ्या आयुष्यात उगवले खरे पण तो माझ्या कर्माचा भोग होता. त्याही काळात त्या माऊलीनं माझं रक्षण केलं! कदाचित ती कथा गजानन भक्तांना सांगण्यासाठी मला जिवंत ठेवलं. तीच ही कथा!

			मला आठवतं, तेव्हा नागपूर -उमरेड रोडवर पुढे कोंडाकोसरा नावाचं गाव आहे. तिथे मला तेव्हा नोकरीच्या निमित्ताने रोज जावं लागत होतं. वेगवेगळ्या ठिकाणी नोकरी करणार्‍या आम्ही काही लोकांनी जाण्यायेण्यासाठी एक गाडी ठरविली होती. सगळे मिळून त्या गाडीनं येणं जाणं करीत होतो. इ.स. २००४ च्या जून महिन्यातील ती ९ तारीख होती. आम्ही सात आठ लोक १२४५ नंबरच्या टाटा सुमो गाडीनं तिकडे निघालो. वाटेत पाचगांव फाट्याजवळ विरुद्ध दिशेने येणार्‍या एका ट्रकने आमच्या सुमोला उजव्या बाजूने जबरदस्त धडक दिली. गाडीचा अक्षरशः चुराडा झाला. अपघात फार भीषण होता. गाडी कापून आम्हाला बाहेर काढावं लागलं. पाच सहा लोक ऑन दी स्पॉट गेले. गाडीतील सर्वांना ‘नागपूर मेडीकल’ मधे आणण्यात आले. कुणी मदत करणे तर दूर पण समाज कंटकांनी अंगावरील गोफ, साखळी, पैशाचं पाकीट सगळं चोरून नेलं. माझा उजवा खांदा निखळून हातावर खूप सूज आली. त्यामुळे त्या हातातील अंगठी काढता आली नाही. अपघाताची बातमी ज्याच्या त्याच्या घरी पोहोचली आणि थोड्याच वेळात अ‍ॅम्ब्युलन्स मेडीकल हॉस्पिटलमधे ! डॉक्टरांनी पाच सहा प्रेतं सरळ बाजूला काढून ठेवली. त्यात माझंही प्रेत होतं! हो माझं प्रेत! त्या दिवशी मी थोडा वेळ ‘प्रेताचं आयुष्य’ जगलो. मला मृत समजण्यात आलं.

			अपघाताची बातमी घरी समजली तेव्हा माझ्या वडिलांनी माझे मित्र नगरसेवक गजानन तांबोळी आणि माझे लहान साडू नरेंद्र भांडारकर यांना फोन केल्यावर, दोघंही हॉस्पिटलला पोहोचले. गजानन तांबोळी गजानन महाराजांचे परम भक्त! महाराजांच्या कृपाशिर्वादाने त्यांचा जन्म. म्हणून त्यांचं नाव ‘गजानन’ त्या दिवशी शब्दशः गजानन माऊली लेकरासाठी धावली. गजाननाला हॉस्पिटलमधे अंगठीमुळे माझा हात ओळखता आला. त्याला हातात थोडी हालचाल जाणवली, त्यानं तडफेनं डॉक्टरांना ते लक्षात आणून दिलं. थोडी वादावादी झाली पण तातडीनं माझं प्रेत स्ट्रेचरवर घेण्यात आलं. तिथेच सलाईन लावून धावपळ सुरू झाली. आता ते प्रेत नव्हतं. तो मी होतो! पण संपूर्ण बेशुद्धावस्थेत!. दोन दिवस मी बेशुद्धावस्थेतच होतो. पत्नी ‘रुचिरा’ महाराजांना एक सारखी प्रार्थना करीत होती. तिला कुणीतरी सुचविलं, झालं ते फारच भयंकर झालं आहे. हे सर्व वातावरण, ही सर्व घटना आणि सद्य परिस्थिती पाहून असं वाटतंय की ‘यांच्यावरून दही भात उतरवून, तो अपघात झाला त्या ठिकाणी टाकून दे’ हिनं ते ऐकलं. योगायोग की काय कोण जाणे? दुसरे दिवशी सकाळी घटनेच्या ठिकाणी तो दहीभात टाकला. इतक्यात एक काळं कुत्रं तिथे आलं त्यानं तो भात खाल्ला. काही मिनिटातच एक भरधाव मेटॅडोर समोरून येत होती, तिनं त्या कुत्र्याला उडवलं. झाल्या घटनेविषयी सर्वांनाच वाईट वाटलं. योगायोगाने त्याच दुपारी मी शुद्धीवर आलो. या विश्‍वात सभोवताली घडणार्‍या घटनांचं विश्‍लेषण करण्याची ताकद आपल्याजवळ नाही हेच खरं! शुद्धीवर येता येता कुणीतरी माझ्या कानात स्पष्टपणे बोललं ‘तुला परत यायचं आहे, तुला काही करायचं आहे!’

			मी शुद्धीवर आल्यानंतर सर्व संबंधितांनी मला एका खाजगी रुग्णालयात हालविण्याचा निर्णय घेतला. त्या दवाखान्यात पुढील तपासणी सुरू झाली. त्यातून निदान झालं की, माझा उजवा खांदा गेलाय. दोन्ही हात, दोन्ही पाय तुटले आहेत. शरीरात छोटे मोठे सहाशे फ्रॅक्चर्स आहेत. निदान आठ दहा ऑपरेशन्स करावे लागणार आहेत. ते सर्व ऐकून रुचिरानं गजानन महाराजांना तिथेच नवस केला. ‘हे गजानन बाबा, जोपर्यंत मिस्टर स्वतःच्या पायावर चालून तुझ्या दर्शनाला शेगांव इथे उभे राहू शकत नाही, तोपर्यंत कोणत्याही नातेवाईकांकडे जाणार नाही अन् नोकरी अथवा अपरिहार्य कारणाशिवाय घराबाहेर पडणार नाही!’. त्यानंतर माझ्यावर आठदहा शस्त्रक्रिया झाल्यात, शरीरात आठ रॉड टाकण्यात आलेत. दवाखान्यातून सुटी झाली तेव्हा मी आग्रहानी म्हटलं की अ‍ॅम्ब्युलन्स प्रथम भक्तीकुंज आश्रम, चिखली लेआऊट येथील गजानन महाराज मंदिरात जाईल, तिथे मी मान वर करून महाराजांचं दर्शन घेईन नंतरच घरी जाईन. त्याप्रमाणे खरोखरच प्रथम मंदिराच्या दारात व नंतर मी घरी पोहोचलो. पण माझ्या हालचाली बंद होत्या. मी गादीवरच नियमानं पारायण करीत होतो. महाराजांजवळ रडत होतो. एक दिवस माझे मित्र विनायक जोशी यांनी सुचविलं, नागपूरातील सुप्रसिद्ध अस्थिरोग तज्ञ डॉ. सतीश काळे यांना दाखव!

			डॉ. सतीश काळे यांनी नव्यानं एक्सरे काढले. त्यांच्या मते पाच रॉड चुकीचे टाकले होते. त्यांनी पुन्हा पाच शस्त्रक्रिया केल्या, रॉड बदलले. डॉ. अभिजीत देव यांच्या दवाखान्यात या शस्त्रक्रिया झाल्यात. जवळपास दोन वर्षे मी बेडवर होतो. पण पुढे महाराजांच्या कृपेने खरोखरच आश्‍चर्य घडलं. डॉ. काळेंच्या प्रयत्नांना यश आलं. मी उभा झालो. मी चालू लागलो. या काळात मला मानसिक आधार देण्यात गजानन महाराजांच्या प्रेरणेने माझे स्नेही बबनराव भुयारकर यांची भूमिका महत्त्वाची ठरली. अडीच वर्षांनंतर खाजगी गाडी करून नवसपूर्तीसाठी आम्ही सहकुटुंब शेगांव मंदिराच्या परिसरात पोहोचलो. मी जेमतेम चालू लागलो होतो. त्या दिवशी मंदिरात दर्शनासाठी मोठी लाईन होती. त्यामुळे घरच्या मंडळींना म्हटलं, तुम्ही दर्शन घ्या, मी कार्यालयात एका खुर्चीवर बसून राहतो. मी बराच वेळ खुर्चीवर बसून होतो. साधारण तास सव्वातास झाला असेल. कुणीतरी माझ्याजवळ येऊन माझी चौकशी केली. मला विचारलं, तुम्ही इथे का बसलात? मी त्यांना माझी हकीकत कथन केली. तेव्हा त्यांनी बाकी सेवेकरी बोलवून माझी दर्शनाची सोय केली. मला सरळ महाराजांसमोर उभं करण्यात आलं. त्या दिवशी महाराजांची योजना पाहून मी थक्क झालो. माझं पूर्ण कुटुंब आणि मी एकाच वेळी आम्ही महाराजांच्या समोर होतो.

			त्यावेळी मी महाराजांसमोर खूप रडलो. सतत एकच प्रश्‍न विचारत राहिलो, माझं काय चुकलं? माझं काय चुकलं? मागील काही महिन्यांपासून माझ्या मनात एक विचार डोकावत होता की आमच्या अयोध्यानगर येथील साई मंदिरात एका जागेला आम्ही, ‘द्वारकामाई’ नाव दिलं आहे, तिथे गजानन महाराजांची मूर्ती असावी. त्यावेळी मी महाराजांना मूर्तीरुपात तिथे येण्याचं आमंत्रण दिलं!. माझं काय चुकलं? या प्रश्‍नाच्या उत्तरात माझंच सुप्त मन मला म्हणू लागलं ‘तुझ्या या पुर्वीच्या आयुष्यात तू अशी बरीच कमाई केली आहे की जिला नैतिक पाठबळ असू शकत नाही!’. माझ्या सुप्त मनातील ही भावना खरी असावी, कारण आयुष्यातील या घटनेनं माझी मिळकत बरीच कमी झाली पण तेव्हा दोन पैसे जास्त कमावूनही जे समाधान दूर होतं, आज पैसा तुलनेत कमी पण त्यामागे नैतिक पाठबळ असल्याने समाधान फार जास्त आहे. आज मला उजवा खांदा नाही पण मला माझा हात पूर्ण वर उचलता येतो. डॉ. काळेंनी तेव्हा मला सल्ला दिला होता. ज्या देवावर तुझी श्रद्धा आहे त्याच्या मंदिरात घंटी वाजविण्याचा प्रयत्न कर! तो सल्ला कामी आला.

			आज अयोध्यानगरातील त्या द्वारकामाईत गजानन महाराजांची मूर्ती आहे. त्या दिवशी शेगांवला महाराजांनी आमंत्रण स्वीकारल्याची ती साक्ष आहे. माझ्या शरीरात आज आठ रॉड आहेत. माझं नाव आहे राजेन्द्र दहीकर. अपघातापूर्वीचा राजेन्द्र आणि आजचा राजेन्द्र या दोघांमधे खूप अंतर आहे. आज शरीर कमजोर जरूर आहे, पण या पुनर्जन्मात महाराजांच्या कृपेमुळे कदाचित मन पूर्वीपेक्षा निर्मळ झालं आहे. त्यामुळे या सर्व अनुभवांचा स्पर्श मनाला जेव्हा केव्हा होतो तेव्हा लगेच तिथे तरंग उठतात.... श्री गजानन! जय गजानन! श्री गजानन! जय गजानन!

			श्री. राजेन्द्र दहीकर, नागपूर. ७७ ०९३ ७९ ०००

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९६ - गजानन महाराजांची वात्सल्य दृष्टी - श्री. श्रीकांत देशपांडे, नागपूर

			जय गजानन! मी कुठेतरी वाचलं आहे, कधी तरी ऐकलं आहे की, भक्तीमार्गात भक्तांनी संतांना, सद्गुरूंना मनापासून हाक मारली की सद्गुरू हाकेला धावतात. भक्त योग्य दिशेने दोन पाऊले समोर झाला की सद्गुरू त्याच्या दिशेने दहा पाऊले सामोरे येतात. आपण गजानन महाराजांचे भक्त जमेल तशी शेगांवची वारी करीत असतो. शक्य होईल तेव्हा गजानन विजयचं पारायण करीत असतो. आज आपण शेगांवला भक्तांची खूप गर्दी झाल्याचं बघतो. पण फार पूर्वी तिथे एवढी गर्दी नव्हती. शेगांव फारसं माहिती नव्हतं. गजानन विजय ग्रंथाचाही तेवढ्या मोठ्या प्रमाणावर परिचय नव्हता. अशा वेळी महाराजांनी स्वतः वेगवेगळ्या रुपात भक्तांना अनुभव देऊन, तर कधी शेगांव संस्थानला योग्य कार्यपद्धतीत बांधून, त्या माध्यमातून भक्तांना मार्गदर्शन केल्याचं जाणवतं! याच अर्थाच्या तीन वेगवेगळ्या गोष्टी मला आज तुम्हाला सांगायच्या आहेत.

			सौ. मीनाआजी दाते तेव्हा नागपूरला महाल भागात राहत असत. त्यांचे यजमान श्री देवीदास दाते हे नागपूर सुधार प्रन्यास मध्ये अभियंता म्हणून कार्यरत होते. हा त्यांचा अनुभव इ.स. १९७१ मधील आहे. दाते आजोबांची गजानन महाराजांवर खूप श्रद्धा, ते नियमानं रोज गजानन विजयाचा एक अध्याय वाचीत असत आणि दरमहा एकदा तरी त्यांची शेगांव वारी ठरली होती. त्या काळात शेगांवला हार पेढ्यांची दुकानं फारशी नव्हती. त्यामुळे ते नागपूरहून निघतानाच हार पेढे घेऊन जात असत. त्याकाळी रात्रीच्या गाडीनं नागपूरहून निघायचं अन् शेगांवला सकाळी पोहोचायचं. वेळेवर तिकिट काढलं की प्रवास सुरु! एके दिवशी सकाळी दाते आजोबांनी घरी सांगितलं की ‘मी आज रात्री शेगांवला जाणार!’ असं सांगून दाते आजोबा ऑफिसला गेले, इकडे आजींनी घरी हार पेढे आणून ठेवले. पण त्या दिवशी ऑफिसमध्ये महत्वाची मिटींग आणि अन्य कामाचा व्याप, यामुळे दाते आजोबा घरी वेळेवर परतू शकले नाहीत. गाडीची वेळ निघून गेली, घरी येण्यास त्यांना बराच उशीर झाला. मग दुसरे दिवशी दाते आजींनी घरच्या फोटोला हार घालून नैवेद्य दाखविला. दुसरे दिवशी दुपारी दाते आजी आणि त्यांच्या सासूबाई दोघी घरी होत्या. दुपारी बारा वाजताची वेळ. त्या जेवणाची तयारी करीतच होत्या, तितक्यात त्यांच्या दारात एक लहान बटू अंगात अर्धी चड्डी, उघडा, कपाळावर कुंकवाचा टिळा,चेहर्‍यावर तेज, उभा राहिला. त्यानं आवाज दिला! भिक्षां देही! इतक्या वर्षांत त्यांनी कधी माधुकरी मागणारा कुणी पाहिला नव्हता. आजींनी त्याला आत बोलावलं. आदरानं जेवायला वाढलं, दक्षिणा दिली. तो तृप्त मनानं जायला निघाला. निरोप घेताना म्हणाला, ‘आई तुझे यजमान शेगांवला आले नाहीत. महाराज वाट पाहत होते!’ ते ऐकून आजींचे डोळे टचकन पाणावले. आजींनी पदर डोळ्याकडे नेला, डोळे पुसेपर्यंत तो निघून गेला होता. रात्री घरी आल्यावर हे सर्व कळताच, त्याच रात्री दाते आजोबा शेगांव दर्शनासाठी निघाले. त्या शेगांव वारीचा त्यांचा आनंद जणू महाराजांनी आपल्याला बोलाविले आहे या कल्पनेने द्विगुणित झाला होता.

			दुसरी गोष्ट आहे औरंगाबाद जिल्ह्यातील वरूड या एका अगदी लहान गावात श्री लक्ष्मीकांत बेन्द्रे यांना इ. स. १९७६ ला आलेल्या अनुभवाची. तेव्हा ते दहावी वर्गात ‘मॅट्रीक’ परीक्षा देणार होते. श्री बेन्द्रे यांची आर्थिक परिस्थिती हलाखीची म्हणावी अशीच होती. त्यांना आप्त स्वकीयांकडून ऐकल्यामुळे गजानन महाराजांविषयी थोडीफार माहिती होती. त्यांच्या मनात तीव्र इच्छा झाली की आपण गजानन विजय ग्रंथ वाचावा. पण घरात महाराजांचा एक जुना फोटो होता, याशिवाय अन्य काही साहित्य नव्हतं. कसं असणार? एकतर गाव लहान, शिवाय त्यावेळी या सर्व गोष्टींचा एवढा प्रसार झाला नव्हता. स्वाभाविकपणेच त्यांना गजानन विजय वाचनाची इच्छा मनातच जिरवून टाकावी लागली. ते त्या फोटोसमोर महाराजांना प्रार्थना करू लागले. डोळ्यात पाणी आणून विनविते झाले. महाराज माझं मन तुम्ही जाणता. परीक्षेतील यश हा सुप्त हेतू असला तरी प्रामाणिकपणे मी पारायण करावं असं वाटत होतं, शेगांवला समाधी दर्शन व्हावं अशीही इच्छा होती. ते शक्य दिसत नाही, तेव्हा आता मी एका वहीत ‘गण गण गणांत बोते’ असं लिहून तुमचं नामस्मरण करतो. नंतर त्यांनी खरोखरच एका वहीत नामस्मरण लिहून ती वही पोस्टाने शेगांव संस्थानला पाठविली. गजानन महाराजांच्या नामाने पूर्ण भरलेली ती वही संस्थानला प्राप्त झाली आणि त्यानंतर काहीच दिवसात बेन्द्रे यांना संस्थान कडून प्रसाद रुपात श्री गजानन विजय ग्रंथ पोस्टाने घरपोच प्राप्त झाला. भक्ताची तळमळ सद्गुरूंना कळल्यानंतर गजानन माऊली भक्ताच्या दिशेने चार पाऊले समोर न आली तरच नवल! लक्ष्मीकांत यांनी त्याच ग्रंथावरून लगेच पारायण सुरू केलं. त्यावर्षी योगायोगाने गावातील शाळेतून दहावीच्या परीक्षेत ते एकटेच उत्तीर्ण झाले. नंतर घरातील सर्वच लोक गजानन विजयचं पारायण करु लागले. लक्ष्मीकांत यांची शेगांव वारीही सुरू झाली आणि इ.स. १९८४ ला कायम स्वरूपाची सरकारी नोकरी मिळून, एकूणच जीवन जय हो! गजाननमय हो! होऊन गेलं.

			आता तिसरी गोष्ट इ.स. २०१६ ला जबलपूर येथे नर्मदेच्या काठी आलेल्या माझ्या अनुभवाची! खरं तर हा अनुभव माझ्याहीपेक्षा माझी मुलगी शर्वरी श्रीकांत देशपांडे हिचा आहे असं म्हणता येईल. शाळेला सुट्या लागल्या आणि आम्ही नागपूरहून जबलपूरला माझा मावसभाऊ असतो त्याच्याकडे पोहोचलो. मला आठवतं, आमची शर्वरी तेव्हा नुकतीच पोहणं शिकू लागली होती. जबलपूरला आमचा जो काही मुक्काम झाला त्यात सकाळी नर्मदेच्या घाटावर जाऊन आंघोळ करणे हा आमचा कार्यक्रम होता. त्या प्रमाणे त्याही दिवशी आम्ही तिथे गेलो होतो. शर्वरी तिथेच जास्त खोली नसलेल्या भागात पोहण्याचा सराव करीत होती. माझ्याजवळ लहान मुलगा सार्थक होता. त्याचं वय होतं जेमतेम अडीच वर्षांचं. बाजूला थोड्या अंतरावर काही मुलं खेळत होती. अचानक माझ्या हातून शर्वरीचा हात निसटला. काही क्षणात ती दूर जातेय असं वाटू लागलं. माझ्याजवळ सार्थक असल्याने त्याला मी कुठे ठेवू शकत नव्हतो, शर्वरी ‘बाबा’ म्हणून ओरडली. मला क्षणात गजानन महाराजांची आठवण झाली. तिथे खेळत असलेल्या मुलांचं शर्वरीकडे लक्ष गेलं नसावं, कदाचित त्यांना काही ऐकूही आलं नसावं कारण त्यांच्यापैकी कुणीही पुढे आला नाही. पण दुसर्‍याच क्षणी एक भिल्लासारखा दिसणारा काळा तरूण कुठूनसा तिथे आला, त्यानं काही कळायच्या आत पाण्यात शिरून शर्वरीला खडकावर आणून ठेवलं. माझ्या डोळ्यादेखत मुलगी जाता जाता वाचली. एका खांद्यावर मुलगा दुसरे हातानी शर्वरीला जवळ घेतलं, मग धन्यवाद देण्यासाठी भानावर आलो. आता ती खेळणारी मुलं थोडी जवळ आली. त्यांना विचारलं, तो तरूण मुलगा कुठे आहे? त्यावर ते सर्व म्हणाले ‘हमे नही मालूम, इससे पहले हमने कभी उसे यहां देखा नही, कोई बाहरसे आया होगा.’ मी आजूबाजूला पाहिलं पण जवळपास कुणीच नव्हतं. आम्ही भांबावलेल्या मन स्थितीत घरी पोहोचलो. घरी सर्व घटना सांगितली तेव्हा मावशी मला म्हणाली, ‘श्रीकांत, नर्मदा मैया आणि गजानन महाराज दोघांच्या आशिर्वादानेच असं घडू शकतं!’ आपण गजानन विजयच्या चौदाव्या अध्यायात नेहमी वाचतो की नाही?.....नर्मदे मंगले देवी । रेवे अशुभ नाशिनी । मंतु क्षमा करी यांचा । दयाळू होऊनी मनी ।.....महाराजांचा अधिकार फार मोठा आहे!. मावशी जेव्हा हे बोलली तेव्हा प्रसंगातील गांभीर्य मनाला स्पर्श करुन गेलं आणि मी अंतर्मुख होऊन विचार करू लागलो. माझं मन महाराजांच्या चरणी लीन झालं!

			वरील तीनही गोष्टींचे संदर्भ वेगळे आहेत, घटना स्थळ वेगळं आहे, पात्रं वेगळी आहेत. पण गजानन महाराजांची वात्सल्य दृष्टी तीच आहे. गजानन माऊलींची कृपादृष्टी तशीच आहे. ही कृपादृष्टी आम्हा सर्व भक्तांवर सातत्याने रहावी अशी प्रार्थना आपण या निमित्ताने महाराजांना करू या आणि त्या कृपादृष्टीसाठी संतांनी सांगितलेला नामस्मरणाचा मार्ग अंगिकारु या! जेणेकरून स्वाभाविकपणेच आपल्या मुखी येत राहील.... श्री गजानन! जय गजानन! श्री गजानन! जय गजानन!

			श्री. लक्ष्मीकांत बेन्द्रे. ७५ ८८४ ०२ १७०

			सौ. मीना दाते

			श्री. श्रीकांत देशपांडे, रामेश्‍वरी, नागपूर. ९८ ६०१ ०५ ००४ 

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९७ - गजानन माया अघटित, कोण जाणे तिजप्रत - सौ. सरोजा सुधीर अभ्यंकर, नवी मुंबई

			जय गजानन! मी सरोजा सुधीर अभ्यंकर, पूर्वाश्रमीची सरोजा अरविंद महाजनी. सध्या राहणार मुंबई! इ. स. १९५२ चा माझा जन्म. माझ्या जन्माच्या वेळी एकूण स्थिती कठीण होऊन मी जाता जाता वाचले, असं आईकडून ऐकलं होतं. माझा जन्म अमरावतीच्या अंबापेठेतला. श्री दादासाहेब चिमोटे माझे आजोबा. ते माझं आजोळ! आजोबांना गजानन महाराजांची भक्ती, त्यामुळे स्वाभाविकच अडचणीच्या वेळी गजानन महाराजांचा धावा होणार हे ओघानेच आले.

			माझ्या जन्माच्या वेळी डॉक्टरांच्या मदतीला एक जर्मन कुटुंबातील नर्स मदतनीस म्हणून होती. पुढे मी मोठी झाले. एम्.एस्सी. झाले. तेव्हा आजोळी जाणं झालं. त्यावेळी मी आवर्जून त्या नर्स बाईंची भेट घेतली. अर्थात तेव्हा त्या निवृत्त होऊन वयानं बर्‍याच मोठ्या होत्या. त्यांना मी माझी ओळख दिल्यावर त्यांना आनंद झाला. त्या म्हणाल्या, ‘तुझा जन्म म्हणजे तुझ्यावर गजानन महाराजांची कृपाच म्हणावी लागेल. जन्माच्या वेळी तुझी पल्स लागत नव्हती. तू रडत नव्हती. हालचाल नव्हती. प्रथमतः आम्ही तुला मृत बालकच समजलो. तेव्हा मी तुला उलटं धरलं आणि तुझी पाठ चोळू लागले. बाजूचे लोक चिंतित होते. त्यांची प्रार्थना सुरू होती आणि खरोखरच चमत्कार झाला. तू रडली. तू रडली आणि आम्ही सगळे हसलो!’. आज वयाच्या ६८ व्या वर्षी पूर्वायुष्याचा विचार केला तर गजानन महाराजांनी जन्मापासून केलेली कृपेची उजळणी आयुष्यात अनेकदा मी अनुभवली, असं मला वाटतं! मी सहाव्या सातव्या वर्गात असतानाची गोष्ट. तेव्हा आम्ही सागरला डॉ. हरिसिंग गौर विश्‍वविद्यालयाच्या कॅम्पसमधे रहात असू. आमचे बाबा डॉ. अ. वि. महाजनी तिथे प्राध्यापक होते व पुढे डीन म्हणून निवृत्त झाले. एकदा बाबांना पोटदुखीच्या व्याधीने त्रस्त केले. डॉक्टर झाले, घरगुती उपचार झाले, मिल्ट्रीचं हॉस्पिटल होतं तिथेही दाखवून झालं. पण तब्येतीत फरक पडला नाही. आपण गजानन विजयच्या विसाव्या अध्यायात वाचतो तशी स्थिती उद्भभवली.....वाताचा झाला विकार । जानकाबाईस साचार । पोट दुखे वरच्यावर । काही उपाय चालेना ।.....तेव्हा बाबांची काकू पुण्याला राहत होती. ती गजानन महाराजांची भक्त! तिने पुण्याहून पोस्टाने महाराजांचा अंगारा पाठविला. बाबांनी तो प्रार्थनापूर्वक श्रद्धेने घेतला आणि बाबांची पोटदुखी गेली.

			पुढे महाराजांच्या कृपेने इ. स. १९७९ साली माझं शिक्षण पूर्ण झालं. मी एम. एससी. पीएच. डी. झाले. डॉक्टरेट मिळविल्यानंतर लोकांनी चिंता व्यक्त केली की एवढी शिकली, लग्नासाठी मुलगा मिळेल का? पण महाराजांच्या कृपेने जोडीस जोड शिक्षित जोडीदारही मिळाला. लग्नानंतर आम्हाला नोकरीच्या निमित्ताने वेगवेगळ्या ठिकाणी राहण्याचा योग आला. आम्हाला कन्यारत्न प्राप्त झालं. मला आठवतं इ.स. १९९३ ची ही घटना आहे. तेव्हा आम्ही नागपूरला होतो. ते उन्हाळ्याचे दिवस होते. एक दिवस दुपारी मी घरी आंब्याचा रस काढीत होते. दारावरची बेल वाजली, ह्यांनी दार उघडलं. एक किमान सहा फूट उंच माणूस, शुभ्र वस्त्र परिधान केलेला, दाढी मिशी वाढवलेला, डोळ्यात तेज दिसत होतं असा दारात उभा होता. मला आवाज आला, ताई आहेत का? शेगांवहून अंगारा आला आहे. मी घाईने हात धुवून सामोरे गेले. त्यांना आत या म्हटलं. तो माणूस आत येता झाला. त्यानं माझ्या हातावर अंगार्‍याची पुडी ठेवली व म्हणाला, अकरा रुपये द्या. मी म्हटलं, मी एकवीस रुपये देते. त्यावर बोलला मी फक्त अकराच घेणार. नंतर माझ्याकडे पाहून भविष्य सांगावं अशा आवाजात बोलू लागला.ताई तुम्ही गजानन विजय पारायण करता आनंद आहे. तुम्ही ७, ८, ९ अध्याय वाचत चला. फारच अडचण झाली तर १० व ११ अध्याय वाचा. तुमच्या वयाच्या पंचावन्न वर्षेपर्यंत चांगले दिवस आहेत. पुढे गंडांतर आहे, संकट आहे. जे होईल त्यात त्रागा करीत बसू नका, संबंधित व्यक्तींना क्षमा करा! तुमची मुलगी छान शिकणार आहे. ती नाव काढील. तुमचा उदय इथून पश्‍चिम दिशेला आहे! ठीक आहे, येतो मी!’. एवढं बोलून तो निघून गेला. आजूबाजूला तो कुठे दिसला नाही.

			कालांतरानी त्या दिवशी सांगितलेल्या सर्व गोष्टी सत्यात उतरल्या. आम्ही मुंबईला आलो, म्हणजे पश्‍चिमेला आलो. मुलगी इंजिनियर झाली. मी सांगितल्याप्रमाणे अध्याय वाचू लागले. वयाच्या पंचावन्न वर्षेपर्यंत सर्व व्यवस्थित, सुरळीत पार पडलं. नंतर थोडा अडचणीचा काळ उद्भवला. मिस्टरांना थोडा गंभीर स्वरूपाचा आजार झाला. मात्र त्या परिस्थितीत कुठलाही त्रागा न करता, त्रास करून न घेता ‘त्यानं’ सांगितल्याप्रमाणे परिस्थितीला विचारपूर्वक सामोरं जाणं आवश्यक होतं. त्यासाठी महाराजांनी योग्य ती प्रेरणा दिली. मुलीचं शिक्षण झालं होतं, दिसायला सुस्वरुप होती पण लग्न ठरत नव्हतं. मिस्टरांची तब्येत ठीक नव्हती, ते अंथरुणावर होते, अशा सर्व स्थितीत मी काही काळ डिप्रेशन मधे गेले, जगणं नकोसं वाटू लागलं. मनाच्या विषण्ण अवस्थेत एकदा माटुंग्याला रेल्वे ब्रिजवर मी रात्रीच्या वेळी चालत होते. मनात नक्की काय भावना होत्या माहिती नाही पण एकीकडे जीवाचं बरंवाईट करावं असंही असेल कदाचित, अचानक माझ्या समोर तीच व्यक्ती पुढे उभी झाली. हाताने वाट अडवून मला म्हणाली, ‘ताई घरी परत जा, मुलीला तुझी गरज आहे’. मी भानावर आले आणि आयुष्यातील ती वेळ टळली. पुढे मिस्टर पूर्ण बरे झाले. मुलीचं लग्न झालं, तिला दिवस गेलेत. साधारण महिना झाला असेल आणि मुलगी अचानक भ्रमिष्टासारखी वागायला लागली. दिवस समोर सरकत होते पण परिस्थिती जास्तच बिकट होत होती. काऊन्सिलर, हितचिंतक सगळ्यांशी विचार विमर्श झाला. सगळ्यांनाच वाटलं, नॉर्मल मूल जन्माला येणं कठीण आहे. काहींनी सुचविलं, तुम्ही गजानन महाराजांना साकडं घाला. मी महाराजांना प्रार्थना करू लागले. सातव्या महिन्यात गजानन महाराज माझ्या स्वप्नात आले. ते बोलले, ‘कठीण प्रसंग आहे तुला तुझे काहीतरी दान करावे लागेल’. माझं अन्नदान, गरिबांच्या शिक्षणासाठी खर्च करणं आदी चालूच होतं. मी विचारात पडले की याशिवाय काय दान करावं? मग महाराजांचं स्मरण करून शेवटच्या काही महिन्यात रोज ठरलेले पाच अध्याय वाचून महाराजांना प्रार्थना करू लागले. ‘माझं डोकं व तब्येत उत्तम आहे. बाळाला जो त्रास होणार असेल तो मला होऊ दे व माझे जे उत्तम आहे ते बाळाला दे!’

			डिसेंबर २०११ ला अगदी गोड आणि नॉर्मल मुलगी जन्माला आली. मला गोड नात झाली आणि दुसरीकडे मला ‘रुमेटॉईड-आर्थरॉईटीस’ ( आमवात) झाल्याचं निदान झालं. माझ्या हालचालींवर मर्यादा आल्यात. वयाच्या साठाव्या वर्षी सहसा हा रोग होत नाही, असं जाणकारांचं म्हणणं. माझी त्यावेळपर्यंतची प्रकृती लक्षात घेताही अशी काही शक्यता नव्हती. पण मला तो आजार झाला हे खरं! कारण काहीही असो, बाळ मात्र पूर्ण नॉर्मल जन्माला आलं ही वस्तुस्थिती जास्त आनंद देणारी होती. आता हळूहळू माझी प्रकृती सुधारते आहे हे खरं! पण तसंही एकदा पैलतीराकडे नजर लागल्यानंतर नवीन पिढीची प्रगती हाच तर खरा आनंद आहे आणि त्यातही त्या प्रगतीला सद्गुरू कृपेचा आधार मिळू शकणार असेल तर मग काय?.... श्री गजानन! जय गजानन! श्री गजानन! जय गजानन!

			सौ. सरोजा सुधीर अभ्यंकर, सीबीडी, बेलापूर, नवी मुंबई. ९२ ८४१ ९१ ६४५

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९८ - भाविकांचा देव असतो - श्री. धर्मराज गोपाळ मोरे, नागोठणे

			जय गजानन! आयुष्यात संतकृपा लाभायला आणि सद्गुरूंचे आशिर्वाद मिळायला नशिबात योग असावा लागतो. आई वडीलांची पुण्याई पाठीशी असावी लागते. माझे वडील एक सामाजिक कार्यकर्ते, त्यांनी गावात सिंचनाची सोय व्हावी म्हणून तिथे एक धरण असावं, यासाठी अलोट प्रयत्न केलेत, त्यात त्यांना यशही आलं! वडिलांच्या कामामुळे आईला तीर्थयात्रा घडली नाही. ती म्हणायची तीर्थक्षेत्र, सद्गुरू कृपा हे भाग्यानंच घ्यावं लागतं. माझ्या नशिबात आई-वडिलांच्या आशिर्वादाने हा योग होता असं दिसतं!

			एक वर्षापूर्वी मला गजानन महाराजांची ओळखही नव्हती. मी शेगांवचं नाव ऐकलं नव्हतं. मला गजानन विजय ग्रंथ माहित नव्हता आणि आज मी गजानन महाराजांविषयी अनुभव लिहायला घेतलाय हा एक चमत्कारच म्हणावा लागेल. मी धर्मराज गोपाळ मोरे, तसं माझं मूळ गाव ‘नाशिक’ पण सध्या रायगड जिल्ह्यातील ‘नागोठणे’ येथे रिलायन्स कंपनीत कामाला असतो. स्मार्ट फोनच्या आजच्या युगात आपण सर्व व्हॉट्सअ‍ॅप वर व्यस्त असतो. मागील साधारण दीड पावणेदोन वर्षांपासून किंवा थोडं नेमकं बोलायचं तर मागील नव्वद गुरुवारपासून दर गुरुवारी श्री गजानन महाराजांविषयी भक्तांना आलेल्या अनुभवांचं संकलन करून ते शब्दांकित करून प्रकाशित करण्याचं काम श्री जयंत वेलणकर करीत आहेत. मागील वर्षी अंदाजे एप्रिल महिन्यात ३७ क्रमांक असलेला, श्री सीताराम, स्वामी बडोदा, यांचा ‘गुरूतत्वाचे आकर्षण’ या शीर्षकाचा अनुभव कुणीतरी मला व्हॉट्सअ‍ॅप केला. त्यात आन्ध्र प्रदेशातील गोदावरी जिल्ह्यातील ‘स्वामी’ यांना शेगांवच्या गजानन महाराजांचे आकर्षण निर्माण झाल्याचा अनुभव वाचून, माझ्या मनात श्री गजानन महाराजांविषयी कुतूहल निर्माण झाले. मी श्री जयंत वेलणकरांना फोन करून त्यांनी मला गजानन महाराजांविषयी अनुभव नियमित पाठवावे अशी विनंती केली. त्यातून वेगवेगळे अनुभव वाचून ‘गजानन महाराज’ ‘गजानन विजय ग्रंथ’ याविषयी मनात एक उत्कट आकर्षण निर्माण होऊन मी गजानन महाराजांना प्रार्थना केली की, ‘महाराज मलाही तुमचा आशिर्वाद लाभू द्या!’

			मला आता गजानन विजय ग्रंथ हवा होता. मी ना कधी शेगांव पाहिले, ना कधी विजय ग्रंथ! पण मनात वाटत होतं की हा ग्रंथ महाराजांच्या चरणाला स्पर्श होऊन माझ्याकडे यावा. मी महाराजांना तशी प्रार्थना करून, माझे व्हॉट्सअ‍ॅप ग्रुपवर परिचित झालेले मात्र ज्यांना कधी पाहिले नाही असे अ‍ॅड. गिरीश दुबे, चिखली येथे असतात. त्यांना मी फोन करून विजय ग्रंथ हवा आहे, असं सांगितलं. त्यावर ते बोलले, कधी कधी माझ्याजवळही ग्रंथ असतात पण सध्या नाहीत. चिखली-शेगांव अंतर तसं बरंच आहे त्यामुळे सध्या ग्रंथ पाठविता येणार नाही पण जसं शक्य होईल तशी मी काही तरी व्यवस्था करीन! एवढं बोलून त्यांनी फोन बंद केला. मी महाराजांना नमस्कार करून माझ्या कामाला लागलो. दहाच मिनिटात दुबेंचा फोन आला, म्हणाले ‘मोरे’ तुम्ही भाग्यवान आहात. आपलं बोलणं झाल्यावर मला आमच्या एका मित्राचा अचानक शेगांवहून फोन आला. त्यानं विचारलं, मी शेगांवहून तुझ्याकडे येतो आहे, काही आणायचं आहे का? माझ्याकडे ग्रंथ पोहोचताच मी पोस्टाने ग्रंथ व प्रसाद तुमच्या पत्यावर पोस्ट करतो. अक्षरशः मनात तीव्रतेने वाटल्यानंतर एका आठवड्याच्या आत माझ्या इच्छेप्रमाणे गजानन विजय ग्रंथ व शेगांवहून आलेला प्रसाद माझ्या हाती होता. जे अनुभव मी वाचीत होतो, त्याची थोडी प्रचिती मलाही आली होती.

			गजानन विजय ग्रंथ हाती आला तेव्हा घरात मोठ्या मुलाच्या अ‍ॅडमिशनविषयी आमची चर्चा सुरू होती. त्याला पुण्याला एका विशिष्ट कॉलेजात प्रवेश हवा होता. मी मुलाला म्हटलं, तुझ्या मनाप्रमाणे प्रवेश झाला तर आमच्या सोबत शेगांवला चलशील का? मी आता पारायणाला सुरुवात करतोय, बघू या काय होतं ते? माझं पहिलं पारायण पूर्ण झालं आणि मुलाला त्याच्या मनाप्रमाणे पुण्यात अ‍ॅडमिशन मिळून आम्हा सर्वांच्या मनात गजानन महाराजांविषयी श्रद्धा दृढ झाली. दरम्यानच्या काळात मला नाशिकला जाण्याचा योग आला. नाशिकच्या दोन व्यक्तींचे अनुभव मी वाचले होते. एक अ‍ॅड. शामा भुसे व दुसरा अनुभव शीतल करंदीकर यांचा! ते दोन्ही फोन नंबर मिळवून मी नाशिकला त्यांची भेट घेतली. दोघीही महाराजांविषयी खूप बोलल्या. शीतल करंदीकरांकडे श्री गजानन महाराज उपासना होते असं मला कळलं होतं. योगायोगाने माझ्या वाढदिवसाला मला उपासना करण्याचा योग आला. (उपासनेविषयी विस्तृत माहिती ‘श्रीगजानन अनुभव’ पुस्तकात आली आहे) उपासना करून मन शांत झालं. शिवाय करंदीकरांकडून श्री गोंदवलेकर महाराजांचं प्रवचनाचं पुस्तकही मिळालं. असो. हे सर्व मी यासाठी सांगितलं की गजानन महाराजांच्या अनुभवांच्या माध्यमातून आणि गजानन महाराजांमुळे या काळात महाराजांनी खूप छान छान माणसं सोबत जोडून दिलीत.

			सीताराम स्वामींना मी त्यांचा अनुभव वाचून फोन केला, तेव्हा ते महाराजांविषयी भरभरुन बोलले आणि नुकतंच प्रसिद्ध झालेलं महाराजांवरील पुस्तक ‘ओशन ऑफ मर्सी’ या ग्रंथाचे लेखक श्री नितीन गोकर्ण यांच्या करवी मला पाठविण्याची सोय केली. एकंदरीत मागील एक वर्षात ‘गजानन महाराज’ या विषयाशी जोडल्या गेलो तेव्हापासून माझं मन असं भारावल्यासारखं होऊन गेलं. या काळात अनेक प्रसंगातून त्यांनी मनात भक्तीभाव जागृत करून मला भावविभोर करून टाकलं. डोळे अनेकदा पाणावले आणि परवा म्हणजे अगदी या मे महिन्याच्या सत्तावीस तारखेला तर जणू त्यांनी मला धन्य धन्य करून सोडलं!. २६ मे २०१९ रोजी आयुष्यात प्रथमच शेगांवला जाण्याचा योग आला आणि आम्ही चौघं म्हणजे मी, पत्नी ललिता, मुलं अतुल आणि तन्मय शेगांवसाठी निघालो. महाराजांनी योगही असा आणला की २७ तारखेला लग्नाच्या तेवीसाव्या वाढदिवसाला प्रथमच श्रीक्षेत्र शेगांवला आम्ही उतरलो. तेथील शिस्त, स्वच्छता, भक्तीमय वातावरण या सर्वामुळे मन भारावून गेलं. भक्त निवासात आम्हाला जागा मिळाली. सकाळी लवकरच आम्ही दर्शनासाठी मंदिरात पोहोचलो. लोकांच्या अनुभवातून जे वाचलं होतं, त्या सर्व जागा पाणावलेल्या डोळ्यांनीच पाहिल्या. समाधी मंदिर, श्रीराम मंदिर, पारायण मंडप सर्व होऊन प्रांगणात आलो. कळसाकडे पहात मनात विचार उमटला, माऊली काय ही लीला? तुमच्या कृपेने मी धन्य झालो! तोच माझ्या खांद्यावर कुणीतरी हात ठेवला. मी वळून बघितलं, एक सेवेकरी मला विचारत होते ‘माऊली आज गुप्त दानातील पेट्यांमधील दान मोजायचं आहे. या कामात तुम्ही मदत करू शकाल काय? मी त्यांच्याकडे आश्‍चर्य चकित होऊन पाहतच होतो, तो बाजूची एक व्यक्ती बोलली. ‘माऊली’ अहो तुम्ही भाग्यवान आहात. इथे झाडू मारायची सेवा मिळायला महिनोंमहिने वाट पहावी लागते, तुम्हाला तर प्रत्यक्ष लक्ष्मी मोजायची आहे. नाही म्हणू नका. शिवाय नंतर तुमचं आदरातिथ्य करून विशेष प्रसादासाठीही सोय करण्यात येते.

			मी भानावर आलो, म्हटलं, बाकी गोष्टी काय त्या असू देत. पण ही सेवा महत्वाची आहे! चला माऊली!. त्या दिवशी सकाळी साडेआठ ते अकराच्या सुमारापर्यंत, शंभर सेवेकरी, काही ट्रस्टी , मी आणि माझ्यासोबत मूर्तिजापूर येथील माझ्यासारखेच एक भक्त ‘अमर कोले’ आम्ही हे दान मोजण्याचं कार्य केलं. शेवटी सर्व हिशेबावर आम्हा दोघांची स्वाक्षरी घेण्यात आली. नंतर दोन्ही कुटुंबांचा सत्कार वजा आदर करून, महाप्रसादाची सोयही करण्यात आली. धन्य ती गजानन माऊली. एका वर्षाच्या काळात अनेक सत्प्रवृत्त लोकांना गाठीशी बांधून, गजानन विजय ग्रंथासह, गजानन महाराज संबंधित साहित्याशी संबंध जोडून दिला. माझ्या वाढदिवसाला उत्तम ग्रंथ मिळवून, गजानन उपासनेतून नामजपाशी जोडून दिलं आणि लग्नाच्या वाढदिवसाचं औचित्य साधून पहिला शेगांव दर्शन योग घडवून या जीवाकडून मंदिरात सेवा करवून घेतली. माऊली मी धन्य झालो!. आता माऊलीला एकच विनवणी आहे की आम्हा सर्व भक्तांवर असाच कृपेचा वर्षाव होऊ द्या आणि त्या योग्यतेचे होण्यासाठी आमच्याकडून नाम जप होऊ द्या.... श्री गजानन! जय गजानन! श्री गजानन! जय गजानन!

			श्री. धर्मराज गोपाळ मोरे, नागोठणे जिल्हा- रायगड. ९५ ०४१ २७ १११

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			९९ - भाव भक्ती नाण्यावरी संतुष्ट तो राहतसे! - सौ. भाग्यश्री जयंत नायक, नागपूर

			जय गजानन! अमरावती जवळील ‘लाखणवाडी’ हे माझं माहेर, माहेरची मी भाग्यश्री देशमुख! लग्नानंतरचं माझं नाव सौ. भाग्यश्री जयंत नायक! माझ्या माहेरी आई-वडील, माझे भाऊ, मी आम्हा सर्वांसाठी गजानन महाराज श्रद्धेचा विषय! आमच्या घरी श्री. गजानन विजय ग्रंथाचं पारायण हा नित्याचाच भाग होता. गजानन विजय ग्रंथात दुसर्‍या अध्यायात गोविंद बुवांच्या किर्तनाच्या आधी बंकटलालला महाराज सुपारी मागतात तेव्हा बंकटलाल महाराजांच्या हातावर दोन चलनी नाणी ठेवतात, त्यावेळी महाराज त्याला म्हणतात ‘भाव भक्ती नाण्यावरी संतुष्ट मी राहतसे!’ तुझ्याजवळ ती भाव भक्ती आहे म्हणून मी तुला पुन्हा भेटलो!, महाराजांनी सांगितलेल्या या भाव भक्तीचा अनुभव महाराजांनी मला दोन प्रसंगातून दिला ते प्रसंग मी तुम्हाला थोडक्यात सांगते.

			इ.स. १९९७ ला माझं लग्न झालं. लग्नापूर्वी शेगांव वारी वारंवार व्हायची. पुढे स्वाभाविकपणेच वातावरण थोडं बदललं. पुढे माहेरी गेले की माझे दोन भाऊ, बालूदादा आणि प्रमोद दादा, दोन्ही वहिनी, आई आणि माझी मुलगी श्रेया असे आम्ही सर्व मिळून शेगांवला जायचो. आज त्या शेगांव वारीला बरीच वर्षे झालीत, असेच आम्ही सर्व शेगांवला गेलो होतो. वातावरण प्रसन्न होतं, छान दर्शन झालं. आम्ही सर्व मंदिर परिसरात उभे होतो. ज्या ठिकाणी देणगी स्वीकारतात व प्रसाद देतात त्या ठिकाणी कुणाच्या तरी हातात मला चांदीच्या लहान पादुका दिसल्या व मला आतून तीव्रतेने वाटलं की, आपल्याही जवळ अशा पादुका असाव्यात, म्हणून मग मी हळूच एकटीच त्या ठिकाणी चौकशी करण्याकरिता गेले. मला तिथे कळलं की दोन हजार रुपये दिल्यास अशा पादुका मिळू शकतात. ते ऐकून मन उदास झालं कारण माझ्याजवळ तेव्हा तेवढे पैसे नव्हते. भावाला मागितले असते तर कदाचित त्याच्याजवळ मिळालेही असते पण पुढे त्यानं ते माझ्याकडून स्वीकारले नसते. त्यामुळे तसं करणं प्रशस्त वाटलं नाही. तेव्हा माझी ती इच्छा मी मनातच जिरवली. मात्र महाराजांना मनोमन म्हटलं, या अशा पादुकांचं पूजन कदाचित माझ्या भाग्यात नसावं!’ मनातून थोडं वाईट वाटून रडवेल्या चेहर्‍याने महाराजांना नमस्कार केला. वाटलं, कधी पुढे मिस्टरांसोबत येणं होईल तेव्हा बघू. ती इच्छा तशीच मनात ठेवून आम्ही परतीच्या प्रवासाला निघालो आणि शेगांवहून लाखणवाडीला पोहोचलो, गावात माझा एक चुलत भाऊ असायचा. दुसरे दिवशी सकाळी माझ्या चुलत वहिनी सौ. कल्पना देशमुख यांचा मला फोन आला. त्यांनी मला जेवणाचं आमंत्रण दिलं. वहिनींकडे जेवण झालं, गप्पा झाल्या आणि मी त्यांचा निरोप घेतला. त्या म्हणाल्या, थांब कुंकू लावते. वहिनींनी मला कुंकू लावलं आणि माझ्या हातात एक सुंदर लाल रंगाची डबी ठेवली. ज्यावर लिहिलं होतं ‘श्री गजानन महाराज संस्थान शेगांव’ आत होत्या सुंदर चांदीच्या पादुका. त्या पाहून आदल्याच दिवशी शेगांवला मनात निर्माण झालेल्या भावना आठवून, महाराजांचं वाक्य आठवलं ‘भाव भक्ती नाण्यावरी संतुष्ट मी राहतसे!’ माझे डोळे भरून आले. वहिनींनी विचारलं, का गं काय झालं? मी म्हटलं, काही नाही, लाख मोलाची गोष्ट माझ्या हातात ठेवली म्हणून ऊर भरून आला!

			लग्नानंतर मी नागपूरला आले. तिथे एका टप्पर वेअरच्या कंपनीत मॅनेजर म्हणून कामाला लागले. काही वर्षांपूर्वीची ही गोष्ट आहे. तिथे अर्चना चंदेल नावाची एक मुलगी कामाला होती. तिला वडील नव्हते. घरी आई आणि भाऊ अशी तिच्यावर जबाबदारी होती. सहाजिकच आर्थिक परिस्थिती अत्यंत हलाखीची होती. अशात तिचं लग्नाचं वय होऊन गेलेलं. चौतीस वर्षाचं तिचं वय, त्यामुळे लग्नाचा प्रश्‍न भेडसावत होता. बरेच ठिकाणी असं झालं की लग्न ठरता ठरता राहिलं. ती माझ्याशी बरेचदा मनमोकळं बोलायची, आपलं मन मोकळं करायची. तिला माझं शेगांव प्रेम माहिती होतं. तिनं बरेचदा माझ्या तोंडून गजानन महाराजांची महती ऐकली होती.

			एकदा ती मला म्हणाली, मॅडम, माझ्या लग्नासाठी तुम्ही एकदा गजानन महाराजांजवळ बोला नं! मी तिला म्हटलं, अगं तूच बोल. स्तोत्र किंवा पोथी वाचत चल. त्यावर म्हणाली, मॅडम तुम्ही तर बघतच आहात, माझ्यावरील जबाबदारीमुळे पहाटेपासून रात्रीपर्यंत मला वेळ नाही. काय करू? तिला धीर देण्यासाठी मी म्हटलं, हे बघ काळजी करू नकोस. नाहीच काही जमलं तर महाराजांना मनापासून नमस्कार करून दिवसातून फक्त पाच वेळा, ‘गण गण गणांत बोते’, नियमानं म्हणत रहा, महाराजांना प्रार्थना करीत रहा!. मी संध्याकाळी महाराजांसमोर दिवा लावला व महाराजांना प्रार्थना केली, ‘महाराज, अर्चनाचं लग्न जुळवून द्या, अतिशय गरीब, कष्टाळू मुलगी आहे’ आणि खरोखर महाराजांनी प्रार्थना ऐकली. काही महिन्यातच अर्चनाचं लग्न जुळलं. ती मला अत्यानंदाने म्हणाली. मॅडम शेगांवला जाल तेव्हा माझे अकरा रुपये तिथे ठेवाल. मग हळूच म्हणाली, सध्या माझ्या जवळ पैसे नाहीत. मॅडम पगार झाला की देईन. तिला म्हटलं, काही हरकत नाही. माझ्या मनात पुन्हा वाक्याची उजळणी झाली. ‘भाव भक्ती नाण्यावरी संतुष्ट मी राहतसे!’. लग्न आठ दहा दिवसांवर आलं असेल, मला अर्चनाचा फोन आला. ती रडत होती. तिला बोलवेना, म्हणून तिची आई बोलू लागली तर तिलाही रडू आवरेना. मला धस्स् झालं. अशा वेळी नको ते विचार मनात येतात. तसे ते माझ्याही आले. त्यांना म्हटलं, प्रथम तुम्ही शांत व्हा अन् सांगा काय झालंय ते. त्या म्हणाल्या, मॅडम अर्चनाचं लग्न आठ दिवसांवर आलं. आम्हाला आमच्या परिचयातील कल्पना माहूरकर मॅडम लग्नासाठी आर्थिक मदत करणार होत्या. परंतु त्यांची तब्येत अचानक बिघडली. त्यांना हॉस्पिटलमधे आय सी यू मधे ठेवलं आहे. डॉक्टर म्हणतात किती दिवस लागतील सांगता येत नाही. त्याच आमचा आधार आहेत. त्यांच्याशिवाय लग्न होऊ शकणार नाही.

			मी त्यांना धीर दिला, म्हटलं, सगळं उत्तम होणार आहे. तुम्ही एक काम करा. मी जाणते तुमची आर्थिक परिस्थिती ठीक नाही, पण त्याही शिवाय खूप काही करता येण्यासारखं असतं. तुम्ही त्यांना हॉस्पिटलमधे बाकी मदत करा. त्यांच्याजवळ रहा आणि महाराजांना प्रार्थना करीत रहा. महाराजांचं नामस्मरण करा, सर्व ठीक होईल. इकडे मीही लगेच देवाजवळ दिवा लावला. हात जोडून महाराजांना सांगितलं, ‘हे गजानना’ अर्चनाचे लग्न जुळवून आणण्याचा योग तुम्हीच आणला आणि आता लग्नाची वेळ आली तर हा अडथळा? कां बिचारीची परीक्षा बघता? तुम्ही कल्पना माहूरकरांना लवकरात लवकर चांगलं करा. त्याच तिला मदत करणार आहेत. त्यांच्याशिवाय तिचं लग्न होऊ शकत नाही’. दुसरेच दिवशी अर्चनाचा फोन आला, खूप आनंदात होती. म्हणाली, मॅडम, अचानक प्रकृतीत बदल होत कल्पनाताईंची तब्येत ठीक होऊन त्यांना दवाखान्यातून सुटी मिळाली. त्यांची तब्येत चांगली आहे. अर्चनाचं लग्न थाटात पार पडलं. ना कुठला नवस, ना कुठली कबुली! फक्त भक्ती भाव. महाराजांनी बंकटलालाला दिलेलं वचन ‘भाव भक्ती नाण्यावरी संतुष्ट मी राहतसे!’ आजही सत्य आहे याची प्रचिती आली. मी पाणावलेल्या डोळ्यांनी महाराजांना वंदन करून त्यांचं स्मरण केलं.... श्री गजानन! जय गजानन! श्री गजानन! जय गजानन!

			सौ. भाग्यश्री जयंत नायक, नागपूर. ९४ २१० २६ ०४५

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			१०० - अनुभव त्रिवेणी - सौ. मीना शरद जोशी, हैदराबाद

			जय गजानन! मी रमेश यादव, इंदोर! लहानपणी आम्ही एकत्र कुटुंब पद्धतीत वाढलो. घरात बरेच सदस्य होते. आमच्या देवघरात एक जुनाट फोटो होता. तो कुणाचा हे मला माहीत नव्हतं, ना कधी मी विचारण्याच्या फंदात पडलो. माझ्या लग्नानंतर माझ्या पत्नीला म्हणजे आशाला आमच्या सासूबाईंनी एक पोथी दिली, आशा ती नित्य नियमाने वाचित असे. पुढे नोकरीतील बदलामुळे मी गौतमपुरा येथे राहण्यास गेलो तेव्हा आशाने सोबत ती पोथी आणि देवघरातील तो फोटो घेतला. आम्ही गौतमपुरा येथे किरायाच्या खोलीत रहात होतो. ती वरच्या मजल्यावरील खोली होती. खोलीला लागून समोर टिनाचे पत्रे लावले होते. तिथे आम्ही दोघं, दोन मुली व लहान मुलगा असे पाचजण राहू लागलो. एकदा आशाचं पोथी वाचन झालं, तेव्हा मी तिला विचारलं ही पोथी मराठीतून आहे का आणि कुणाविषयी आहे? तेव्हा तिने गजानन महाराजांविषयी व पोथी विषयी माहिती देऊन तो फोटो गजानन महाराजांचा असल्याचं सांगितलं. झालं! तेव्हापासून माझं पोथी वाचन सुरू झालं ते अजूनही सुरू आहे. आज आम्ही जे आहोत ते गजानन महाराजांमुळे !

			मला आठवतं आमचा मुलगा दीड पावणेदोन वर्षांचा असेल, तो एकदा खोलीतून समोरच्या पत्र्यावर व पत्र्यावरून खाली पडला. खाली जोरात आरडाओरड झाली. आम्ही गजानन महाराजांचं नाव घेतच खाली धावलो. मुलगा निपचित पडला होता. ज्या फरशीवर पडला ती फुटली होती. आम्ही मुलाला छातीशी कवटाळून, महाराजांचा धावा करत डॉक्टरांना गाठलं. डॉक्टरांनी त्याला व्यवस्थित तपासलं. आश्‍चर्य म्हणजे आठ दहा फुटांवरुन खाली पडूनही मुलाला काहीही झालं नाही. डॉक्टर म्हणाले तो बेशुद्ध झाला आहे, बाकी तो ठीक आहे! कुतुहलापोटी डॉक्टर घरी येऊन ती जागा पाहून गेलेत. डॉक्टर माझ्या खांद्यावर हात ठेवून म्हणाले, ‘भगवान है!’ मी मनात जयघोष केला ‘गजानन महाराज की जय’.पुढे माझ्या मोठ्या मुलीच्या लग्नाचा योग जुळून आला आणि तिला गुजराथला बडोदा येथे स्थळ मिळालं. दोन वर्षांनी धाकटी मुलगी लग्नायोग्य झाली तेव्हा महाराजांना हात जोडून प्रार्थना केली की हिचाही योग बडोदा येथेच जुळवून आणा. महाराजांनी ती प्रार्थना ऐकली. आज गेले अनेक वर्ष आम्ही घरी महाराजांचा प्रकटदिन आणि समाधीदिन दोन्हीही कार्यक्रम मनोभावे करीत आहोत.

			श्री. रमेश यादव, इंदोर. ९८ २६५ ८७ ९८३

			जय गजानन! मी सौ. रेश्मा ज्ञानेश्‍वर गवळी, पूर्वाश्रमीची रेश्मा ससाणे! माझ्या वडिलांची नोकरी मुंबईला होती. लहानपणी तिथून गावी मोठ्या आत्याकडे सुटीत येणं व्हायचं, तेव्हा आत्याच्या तोंडून गजानन महाराजांविषयी खूप कानावर पडायचं. पण समानार्थी शब्द शिकताना गजानन म्हणजे गणपती हा अर्थ डोक्यात असल्याने गणपती बाप्पा असंच मी समजून होते. पुढे शिक्षण झालं, लग्न झालं. मी औरंगाबादला शाळेत शिक्षिका म्हणून काम करू लागले. एकदा शाळेतील सहशिक्षिकेने शेगांवच्या गजानन महाराजांचा प्रसाद आम्हा सर्व शिक्षिकांना दिला आणि पाणावलेल्या डोळ्यांनी तिला आलेला अनुभव सर्वांना सांगितला. पुढे भावनावश होऊन रडत रडत म्हणाली, ‘गजानन महाराज मनापासून केलेल्या प्रार्थनेला साद देतातच!’ ते ऐकून माझ्या मनात आत्याचे गजानन महाराज म्हणजे हेच ते शेगांवचे गजानन महाराज अशी जाणीव स्पष्ट होऊन, मी शेगांवला केव्हा जाईन? महाराज मला बोलावतील का? असा विचार आला. नंतर डिसेंबर महिन्यात शेगांवला ट्रीप नेण्याचा निर्णय शाळेने घेतला आणि वर्ग तीनची वर्ग शिक्षिका म्हणून मुलांसोबत जाण्याची जबाबदारी माझ्यावर आली.

			गजानन महाराज हे नाव खूप वेळा कानावर आलं होतं. पण प्रत्यक्षात वयाची तिशी ओलांडल्यानंतर शेगांवला जाण्याचा योग आला. गजानन महाराज कसे दिसतात, हे त्या दिवशी मी प्रथम पाहिलं. काय ॠणानुबंध असतात कुणास ठाऊक? महाराजांसमोर उभी झाले आणि डोळ्यातून घळघळ पाणी वाहू लागलं. भावना उचंबळून आल्या . तिथून परत येताना गजानन विजय ग्रंथ घेऊनच परतले आणि महाराजांची ओळख झाली. श्रद्धेने पारायण आणि वर्षातून निदान एकदा शेगांववारी सुरू झाली. अगदी निरपेक्षपणे!. इ.स. २०१० ची गोष्ट. अहमदनगर जिल्ह्यातील पाथर्डी तालुक्यात तिसगाव येथे आजोबा आणि वडिलांनी घर बांधलं. मात्र पुढे त्या दोघांच्या जाण्यानं आणि आम्हा तिघी बहिणींची लग्न झाल्यानं तिथे माझी आजी,आई आणि लहान भाऊ खुशवंत राहत होते.

			एक दिवस मी शाळेत शिकवित असताना, गावाहून डॉक्टर शशीन टापरे यांचा फोन आला. खुशवंतची मोठी बहीण म्हणून गावातून नंबर मिळवून त्यांनी फोन केला होता. तिकडे खुशवंत आजारी होता. त्याला कावीळ झाली होती. दुखणं विकोपाला गेलं होतं. त्याला नगर किंवा औरंगाबाद येथे दवाखान्यात दाखल करणं गरजेचं होतं, पण तो कुणाचं ऐकत नव्हता. मात्र आता त्याला नगर येथील आनंद ॠषी हॉस्पिटल मधे अ‍ॅडमिट केलं होतं. मी लगेच नगरच्या दिशेने निघाले. दवाखान्यात खुशवंतला पाहून धस्स् झालं. त्याचं पूर्ण शरीर पिवळं पडलं होतं. डॉक्टर म्हणाले, खूप उशीर झाला आहे. प्रयत्न करू पण वाचणं कठीण आहे. बघूया काय होईल ते. त्यांनी ब्लड बॅग्ज लावल्या आणि मी महाराजांचा जप सुरू केला. त्याच्या डोक्यावर हात ठेवून महाराजांना एकेक कबुली देत होते. लवकर बरं करा, भावाला घेऊन दर्शनाला येईन! याला बरं करा, एक महिन्याचा पगार शेगांवला देणगी रुपात देईन! भावासोबत मंदिराला एकवीस प्रदक्षिणा घालीन. माझी प्रार्थना महाराजांनी ऐकली, सगळ्यांनी आशा सोडली होती पण अनपेक्षित बदल होत होत तब्येतीत सुधारणा झाली. आठ दिवसात कावीळ जवळपास आटोक्यात आली. नवस पूर्ण करण्यासाठी आम्ही बहीण भाऊ शेगांवला पोहोचलो . आज आपण महाराजांमुळे येथे आहोत ही भावना भावाच्या चेहर्‍यावर मला स्पष्ट जाणवत होती. ते पाहून मी आतून सुखावले आणि दारी येणार्‍या सर्व भक्तांवर कृपादृष्टीनं पहा अशी त्यांना मनोमन प्रार्थना केली.

			सौ. रेश्मा ज्ञानेश्‍वर गवळी, औरंगाबाद. ९१ ५६८ ९८ ७७४

			जय गजानन! मी सौ. मीना शरद जोशी! लहानपणी आमची आर्थिक स्थिती हलाखीची होती. एकदा अकोल्याहून माझी मावशी हैद्राबादला आमच्याकडे आली. तिने आईला दशमी, एकादशी, द्वादशीला गजानन विजय ग्रंथ वाचल्यास परिस्थिती सुधारेल असं म्हटलं. आमची आई निरक्षर होती म्हणून मग मीच पाक्षिक पारायण करायचं ठरविलं. तेव्हा मी फक्त आठव्या वर्गात होते. मी पारायण सुरू केलं आणि क्रमशः आमची स्थिती सुधारत गेली व माझी गजानन महाराजांवरील श्रद्धा दृढ होत गेली. माझं लग्नही महाराजांनी चांगल्या ठिकाणी घडवून आणलं. मी पण निष्ठेने पारायण करीत राहिले. मी शाळेत नोकरीला होते. कित्येक वेळा गुरूपुष्यामृत योगाला मी पहाटे साडेतीन वाजता पारायणला बसत असे व सकाळी शाळेत पोहोचत असे. महाराजांनी वेळोवेळी त्याचं फळही माझ्या पदरात टाकलं.

			मला आठवतं, इ.स. १९८५ साली मला ‘घटसर्प’ झाला. घटसर्प सहसा लहान मुलांना होतो. मोठ्यांना तो होत नाही. पण मला तो वयाच्या पस्तीसाव्या वर्षी झाला. डॉक्टरांनी हात टेकले. ते म्हणाले, या आजारातून या वाचणे अशक्य आहे. माझ्या मुखातून सतत महाराजांचं नामस्मरण सुरू होतं. माझं मन म्हणत होतं. महाराज तुम्ही माझ्याजवळ आहात मला काहीही होणार नाही. मी अठरा दिवस दवाखान्यात होते. मला सुटी मिळाली तेव्हा डॉक्टर म्हणाले, ‘आम्ही असमर्थ होतो पण तुमची निष्ठा जिंकली ! तुमच्या देवाला प्रणाम’. पुढे आयुष्यात एकदा मी पोटदुखीने सहा महिने आजारी होते. माझं मोठं ऑपरेशन होऊन पित्ताशय काढून टाकावं लागलं. मला तेव्हा सुटी मिळाली पण लगेच काही दिवसांनी पुन्हा पोटदुखी उमळून आली. डॉक्टर मिस्टरांना म्हणाले, यांना आय सी यू मधे ठेवावं लागेल. मात्र या वाचणं अशक्य वाटतंय. मला ऑक्सिजन लावला होता. तशात मी महाराजांना म्हटलं, मृत्यू अटळ असेल तर प्रश्‍न नाही पण गंडांतर असेल तर रक्षण करा. मला सर्वानुमते दुसर्‍या दवाखान्यात हालविण्यात आलं. तिथे डॉक्टरांनी तातडीने ऑपरेशन केलं. पुन्हा माझी निष्ठा जिंकली!.

			महाराजांनी असाच एक लक्षात राहण्यासारखा अनुभव एकदा आम्हाला दिला. माझ्या मुलाचं लग्न झालं त्यावर्षी महालक्ष्मीचे मुखवटे व अन्य सामान घेण्यासाठी आम्ही औरंगाबादला गेलो होतो. हैदराबादला परतताना गाडी पहाटे चारच्या सुमारास आम्हाला जवळ असणार्‍या मलकाजगिरी स्टेशनवर थांबली पण तिथे पहाटे रिक्षा कसा मिळेल म्हणून आम्ही सिकंदराबादला उतरण्याचा निर्णय घेतला पण गाडी बराच वेळ तिथेच खोळंबली. मला शाळेत पोहोचायचं होतं. तेव्हा शाळेला उशीर होऊ नये म्हणून मिस्टरांनी व मुलांनी तिथेच उतरण्याचा निर्णय घेतला. आम्ही घरी जाण्याची काय सोय होईल या शंकेनं भीत भीत स्टेशनबाहेर पडलो. आश्‍चर्य म्हणजे तिथे अन्य कुणी नव्हतं पण मराठी जाणणारा एक रिक्षावाला हजर होता. आम्ही रिक्षात बसलो मी त्याला कुतूहलाने विचारलं, इथे सहसा यावेळी रिक्षा मिळत नाही? त्यावर तो म्हणाला, आई मी शेगांवचा आहे. माझं नाव गजा आहे. मी इथे जवळच असतो. तो गुरुवारचा दिवस होता. ह्यांनी त्याला पैसे दिले तो निघून गेला आणि मग आमच्या डोक्यात प्रकाश पडला. महाराज भक्तांची काळजी घेतात!. अर्थात त्यासाठी भक्तांनी सतत महाराजांच्या अनुसंधानात राहणे गरजेचं आहे आणि गरजेचं आहे सातत्याने महाराजांचं नामस्मरण! तेव्हा महाराजांच्या आशिर्वादानेच त्यांचं नामस्मरण करू या आणि म्हणू या.... श्री गजानन! जय गजानन! श्री गजानन! जय गजानन!

			सौ. मीना शरद जोशी, हैदराबाद. ८९ ७८५ ०३ ३६८

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			१०१ - अध्यात्मिक उन्नतीचा राजमार्ग - माधुरी ताम्हणे, ठाणे

			जय गजानन! आपल्या आयुष्यात घडणार्‍या विविध घटना, आपल्याला पडणारे अर्थपूर्ण स्वप्न. अशा काही गोष्टींचा आपल्याला कधी कधी अर्थबोध होत नाही, पण कालांतराने घडून गेलेल्या घटनाक्रमाचा साकल्याने विचार केला की त्यामागील भगवंताची योजना पाहून थक्क व्हायला होतं. मला वयाच्या अठराव्या वर्षी एक स्वप्न पडलं, ज्यात मी पाहिलं की, एक गणपतीचं देऊळ आहे. त्यात लख्ख पांढरा प्रकाश पसरला आहे आणि त्यातून एक भव्य शेंदरी रंगाची गणपतीची मूर्ती हळुहळु प्रकट होते आहे. ते स्वप्न मला का पडलं ते मला समजलं नाही. मी ज्या कुटुंबात जन्मले तिथे असं काहीच वातावरण नव्हतं. माझे वडील नास्तिक होते. त्यांना पूजाअर्चा आवडायची नाही. आई कधीतरी नमस्कार करताना दिसायची. त्यामुळे त्या स्वप्नाची नोंद माझ्या मनात कुठे तरी झाली एवढंच! बाकी तेव्हा माझ्या जीवनात, बाकी काही फरक झाला नाही.

			मी माधुरी प्रधान ताम्हणे. इ. स. १९५४ चा माझा जन्म. त्या स्वप्नानंतर कालांतराने हळुहळु गणपतीच्या भजनापूजनाची आवड मनात निर्माण होऊ लागली. इ. स. १९८४ ला माझं लग्न झालं. नंतर नेमकं कारण सांगता येणार नाही, पण माझ्या जीवनात श्री गजानन महाराजांचा शुभंकर प्रवेश झाला. शेगांवच्या श्री गजानन महाराजांनी मला जणू शेगांवला खेचून घेतलं. मी नित्य नियमाने शेगांवला जाऊन अगदी पारायण मंडपात श्री गजानन विजय ग्रंथाचं पारायण करू लागले. माझ्या मनात श्री गजानन महाराजांविषयी आत्यंतिक भक्तीभाव जागृत झाला. मग मी अनेक वर्ष नियमित शेगांव वारी करीत राहिले. पुढे मला महाराजांच्याच कृपेने दूरदर्शनवर काम करण्याची संधी चालून आली. तेव्हा मुंबई दूरदर्शनवर ‘सुंदर माझं घर’, ‘हॅलो सखी’ वगैरे कार्यक्रम महिलांमधे फार प्रिय होते. मला ते कार्यक्रम सादर करण्याची संधी चालून आली तेव्हा, ‘हॅलो सखी’ कार्यक्रम दर सोमवारी होत असे. त्यातील दोन सोमवार माझ्याकडे व दोन अन्य एकीकडे होते.

			मला आठवते ती इ. स. २००० च्या सुमारास झालेली माझी शेगांव वारी. आम्ही बरेच लोक शेगांवला पारायण मंडपात बसलो होतो. आमचं पारायण नुकतंच आटोपलं होतं. आम्ही अनेक लोक तिथे होतो. त्या संध्याकाळी एक पूर्ण अंध असलेले गृहस्थ तिथे आले. काठी टेकत टेकत ते त्या सर्वांमधून माझ्या जवळ आले. त्यांनी बंद मुठ माझ्यासमोर धरली अन् मला म्हणाले ‘कल बाजारसे तीन सिक्के लिए. दो दे दिए. एक तुम्हारे लिए रखा.’ त्यांनी मूठ उघडली, त्यांच्या मुठीत श्री गजानन महाराजांचं चांदीचं सुंदर नाणं होतं. (जे आजही माझ्या पूजेत आहे) खडी साखर, साखर फुटाणे होते. ते सर्व माझ्या हातावर ठेवून त्यांनी माझ्या डोक्यावर थोपटलं व म्हणाले ‘बेटा तेरा भला होगा!’. ते गृहस्थ दरवाज्याच्या दिशेने गेले. मी मुलांना त्यांच्यामागे पिटाळलं पण ते कुठे दिसले नाहीत. दुसरे दिवशी आम्ही परतीच्या प्रवासाला निघायचं म्हणून एक प्रकारे निरोप घेण्यासाठी म्हणून महाराजांच्या गादीजवळ गेले तर तिथून परत निघताना अचानक ते गृहस्थ पुन्हा माझ्याजवळ आले, पुन्हा डोक्यावर हात ठेवला, म्हणाले ‘सब ठीक होगा!’. आम्ही शेगांवहून परत आलो. मधे काही दिवस गेलेत, मला दूरदर्शनवरील संबंधित अधिकार्‍यांनी बोलावलं. म्हणाले, माधुरी मॅडम, पुढील महिन्यात अमुक सोमवारी तुम्हाला एक कार्यक्रम तयार करायचा आहे. वास्तविक तो सोमवार तुमचा नसून त्या मॅडमचा आहे हे खरं आहे. पण त्यांना तो कार्यक्रम करणं शक्य नाही, म्हणून तुम्हालाच तो करावा लागणार! कार्यक्रमाचं स्वरूप आहे ‘प्रसिद्ध गणेश साधक, गणेश साहित्याच्या गाढ्या अभ्यासक, सौ. संध्याताई अमृते यांची ओळख आपल्या सखींना करून देणे.’ गजानन महाराजांच्या कृपेने माझ्यासाठी नियतीनं लिहून ठेवलेला तो कार्यक्रम होता!

			त्या कार्यक्रमानं माझ्या जीवनात आमुलाग्र परिवर्तन घडवून आणलं. त्या कार्यक्रमाच्या निमित्ताने माझी आदरणीय गुरू माऊलींशी ओळख झाली. एखाद्या साधकाची जीवनशैली काय असते, ते मला जवळून अभ्यासता आलं. गुरूमंत्र व गुरू मार्गदर्शनातून गणेश उपासनेचा योग्य मार्ग मिळाला. पुढील काळात मुद्गल पुराण, गणेश गीता अशा गणेश ग्रंथांची असंख्य पारायणं झालीत.

			इ.स. २०१०-११ च्या सुमारास एक दिवस सकाळी गणेशानं प्रेरणा दिली की डोंबिवली जवळ ‘भोपर’ या गावी सेवेला जा! मी सकाळी तेथील मंदिरात पोहोचले. त्या दिवशीचा योग अगम्य होता. माझं स्वागत गणेश योगीनी सौ. संध्याताई अमृते, गुरूमाऊलींनी केलं. म्हणाल्या, मला मिळालेल्या प्रेरणेनुसार तुझ्या हातून एक कार्य घडणार आहे!. ते कार्य होतं गुरूमाऊलींचं चरित्र लेखन करण्याचं. त्यानंतर मी जवळपास नऊ वर्षे चरित्र लेखनाच्या कार्यात व्यस्त होते. या काळात गणेश ज्ञानाचे भांडार जणू माझ्यासाठी खुले झाले. एखादा साधक सातत्याने पंचवीस तीस वर्षे रात्री दोन वाजता उठून सूर्योदयापर्यंत साधनेत मग्न राहतो, हे पाहून अध्यात्म मार्गावरील वाटसरू होण्याची प्रेरणा कुणाला मिळणार नाही?. या काळात दगडूशेठ बाप्पानी पण खूप अनुभव गाठीशी बांधून दिलेत. मुद्गल पुराणाचं पारायण पूर्ण व्हावं आणि दगडूशेठ बाप्पासमोरील ताटातील प्रसाद प्राप्त व्हावा असा योग बरेचदा जुळून आला. या शिवाय अजून एक प्रकर्षानं लक्षात आलं की, एखाद्या विषयावर अभ्यास करण्याची प्रेरणा गणपती बाप्पानं किंवा गजानन महाराजांनी द्यावी आणि त्याच वेळेस ते साहित्य उपलब्ध करून देण्यात मदत पुरवावी. इतकंच नाही तर त्या साहित्याचा अभ्यास झाला की त्याच्याशी संबंधित दाखला गजानन विजय ग्रंथाच्या माध्यमातून समोर यावा. अर्थात ‘गजानन विजय’ किंवा ‘गजानन महाराज’ हा विषय घेऊन चिंतन करणार्‍या बहुतेकांना असा अनुभव येतच असतो. केवळ वानगी दाखल एक गोष्ट नमूद करते. पुणे येथील सौ. अर्चनाताई गावडे यांनाही गजानन विजय मधून वेगवेगळ्या विषयांवर प्रेरणा मिळून तो विषय मांडण्यासाठी महाराजांनी व्यासपीठही उपलब्ध करून दिलं. त्यांना प्रेरणा झाली ‘हंस गीता’ विषयावर चिंतन करण्याची, त्याच वेळी ‘हंस गीता’ उपलब्ध होण्याचीही प्रेरणा झाली. असो. आता पूर्वीपेक्षा व्यासंग वाढला. ज्ञानाच्या कक्षा किंचित रूंदावल्या. आता गजानन विजयचं पारायण सुरू झालं की त्या प्रसंगाचं समग्र चिंतन करण्याचा प्रयत्न मन करू लागतं. उदाहरणार्थ, ऊसानं महाराजांना मारण्याचा प्रसंग आला की, साधकावर सामान्य जनांनी केलेला प्रहार, तरीही साधकाची निश्‍चलता! हंस गीतेत उल्लेख आहे की , कुणी क्रोध दर्शविला अन् त्याला प्रतिसाद तपस्वी जेव्हा शांत चित्तानं देतो, तेव्हा अशा तपस्वी साधकाचं दर्शन देवतांनाही आनंद देऊन जातं. महाराजांनी तर मुलांनी केलेल्या प्रहारानंतर त्यांना ऊसाचा रस काढून दिला.

			अशा वेगवेगळ्या प्रसंगांच्या चिंतनातून मग मनात विचार येतात. महाराजांनी गोविंदबुवाला म्हटलं होतं, ‘गोविंदा, जे जे जयाने सांगावे ते ते तयाने आचरावे.’ ते किती सार्थ आहे. महाराजांनी बाळाभाऊंना उपदेश करताना ‘कृत्य प्रेमाविण असेल तर ते व्यर्थ.’ असं म्हटलं तेही साधार सिद्ध झालं! असो. जो गजानन विजय ग्रंथ मला माहिती नव्हता त्याचा केवळ परिचय नाही तर तो वाचण्यातील अध्यात्मिक आनंद प्राप्त करून घेणं केवळ गजानन महाराजांच्या आशिर्वादाने शक्य झाले आहे, हे त्रिवार सत्य आहे!. असो त्या दिवशी मी त्या गृहस्थांच्या रुपाने महाराजांचा आशिर्वाद घेऊन शेगांवहून निघाले तो एका गणेश कार्यात लिप्त झाले. किंबहुना महाराजांनी मला त्यात गुंतविले. मधील काळात शेगांव वारी झालीच नाही. तिकडे ते कार्य आटोपत आले आणि मला “श्रीगजानन अनुभव” पुस्तक वाचण्याचा योग आला. मी अक्षरशः झपाटल्यासारखं ते पुस्तक, ते महाराजांचे अनुभव वाचले आणि पुन्हा शेगांवकडे आकर्षित झाले.

			परवा असाच एक, महाराजांनी स्वप्नात दर्शन दिल्याचा अनुभव वाचून आतून तीव्रतेने महाराजांना म्हटलं, मला खूप दिवसांनी तुम्ही शेगांवला परत आणलं आहे. मला नाही का दर्शन देणार? त्याच रात्री स्वप्नात येऊन पारायण मंडपात महाराजांनी मला दर्शन दिलं! मी धन्य झाले!. आज घडून गेलेल्या त्या घटना क्रमाचा विचार करते तेव्हा लक्षात येतं. अकल्पितपणे पडलेलं गणेशाचं स्वप्न पुढे माझ्या हातून होणार्‍या कार्याचं सूचक होतं! ध्यानी मनी नसताना शेगांव आणि तेथील पारायण हे भक्ती मार्गावर पडलेलं पाऊल होतं! आंधळ्या गृहस्थांनी एकदा माझ्याकडे येणं हा योगायोग म्हणता आला असता. पण त्यांनी दोनदा दिलेला आशिर्वाद पुढील कार्याची योजना होती! त्यांनी गजानन महाराजांचं दिलेलं चांदीचं नाणं म्हणजे ‘बाई तुझं आता येथे येणं होणार नाही, पण मी तुझ्या सोबत आहे, याचं सूचक होतं! वास्तविक दूरदर्शनवर गुरूमाऊलींचा कार्यक्रम माझ्या वाट्याला नव्हता, तो माझ्याकडून करवून घेणं, यात मला पडलेल्या स्वप्नाचा निश्‍चित संदर्भ होता! माझी शेगांव वारी आणि पारायण आशिर्वादासह खंडित करून मला ‘गणेश कार्यात’ व्यस्त ठेवलं त्या काळात गणेश साहित्याचा व्यासंग घडवून गुरूमाऊलींचा आशिर्वाद मिळवून दिला! दगडूशेठ बाप्पाकडून अनुभव प्राप्त करवून प्रसाद मिळवून दिला आणि ते कार्य पूर्ण होताच ‘श्रीगजानन अनुभव’ च्या माध्यमातून पुन्हा मला शेगांवला घेऊन आले. आता शेगांव वारी आणि पारायण पुनश्‍च नियमित सुरू झाले आहे. बराच काळ दूर ठेवूनही मात्र त्यांनी दर्शनाचा आणि वाचनाचा आनंद द्विगुणित करून दिला आहे. आता अंतर्मन ग्वाही देऊ लागलं आहे. ‘बाई गं, अध्यात्मात प्रगती करायची असेल तर गजानन महाराजांच्या चरणी लीन होऊन रहा. तोच अध्यात्मिक उन्नतीचा राजमार्ग आहे!’ अर्थात त्याचवेळी ते हेही सांगायला विसरत नाही की या मार्गावर चालायचं तर मुखात सतत नामस्मरण असणं गरजेचं आहे! तेव्हा म्हणत रहा.... श्री गजानन! जय गजानन! श्री गजानन! जय गजानन!

			माधुरी ताम्हणे, ठाणे. ९८ २०८ ४१ ३५९

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			१०२ - मी तुझे अजाण लेकरू, नको माया पातळ करू - सौ. वृषाली कल्याण पाटील, इंदापूर/अकलूज

			जय गजानन! दिवसाच्या चोवीस तासांपैकी अशी कुठलीच वेळ नसेल की ज्या वेळात मी गजानन विजयचं पारायण केलं नाही. मी फक्त आठव्या वर्गात असतानाच माझे वडील वारले. माझ्या मनाला आधार मिळावा म्हणून माझ्या मावशीनं ‘गजानन विजय ग्रंथ’ माझ्या हाती दिला. माझं वाचन सुरू झालं आणि तेव्हापासून मी गजानन महाराजांनाच ‘बाबा’ म्हणून स्वीकारलं! गजानन बाबा पण या लेकीच्या पाठीशी खंबीरपणे उभे राहिले. अर्थात त्यांनी परीक्षेची वेळही आणली पण त्यातून तारूनही नेलं. माणूस पूर्ण कोलमडून पडावा, अशा काळात मला आधार दिला. जीवनात माझ्यावर आलेल्या शारिरीक आणि मानसिक अशा दोन्ही संकटातून मी केवळ बाबांच्या कृपेनेच समर्थपणे उभी राहू शकले.

			मी वृषाली विलास जाधव हे माझं माहेरचं नाव, ‘इंदापूर’ हे माझं माहेर! तर सासरची मी सौ. वृषाली कल्याण पाटील! अकलूज जवळ ‘मगराचं निमगांव’ हे माझं सासर. इ.स. २०००-०१ मधील ही घटना आहे. तेव्हा मी एका असाध्य आजाराने त्रस्त होते. माझ्या सांध्यावर गाठी उठत होत्या. त्या गाठी औषधाला दाद देत नव्हत्या. त्यामुळे डॉक्टरांच्या मते ऑपरेशन करून गाठी काढणं हाच उपाय होता. वेगवेगळ्या ठिकाणी गाठींचा प्रादुर्भाव होऊन, दोन वेळा ऑपरेशन करून गाठी काढाव्या लागल्या. ऑपरेशन झालं तरी आतून प्रवृत्ती तशीच असल्याने, तिसरे वेळी पुन्हा गाठ आली. मात्र या वेळी गाठ माझ्या स्वरयंत्रावरच आली. तेव्हा आम्ही इंदापूरला राहत होतो. डॉक्टर पुण्याला होते, त्यामुळे तपासणीसाठी पुण्याला जावं लागायचं. डॉक्टरांनी मला तपासलं. डॉक्टर म्हणाले, आठ पंधरा दिवसांनी या म्हणजे तोपर्यंत गाठ जरा मोठी होईल व ऑपरेशन करून काढता येईल. परंतु या ऑपरेशनमधे यांचा आवाज जाईल. आवाज जाईल हे वाक्य उच्चारायला सोपं असलं तरी, ऐकायला फार कठीण होतं! मुकेपणानं जीवन जगण्याची कल्पना मला अबोल करून गेली! मी बाबांना हात जोडले व ‘माझा आवाज जाऊ देऊ नका’ अशी विनंती केली व ऑपरेशनपर्यंत दहा बारा दिवस अखंड पारायण, म्हणजे सकाळ, दुपार, रात्र सतत पोथी वाचन सुरू ठेवलं. उदबत्ती लावून तो अंगारा सतत गाठीला लावत राहिले. दहा दिवसांनंतर रात्री गाठ अचानक सरकत मानेजवळ आली. डॉक्टरांकडे पोहोचले ते उद्गारले ‘मिरॅकल!’ ऑपरेशन पुणे येथे संजीवन हॉस्पिटल, नळस्टॉप, पौड रोड, कोथरुड येथे डॉ. केळकर यांच्या मार्गदर्शनाखाली व्यवस्थित पार पडलं. मी महाराजांच्या कृपेने त्या असाध्य आजारातून बाहेर आले. गजानन महाराजांचं नामस्मरण करण्यासाठी माझा आवाज अबाधित राहिला.

			शारीरिक आणि मानसिक अशा दोन्ही आघाड्यांवर माझी परीक्षा पहाणार्‍या वरील प्रसंगातून मला गजानन बाबांनी सुखरूप पार पाडल्यानंतर पुढे एकदा आयुष्यात माझ्यावर जबरदस्त मानसिक आघात करणार्‍या प्रसंगाला मला सामोरे जावे लागले. माझ्या वडिलांचं माझ्या लहानपणीच निधन झाल्यानंतर पुढे मला त्यांच्या जागेवर अनुकंपा तत्वावर इ.स. १९९२ ला नोकरी लागली. जन्म मृत्यूची नोंद हे माझ्या टेबलवरील कामाचं स्वरूप होतं. इ.स. २०१२ मधील ही घटना आहे. त्यावेळी इंदापूर नगरपरिषदेची सार्वत्रिक निवडणूक नुकतीच पार पडली होती. सदर निवडणूकीत निवडून आलेल्या नगरसेवकाच्या अपत्याच्या जन्माच्या नोंदी संदर्भातील ही घटना आहे!

			त्याचं असं झालं की इ.स. २००७ साली तहसीलदारांच्या आदेशानुसार एक जन्म नोंद करायची होती. अपत्याचं जन्मसाल इ.स. २००० होतं. त्याप्रमाणे नोंद करण्यासाठी प्रतिज्ञापत्र, अर्ज इत्यादी कागदपत्रे रजिस्टरमधे ठेवलीत मात्र संध्याकाळी ही सर्व नोंद घेत असताना, ऑफिस बंद होण्याची वेळ असल्याने घाईघाईत ते २००७ साल असल्याने रजिस्टर मधे नजरचुकीने २००७ अशी नोंद माझ्या हातून करण्यात आली. पुढे ते वर्ष संपलं, ती गोष्ट जुनी झाली. सरकारी ऑफिस मधून तेव्हा कागदपत्रं भरपूर असायची. अशा वेळी जुन्या कागदपत्रांचं गाठोडं बांधून ते अडगळीत टाकून देण्याची प्रथा सर्वत्र परिचयाची आहेच. जसा जसा काळ जाईल तसा तो काळ गाठोड्यांची संख्या वाढवित जातो. नंतर पुढे पुढे अस्ताव्यस्त पसरलेल्या ढीगांमधून जुना कागद शोधणं एक दिव्य कर्म होऊन बसतं. इकडे या घटनेला तब्बल पाच वर्षं पूर्ण झालीत. इ.स. २०१२ उजाडलं. इ.स. २०१२ साली सदर जन्म तारखेचा दाखला सादर करताना त्यावर २००७ असे जन्मसाल आल्या कारणाने सदर नगरसेवकाचं नगरसेवकपद धोक्यात आलं.

			प्रकरणाचा संबंध राजकारणाशी असल्याने त्या घटनेला वेगळाच रंग चढला. प्रकरण पोलिसात गेले, प्रकरण कोर्टात गेले. जो तो त्याच्या नजरेतून घटनेकडे पाहून वेगळा रंग देऊ लागला. सहजपणे हातून घडलेल्या चुकीला वेगळाच अर्थ प्राप्त झाला. या बाईनं पैसे खाऊन गडबड केली आहे. तिला नोकरीतून काढण्यात यावे. आम्ही स्वस्थ बसणार नाही वगैरे धमक्या सुरू झाल्या. माझ्या ऑफिसातील लोक मला ओळखत होते. त्यांचा माझ्यावर विश्‍वास होता. पण निर्दोषत्व सिद्ध होण्यासाठी मूळ कागदपत्र देणे गरजेचे होते आणि कार्यालयीन कागदपत्र इतस्ततः विखुरलेली होती. अशात ऑफिसात नवीन फर्निचरचं काम झाल्याने कुठला गठ्ठा कुठेही ठेवण्यात आलेला! कुठला कागद कुठे? हे जाणण्यास कोण समर्थ? अशी स्थिती होती. अशात मला धमक्या देणं सुरू झालं. वातावरण कमालीचं तापून गेलं. मला कोण भेटतं? माझ्याशी कोण बोलतं? या गोष्टीवर विनाकारण लोक पाळत ठेवून होते. रात्री अपरात्री कुणीही घरासमोर ओरडायचे. मला आधार म्हणून एक पोलीस ऑफिसमधे ठेवणं पोलीसांना आवश्यक वाटलं. माझ्या मुलाला आणि मिस्टरांना मी जाणीवपूर्वक दूर रहायला सांगितलं. कारण स्त्री असल्यानं निदान माझ्या जीवाला धोका कमी होता. पण त्या सर्व काळात मी प्रचंड मानसिक तणावाखाली राहत होते. वृत्तपत्रात उलट सुलट बातम्या छापून येत होत्या. शेवटी कोर्टाकडून आदेश आला की पाच दिवसांच्या आत मूळ कागदपत्रं सादर करण्यात यावीत. पोलीस बंदोबस्तात शोध सुरू झाला.

			आता मला एकच आधार होता, तो म्हणजे ‘गजानन बाबा!’ मी अव्याहत ‘गजानन विजय’ वाचन सुरू केलं. मला अन्न पाणी गोड लागेना. माझी झोप गेली. काही दिवसातच प्रकृती पार ढासळली. अशात चार दिवस पूर्ण झाले, मूळ कागदपत्रांचा पत्ता नाही. मुदत संपण्यापूर्वीची ती शेवटची रात्र होती. बाबांना म्हटलं, तुम्ही जाणता, मी कपटानं काहीही केलेलं नाही. माझं जीवन तुमच्या चरणी समर्पित आहे. माझ्यावर बदनामीचा कलंक येऊ देऊ नका. मी रात्री गजानन विजय वाचन सुरू केलं. रात्री दोनचा सुमार असेल. मला वाचता वाचता ग्लानी आली, माझे डोळे मिटले. मला स्वप्नात दिसलं की ऑफिस मधील गोडाऊनवजा खोलीत मी उभी आहे. एक गोरापान हात माझ्या नजरेसमोर आला. त्यानं एक बोट दिशा दाखविण्यासाठी एका मोडक्या कपाटाकडे नेलं. तिथे कापडी गाठोडं होतं, माझ्या कानात स्पष्ट आवाज आला ‘तिथे बघ!’ मला खडबडून जाग आली. सकाळी सात वाजता मी ऑफिस सुप्रिंटेंडन्टला फोन करून ऑफिसला या असं सांगितलं. सोबत दोन तीन सहकार्‍यांना घेऊन मी तिथे पोहोचले. ते बंद गोडाऊन उघडले. तिथे मोडक्या कपाटावर जसा मला दृष्टीसमोर गठ्ठा दिसला, तसाच गठ्ठा मी प्रत्यक्षात पाहिला. घाईघाईनं गठ्ठा उघडला. आत आवश्यक असलेली कागदपत्रे मला सापडलीत. सर्व कागद रीतसर ताब्यात घेण्यात आले. माझ्या मनावरील ताण एकदम हलका झाला. शेवटच्या क्षणी दृश्य बदललं. गजानन बाबांनी लाज राखली. मला ऑफिसमधेच उर फूटून रडायला आलं. वास्तविक माझ्या मनावरील मणभराचं ओझं दूर झालं होतं. मग मी रडत का होते? माझ्या मनात भावना दाटून आल्या होत्या. वाटत होतं, गजानन बाबा वेळोवेळी आपलं संकट दूर करतात आणि त्याकरिता त्यांना आपल्याकडून काय हवं असतं? तर फक्त शुद्ध अंतःकरणानी घेतलेलं त्यांचं नाव! त्यांचं स्मरण! .... श्री गजानन! जय गजानन! श्री गजानन! जय गजानन!

			सौ. वृषाली कल्याण पाटील, इंदापूर/ अकलूज. ९६ ५७० ३९ ६२९

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			१०३ - स्वामी गजानना, शरण मी तुझ्या चरणा - सौ. कविता किरण कविश्‍वर, नागपूर

			जय गजानन! तो इ.स. २००७ चा डिसेंबर महिना होता. माझी मोठी मुलगी रश्मी लग्न होऊन हैदराबाद येथे राहत होती. तिला काही कार्यानिमित्त चंद्रपूरला जायचं होतं. जेमतेम वर्षाची मुलगी आणि रश्मी, सकाळी चंद्रपूरला पोहोचल्या. सोबत असलेले काही दागिने एका डब्यात ठेवले होते. परतण्यापूर्वी रश्मीने सर्व सामान चेक करून एकत्र ठेवलं. गाडी स्टेशनवर थांबली, मात्र घाई घाईत उतरताना दागिन्यांचा डबा ठेवलेली पिशवी गाडीतच राहिली. स्टेशनच्या दारात टी सी समोर हे जेव्हा लक्षात आलं तेव्हा रश्मीला धक्का बसला, ती जोरात बोलली, ‘अरे देवा गजानन महाराजा हे काय झालं, दागिन्यांचा डबा गाडीतच राहिला!’ ते ऐकून टी सी म्हणाला, तुम्ही गजानन महाराजांच्या भक्त का? काळजी करू नका महाराज आहेत. टी सी ने वेळ न दवडता एक फोन लावला. योगायोग विलक्षण होता. टी सी चा एक मित्र त्याच गाडीने त्याच डब्यातून चंद्रपूरहून निघाला होता. त्याला टी सी ने सांगितले ‘तो’ डबा घेऊन पुढील स्टेशनवर उतर आणि दागिने सुखरूप घेऊन ये, रश्मीला सर्व वस्तू जशाच्या तशा परत मिळाल्या. तिने मनोमन गजानन महाराजांना नमस्कार केला.

			रश्मीच्या मनात गजानन महाराजांविषयी श्रद्धा निर्माण होण्याचं कारण मी, म्हणजे सौ. कविता किरण कविश्‍वर. एकूणच आमच्या कुटुंबात गजानन महाराजांची भक्ती सुरू होण्यास मी कारण ठरले आणि माझ्या मनात गजानन महाराजांची वस्ती निर्माण होण्यास कारण ठरली माझी आई. मला आठवतं, मी पंधरा सोळा वर्षांची असताना, आई मला गजानन विजय ग्रंथ वाच म्हणून खूप आग्रह करायची. त्या वयात मला ते काही रुचायचं नाही. मग कसंतरी कंटाळत कंटाळत मी आपलं आई म्हणते म्हणून वाचायचे. पण पुढे हळूहळू गजानन महाराजांविषयी एक एक अनुभव मनात घर करू लागला आणि पुढे ते माझं आराध्य दैवत झालं!. माझं लग्न इ.स. १९७९ मधे झालं. माझी मोठी मुलगी रश्मी इ. स. १९८० ची तर लहान रेणुका इ. स. १९८२ ची. मोठीचं लग्न झालं इ.स. २००५ ला तर दुसरीचं लग्न झालं इ. स. २०१० ला. रश्मीला तिचा दागिन्यांचा डबा महाराजांच्या कृपेने रेल्वे गाडीत जसाच्या तसा मिळाला हे आपण वाचलं. आता मला तुम्हाला, लहान रेणुकाला महाराजांनी एक ‘दागिना’ मिळवून दिला त्या विषयी सांगायचं आहे.

			आपल्या भारतीय संस्कृतीत वाढलेल्या कुठल्याही मुलीला विवाहोत्तर स्वाभाविकपणेच एक मातृत्वाची आस असते. अपत्य प्राप्तीची अभिलाषा असते. अर्थातच रेणुकालाही तिच्या लग्नानंतर तशी अपेक्षा होती. पण लग्नाला सहा सात वर्षे उलटली तरीही तशी काही चिन्हं दिसेनात, त्यामुळे रेणुका हताश झाली. प्राथमिक पातळीवर काही उपाय, काही प्रयत्न करूनही जेव्हा काहीच मार्ग दिसेना तेव्हा एकदा रेणुका मला म्हणाली ‘आई तू गजानन महाराजांना माझ्यासाठी साकडं घाल’ ती एकसारखं माझ्याजवळ रडू लागली. तिला नातेवाईकांमधे, समाजात मिसळण्याचा संकोच वाटू लागला.. तू केव्हा पेढा देणार? या प्रश्‍नानं तिच्या आयुष्यात कडवटपणा भरला. मला आठवतं, मी शेगांव वारीसाठी निघणार होते, गेली सहा सात वर्षे झाली, आम्ही दर महिन्याला शेगांव वारी करीत आलो आहोत. आदल्या दिवशी रेणुकाचा फोन नेहमीच यायचा तसा आला होता. ती म्हणाली, आई खूप उदास उदास वाटतं गं! तू उद्या शेगांवला जाते आहे तेव्हा बोल ना काहीतरी महाराजांना. तिचं वाक्य मलाही रडवेलं करून गेलं. मी खूप काही न बोलता ठीक आहे! म्हणून फोन ठेवला. दुसरे दिवशी पारायण सभागृहात गजानन विजयचा सातवा अध्याय वाचताना, तू केलीस याचना आता । मजकारणे पोराची । याचना म्हणजे मागणे भीक । हे तू आज केले देख । तुला होईल बालक ।.....या ओवीवर मी अडले. समोर महाराजांकडे पाहिलं, त्यांना म्हटलं महाराज माझी लेक माझ्याजवळ सतत रडते, त्या लेकीचं दुःख मला पाहवत नाही. तू पण आई आहेस नं, जगाची माऊली आहेस नं? मग या लेकीचं दुःख तुला दिसत नाही का? रेणुला बाळ झालं नाही तर मी तुझ्या पायावर डोकं फोडीन! पुढे म्हटलं, देवा एक आई म्हणून मी तरी यापेक्षा अधिक काय करू शकते? त्या दिवशी मी पारायण मंडपातच निर्णय घेतला. लग्नाला जवळपास सात वर्षे होत आलीत. मी विशेष संकल्पाने रोज सातवा अध्याय वाचीन. महाराजांना सात तुलसी दल वाहीन आणि मनोमन अपत्यासाठी याचना करीन. माझा हा क्रम सुरू झाला. पुढे मला आठवतं, ७ जून २०१६ रोजी सकाळी पारायण हॉल पूर्ण भरलेला असल्याने आम्ही दोघं अगदी शेवटून दुसर्‍या लाईनीत पारायणाला बसलो. यांचं पारायण पूर्ण झालं हे बाहेर पडले. माझा एकवीसावा अध्याय सुरु होता. एक गृहस्थ अचानक माझ्यासमोर उभे राहिले. त्यांनी एक पिशवी माझ्याजवळ ठेवली, मी त्यांना नमस्कार केला, ते निघून गेले. पारायण पूर्ण झालं, मी ती पिशवी उघडली, आत महाराजांची सुंदर मूर्ती होती. मोगर्‍याचा हार, पेढे होते. मी तिथेच आरती केली आणि आनंदाश्रूसह बाहेर आले. ह्यांनी विचारलं, रडायला काय झालं? त्यांना ती सुंदर मूर्ती दाखविली. ती विनायकी चतुर्थी होती आणि दुसरे दिवशी गुरूपुष्यामृत योग होता. ७ जूनला महाराज आले म्हणून तेव्हापासून आम्ही घरी दरवर्षी सात जूनला महाराजांचा वाढदिवस सुरू केला.

			मी शांतपणे विचार केला, तेव्हा सातवा अध्याय, सात तुलसी दल, सात जून हे माझ्या मनाला शुभ संकेत देऊन गेलं. नंतर काहीच दिवसात रेणुकानं टेस्ट ट्यूब बेबी पद्धतीचा विचार करण्याचा निर्णय घेतला. तेव्हा ती इंदोरला होती. तिनं पहिल्यांदाच तेथील सेंटरला भेट दिली तेव्हा तेथील जत्रा पाहून ती आतून हालून गेली. मला म्हणाली आई, आपलं दुःख आपल्याला अस्वस्थ करतं, पण शेकडो लोक अशा जगण्याला सामोरे जाताहेत हे पाहून आपण हादरून जातो. डॉक्टरांनी सांगितलं, प्रयोग करणं तेवढं आपल्या हाती आहे पण ह्यात सर्व गोष्टी पूर्णत्वाला जाण्याचं प्रमाण केवळ पन्नास टक्के आहे. त्यातही तब्येतीची काळजी,वारंवार सोनोग्राफी, आपल्या नियंत्रणापलीकडे असणार्‍या काही गोष्टी अशी बरीच गुंतागुंत असते. काही असो, तसाही अन्य पर्याय नव्हता त्यामुळे हाच मार्ग स्वीकारणे भाग होते. तो स्वीकारण्यात आला. या नंतर दोन महिन्यांनी मला स्वप्नात दिसलं, एका चौरंगावर महाराज बसले आहेत, त्यांच्या समक्ष आमच्या गुरुजींनी माझ्या हातात एक चिठ्ठी दिली. त्यात कॉन्ग्रॅच्युलेशन्स! असे शब्द होते, पण ते अक्षर समजण्यात अवघड आणि वेडंवाकडं होतं. त्याचा अर्थ मी असा घेतला की बरेच अडथळे येऊन सर्व योग्य होईल आणि झालंही तसंच!.

			वारंवार सोनोग्राफी तर गरजेची होतीच पण दर काही दिवसांनी रेणुकाला दवाखान्यात अ‍ॅडमिट व्हावं लागायचं. मी प्रत्येक वेळी महाराजांना प्रार्थना करायचे ‘महाराज तुम्ही सतत रेणुका सोबत असा.’ दिवस समोर सरकत होते. एका सोनोग्राफी नंतर डॉक्टरांनी सांगितलं जरा कठीण प्रकरण झालं आहे. हिच्या पोटात जुळं आहे आणि त्यातील एक अत्यंत अशक्त आहे. गुंतागुंत अशी आहे की, एक अ‍ॅबनॉर्मल होऊ शकतं. ते काढून टाकतो म्हटलं तर फार मोठा धोका आहे. नाही काढलं आणि तब्येत बिघडली तर सर्वच जीवांना धोका आहे. बघू या! सध्या वेट अ‍ॅन्ड वॉच!. हे ऐकून माझ्या पायाखालची जमीन सरकली. मी हादरले, महाराजांच्या चरणावर डोकं ठेवून खूप रडले. म्हटलं, का परीक्षा घेता लेकराची? देवा, मानवी प्रयत्न हारले म्हणून तुजला प्रार्थिले, अशी स्थिती आहे. तसंही आम्ही माणसं काय करू शकतो? पण तू मात्र काहीही करू शकतो. देवा रेणुकाला सांभाळा. वेट अ‍ॅन्ड वॉच मधे काही दिवस गेले आणि एक दिवस रेणुकाची तब्येत बिघडली. तिला खूप त्रास झाला. दवाखान्यात अ‍ॅडमिट व्हावं लागलं. रक्तस्राव पाहून डॉक्टरही साशंक झाले. महाराजांची प्रार्थना, याशिवाय सोबत असलेल्या लोकांजवळ अन्य मार्ग तरी कुठला होता? थोड्या वेळानं रेणुका थकून शांत झोपली. डॉक्टर म्हणाले, उद्या सोनोग्राफी होईल तेव्हाच काही कळू शकेल.

			दुसरे दिवशी सोनोग्राफी झाली. डॉक्टर उद्गारले ‘मिरॅकल’ जो अशक्त, अ‍ॅबनॉर्मल भाग होता तो निघून गेला, आता फक्त काही दिवस तब्येतीला जपायचं सर्व ठीक होईल. ७ फेब्रुवारीला गजानन महाराजांच्या प्रकटदिनाच्या मुहूर्तावर रेणुकाला अपत्यरूपी दागिना प्राप्त झाला. ती पुत्ररत्न प्राप्ती म्हणजे गजानन महाराजांची कृपा याशिवाय अन्य काही नव्हतं!. सातवा अध्याय, सात तुलसी दल, सात जून, सात फेब्रुवारी सर्वच योग छान जुळून आला. आता आम्ही सात जूनला महाराजांचा घरचा वाढदिवस आणि प्रकट दिनाला छान समारंभ करतो. सर्व चांगलं झालं आनंद आहे. पण आता मी जेव्हा एकटी असते तेव्हा, ‘शेकडो लोक अशा जगण्याला सामोरे जाताहेत’ या वाक्याचं स्मरण मला अस्वस्थ करून जातं! पण आपण सामान्य माणसं यावर फार विचार करू शकत नाही. आपण हतबल होतो. आपण फक्त महाराजांना विनवू शकतो. महाराज सर्वांचं भलं करा. या विश्‍वाचं कल्याण करा!.... श्री गजानन! जय गजानन! श्री गजानन! जय गजानन!

			सौ. कविता किरण कवीश्वर, नरेंद्रनगर, नागपूर. ९९ ७०१ ८३ ८७३

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			१०४ - हेची दान देगा देवा, तुझा विसर न व्हावा - श्री. जयंत वेलणकर, नागपूर

			जय गजानन! श्री गजानन विजय ग्रंथाच्या दहाव्या अध्यायात बाळाभाऊ आणि भास्कर पाटील यांच्यातील एक प्रसंग आहे. बाळाभाऊ मुंबईला नोकरीचा राजीनामा देऊन शेगांवला महाराजांच्या चरणी लीन होण्यासाठी येतात तेव्हा, भास्कर पाटील त्यांना म्हणतात.....ओढाळ बैल हिरव्यावर । पाहे पडाया निरंतर । त्यास जरी दिला मार । तरी तो येई तेथ पुन्हा । तैसी लोचटा तुझी कृती । झाली जयाला विरक्ती । त्यानेच येथे यावे रे ।.....भास्कराचं हे अहंकाराचं भाषण महाराजांना पटलं नाही म्हणून पुढे महाराजांनी बाळाभाऊला मारून त्याची परीक्षाही घेतली. त्याची योग्यताही सिद्ध केली आणि ‘अहंकार योग्य नव्हे’ हा धडाही भास्कराला दिला. या प्रसंगाचा आम्ही गजानन महाराज भक्तांनी शांतपणे विचार केला तर यातून महाराजांची शिकवण स्पष्ट होते, ती अशी की एकतर दुसर्‍याच्या भक्तीवर, सेवेवर अविश्‍वास दाखवू नका. त्याला कमी लेखू नका आणि दुसरं व महत्वाचं म्हणजे स्वतःचीच भक्ती श्रेष्ठ असा अहंकार बाळगू नका. अर्थात त्याकाळी बाळाभाऊ, भास्कर यांच्या माध्यमातून दिलेली ही शिकवण महाराज आजही आपल्याला देतात. हे डोळसपणे आपण विचार केला तर लक्षात येईल. या संदर्भात आज जे विविध अनुभव आपल्याला लक्षात घ्यायचे आहेत ते एकाच कुठल्या भक्ताचे नसून अनेक भक्तांना जे वेळोवेळी अनुभव येतात, ते प्रातिनिधिक स्वरूपात येथे प्रस्तुत आहेत.

			मी दान देतो, देणगी देतो अशी भावना आपल्या मनात निर्माण होते. अन् मग महाराज हळूच आपल्या डोळ्यात अंजन घालतात. एकदा मी शेगांवला एक बर्‍यापैकी रक्कम देणगी म्हणून देण्याचे ठरविले. थोडा अभिमान वाटला. मी देणगी काऊंटरवर उभा राहिलो. माझ्यासमोर एक साधारण परिस्थिती असावी अशा बाई उभ्या होत्या. सोबत असलेल्या त्यांच्या सुनबाईकडून समजलं की लहान मोठी कामं करून बरेच दिवसांपासून गजानन बाबासाठी त्यांनी ही ठेव जमा केली आहे. एका कापडात जमा केलेली ती रक्कम मी देणार असलेल्या रकमेच्या दहापट होती.

			पुढे एक गजानन महाराज मंदिराचे ट्रस्टी भेटले. ते सांगत होते, आमच्या मंदिरातील ध्यानगृहात आम्ही अर्धवट प्लॅस्टरींग करून खाली काही भाग तसाच सोडून दिला होता. एक दिवस एक गृहस्थ आले, त्यांनी मला विचारलं, हे असं का? त्यांना म्हटलं, आम्हाला तिथे ग्रॅनाईट लावायचा आहे. त्यासाठी तीन लाख रुपये हवेत पण सध्या आमच्या जवळ पैसा नाही म्हणून थांबलो आहोत. त्यावर ते म्हणाले, मी तुम्हाला सध्या ग्रॅनाईट देतो, तुमच्या जवळ जसे पैसे येतील तसे थोडे थोडे करून मला द्या. चार दिवसात मंदिरात ग्रॅनाईट पोहोचून काम सुरू झालं. ठरल्याप्रमाणे हळूहळू आम्ही पैसे देत गेलो, आता जवळपास देणं पूर्ण झालं, शेवटचे पाच हजार बाकी होते. ते बाहेर गावी होते. त्यांनी म्हटलं, तुमच्या मंदिराजवळच जी बँक आहे तिथेच माझ्या खात्यात हे पैसे जमा करा. त्याप्रमाणे मी बँकेत गेलो, चौकशी केली तेव्हा समजलं की तो त्यांचा लोन अकाउन्ट होता व शेवटचा हप्ता भरायचा होता. मी अचंबित झालो. त्या गृहस्थांनी मंदिरासाठी तीन लाख रुपये कर्ज काढून मंदिराला दिले. व्याज स्वतः भरलं आणि मंदिराचं काम करून दिलं. सत्कार्याला सत्प्रवृत्त माणसांनी दिलेलं असं योगदान पाहून आनंदानं मन उचंबळून येतच असतं तर कुठूनशी बातमी कानावर येते, ‘एका झाडू विकणार्‍या बाईनं स्वतःच्या गरजा कमी करून भगवंताच्या चरणी एक लाख रुपयांचं योगदान दिलं!’

			आम्ही गजानन महाराज भक्त ‘गजानन विजय’ वाचण्यास प्रारंभ करतो. सुरूवातीला रोज एक अध्याय वाचताना पुढे दशमी, एकादशी, द्वादशी ला आपलं पारायण पूर्ण होतं. नंतर एकासनी पारायण होऊ लागतं. मग कुठूनसं कळतं की कुणीतरी एका दिवसात तीन पारायणं केलीत तर अन्य कुणा भक्तानी एकवीस दिवसात एकवीस पारायणं केलीत. मग कुणीतरी म्हणतं माझ्या आईने एकशे एकवीस दिवसात एकशे एकवीस पारायणं केलीत. आपण आनंदानं ऐकू लागतो तर कळतं त्या अमुक आहेत ना त्यांची एका वर्षात पाचशे पारायणं पूर्ण झालीत. असं होता होता खूप जणांना पोथी पाठ झाली आहे हे उमजतं. मध्यंतरी एका गुरूभगिनींचा फोन आला. सहज विचारलं. ‘गजानन विजयचं पारायण करीत असाल नं?’ त्या म्हणाल्या. मी रोजच पारायण करते. मला पोथी पाठ आहे, त्यामुळे सकाळी कामं करता करता माझी आपली पोथी सुरू असते. गजानन महाराज भक्त एकत्र येऊन गप्पा करताना सहज कुणी म्हणतो, परवा चिपळूणहून कळलं, कोकणात एक गृहस्थ आहेत त्यांनी आजपर्यंत गजानन विजयची दहा हजार पारायणं केली आहेत. त्यासाठी त्यांना तीस वर्षे लागली, म्हणजे तीस वर्षे त्यांनी केवळ तोच एक ध्यास उराशी बाळगला होता.

			गजानन महाराज भक्त करीत असलेले एक सत्कर्म म्हणजे ‘गजानन विजय ग्रंथ’ भक्तांना देणे. आपण अकरा विजय ग्रंथ दिले, आपल्याला समाधान वाटतं.यात एखादा भक्त आपल्याला सांगतो ‘मी आजपर्यंत किती ग्रंथदान केलं ते मलाच सांगता येणार नाही, मी दरमहा काही ग्रंथ गेली कित्येक वर्षे देत आलो आहे.’ यात कुणी शे दोनशे तर कुणी हजारही ग्रंथ दिलेले असू शकतात. एक महाराजांचे भक्त होते त्यांनी जेव्हा गजानन महाराज आणि शेगांव लोकांना फारसं माहिती नव्हतं तेव्हा एक अभिनव प्रयोग केला. शेगांवहून ग्रंथ घ्यायचे. साधारण परिचितांकडे किंवा त्यांच्या ओळखीने अन्य ठिकाणी भेटून त्यांच्याकडे पारायण करायचं, त्यांना पारायणाचं महत्व समजावून सांगायचं आणि तो ग्रंथ त्यांना भेट द्यायचा. आपण कल्पना करू शकत नाही अशा पद्धतीने लोक इथे कार्यरत असतात. शेगांवच्या समाधी मंदिराला प्रदक्षिणा घालणारा एखादा भक्त आपण पाहतो. तितक्यात एखादी गुरूभगिनी म्हणते, मी एकशेआठ प्रदक्षिणा पूर्ण करते नंतर गजानन विजयचं पारायण, पारायण मंडपात पूर्ण करते. कुणीतरी सांगतं माझ्या हजारो प्रदक्षिणा झाल्या असतील तर कुणी म्हणेल, माऊली मी शेगांव जवळच असतो, गेल्या अनेक वर्षांपासून दर गुरुवारी एकवीस प्रदक्षिणा मी घालीत आलो आहे. मी मोजल्या नाही पण कदाचित आजपर्यंत एकवीस हजार प्रदक्षिणा झाल्या असतील. आपण कुतूहलाने ऐकत असतो, तोच कुठूनसं कळतं की अमुक एका भक्तांनं एका दिवसात हजार प्रदक्षिणा केल्या आहेत.

			शेगांव वारीचंही तसंच! दूर दूरून पायी वारी करणारे तेही एक दोन वेळा नाही तर गेली कित्येक वर्षे सातत्याने पायी वारी करणारे अनेक भक्त आहेत. आजूबाजूच्या परिसरातून तर दर गुरुवारी भक्त येतातच, पण चांगल्या दूर अंतराहून दर गुरुवारी हजेरी लावणारे हजारो आहेत. मध्यंतरी एक गुरूभगिनी सांगत होत्या. मी अकरा वार्‍या करायचं ठरविलं. रेल्वेने रिझर्व्हेशन करून येते. माझी ती सातवी वारी होती. तो विदर्भातील ऐन उन्हाळा होता. स्टेशनवर उतरले, मनात थोडं वाटून गेलं की व्वा, आपली सातवी वारी! स्टेशनच्या बाहेर पडले, एक म्हातारे गृहस्थ, डोक्यावर मुंडासे बांधलेले अनवाणी चालले होते. मुखाने जय गजानन बाबा, माझा गजानन बाबा! असं बोलत मंदिराकडे निघाले. त्यांना विचारलं, बाबाजी कुठून आलात? म्हणाले, बाई दूर खेड्यातून आलो. आमच्यासाठी कुठलं वाहन असेलच असं नाही. जसं जमेल तसं यावं लागतं, पण मनात आस असते गजानन बाबाला भेटण्याची! जय गजानन बाबा, माझा गजानन बाबा! म्हणत म्हणत ते दूर गेले. मी बराच वेळ त्यांच्याकडे बघत राहून त्यांच्या वारीचा आदर केला.

			आपण महाराजांसाठी कार्यक्रम आयोजित करतो. वाटतं, निदान हजार लोक तरी यावेत. मग पुढील वेळी वाटतं अकरा हजार, नंतर एकवीस, एकतीस. मध्यंतरी काही भक्तांनी कार्यक्रम आयोजित केला सहज चौकशी केली किती लोक अपेक्षित आहेत? त्यांनी सुंदर उत्तर दिलं. म्हणाले, केवळ भव्यतेच्या मागे आपण लागावं का? कारण आज जे भव्य आहे उद्या त्यापेक्षा अधिक भव्य होणार आहेच. त्यामुळे भावपूर्ण अंतःकरणाने सर्वांचा सहभाग महत्वाचा आहे. खरंच आहे! भव्यता आणि भाव एकसाथ येत असतील तर प्रश्‍नच नाही. अन्यथा ‘भाव भक्ती’ महत्वाची आहे हे आपण लक्षात घ्यायला हवं. गजानन महाराजांनी बंकटलालाला म्हटलंच होतं ‘भाव भक्तीचं नाणं तुझ्या जवळ आहे म्हणून तुला पुन्हा भेटलो. एकंदरीत सर्व भक्तांच्या अनुभवातून तात्पर्य हे की परमार्थात आपली भक्ती, आपली सेवा कुठे कमी वाटत असेल तर खंत करू नका, भक्ती करीत रहा. आपलीच भक्ती मोठी असं वाटत असेल तर अहंकार तर अजिबातच धरू नका. कारण एक वेळ कमीपणाची खंत अधिक भक्ती करायला प्रवृत्त करू शकेल परंतू अहंकार अत्यंत वाईट. तो आपली प्रगतीच थांबवेल किंबहुना सर्वच संपेल. तेव्हा कुणाची सेवा कमी किंवा जास्त नसते. महाराजांनी ज्याला त्याला त्याची सेवा योजून दिलेली आहे. या मार्गात स्वकर्मासोबत इतरांच्याही सेवेचा आदर करा. सर्वांच्या सोबत सर्वांच्या भल्यासाठी महाराजांना प्रार्थना करा, मागणी करा. ‘हेची दान देगा देवा। तुझा विसर न व्हावा’॥ भक्ताचं हित महाराजांना समजतं या भावनेनं म्हणत रहा, !.... श्री गजानन! जय गजानन! श्री गजानन! जय गजानन!

			अनुभव, संकलन व शब्दांकन : श्री. जयंत वेलणकर, नागपूर. ९४ २२१ ०८ ०६९

			आपल्या जवळ गजानन महाराजांविषयी काही अनुभव असल्यास स्वागत आहे.

		

	
		
			समर्थ सद्गुरु श्रीगजानन महाराज उपासना – उपासना करण्याची रीत

			उपासना करीत असतांना समोर महाराजांचा फोटो ठेवावा अथवा महाराज समोर आहेत अशी कल्पना करावी.

			१ – सोबत अनुक्रमणिका दिली आहे त्याच क्रमाने उपासना करावी. प्रथम अनंत कोटी ब्रह्मांड नायक. नामघोष करून उपासनेस आरंभ करावा.

			२ – ओंकार करीत असतांना अथवा अन्य नाम घेतांना शांतपणे उच्चार करून विशिष्ट संख्या पूर्ण करावी (जसे ११,२१,१०८ वगैरे). घाईने नाम न घेता शांतपणे भक्तीभावपूर्ण नाम घ्यावे.

			३ – प्रत्येक दोन नाममंत्रामध्ये अथवा पुढील क्रमांकावर जातांना मध्ये शांतपणे ‘समर्थ सद्गुरू श्री गजानन महाराज की जय’ असा घोष शांतपणे करून पुढील नाममंत्र अथवा भजन सुरू करावे.

			४ – ५ मिनिटांचे मौन साधत असतांना महाराजांशी संवाद साधण्याचा प्रयत्न करावा आणि महाराजांच्या सर्व उपासकांसाठी आणि विश्‍व कल्याणासाठी प्रार्थना करावी.

			५ – ही संपूर्ण उपासना व्यक्तिगत पातळीवर केल्यास २५ ते ३० मिनिटात पूर्ण होते आणि कुठेही सहज करता येते.

			सामुहिक उपासना

			सामुहिक उपासनेतून एक भक्तीमय वातावरण निर्माण होते. काही विशिष्ट दिवशी, जसे गुरूवार, एकादशी, ऋषीपंचमी, प्रकटदिन, गुरूपौर्णिमा, अशा दिवशी सामुहिकपणे ही उपासना करता येईल.

			१ जानेवारी २०१५ रोजी गुरूवार आणि एकादशी अशा शुभमुहूर्तावर महाराजांच्या प्रेरणेने नागपूरात अशी सामुहिक उपासना सुरू झाली आणि नियमाने दर एकादशीला उपासना होत असते.

			कुणाच्या घरी अथवा गजानन महाराजांच्या मंदिरात एकत्र जमून (पेनड्राईव्ह मध्ये उपासना घेता येते) साऊंड सिस्टीमच्या माध्यमातून एकत्रितपणे साधारण ५५ मिनिटात ही उपासना पूर्ण होते. पेनड्राईव्हच्या माध्यमाने अशी उपासना आज विविध ठिकाणी सुरू झाली आहे. उपासनेत दोन नियम कृपया कटाक्षाने पाळावे – एकतर उपासनेत कुणीही कुठलाही निधी/पैसा देणार नाही आणि प्रसाद केवळ साखर अथवा पेढे हाच राहील. म्हणजे त्यामुळे भ्रष्टाचार आणि खाणेपिणे या गोष्टीपासून दूर राहून भक्तीपूर्ण उपासना होऊ शकेल. अर्थात मंदिरासाठी हा नियम असण्याचे कारण नाही.

		

	
		
			श्री गजानन महाराज उपासना

			अनंत कोटी ब्रह्मांड नायक, महाराजाधिराज, योगीराज, परब्रह्म, सच्चिदानंद, भक्त प्रतिपालक, शेगाव निवासी समर्थ सद्गुरू श्री गजानन महाराज की जय।

			१ – ॐ (११ वेळा)

			२ – ॐ श्री गजानन महाराज की जय। (१०८ वेळा)

			३ – गण गण गणात बोते। (१०८ वेळा)

			४ – श्री गजानन – जय गजानन। (२१ वेळा)

			५ – श्री गजानन बावन्नी

			६ – श्री गजानन अष्टक

			७ – अभंग – गण गण गणात बोते

			८ – ५ मिनिटांचे मौन

			। समर्थ सद्गुरु श्री गजानन महाराज की जय ।

			आरती श्रीगजानन महाराज

			शेवट – अनंत कोटी.... श्री गजानन महाराज की जय ।

			॥ अनंत कोटी ब्रह्मांड नायक महाराजाधिराज योगीराज ॥ परब्रह्म सच्चिदानंद, भक्त प्रतिपालक, शेगाव निवासी समर्थ सद्गुरू, श्री गजानन महाराज की जय ॥

			हा घोष करून उपासना पूर्ण करावी.

			॥ समर्थ सद्गुरू श्रीगजानन महाराज की जय॥

		

	
		
			॥ श्री गजानन नामजप ॥

			उपासकांना नामजप मोजणे सोपे व्हावे म्हणून मुद्दाम क्रमांक टाकले आहेत

			जयघोष करून शांत पणे ११ वेळा ओंकार म्हणून उपासनेला सुरूवात करावी

			१) ॐ २) ॐ ३) ॐ ४) ॐ ५) ॐ ६) ॐ ७) ॐ ८) ॐ ९) ॐ १०) ॐ ११) ॐ

			१ – ॐ श्री गजानन महाराज की जय ।

			२ – ॐ श्री गजानन महाराज की जय ।

			३ – ॐ श्री गजानन महाराज की जय ।

			४ – ॐ श्री गजानन महाराज की जय ।

			५ – ॐ श्री गजानन महाराज की जय ।

			६ – ॐ श्री गजानन महाराज की जय ।

			७ – ॐ श्री गजानन महाराज की जय ।

			८ – ॐ श्री गजानन महाराज की जय ।

			९ – ॐ श्री गजानन महाराज की जय ।

			१० – ॐ श्री गजानन महाराज की जय ।

			११ – ॐ श्री गजानन महाराज की जय ।

			१२ – ॐ श्री गजानन महाराज की जय ।

			१३ – ॐ श्री गजानन महाराज की जय ।

			१४ – ॐ श्री गजानन महाराज की जय ।

			१५ – ॐ श्री गजानन महाराज की जय ।

			१६ – ॐ श्री गजानन महाराज की जय ।

			१७ – ॐ श्री गजानन महाराज की जय ।

			१८ – ॐ श्री गजानन महाराज की जय ।

			१९ – ॐ श्री गजानन महाराज की जय ।

			२० – ॐ श्री गजानन महाराज की जय ।

			२१ – ॐ श्री गजानन महाराज की जय ।

			२२ – ॐ श्री गजानन महाराज की जय ।

			२३ – ॐ श्री गजानन महाराज की जय ।

			२४ – ॐ श्री गजानन महाराज की जय ।

			२५ – ॐ श्री गजानन महाराज की जय ।

			२६ – ॐ श्री गजानन महाराज की जय ।

			२७ – ॐ श्री गजानन महाराज की जय ।

			२८ – ॐ श्री गजानन महाराज की जय ।

			२९ – ॐ श्री गजानन महाराज की जय ।

			३० – ॐ श्री गजानन महाराज की जय ।

			३१ – ॐ श्री गजानन महाराज की जय ।

			३२ – ॐ श्री गजानन महाराज की जय ।

			३३ – ॐ श्री गजानन महाराज की जय ।

			३४ – ॐ श्री गजानन महाराज की जय ।

			३५ – ॐ श्री गजानन महाराज की जय ।

			३६ – ॐ श्री गजानन महाराज की जय ।

			३७ – ॐ श्री गजानन महाराज की जय ।

			३८ – ॐ श्री गजानन महाराज की जय ।

			३९ – ॐ श्री गजानन महाराज की जय ।

			४० – ॐ श्री गजानन महाराज की जय ।

			४१ – ॐ श्री गजानन महाराज की जय ।

			४२ – ॐ श्री गजानन महाराज की जय ।

			४३ – ॐ श्री गजानन महाराज की जय ।

			४४ – ॐ श्री गजानन महाराज की जय ।

			४५ – ॐ श्री गजानन महाराज की जय ।

			४६ – ॐ श्री गजानन महाराज की जय ।

			४७ – ॐ श्री गजानन महाराज की जय ।

			४८ – ॐ श्री गजानन महाराज की जय ।

			४९ – ॐ श्री गजानन महाराज की जय ।

			५० – ॐ श्री गजानन महाराज की जय ।

			५१ – ॐ श्री गजानन महाराज की जय ।

			५२ – ॐ श्री गजानन महाराज की जय ।

			५३ – ॐ श्री गजानन महाराज की जय ।

			५४ – ॐ श्री गजानन महाराज की जय ।

			५५ – ॐ श्री गजानन महाराज की जय ।

			५६ – ॐ श्री गजानन महाराज की जय ।

			५७ – ॐ श्री गजानन महाराज की जय ।

			५८ – ॐ श्री गजानन महाराज की जय ।

			५९ – ॐ श्री गजानन महाराज की जय ।

			६० – ॐ श्री गजानन महाराज की जय ।

			६१ – ॐ श्री गजानन महाराज की जय ।

			६२ – ॐ श्री गजानन महाराज की जय ।

			६३ – ॐ श्री गजानन महाराज की जय ।

			६४ – ॐ श्री गजानन महाराज की जय ।

			६५ – ॐ श्री गजानन महाराज की जय ।

			६६ – ॐ श्री गजानन महाराज की जय ।

			६७ – ॐ श्री गजानन महाराज की जय ।

			६८ – ॐ श्री गजानन महाराज की जय ।

			६९ – ॐ श्री गजानन महाराज की जय ।

			७० – ॐ श्री गजानन महाराज की जय ।

			७१ – ॐ श्री गजानन महाराज की जय ।

			७२ – ॐ श्री गजानन महाराज की जय ।

			७३ – ॐ श्री गजानन महाराज की जय ।

			७४ – ॐ श्री गजानन महाराज की जय ।

			७५ – ॐ श्री गजानन महाराज की जय ।

			७६ – ॐ श्री गजानन महाराज की जय ।

			७७ – ॐ श्री गजानन महाराज की जय ।

			७८ – ॐ श्री गजानन महाराज की जय ।

			७९ – ॐ श्री गजानन महाराज की जय ।

			८० – ॐ श्री गजानन महाराज की जय ।

			८१ – ॐ श्री गजानन महाराज की जय ।

			८२ – ॐ श्री गजानन महाराज की जय ।

			८३ – ॐ श्री गजानन महाराज की जय ।

			८४ – ॐ श्री गजानन महाराज की जय ।

			८५ – ॐ श्री गजानन महाराज की जय ।

			८६ – ॐ श्री गजानन महाराज की जय ।

			८७ – ॐ श्री गजानन महाराज की जय ।

			८८ – ॐ श्री गजानन महाराज की जय ।

			८९ – ॐ श्री गजानन महाराज की जय ।

			९० – ॐ श्री गजानन महाराज की जय ।

			९१ – ॐ श्री गजानन महाराज की जय ।

			९२ – ॐ श्री गजानन महाराज की जय ।

			९३ – ॐ श्री गजानन महाराज की जय ।

			९४ – ॐ श्री गजानन महाराज की जय ।

			९५ – ॐ श्री गजानन महाराज की जय ।

			९६ – ॐ श्री गजानन महाराज की जय ।

			९७ – ॐ श्री गजानन महाराज की जय ।

			९८ – ॐ श्री गजानन महाराज की जय ।

			९९ – ॐ श्री गजानन महाराज की जय ।

			१०० – ॐ श्री गजानन महाराज की जय ।

			१०१ – ॐ श्री गजानन महाराज की जय ।

			१०२ – ॐ श्री गजानन महाराज की जय ।

			१०३ – ॐ श्री गजानन महाराज की जय ।

			१०४ – ॐ श्री गजानन महाराज की जय ।

			१०५ – ॐ श्री गजानन महाराज की जय ।

			१०६ – ॐ श्री गजानन महाराज की जय ।

			१०७ – ॐ श्री गजानन महाराज की जय ।

			१०८ – ॐ श्री गजानन महाराज की जय ।

			॥ समर्थ सद्गुरू श्रीगजानन महाराज की जय ॥

			१ – गण गण गणात बोते ।

			२ – गण गण गणात बोते ।

			३ – गण गण गणात बोते ।

			४ – गण गण गणात बोते ।

			५ – गण गण गणात बोते ।

			६ – गण गण गणात बोते ।

			७ – गण गण गणात बोते ।

			८ – गण गण गणात बोते ।

			९ – गण गण गणात बोते ।

			१० – गण गण गणात बोते ।

			११ – गण गण गणात बोते ।

			१२ – गण गण गणात बोते ।

			१३ – गण गण गणात बोते ।

			१४ – गण गण गणात बोते ।

			१५ – गण गण गणात बोते ।

			१६ – गण गण गणात बोते ।

			१७ – गण गण गणात बोते ।

			१८ – गण गण गणात बोते ।

			१९ – गण गण गणात बोते ।

			२० – गण गण गणात बोते ।

			२१ – गण गण गणात बोते ।

			२२ – गण गण गणात बोते ।

			२३ – गण गण गणात बोते ।

			२४ – गण गण गणात बोते ।

			२५ – गण गण गणात बोते ।

			२६ – गण गण गणात बोते ।

			२७ – गण गण गणात बोते ।

			२८ – गण गण गणात बोते ।

			२९ – गण गण गणात बोते ।

			३० – गण गण गणात बोते ।

			३१ – गण गण गणात बोते ।

			३२ – गण गण गणात बोते ।

			३३ – गण गण गणात बोते ।

			३४ – गण गण गणात बोते ।

			३५ – गण गण गणात बोते ।

			३६ – गण गण गणात बोते ।

			३७ – गण गण गणात बोते ।

			३८ – गण गण गणात बोते ।

			३९ – गण गण गणात बोते ।

			४० – गण गण गणात बोते ।

			४१ – गण गण गणात बोते ।

			४२ – गण गण गणात बोते ।

			४३ – गण गण गणात बोते ।

			४४ – गण गण गणात बोते ।

			४५ – गण गण गणात बोते ।

			४६ – गण गण गणात बोते ।

			४७ – गण गण गणात बोते ।

			४८ – गण गण गणात बोते ।

			४९ – गण गण गणात बोते ।

			५० – गण गण गणात बोते ।

			५१ – गण गण गणात बोते ।

			५२ – गण गण गणात बोते ।

			५३ – गण गण गणात बोते ।

			५४ – गण गण गणात बोते ।

			५५ – गण गण गणात बोते ।

			५६ – गण गण गणात बोते ।

			५७ – गण गण गणात बोते ।

			५८ – गण गण गणात बोते ।

			५९ – गण गण गणात बोते ।

			६० – गण गण गणात बोते ।

			६१ – गण गण गणात बोते ।

			६२ – गण गण गणात बोते ।

			६३ – गण गण गणात बोते ।

			६४ – गण गण गणात बोते ।

			६५ – गण गण गणात बोते ।

			६६ – गण गण गणात बोते ।

			६७ – गण गण गणात बोते ।

			६८ – गण गण गणात बोते ।

			६९ – गण गण गणात बोते ।

			७० – गण गण गणात बोते ।

			७१ – गण गण गणात बोते ।

			७२ – गण गण गणात बोते ।

			७३ – गण गण गणात बोते ।

			७४ – गण गण गणात बोते ।

			७५ – गण गण गणात बोते ।

			७६ – गण गण गणात बोते ।

			७७ – गण गण गणात बोते ।

			७८ – गण गण गणात बोते ।

			७९ – गण गण गणात बोते ।

			८० – गण गण गणात बोते ।

			८१ – गण गण गणात बोते ।

			८२ – गण गण गणात बोते ।

			८३ – गण गण गणात बोते ।

			८४ – गण गण गणात बोते ।

			८५ – गण गण गणात बोते ।

			८६ – गण गण गणात बोते ।

			८७ – गण गण गणात बोते ।

			८८ – गण गण गणात बोते ।

			८९ – गण गण गणात बोते ।

			९० – गण गण गणात बोते ।

			९१ – गण गण गणात बोते ।

			९२ – गण गण गणात बोते ।

			९३ – गण गण गणात बोते ।

			९४ – गण गण गणात बोते ।

			९५ – गण गण गणात बोते ।

			९६ – गण गण गणात बोते ।

			९७ – गण गण गणात बोते ।

			९८ – गण गण गणात बोते ।

			९९ – गण गण गणात बोते ।

			१०० – गण गण गणात बोते ।

			१०१ – गण गण गणात बोते ।

			१०२ – गण गण गणात बोते ।

			१०३ – गण गण गणात बोते ।

			१०४ – गण गण गणात बोते ।

			१०५ – गण गण गणात बोते ।

			१०६ – गण गण गणात बोते ।

			१०७ – गण गण गणात बोते ।

			१०८ – गण गण गणात बोते ।

			॥ समर्थ सद्गुरू श्रीगजानन महाराज की जय ॥

			१ – श्री गजानन ! जय गजानन!

			२ – श्री गजानन ! जय गजानन!

			३ – श्री गजानन ! जय गजानन!

			४ – श्री गजानन ! जय गजानन!

			५ – श्री गजानन ! जय गजानन!

			६ – श्री गजानन ! जय गजानन!

			७ – श्री गजानन ! जय गजानन!

			८ – श्री गजानन ! जय गजानन!

			९ – श्री गजानन ! जय गजानन!

			१० – श्री गजानन ! जय गजानन!

			११ – श्री गजानन ! जय गजानन!

			१२ – श्री गजानन ! जय गजानन!

			१३ – श्री गजानन ! जय गजानन!

			१४ – श्री गजानन ! जय गजानन!

			१५ – श्री गजानन ! जय गजानन!

			१६ – श्री गजानन ! जय गजानन!

			१७ – श्री गजानन ! जय गजानन!

			१८ – श्री गजानन ! जय गजानन!

			१९ – श्री गजानन ! जय गजानन!

			२० – श्री गजानन ! जय गजानन!

			२१ – श्री गजानन ! जय गजानन!

			॥ समर्थ सद्गुरू श्रीगजानन महाराज की जय ॥

		

	
		
			॥ श्री गजानन बावन्नी ॥

			जय जय सद्गुरु गजानना ।

			रक्षक तुची भक्तजना ॥१॥

			निर्गुण तू परमात्मा तू ।

			सगुण रूपात गजानन तू ॥।२॥

			सदेह तू परि विदेह तू ।

			देह असूनि देहातीत तू ॥३॥

			माघ वद्य सप्तमी दिनी ।

			शेगावांत प्रगटोनी ॥४॥

			उष्ट्या पत्रावळी निमित्त ।

			विदेहत्व तव हो प्रगट ॥५॥

			बंकटलालावरी तुझी ।

			कृपा जाहली ती साची ॥६॥

			गोसाव्याच्या नवसासाठी ।

			गांजा घेसी लावूनि ओठी ॥७॥

			तव पद्तीर्थे वाचविला ।

			जानराव तो भक्तभला ॥८॥

			जानकीरामा चिंचवणे ।

			नासवुनी स्वरूपी आणणे ॥९॥

			मुकिन चंदुचे कानवले ।

			खाऊनी कृतार्थ त्या केले ॥१०॥

			विहिरीमाजी जलविहीना ।

			केले देवा जलभरणा ॥११॥

			मधमाश्यांचे डंख तुवा ।

			सहन सुखे केले देवा ॥१२॥

			त्यांचे काटे योगबले ।

			काढूनि सहजी दाखविले ॥१३॥

			कुस्ती हरिशी खेळोनी ।

			शक्ती दर्शन घडवोनी ॥१४॥

			वेद म्हणूनी दाखविला ।

			चकित द्रविड ब्राह्मण झाला ॥१५॥

			जळत्या पलंगावरती ।

			ब्रह्मगिरीला ये प्रचिती ॥१६॥

			टाकळीकर हरिदासाचा ।

			अश्‍व शांत केला साचा ॥१७॥

			बाळकृष्ण बाळापूरचा ।

			समर्थ भक्तचि जो होता ॥१८॥

			रामदासरूपे त्याला ।

			दर्शन देवुनि तोषविला ॥१९॥

			सुकलालाची गोमाता ।

			द्वाड बहू होती ताता ॥२०॥

			कृपा तुझी होतांच क्षणी ।

			शांत जाहली ती जननी ॥२१॥

			घुडे लक्ष्मण शेगांवी ।

			येता व्याधी तूं निरवी ॥२२॥

			दांभिकता परि ती त्याची ।

			तू न चालवूनि घे साची ॥२३॥

			भास्कर पाटील तव भक्त ।

			उद्धरिलासी तू त्वरित ॥२४॥

			आज्ञा तव शिरसावंद्य ।

			काकहि मानति तुज वंद्य ॥२५॥

			विहिरीमाजी रक्षियला ।

			देवा तू गणु जवर्‍याला ॥२६॥

			पितांबराकरवी लीला ।

			वठला आंबा पल्लविला ॥२७॥

			सुबुद्धी देशी जोश्याला ।

			माफ करी तो दंडाला ॥२८॥

			सवडद येथील गंगाभारती ।

			थुंकूनि वारिली रक्तपिती ॥२९॥

			पुंडलिकाचे गंडातर ।

			निष्ठा जाणुनि केले दूर ॥३०॥

			ओंकारेश्‍वरी फुटली नौका ।

			तारी नर्मदा क्षणात एका ॥३१॥

			माधवनाथा समवेत ।

			केले भोजन अदृष्ट ॥३२॥

			लोकमान्य त्या टिळकांना ।

			प्रसाद तूची पाठविला ॥३३॥

			कवर सुताची कांदा भाकर ।

			भक्षिलीस त्वा प्रेमाखातर ॥३४॥

			नग्न बैसुनी गाडीत ।

			लीला दाविली विपरीत ॥३५॥

			बायजे चित्ती तव भक्ती ।

			पुंडलिकावर विरक्त प्रिती ॥३६॥

			बापुना मनी विठ्ठल भक्ती ।

			स्वये होशि तू विठ्ठल मूर्ती ॥३७॥

			कवठ्याच्या त्या वारकर्‍याला ।

			मरीपासून वाचविला ॥३८॥

			वासुदेव यति तुज भेटे ।

			प्रेमाची ती खूण पटे ॥३९॥

			उद्धट झाला हवालदार ।

			भस्मिभूत झाले घरदार ॥४०॥

			देहांताच्या नंतरही ।

			कितीजणा अनुभव येई ॥४१॥

			पडत्या मजुरा झेलियले ।

			बघती जन आश्‍चर्य भले ॥४२॥

			अंगावरती खांब पडे ।

			स्त्री वाचे आश्‍चर्य घडे ॥४३॥

			गजाननाच्या अद्भूत लीला ।

			अनुभव येती आज मितीला ॥४४॥

			शरण जाऊनी गजानना ।

			दुःख तयाते करी कथना ॥४५॥

			कृपा करी तो भक्तांसी ।

			धावुनी येतो वेगेसी ॥४६॥

			गजाननाची बावन्नी ।

			नित्य असावी ध्यानीमनी ॥४७॥

			बावन्न गुरूवारी नेमे ।

			करा पाठ बहु भक्तीने ॥४८॥

			विघ्ने सारी पळती दूर ।

			सर्व सुखाचा येई पूर ॥४९॥

			चिंता सार्‍या दूर करी ।

			संकटातुनी पार करी ॥५०॥

			सदाचार रत सद्भक्ता ।

			फळ लाभे बघता बघता ॥५१॥

			सुरेश बोले जय बोला ।

			गजाननाची जय बोला ॥५२॥

			जय बोला हो जय बोला ।

			गजाननाची जय बोला।

			जय बोला हो जय बोला । गजाननाची जय बोला । समर्थ सद्गुरू श्री गजानन महाराज की जय ॥

		

	
		
			॥ श्री गजानन महाराजाष्टक ॥

			गजानन गुणागरा परम मंगला पावना ।

			अशीच अवघे हरी दुरित तेवि दुर्वासना ।

			नसे त्रिभुवनामध्ये तुजविणे आम्हा आसरा ।

			करी पदनतावरीं बहु दया न रोषा धरा ॥१॥

			निरालसपणे नसे घडली अल्प सेवा करी ।

			तुझी पतितपावना भटकलो वृथा भूवरी ।

			विसंबत न गाय ती आपुलिया कधी वासरा ।

			करी पदनतावरी बहु दया न रोषा धरा ॥२॥

			आलास जगी लावण्या परतुनी सुवाटे जन ।

			समर्थ गुरूराज ज्या भुषवी नाम नारायण ।

			म्हणून तुज प्रार्थना सतत जोडुनिया करा ।

			करी पदनतावरी बहु दया न रोषा धरा ॥३॥

			क्षणांत जल आणिले नसुन थेंब त्या वापिला ।

			क्षणात गगनाप्रती करिसी इच्छिलेल्या स्थला ।

			क्षणांत स्वरूपे किती विविध धारिसी धीवरा ।

			करी पदनतावरी बहु दया न रोषा धरा ॥४॥

			अगाध करणी तुझी गुरुवरा! न लोका कळे ।

			तुला त्यजुन व्यर्थ ते अचरितात नाना खुळे ।

			कृपा उदक मागती त्यजुनी गौतमीच्या तीरा ।

			करी पदनतावरी बहु दया न रोषा धरा ॥५॥

			समर्थ स्वरूपाप्रती धरून साच बाळापुरी ।

			तुम्ही प्रकट जाहला सुशील बाळकृष्णा घरी ।

			हरीस्वरूप घेऊनी दिधली भेट भीमातीरा ।

			करी पदनतावरी बहु दया न रोषा धरा ॥६॥

			सच्छिद्र नौकेप्रती त्वदीय पाय हे लागता ।

			जलात बुडता तरी तिजसि नर्मदा दे हाता ।

			अशा तुजसि वाणण्या नच समर्थ माझी गिरा ।

			करी पदनतावरी बहु दया न रोषा धरा ॥७॥

			अता न बहु बोलता तव पदांबुजा वंदितो ।

			पडो विसर ना कदा मदीय हेच मी मागतो ।

			तुम्ही वरद आपुला कर धरा गणूच्या शिरा ।

			करी पदनतावरी बहु दया न रोषा धरा ॥८॥

			समर्थ सद्गुरू श्री गजानन महाराज की जय।

		

	
		
			“गण गण गणांत बोते’’ स्तोत्र (अभंग)

			‘गण गण गणांत बोते’ ।

			हे भजन प्रिय सद्गुरुते ॥

			या श्रेष्ठ गजानन गुरुते ।

			तुम्ही आठवित रहा याते ॥

			हे स्तोत्र नसे अमृत ते ।

			मंत्राचि योग्यता याते ॥

			हे संजीवनी आहे नुसते ।

			व्यावहारिक अर्थ न याते ॥

			मंत्राची योग्यता कळते ।

			जो खराच मांत्रिक त्याते ॥

			या पाठे दुःख तें हरते ।

			पाठका अति सुख होते ॥

			हा खचित अनुग्रह केला ।

			श्रीगजानने तुम्हांला ॥

			घ्या साधुन अवघे याला ।

			मनी धरून भाव-भक्तिला ॥

			कल्याण निरंतर होई ।

			दुःख ते मुळी नच राही ॥

			असल्यास रोग तो जाई ।

			वासना सर्व पुरतीलही ॥

			आहे याचा अनुभव आला ।

			म्हणुनियां कथित तुम्हांला ॥

			तुम्ही बसून क्षेत्र शेगांवी ।

			स्तोत्राची प्रचिती पहावी ॥

			ही दंतकथा ना लवही ।

			या गजाननाची ग्वाही ॥

			समर्थ सद्गुरू श्री गजानन महाराज की जय।

		

	
		
			॥ श्रीगजानन महाराज आरती ॥

			(५ मिनीटे मौन ठेवून नंतर आरती म्हणावी)

			जय जय सत्चित्स्वरूपा स्वामी गणराया ।

			अवतरलासी भूवर जड-मुढ ताराया ॥

			॥ जयदेव जयदेव ॥धृ॥

			निर्गुण ब्रह्म सनातन अव्यय अविनाशी ।

			स्थिरचर व्यापुन उरले जे या जगतासी ।

			ते तू तत्व खरोखर निःसंशय अससी ।

			लीलामात्रे धरिले मानवदेहासी॥

			॥ जयदेव जयदेव ॥१॥

			होऊं न देसी त्याची जाणीव तूं कवणा ।

			करूनी “गण गण गणात बोते’’ या भजना ।

			धाता हरिहर गुरूवर तूचि सुखसदना ।

			जिकडे पहावे तिकडे तू दिससी नयना॥

			॥ जयदेव जयदेव ॥२॥

			लीला अनंत केल्या बंकटसदनास ।

			पेटविले त्या अग्नीवांचुनि चिलमेस ।

			क्षणांत आणिले जीवन निर्जल वापीस ।

			केला ब्रह्मगिरीच्या गर्वाचा नाश॥

			॥ जयदेव जयदेव ॥३॥

			व्याधी वारून केले कैका संपन्न ।

			करविले भक्तालागी विठ्ठल-दर्शन ।

			भवसिंधू हा तरण्या नौका तव चरण ।

			स्वामी दासगणूचे मान्य करा कवन॥

			॥ जयदेव जयदेव ॥४॥

			॥ अनंत कोटी ब्रह्मांड नायक महाराजाधिराज योगीराज ॥ परब्रह्म सच्चिदानंद, भक्त प्रतिपालक, शेगाव निवासी समर्थ सद्गुरू, श्री गजानन महाराज की जय ॥

